
  Прысвячаю тым , хто ва ўсе стагоддзі змагаўся за Беларусь .

Аўтар .

“ Слава – сонца памерлых “ . Напалеон .

    Раздзел першы . Марцін і Зося . 1452 год .

 29 лістапада 2006 года  Папа Рымскі Бенедыкт XVI  сустрэўся з Патрыярхам

Канстанцінопальскім і Усяленскім Варфаламеем  І . Палітычныя аглядальнікі і шматлікія

журналісты назвалі гэтую сустрэчу гістарычнай . Сустрэча адбылася ў шумлівым і

шматфарбным турэцкім Істанбуле . Першасвятары  , сухатвары энергічны Папа і больш

мажны , больш стрыманы Патрыярх , наведалі цудоўнейшую Блакітную Мячэць і

славутую Айя-Сафію , былы праваслаўны сабор . Яны  , мячэць і царква , стаяць адна

насупраць  другой  і , як і належыць жанчынам , спрачаюцца – хто прыгажэйшая , хто

шчаслівейшая . Вечная жаночая гісторыя , хоць усім зразумела , што на сёння

шчаслівейшая , вядома ж , мячэць . Яна поўніцца малітвамі , людскім дыханнем , яна

жыве . Сафія ж – толькі музей .

  Дзесьці , прыкладна , на тысячу сто гадоў Сафія старэй за мячэць . Кажуць , што яна

ўбачылася візантыйскаму імператару Юстыніяну ўва сне . Імператар лічыў сябе

вяшчальнікам праваслаўнай веры і таму , жорстка падавіўшы ў студзені 532 году мяцеж

“ Ніка “ , падчас якога ў Канстанцінопалі згарэў першапачатковы гарадскі храм , адразу ж

прывёў на руіны 100 архітэктараў , 100 тысяч рабочых і пачаў гіганцкую будоўлю . 27

снежня 537 году – дзень нараджэння Сафіі . Юстыніян глянуў на яе , малітоўна ўскінуў да

неба рукі і ўсхвалявана ўсклікнуў :

- Слава Госпаду , які палічыў мяне вартым выканаць гэту вялікую працу !  О , Саламон ,

я цябе перамог !



  Над усім інтэр”ерам Сафіі дамінуе велізарны цзнтральны купал дыяметрам больш 30

метраў і вышынёй 50 метраў . Ён быў пакрыты мазаікай па залатым фоне з крыжам

пасярэдзіне . Нажаль , амаль уся гэта святая прыгажосць назаўсёды страчана . Хто толькі

ні здзекваўся над Сафіяй ! Іканаборцы , паганцы , рыцары-крыжакі , што захапілі яе ў

1204 годзе ( дарэчы , роўна праз 150 гадоў пасля падзелу хрысціянскай царквы на

каталіцкую і праваслаўную ) і тры дні вывозілі з яе абразЫ , залатыя і срэбныя

кандэлябры , інкрустыраваныя каштоўнымі камянямі крыжы ... Пэўна , Сафія выплакала

тады ўсе свае слёзы , але ...

  29 мая 1453 году ў другой палове дня  турэцкі султан Мехмед II  Заваявальнік  у поўным

войскім узбраенні з”явіўся пад купалам Сафіі , і  адразу ж  тут , усхвалявана і страсна ,

загучаў голас муэдзіна , які славіў  Алаха . Крыж замянілі на паўмесяц  . Роўна праз век

гэты паўмесяц быў пакрыты золатам пераплаўленым з 50000 залатых манетаў ...

  Як мы ўжо казалі , істанбульская Блакітная Мячэць шчаслівейшая за Сафію . Яшчэ б !

Яна – дачка Перамогі . А такім дочкам дазволена ўсё . Падчас шматдзённага штурму

Канстанцінопаля былі праліты рэкі крыві , але кроў маладых янычараў , якія з радаснай

песняй ішлі на смерць , ішлі , як ідуць на свята ці на спатканне з каханай жанчынай ,

перамагла . Сталіца Візантыйскай імперыі рухнула . Агромністы горад , у якім жылі

мільёны хрысціянаў , было безліч цэркваў , гучнагалоса бушаваў іпадром , памёр .

Дакладней , ён захаваў сваю матэрыяльную абалонку ( толькі цэрквы былі перароблены ў

мячэці ) , але з горада пайшла Хрысціянская Душа . Такія звышрэзкія абломныя змены ў

жыцці , у штодзённым існаванні старых самабытных гарадоў можна  прасачыць хіба  на

прЫкладзе Кёнігсберга-Калінінграда .

  Падчас візіту ў Істанбул Рымскага Папы ганчакі-журналісты аббегалі ўсе вуліцы , усе

двары і завулкі ў пошуках тутэйшых праваслаўных хрысціянаў , якіх ( успомнім ) калісьці

былі тут мільёны ( ! ) . Знайшлі ўрэшце-рэшт жменьку дзіўнаватых негаваркіх людзей .

Аказваецца , іх усяго некалькі дзесяткаў ( ! ) чалавек . Жанчына з цёмным каменным

тварам выдыхнула ў мікрафон :

- Мы тут , як мерцвякі .

  А побач грымеў зіхоткімі цудоўнымі аўтамабілямі , ззяў вітрынамі шчаслівы вечна юны

дзесяцімільённы Істанбул . Што было яму да нейкага дзядулі Канстанцінопаля !

  Папа з Патрыярхам  аглядалі ў гэты час Блакітную Мячэць . Яе ўзвёў у 1616 годзе

султан Ахмед I . Гэта быў  вельмі  набожны чалавек . У дзень асвячэння мячэці ён у знак

надзвычайнай пакорлівасці адзеў галаўны ўбор у форме нагі Прарока .

  Блакітная мячэць вылучаецца з мноства істанбульскіх мячэцяў тым , што толькі ёй

адной дазволена мець ажно шэсць мінарэтаў . Тры велічныя парталы вядуць у двор



вымашчаны цудоўнай прыгажосці мармурам . У цэнтры двара вабіць душу і вока

шасцікутны фантан-шадырван  абкружаны шасцю мармуровымі калонамі . Тут

адбываюцца рэлігійныя абмыванні . Інтэр”ер мячэці – велізарная квадратная зала , у якую

праз 260 вокнаў урываецца гарачае істанбульскае сонца і свежы марскі вецер . Вышыня

купалу 43 метры . Ён трымаецца на чатырох круглых пілонах , дыяметр кожнага з якіх 5

метраў . За такую неймаверную таўшчыню пілоны ў народзе называюць  “ слановымі

нагамі “ . Імя ж Блакітная мячэць атрымала за дзівосны зеленавата-блакітны колер

фаянсавых плітак , якімі пакрыты сцены і пілоны . Плітак тых ( дакладна падлічана ! )

ажно 21043 . Іх упрыгожваюць выявы цюльпанаў , ружаў , гваздзікоў , лілеяў ... Вечны

сонечны сад і луг !

  Аб чым думалі Папа і Патрыярх , узіраючыся ў гэту асляпляльную прыгажосць ? Два

немаладыя ўжо чалавекі . Два хрысціяніны . У аднаго на галаве тыяра , у другога – мітра .

Духоўныя бацькі народаў , пастаўленыя Богам на недасяжную вышыню . І наогул – ці

можна зазірнуць у іхнія душы ? Якое святло ззяе там ? Яны ж калісьці былі малюсенькімі

хлопчыкамі , Папа і Патрыярх , былі такімі ж  ці амаль такімі ,  як усе мы . Чаму Бог

абраў менавіта іх ?

  Яны стаялі ў цудоўнай мячэці , а зусім непадалёку  кіпеў , грукатаў , лемантаваў мітынг :

- Папа , прэч з Істанбулу !

  Паліцыя ледзь стрымлівала натоўп . Здавалася , вось-вось лопне нейкі нябачны ланцуг ,

пырснуць ва ўсе бакі ягоныя гарачыя звёны , і людскі гнеў вырвецца , як звер з клеткі .

  Але Папа прыехаў з маслінавай  галінкай міру , шукаў  паразумення , прымірэння, згоды.

І людзі астывалі , заціхалі ...

  А потым  Бенедыкт XVI вышаў з Блакітнай мячэці і выпусціў з клеткі ў блакітнае

істанбульскае неба іскрыста-белага голуба . Усе ўзнялі ўгору шчаслівыя твары ,

заўсміхаліся . І ніхто ці амаль ніхто не заўважыў , як з самай высокай вежы  крэпасці-

форта Румелі Хісары , што пагрозна ўзвышаецца на азіяцкім беразе Басфору  ( туркі

называюць гэты бераг Анадолу ) ,  імкліва сарваўся , нізка-нізка паляцеў над успененай

шэрасталёвай  вадой праліву нейкі  вельмі буйны дзіўны арол са страшным бляскам у

пранізлівых вачах .

I

   Ліпеньскай  яркасонечнай раніцай 1452 году ў дзень святога Франчэскі  Італійскага  ў

горадзе Фларэнцыя прайшоў вайсковы парад . Але перад усім  сваё ашаламляльнае

майстэрства паказалі жанглёры , эквілібрысты і фокуснікі . Па прыгожых шматлюдных



вуліцах і плошчах ,  якія памяталі яшчэ часы таямнічага мудрага народу зтрускаў ,

пракацілася , прашумела , празіхацела рознакаляровая  вясёлая шумнагалосая рака .

  Яны глыталі агонь , імітавалі галасы жывёлін  і птушыныя спевы , ігралі на ўсіх

музычных інструментах , круцілі на двух нажах мячыкі . перакідваючы іх з аднога

вастрыя на другое , скакалі праз чатыры колцы  , бегалі і гушкаліся на вяроўцы , напятай

між вяршынямі гарадскіх вежаў . Яны балансавалі крэсламі і прымушалі танцаваць сталы ,

стаялі і хадзілі на галаве , пускалі кроў кошкам , вялі  дрэсіраваных малпаў , сабак і коз ...

Яны падраблялі людскую гаворку , ды так удала , што той  , чый голас пачынаў гучаць у

крыклівым вэрхале чалавечых галасоў , уражана хапаўся за галаву , доўга стаяў з

вырачанымі вачыма ...

  А потым  пад захопленыя крыкі і воплескі фларэнтыйцаў і асабліва фларэнтыек пайшло

гарадское войска . У самай яго галаве ехалі 10 конных арбалетнікаў , за імі два коннікі ,

некалькі рабочых з сякерамі , барабаншчыкі і рота жаўнераў узброеных доўгімі пікамі

лікам звыш 600 . Камандзіры ішлі па тры ў  шэраг . Другі атрад складалі 200 аркебузераў і

200 алебардыстаў , за якімі плыў сцяг ў суправаджэнні двух чыноўнікаў дзяржаўнага суда.

Шэсце замыкаў гарадскі кат з трыма памочнікамі .

  Галоўныя сілы войска складаліся з 500 выдатна ўзброеных алебардыстаў , 500

арбалетнікаў і вялікай колькасці пікінёраў . За імі выступалі тры трубачы , за якімі на

чорнарыжым кападакійскім жарабку ехаў фларэнтыйскі ваенаначальнік кандат”ер

Ларэнца Алані . Ганарлівы позірк ягоны ззяў , як дамаская сталь .

  Ззаду ўсіх крочылі  пікінёры з арбалетнікамі на чале з рыцарам  ,  які быў адказны за

парадак у час бою , і рухаўся абоз з 30 фурманак , у якіх месцілася разнастайнае вайсковае

начынне і пяць бамбардаў .

  Уся гэта баталія  ўрачыста прамаршыравала па цэнтральных вуліцах гораду да сабору

Санта – Марыя дэль Ф”ёрэ , дзе яе ўжо чакаў правіцель Фларэнцыі Казіма Медычы са

сваёй бліскучай світаю . Там , апроч гарадскога прыярату  , у складзе сямі чалавек , апроч

банкіраў і гаспадароў сукнаробных фабрык , былі маладыя фацэтныя мастакі , скульптары

і паэты , некалькі вельмі прыгожых дам у яркіх вытанчаных строях . Здавалася , на

старадаўняй плошчы насупраць сабору расцвіў вясновы сад .

  Суровы кандат”ер Алані спрытна саскочыў з сядла , адсалютаваў Медзічы шпагай ,

схіліўшы перад ім калена . Фларэнтыйскі правіцель сышоў з засланага дарагімі сукнямі

памосту , ласкава па-бацькоўску абняў старога ваяку . Ад Медзічы пахла тонкай усходняй

парфумай . Пах гэты збянтэжыў кандат”ера , бо ў сваім асяродку ён ведаў толькі смажанае

кабановае мяса і часнок з фасоляю .



  Дамы з крыкам : “ Слава нашаму герою ! Слава Ахілу ! “ кінулі з памосту некалькі

маленькіх букецікаў . Алані злавіў іх , галантна пацалаваў . Зырка-сіняе шчодрае на сонца

неба ззяла над слаўнай Фларэнцыяй .

- Мой дарагі сябра Ларэнца , - сказаў кандат”еру Медзічы , усё яшчэ трымаючы яго за

плечы  дагледжанымі маленькімі ,  нібы жаночымі рукамі , - Усе мы пераканаліся , што

пад тваёй камандаю і нашай апекаю нельга перамагчы  такое цудоўнае войска . Ні туркі ,

ні маўры не могуць запалохаць такіх малайцоў . Я задаволены і даю табе звыш умоўленай

аплаты яшчэ 500 залатых фларынаў . Купляйце зброю , купляйце правіянт .

  З гэтымі словамі ён лоўка , як фокуснік , выцягнуў з унутранай кішэні свайго шырокага

чырвоназялёнага плашча скураны вышыты маўрытанскімі перламі мяшэчак , апусціў яго

ў загарэлы да чарніны кулак кандат”ера . Дамы ашчасліўлена піскнулі , скульптары і

паэты нахмурыліся . Ларэнца Алані стрымана з адчуваннем рыцарскай годнасці нахіліў

галаву .

- Толькі не ваюй дужа доўга , наш дарагі Ларэнца , - лёгка  ўспырхваючы назад на

памост  паказаў ва ўсмешцы прыгожыя драбнаватыя зубы Медзічы .

- Ты цуд , Медзічы ! – закахана ўсклікнулі дамы .

  Кандат”ер прыкусіў губу . Тонкая шпілька абразы  калолася  ў вясёлых словах правіцеля

Фларэнцыі . Лічылася , што наёмныя рыцары-кандат”еры , ідучы на вайсковую службу ў

гарады і камуны , дамаўляюцца са сваімі калегамі-праціўнікамі  і наўмысна зацягваюць

усе войны , каб даўжэй карміцца ў багатых гаспадароў .

  Кандат”ер пакрыўдзіўся , але змоўчыў . Пазіраючы цёмнымі спакойнымі вачыма знізу

ўгору на Медзічы ён  падумаў : “ Сваёю пікай я б з аднаго пыру праткнуў гэтыя вузенькія

грудзі  . Толькі б ножкі дрыгаліся , як жабечыя лапкі “ .

  Волю гневу Алані даў , калі вярнуўся  ад сабору Санта – Марыя дэль Ф”ёрэ ў сваю

рэзідэнцыю , якая знаходзілася ў вялізным памяшканні надбрамнай вежы  Сан П”етра.

Непадалёк ад гэтай брамы жыў калісьці сам Дантэ . Для аховы ўсіх такіх фларэнційскіх

брамаў наёмныя рыцары аб”ядналіся ў Вежавае брацтва .

  У напечаных лютым ліпеньскім сонцам даспехах кандат”ер цяжка плюхнуўся на шырокі

і доўгі фландрскай работы пуф , крыкнуў :

- Хасан !

  Адразу ж  з нішы прарэзанай у каменнай пацямнелай ад часу сцяне жвава выбег хлапчук

гадоў дзесяці . На чорным твары ярка ззялі белыя зубы , чорныя валасы былі ў

дробненькіх завітках .

- Да голага цела , - загадаў Алані і , даючы спачын натомленаму разагрэтаму  целу ,



адваліўся шырокай спіною назад , выцягнуў ногі . Хлапчук звычнымі хуткімі рухамі зняў

з кандат”ера шалом , металічныя і скураныя латы , кальчужную кашулю . Потым разуў

рыцара , выцер мяккім халодным ручніком ягоную спацелую спіну , на якой змяіліся сіне-

чырвоныя рубцы ад ранаў .

- Нясі віно , - ужо больш лагодным голасам сказаў Алані .

  Хасан ірвануўся па вузкай лесвіцы ўніз у вінны паграбок . Было чутно ,  як ляпаюць  па

каменных ступенях маленькія босыя ногі  , хуценька-хуценька . Кандат”ер пазіраў у

высокую столь , усміхаўся нейкім сваім думкам , а , можа , падлічваў што можна будзе

купіць за падараваныя Медзічы 500 залатых фларынаў .

  Чарнатвары служка ўжо бег знізу . Вось паказалася галава , вось вытыркнулася тонкая

худзенькая рука з паўнюткім гліняным  карычневым збанам . Задыханы Хасан ускочыў у

кандат”ерскую залу і раптам з роспачна-спалоханым крыкам упаў , спатыкнуўшыся на

роўным месцы . Чырвонае фалернскае  віно порсткім ручаём шуганула са збану на

падлогу .

Парожні збан , ціха ,  як бы здзекліва пазвоньваючы , пакаціўся ў напрамку да пуфа , на

якім поўляжаў Алані . Той разявіў ад нечаканасці і гневу рот  , цяжка хапаў чырвонымі

тоўстымі  вуснамі паветра .

- Вырадак ! Лівійская саранча ! – зароў нарэшце кандат”ер , ускочыўшы на ногі , - Ды я

цябе зараз ...

Ён пашукаў позіркам  тое , чым можна б было неадкладна расплюшчыць , раздавіць ,

знішчыць Хасана . Вочы ,  як чорныя  жукі , драпежна выкочваліся з вачніцаў . Хасан тым

часам упаў тварам уніз на падлогу , пакорліва чакаў лютую кару . Вузенькія плечы

трымцелі , калаціліся ад  жаху .

- Устань , нікчэмнік ! – тупнуў цяжкой нагою кандат”ер , - Нясі мне аркебузу !

  Хасан стрымгалоў кінуўся да сцяны  ўсцяж завешанай самай разнастайнай зброяй ,

схапіў з крука  агняпальную аркебузу , падАў яе грознаму рыцару .

  Астуджваючы ўскіпелы гнеў , Алані пакруціў у руках прыгожую хвацка скляпаную

зброю , пагладзіў яе , нават пахукаў на яе , сказаў амаль спакойным голасам :

- Вазьмі з падлогі збан . Ідзі вунь да той сцяны . Спыніся . Пастаў збан сабе на

галаву. Добра . Зараз я буду вучыць цябе  не спатыкацца на роўным месцы .

  Малы Хасан , выканаў усе загады , стаяў ля сцяны , прытрымліваючы збан на галаве ,  і

як зачараваны глядзеў на аркебузу . Яна здавалася зусім нястрашнай . Яшчэ сёння ён так

марыў навучыцца страляць з яе . Таямнічы агонь , што вылётваў з самай сярэдзіны

доўгага жалезнага кійка ,  забіваў людзей , палохаў коней . Сіньёр Ларэнца таму й такі

магутны , бо валодае цудоўнай аркебузай .



  Кандат”ер тым часам не спяшаючыся  займаўся аркебузай  і ўсім дапаможным

начыннем. Для таго , каб прыцэліцца і  стрэліць з яе , неабходна выставіць сошку. На

плечавым рамяні стралок-аркебузер носіць  адзінаццаць драўляных трубак з зарадамі

пораху ( па трубцы на кожны зарад ) , парахавы рог для насыпання запальнага пораху і

торбу з кулямі . Цяжкая аркебуза б”е , дасягае мэты на 200 – 250 крокаў . Да Хасана было

крокаў дваццаць . Вось Алані , пільна , як удаў на птушачку , пазіраючы на яго , пачаў

павольна выцягваць драўляную трубку з порахам ...

  І ў гэты самы міг на лесвіцы загрымелі рашучыя ўпэўненыя крокі , і высокі станісты

юнак гадоў дваццаці – дваццаці двух з”явіўся ў рэзідэнцыі кандат”ера .У яго былі сінія

( не італійскія ) вочы , доўгія светларусыя валасы , перахопленыя на загарэлым ілбе

чырвоным скураным раменьчыкам . На баку на скураным пасе вісела шпага ў абсыпаных

срэбнымі бліскучымі гарошынкамі похвах .

  Малады незнаёмец з годнасцю схіліў перад Алані галаву , сказаў :

- Маё глыбокае шанаванне месэру  кандат”еру .

  Алані раздражнёна зірнуў на яго . Яму не падабалася  ,  калі яму перашкаджалі рабіць

задуманую справу . Вось гэты прыгожы малады жарэбчык  прыбег , вядома  ж , не да

часу. Заблыталася ў тоўстых пальцах парахавая трубачка . Кандат”ер сярдзіта шпурнуў яе

сабе пад ногі . Хасан жа ўсё стаяў каля сцяны са збанам на галаве .

- Слухаю месэра , - выдыхнуў Алані , рэзка перасмыкнуўшы губамі , нібы ў яго

смажыла ў роце .

  Юнак яшчэ раз галантна пакланіўся :

 - Марцін Жабыка - Жэмба . Учора на плошчы каля Сіньёрыі  я слухаў вашага

барабаншчыка . Вы , месэр , набіраеце людзей у фларэнтыйскую баталію  . Яшчэ я чуў ,

што Папа Мікалай Пяты хоча паслаць хрысціянскае войска ў Канстанцінопаль , які

абклалі туркі . З найвялікшай радасцю я і мае сябры  гатовы аддаць сябе і сваю зброю пад

вашу мужную рыцарскую руку , каб ісці бараніць Канстанцінопаль .

  Ён выхапіў з похваў шпагу і адсалютаваў ёю кандат”еру . Таму яўна спадабалася  такая

юначая гарачнасць . Велічна , “па-цэзарску” , ускінуў кандат”ер угору правую руку ,

спыніў госцева красамоўства пытаннем :

- Адкуль ты , адважны рыцар ? Фларэнтыец ?

Марцін Жабыка-Жэмба адмоўна пахітаў галавою .

- Рымлянін або швейцарац ?

  Зноў тое ж хітанне .

- Бургундзец ?



  Бачачы , што Марцін у трэці раз збіраецца даць адмоўны адказ , стары кандат”ер зароў ,

як паранены ў вока мядзведзь з германскага лесу :

- Дык адкуль ты нарэшце , мурэна цябе грызі ?!

- Я – ліцвін , - адказаў Марцін Жабыка-Жэмба , - І ўсе людзі мае , а іх дзесяць чалавек ,

ліцвіны . Сярод нас трое шляхціцаў . Астатнія , сямёра , пахолкі , зброяносцы . Краіна

наша – Вялікае Княства Літоўскае , што на мяжы з Масковіяй і Дзікай Татарыяй .

- Ды хоць з Месяцу ты прыляці , абы быў рыцар і хрысціянін , - усклікнуў Алані ,- А

што  ты рыцар , добры рыцар , адразу відно .

  Марцін злёгку пачырванеў ад пахвалы ( а каму шкодзіла пахвала ? ) , сказаў :

- Мы , Жабыкі – Жэмбы , шляхецкага роду Жаба , гербу  “ Касцеша “ , спрадвеку былі

рыцарамі і хрысціянамі грэцкай  усходняй веры .  Ці ж бярэце вы , месэр кандат”ер , мяне

і маіх людзей у фларэнтыйскую баталію?

  Алані адступіў на колькі крокаў ад юнака , змерыў яго , нібы войскага залатаванага каня,

уважлівым позіркам ад галавы да пятаў , пацмокаў языком , чамусьці ўздыхнуў . Ад

гэтага цяжкога   ўздыхання Марцін напружыўся ўсім целам . Падалося , што кандат”ер не

хоча браць яго . Але думкі ў Алані беглі зусім у іншым накірунку .

- А ці цвёрдае сэрца маеш , рыцар ? – з суровасцю ў голасе спытаў кандат”ер .

  Марцін уважліва глядзеў на яго , не разумеў .

-    Бяры аркебузу і здымі збан з галавы ў гэтага нягодніка , - загадаў Алані . Хасан ,

пачуўшы такія словы , застагнаў , як малады баранчык пад вострым нажом . Тонкія

каленькі ягоныя і парожні карычневы збан на галаве закалаціліся . Ён умольна пазіраў на

Марціна .

  Жабыка-Жэмба , не кажучы ні слова , узяў аркебузу , паклаў яе на сошку . Потым

хуткімі ўпэўненымі рухамі вЫсыпаў порах з парахавой трубкі ў парахавы рог , адтуль у

ствол , шомпалам затоўк паверх пораху папяровы пыж , апусціў  у ствол свінцовую

цяжкую кулю. Збоку да ствала была прымацавана серпенціна , у якой памяшчаўся

вераўчаны кнот прамочаны салетрай . Марцін якое імгненне нацэльваўся , націснуў

курок. Іскра кінулася з кнотавага замкА ў порах , і грымнуў стрэл , ад якога збан на галаве

ў Хасана разляцеўся на звонкі друз . Сам Хасан з роспачным крыкам пляснуўся на

падлогу , але адразу ж  ускочыў на ногі . Марцін з усмешкаю падыйшоў да яго , пагладзіў

па галаве , сказаў :

- Цэлая . Доўга жыць будзеш .

  Кандат”ер задаволена хмыкнуў . Было відно , што яму спадабаўся малады  Жабыка-

Жэмба . Не любіў Алані дробны целам і духам народ , які , хочаш не хочаш ,



сустракаецца на кожным кроку . Гэты ж малойчык не з такіх  , што сямёра  аднаго пеўня

душаць .

-  Што ж , такія рыцары мне даспадобы , - прамовіў кандат”ер , - Калі й твае сябрукі такія

хваты , і іх вядзі  заўтра сюды . І зброяносцаў вядзі з сабою . Усім будзе справа і хлеб .

Багатая цётка Фларэнцыя знойдзе залатых фларынаў для вас .

  Тут ён азірнуўся на Хасана :

 -   А ты , чортава хлапчанё , усё яшчэ ціснешся да сцяны ? Ану жывей у паграбок і цягні

адтуль збан , не , два збаны фалернскага ! І сыр давай , і вінаград , і смажанае гусінае

крылца !

  Яны , кандат”ер і Марцін , селі за нізенькі  мармуровы столік . Хасан , бесперапынна

снуючы ўніз-уверх , хутка заставіў яго пітвом і прысмакамі , прынёс два бліскучыя

срэбныя кубкі . Пацякло духмянае віно . Два суразмоўнікі , і стары , і малады , былі

шчырымі прыхільнікамі Бахуса , і неўзабаве думкі іхнія ўзляцелі да самых нябёсаў і

расцякліся па ўсёй зямлі , бо недарэмна кажуць , што хмель вызваляе нас ад пачуцця

часу, што піць віно – падарожнічаць у глыбіню ўласнай душы .  Пілі за Фларэнцыю і

ейнага правіцеля Казіма Медзічы , за Папу Рымскага Мікалая Пятага , вялікага мецэната ,

аматара каліграфічнага пісьма і вытанчана-прыгожых кнігадрукаў , за Вялікае Княства

Літоўскае , за прыгожых жанчын ( двойчы ) ... Піць , шаноўнае спадарства , можна за ўсё ,

ці амаль за ўсё , абы хапала добрага віна .

  Нарэшце Марцін Жабыка-Жэмба ўзняўся з паўнюткім кубкам у руках , прачулена

сказаў:

-     Дзякуй  вам , хрысціяннейшы рыцар месэр кандат”ер , за тое , што дазваляеце мне і

маім сябрам стаць пад свяшчэнны сцяг Фларэнцыі , стаць пад вашую  руку . Мы , ліцвіны,

умеем ваяваць . Жывучы на ўсходзе Еўропы , мы ні на імгненне не выпускаем з рукі меч ,

бо ўсё новыя і новыя орды накочваюцца на нас з неабсяжных лясоў і пустыняў . Мае

бацькі згарэлі ў сваім старадаўнім палацы , што стаяў над цудоўнай ракою Дняпро . Я –

сірата . У той страшны дзень , калі дагараў наш палац , калі надворная чэлядзь выкопвала

з гарачага прысаку абсмаленыя костачкі самых дарагіх мне людзей , калі палалі суседнія

сядзібы і вёскі і адусюль чуўся дзікі жаночы лямант і дзіцячы плач , я ўзяў меч і на

баявым мячы , стоячы над прахам , даў клятву айцу нашаму нябеснаму Хрысту , што да

скону свайго , да астатняга свайго ўздыху буду бараніць ад крывавых псоў сваю

знявечаную хрысціянскую Радзіму . Сіла ў мяне была , наследныя грошы даў мне мой

дзядзька , сякія-такія пенязі  я знайшоў у гаршэчку схаваным бАцькам маім на

дняпроўскай строме . Не было ў мяне навукі , якая чалавеку вочы на свет божы адчыняе .

І я паехаў у Фларэнцыю , ва універсітэт .



   Увесь гэты час кандат”ер Алані ўважліва слухаў Марціна . Сядзеў з кубкам у руках ,

сурова насунуўшы на вочы свае тоўстыя чорныя бровы . Даўно не расслабляў ён жалезны

вузел сваёй душы . З падначаленымі быць панібратам не выпадала , з фларэнтыйскімі

разумнікамі , усімі гэтымі філосафамі , мастакамі , паэтамі , якіх дужа шанаваў правіцель

Медзічы , ягоныя сцежкі амаль не перасякаліся . Ды вось Бог паслаў гэтага дзіўнага

ліцвіна . І ліцвін гэты ( цуд дый толькі ! ) прамаўляў на чысцейшай святой латыні .

Быццам нарадзіўся і пачаў ссаць матчына малако непадалёк ад  Капіталійскай выспы ў

Рыме . Такую мову кандат”ер чуў хіба толькі з вуснаў фларэнтыйскага гуманіста Нікало

Нікалі падчас сустрэчы гуманіста з правіцелем Казіма Медзічы . Загарадны дом  Нікалі

быў напоўнены безліччу  бронзавых , срэбных і залатых медалёў , мармуровых бюстаў .

Ён насіў старадаўнюю тогу , мог цэлымі днямі размаўляць на мове Цыцэрона . Ён

сумаваў па мінуўшчыне і горка , па-дзіцячы , заплакаў убачыўшы пазелянелую  статую

Пасейдона , якую мора выкінула са сваіх таямнічых глыбіняў на бераг . Было яму тады

балюча і салодка .

    Алані раптам зрабілася сорамна за сваю фларэнтыйскую “ vulgare “ . А Жабыка-Жэмба,

захапіўшыся , казаў між тым далей :

-   Тут , у  Фларэнцыі , мне пашчасціла сустрэць сваіх землякоў . Гэта былі дзеці  зацных

ліцвінскіх і  аўкштайцкіх  сем”яў . Між імі нямала разумных . Навучаючыся ў славутых

настаўнікаў ва універсітэце , дыхаючы гэтым незвычайным паветрам , блукаючы па

дарогах і сцежках гэтага краю , мы зразумелі , што наша дарагая Бацькаўшчына можа

ўратавацца ад знішчэння толькі святой Вуніяй з рымскай заходняй царквою . З Усходу

ідзе вялікая бяда . Туркі падступаюць да Канстанцінопалю . Як у далёкай даўніне гаварыў

пра нашэсце манголаў імператар Фрыдрых Другі “ Ужо сякера ляжыць каля дрэва ... “ .

Вось чаму мы , Усход і Захад , павінны аб”яднацца . І мы аб”ядналіся ! Светлай памяці

Папа Яўген Чацвёрты на Саборы , які пачаўся 8 студзеня 1438 году ў горадзе Ферары , а

праз год быў перанесены ў вашу , месэр кандат”ер , дастаслаўную Фларэнцыю , аб”явіў

Вунію . Яе потым не прызналі маскавіты ( хоць іхні мітрапаліт Ісідор падпісаў Вунію ) і

канстанцінопальскія кнігачэі , што сказалі “ Лепш турэцкі цюрбан , чым рымская ціяра “ ,

і ў 1443 годзе ў Ерузалеме адлучылі ад царквы вуніятаў і вуніяцкага Патрыярха Рыгора

Маму . Але мы , сыны Вялікага Княства Літоўскага , прызналі яе . За Вунію !

   Ён высока ўзняў кубак з віном . Ап”янелы грузны кандат”ер ускочыў са свайго месца ,як

па зыку баявой трубы , таксама ўсклікнуў :

- За Вунію !

  Кубкі звонка рэзка сутыкнуліся , нібы шпагі ў час атакі .



  Потым выйшлі ў цяністы ўтульны дворык  , і кандат”ер загадаў Хасану паклікаць

музыкаў, што граюць  на віёлах  , арфах і  лютнях ,  і маладых танцорак . Вельмі хутка

дворык запоўніўся прыгожымі смуглымі сіньярытамі . Пяшчотна і звабліва зазвінелі

струны . Паплылі ў танцы прыгажуні , якія нібы сыйшлі са старадаўніх яркіх фрэсак .

Іхні грацыёзны рух , іхні сарамлівы позірк абяцаў мужчынскаму сэрцу незямную радасць,

чорныя вочы ззялі , як абмытыя цёплым дажджом салодкія вішні ў садах над

шумнаводнай фларэнтыйскай ракой Арна .

  Марцін , шырока раскінуўшы рукі , быццам жадаючы абняць усіх гэтых чароўных

багіняў , шчыра  аддаўся імкліваму танцу , як спрадвеку аддаюцца яму ліцвіны . Кожная

ягоная жылка , кожная костачка трапяталі , былі да краёў напоўнены  вірлівым іскрыстым

агнём . Потым ён пачаў цалаваць танцорак у шчокі , у вусны . І яны з усёй маладой

ненасытнай жарсцю адказвалі яму на пацалункі . Ён адчуў як звонка напружынілася

ягоная плоць , як хутчэй пачало біцца сэрца і дыхнула ў грудзі і вочы мяккім ні з чым

непараўнальным цяплом ...

- Мяне завуць Філамена , - прашаптала , прыціснуўшыся да шырокіх Марцінавых

грудзей адна з танцорак , - Ты мне падабаешся , рыцар . Калі жадаеш , я буду чакаць цябе

каля таверны “ Вясёлы  легіянер “ . Гэта за  Понтэ Векіё .

  Яна прызыўна ўсміхнулася яму , нырнула , як  залатая яшчарка , у натоўп . Наўкол

спявалі віёлы і лютні , кружыліся ў хуткім танцы разагрэтыя віном і каханнем людзі .

Марцін адчуваў сябе на самай вяршыні шчасця . Хацелася подзвігаў. Хацелася схіліць

калені перад Дамаю сэрца . Ён пачаў церабіцца праз натоўп .

  Раптам цяжкая рука лягла яму на плячо . Кандат”ер Алані , суровы і цвярозы , стаяў

перад ім .

- Ці не за авечачкай збіраешся бегчы , воўк ? – насмешліва спытаўся ён  , - Іх шмат , а

ты,  воўк , адзін . І ў авечачак ёсць сярдзітыя  пастухі з доўгімі жалезнымі кіямі . Нават я

не здолею цябе абараніць .

  Марцін паспрабаваў вызваліць плячук ад гнятлівай рукі , але Алані схапіў-тузануў яго за

каршэнь , злосна выдыхнуў :

- Яшчэ ніхто не сыходзіў адсюль , не даслухаўшы мяне да канца . Ты напрасіўся

служыць Фларэнцыі і мне . Так? Я ўзяў цябе . Заўтра , толькі ўзыдзе сонца , ты павінен

быць у поўнай рыцарскай амуніцыі на баявым кані каля гэтай вежы . З  сабой ты

абавязаны прывесці зброяносца і чатырох  аркебузераў , таксама конных . Харчам і

фуражом для коней , зброяй і даспехамі вы павінны забяспечваць сябе самі . Фларэнцыя

ж гарантуе ўсім вам славу і залатыя фларэны за пралітую кроў .  А зараз , калі хочаш ,

гуляй . Але , глядзі, не прагуляй сваю галаву, рыцар .



  Крывая ўсмешка разрэзала кандат”ераў твар . Ён злёгку адпіхнуў ад сябе Жабыку-

Жэмбу  і , як мядзведзь праз маліннік , пайшоў-падзёрся праз музыкаў і танцорак  да

ўваходу ў надбрамную вежу , дзе яго ўжо чакаў верны Хасан . Была ў Алані  невялічкая

слабасць – перад сном ён любіў пачытаць рукапісную паэму Франка Сакеці “ Бітва юных

прыгажуняў з бабулямі “ .

  Збянтэжаны Марцін застыў на месцы , нібы спатыкнуўшыся . Нечаканая суровасць у

позірку кандат”ера , злы голас злёгку ацверазілі маладога ліцвіна . Але ён быў не з тых ,

што ходзяць па адной маснічыне . Выбавіўшыся са шчыльных абдымкаў яркакаляровага

вясёлага карагоду , ён азірнуўся па баках , крыкнуў :

- Сцяпан !

  Адразу ж  падбег ягоны зброяносец , юнак гадоў васемнаццаці ў цёмным доўгім

плашчы. На галаве ў яго стаўбуном сядзеў сіні берэт з пяром белай чаплі . На левым

сцягне , пад плашчом , пукаціўся меч . Звалі юнака  Сцяпан Ляпа . Быў ён з беззямельнай

збяднелай шляхты з-пад Воршы . Бацька памёр у вялікай нэндзы , пакінуўшы свайму

адзінаму сыну неаплатныя даўгі суседзям Жабыкам-Жэмбам . Яны , багатыя суседзі , і

ўзялі Сцяпана на свой двор да свайго сына Марціна ці то служкам- зброяносцам , ці то

сябруком па гульнях , часам даволі рызыкоўных . Разам ездзілі Марцін са Сцяпанам у

Вільню , у Трокі . Разам патрапілі на вучобу ў Фларэнцыю ва універсітэт ,  дзе

штудзіравалі “ septem artes liberales “ ( сем вольных навукаў  ) і праз два гады атрымалі

ступень бакалаўраў . Але на далейшую вучобу не хапіла грошай , ды й жыццё павяло

нечаканымі сцежкамі .

- Я тут , - сказаў Сцяпан Ляпа і стаў ззаду Марціна , намацваючы  пад плашчом

дзяржальна мяча .

  Яны пайшлі па шумлівай перадвечаровай Фларэнцыі  , кіруючыся на велічны

васьмігранны  купал сабора Санта-Марыя дэль Ф”ёрэ , мінавалі шырокі Стары мост –

Понтэ Векіё – праз хвалістую  раку Арна . Як зачараваныя глядзелі яны на цудоўныя

палацы , вежы , дамы ... Усюды зіхоткім перламутравым бляскам ззялі адмыслова

выштукаваныя ўпрыгажэнні з пукатай паліванай тэракоты . З нішаў палацаў пазіралі на іх

нябеснавокія  лікі мармуровых мадонаў . У маленькіх утульных крамках-майстэрнях ,

што ланцугом мясціліся на Понтэ-Векіё , весела працавалі золатакавалі , разьбяры па

камені і дрэве , мастакі-жывапісцы , ткачы ...

  Вось і таверна “ Вясёлы легіянер”. Нізкі , без вокнаў , будыначак , на дзвярах якога

вісяць шчыт і алебарда . Высокі гонкі кіпарыс , дрэва смутку , задуменна пазірае ў

блакітнае неба . Знутры таверны даносіцца несупынны гуд мужчынскіх галасоў .

Азірнуліся – нікога навокал .



  Сцяпан здзіўлена сказаў :

- Адкуль у горадзе ўзяцца арлу ? Паглядзі , пан Марцін . Вунь на самым версе кіпарыса

сядзіць  нейкі дзіўны арол . Ён пазірае на нас .

  Жабыка-Жэмба ўзвёў вочы ўгору . Буйная шыракакрылая дзюбатая птушка глядзела ва

ўпор і  нібы свідравала душу . Мароз (  у спякотны надвячорак ! ) прабег па скуры . І ў

гэты самы час з таверны хуценька выйшла Філамена , загорнутая ў доўгую ядвабную

намітку . Яна звабліва ўсміхалася , зазыўна махала рукою – ідзіце сюды . Марцін , а за ім

Сцяпан Ляпа , смела накіраваліся да яе , але яна ўладным жэстам смуглай рукі спыніла

Ляпу . Пайшоў адзін Марцін . Толькі ён павярнуў за рог будыніны , як на яго накінуліся

чацвёра чалавек у глухіх чорных масках . Адзін рэзка крутнуў Марціну шыю , заціснуў

рот потнай шырокай даланёй , двое павіслі на руках , а чацвёрты ўдарыў нагой пад дых .

Гэта было так нечакана , так імгненна , што Жабыка-Жэмба толькі ціха войкнуў і , як

мяшок з травой , асеў пад кіпарысам . У вачах заскакалі , закруціліся яркачырвоныя

бліскаўкі .

- Пан Марцін ! – гукнуў тым часам Сцяпан Ляпа . Яго насцярожыла цішыня . Ён

выхапіў з  похваў меч , у адзін скок апынуўся каля кіпарысу і , убачыўшы ўсё , уваткнуў

меч у спіну адному з налётчыкаў . Той заверашчаў , пакаціўся клубком . З рассечыны ў

спіне пырскнуў гарачы струмень крыві .

  І тут Сцяпан краем вока заўважыў  пакарэжаны лютай  нянавісцю прыгожы твар

Філамены . З-пад наміткі танцорка выкінула маленькі металічны шарык , на ляту

спаймала яго правай рукою . Шарык звонка шчоўкнуў-хруснуў і , растапырыўшы ва ўсе

бакі  бліскучыя найвастрэйшыя іголкі , уздзеўся ёй на пальцы . Філамена з хрыплым

стогнам ірванулася да зброяносца , хвастанула яму па шчацэ іголкамі . Яна была

падобнаю на дзікую  лясную  рысь .

- Прэч , гадаўка ! – крыкнуў Ляпа і цяжка ўдарыў мячом . Але яна вывернулася  з-пад

смертаноснага  ляза , як саломінка , як пушынка . Адляцела ,  адбегла , глядзела на

Сцяпана ,гнеўна ашчэрыўшы снежнабелыя зубы .

  Ляпа  сцёр , скінуў з твару кроў , ды яна , буйнымі кроплямі , зноў выступала на шчацэ ,

як рудая балотная вада з-пад снегу . Трэба было ратаваць Марціна . Ён , Сцяпан , ніколі

не баяўся пераступіць тую рысу , за якою – смерць . Ён і зараз імгненна рынуўся ў бой .

Трое налётчыкаў ( чацвёрты ўжо канаў , сплыўшы крывёю ) развярнуліся тварамі да яго ,

паўкругам пайшлі яму насустрач . У іх у руках былі кароценькія шпагі , і гэта

ўраўнаважвала шанец паядынку . Першы з іх , каржакаваты , тлустагруды , калоў і калоў

шпагай , але не змог зачапіць жывое цела . Ляпа вельмі хутка  зваліў яго рэзкім



падсечным ударам мяча . Той упаў галавою ўперад , затузаўся на зямлі , упіваўся ў яе

пальцамі .

  Налётчыкаў у чорных масках засталося двое , ды яны ўпарта , як быкі на карыдзе , ішлі

ўперад .

- У яго ў руках сапраўдны дурындартэ  , - маючы на ўвазе Сцяпанаў меч ,  сказаў адзін

з іх  другому , не спускаючы з Ляпы жорсткіх насцярожаных вачэй .Набліжалася

крывавая развязка , і Ляпа мог спусціць дух . Але ў гэты самы момант Марцін Жабыка-

Жэмба прутка ўскочыў на ногі , зрабіў выпад шпагаю , закрычаў :

- Далоў маскі , псяюхі !

  Яны рэзка развярнуліся . І гэта было іхнім кананнем . Бліжэйшага ад сябе Марцін

наводліў хвастануў шпагаю па твары , кончыкам  шпагі здзёр ягоную маску . З-пад яе

вывалілася , рассЫпалася па плячах цэлая капа светларудых валасоў . Руды налётчык ,

гігікнуўшы , скокнуў уперад і напароўся на шпагу . Жабыка-Жэмба праткнуў яго , як

грыб-порхаўку .

  Апошняга з незнаёмцаў Сцяпан Ляпа маланкавымі ўзмахамі мяча прымусіў адступаць ,

прыціснуў да сцяны таверны і там распластаваў . Увесь гэты час Філамена , па-звярынаму

завываючы , падахвочваючы налётчыкаў , кружылася наўкол і ўсё шчоўкала і шчоўкала

сваім вострадзюбым жахлівым шарыкам .

- Гэтая прыгожая ведзьма надта ж  любіць чалавечую кроў , - змрочна сказаў Ляпа ,

асцярожна мацаючы драпіны на сваёй шчацэ .

  Марцін жа быў у больш лагодным настроі . Старанна выцер клінок шпагі  пальчаткай ,

якую ўзяў у аднога з забітых , выкінуў пальчатку , усадзіў шпагу ў похвы . Відно было ,

што такія няспешныя рухі прыносяць яму вялікае задавальненне , супакойваюць шал

крыві . Потым павярнуўся ўбок Філамены , прыцмокнуў языком , нібы здзівіўшыся :

- І ты , прыгажунька , тут ? А-я-яй . Дрэнна гасцей сустракаеш . Не тым віном частуеш .

Прыгожая жанчына , якая не ўмее сябе паводзіць , падобная на свінню з залатым колцам

у носе . Так сказаў вялікі Саламон . Падыйдзі , Сцяпан , паглядзі ці ёсць у яе колца ў носе.

  Сцяпан Ляпа сярдзіта хмыкнуў , плюнуў , а Жабыка-Жэмба схапіўся за жывот ,

зарагатаў. Усцешна яму было , весела . Пэўна , так пачувае сябе чалавек , калі чорная

страла смерці , абмінуўшы яго , свісне каля самай скроні .

- Пойдзем у таверну віно піць , - сказаў ён Сцяпану .

- Рана смяешся ! – крыкнула раптам Філамена .

  І тут з таверны выбегла яшчэ  з дзесятак малайцоў у чорных масках і са шпагамі .

- Дрэнь справа , - пазмрачнеў Марцін , - Хацеў бы я зараз быць вось гэтым кіпарысам ,



дрэвам . Нехта , Сцяпане , дужа хоча пазнаёміцца з намі . Успомні ж як узімку за лісой па

полі бегаў . Бяжы адсюль . Хутчэй бяжы да кандат”ера , а потым да Зосі Еўрапейкі .  Хай

дапамагаюць нам . А мая шпага і мая галава са мною .

  Сцяпана не трэба было ўгаворваць . Ён ламануў ад таверны , аж пяткі закурэлі . Толькі

маладыя ліцвіны , налаўчыўшыся на лясных ловах і падчас бясконцых сечаў ,  бегаюць

так хутка .

  І ў гэты самы міг  рэзка ірвануўся з кіпарысу , імкліва паляцеў над вечаровымі вуліцамі

Фларэнцыі , над чырвонай грабеньчатай  дахоўкай будынкаў , над бліскуча-блакітнай

стужкай  затуманенага Арна таямнічы суровы арол .

І І

- Ты – Палемон ? – глуха данеслася з цёмначырвонага змроку , з недасяжнай страшнай

глыбіні ,  у якой плавалі , круціліся , успыхвалі і адразу ж тухлі найдрабнейшыя зорачкі-

макулінкі . Яны былі падобныя на пылінкі , што з”яўляюцца быццам ніадкуль , калі ў

зацемнены пакой раптоўна ўрываецца яркі сонечны прамень . Здавалася , цячэ

несупынная злавесная рака , якая не мае ні канца , ні пачатку .

- Ты – Палемон ?

  Што за голас , голас-цвік ? Ён драпае , раніць душу , не дае супакою . Цела ж быццам

пракінулі  праз цяжкія каменныя жорны .

  Марцін Жабыка-Жэмба пакутліва расплюшчыў вочы , просячы Бога не даць убачыць

тое, што ўбачыў Дантэ Аліг”еры . Так , гэта было не пекла і не чысцец . Але ж гэта ні на

кропельку не было падобна ні на вясёлую шумную таверну , ні на будуар прыгожанькай

сіньярыты . І з вуснаў нашага героя вырвалася класічнае запытанне :

- Дзе  я ?

- Ты – Палемон ? – зноў паляцела яму насустрач . Адно і тое ж пытанне , пытанне-

кропля  дзяўбло і дзяўбло чэрап .

- Дзе  я ? – вёў сваё Марцін .

- Там , дзе й совы не кугукаюць , - адказалі яму .

  І ён , уздрыгнуўшы , зразумеў , што знаходзіцца ў інквізітарскім падзямеллі . Чуў пра

такое , ведаў пра такое , але з уласнай душою і ўласным целам апынуўся тут упершыню .

Далёка ж і глыбока завялі яго вясёлыя сцяжынкі . Нездарма кажуць – турма , як магіла ,

адчынена для ўсіх . Марцін цяжка ўздыхнуў . Ён пашкроб бы сабе патыліцу , але не змог

паварухнуць рукамі , бо яны былі моцна прыкручаны да падлакотнікаў грубага каменнага

крэсла , на якім ён сядзеў .



  Гэта быў невялічкі слабаасветлены пакой з нізкай пухірыстай ад  залішняй вільгаці

столлю . Два вузкія бледныя вакны квола ззялі ў паўзмроку . Насупраць Жабыкі-Жэмбы

за доўгім сталом на шырокай лаве сядзелі інквізітары ў падпяразаных вяроўкамі

карычневых і белых сутанах , з маленькімі шапкамі на галовах . Тут жа знаходзіўся

натарыус з вялізным гросбухам , з асадкаю ў руцэ .

-    Бог  злавіў для нас яшчэ адну лісіцу , - шапнуў крайні злева інквізітар таму , хто сядзеў

пасярэдзіне . Лісіцамі называлі ерэтыкоў . Марцін гэта ведаў , і сэрца зайшлося сумам . Ці

ўдасца зноўку пабачыць сонечнае святло ? Ён з дрогкасцю ў целе глядзеў на суровыя

пергаментныя твары тых , што маглі ўзяць у яго волю , сілу ды й  само жыццё .

- Хто ты і ці ёсць у цябе ворагі ? – ціхім бясстрасным голасам запытаўся  старэйшы

інквізітар .

-      Я – патомны шляхціц  Вялікага Княства Літоўскага Марцін Жабыка-Жэмба . Два гады

быў студыёзусам Фларэнтыйскага універсітэту . Атрымаў ступень бакалаўра права .

Цяпер паступіў на службу ў гарадскую баталію да кандат”ера Ларэнца Алані . Хутка мы

паплывем на дапамогу абкружанаму бязбожнымі туркамі Канстанцінопалю . Я , як

хрысціянін , люблю ўсіх людзей , бліжніх і далёкіх . Адзіны мой вораг – д”ябал  і , -

Марцін на імгненне прыпыніўся , - танцоўшчыца Філамена .

  Пачуўшы гэтае  імя , інквізітары перазірнуліся .

- Развяжыце яму рукі , - загадаў старэйшы .

  Адразу ж падбег служка трыбуналу ў чорным адзенні з глухім капюшонам на галаве ,

дзе былі прарэзаны адтуліны для вачэй і роту , вызваліў рукі . Марцін з палёгкаю

трасянуў імі . Падалося , што яшчэ крышку і зноў пачне ўсміхацца жыццё , і яго

выпусцяць са сваёй мярзотнай страшнай нары тыя , што любяць калупацца ў чужых

ранах.

- Ты – Палемон ? – хуценька спытаўся інквізітар і аж прыўзняўся са свайго месца ,

пільна-пільна пазіраючы проста ў вочы Марціну , - Ці верыш ты ў donatio Constantini -

Кастанцінаў дар ? Ці адзначаеш ты Свяшчэнны год ?  Кажы праўду .

  Як кропля з навальнічнай хмары , павісла звонкая трывожная цішыня .

- Я – патомны  шляхціц , - пачаў быў Жабыка-Жэмба .

- Не кладзі палец на кавадла ! – грукнуў кулаком па стале ( аж гросбух у натарыўса

падскочыў ) інквізітар , - Што табе вядома пра Ордэн святога Палемона ?! Хто твае

сябры-аднамыснікі ? Што вы замышляеце ? Якія новыя раны вы , павукі ў чорнай

павуціне , рыхтуеце нашаму святому Касцёлу ?

  Ён упрытык падбег да Марціна . Чулася ўзбуджанае перарывістае дыханне . Левае

брыво было шырэй і вышэй правага . Ён быў страшны сваёй напорыстасцю і жарсцю .



-   Святыя айцы , я не разумею пра што вы ў мяне пытаецеся . Скажыце штО я вам павінен

сказаць, – пакорліва прамовіў Жабэка-Жэмба, бо ведаў – з гэтымі хлопцамі нельга

жартаваць ,  а сам паныла падумаў: “ Капец мне будзе . Выцягнуць усе жылы . Дзе

кандат”ер і дзе Зося  Еўрапейка  ? Чаму не адшукалі мяне , не дапамаглі ? “ .

  Інквізітар раптам супакоіўся , павольна вярнуўся да стала , сеў на сваё месца . Падалося,

вогненная вулканічная лава ў адно імгненне астыла , ачахла ,  пакрылася цвёрдай

скарынкаю . Нават вочы ў яго памякчэлі , і аказалася , што яны не чорныя , а блакітныя ,

як неба . Усе , акрамя служкі трыбуналу і Марціна , узняліся са сваіх месцаў і моўчкі , як

начныя здані , выйшлі з пакою . “ Няўжо гэта не сон ? “ – думаў Марцін .

  Служка павёў яго па змрочных камяністых лёхах , пэўна , старых катакомбах . Часам ,

каб не разбіць аб камяні галаву , патрэбна было ісці сагнуўшыся ў крук . Пляма святла ад

тоўстай свечкі , якую нёс служка , бегла па сценах , быццам сонечны зайчык , нямы

сонечны зайчык . Далёка ззаду заставаліся ўсе зыкі жыцця .

  Жабыка-Жэмба апынуўся ў камеры , пяць крокаў у даўжыню , чатыры ў шырыню .

Амаль палову яе займалі нары , закіданыя  склычанай гнілой саломай . Мелася  цьмянае

круглае , як вока савы , вакенца . Некалькі вязняў, пэўна , пасля катаванняў , пластом

ляжалі на саломе . Адзін валяўся  проста на падлозе . Зарослы нячэсанай сівой барадой

лысы дзед , гадоў пад пяцьдзесят , сядзеў на нарах і старанна нешта перажоўваў . Якая

ежа магла перапасці яму ў гэтым падзямеллі ? Служка трыбуналу зірнуў на старога ,

сказаў :

- Asino che ha fame mangia d,ogni strame .

  “ Галодны асёл есць з любой падсцілкі “ – зразумеў ягоную італьянскую мову Марцін .

  Калі за служкам трыбуналу са скрыгам зачыніліся закратаваныя дзверы , Марцін

знясілена апусціўся на калені , пачаў горача  маліцца .

Ойча наш , які ёсць на небе ,

Свяціся імя тваё , прыдзі валадарства тваё .

Будзь воля твая , як на небе , так і на зямлі .

Хлеба  нашага  штодзённага  дай нам сёння ...

  Ён паглядзеў  на старога вязня , які  жаваў і жаваў , і , затрымцеўшы , здагадаўся , што

той есць салому . Салома была яму штодзённым хлебам . Няўжо і я , ганарлівы шляхціц ,

адважны рыцар , ператваруся тут у жывёліну ? І болей не пабачу белы свет , не пабачу

Зосю Квяцінскую ?  Ах , Зося-Зося . Прыгожая і вясёлая Зося . Зося Еўрапейка .

  Марцін кінуў на падлогу абярэмак саломы , сеў на яго ,  падпёр галаву рукамі .

Інквізітары пакуль што не чапаюць яго , загналі ў гэты катушок . Чуў ён ад дасведчаных

людзей , што даюць яны сваім ахвярам  тры дні і тры ночы на одум. Потым зноў вядуць



на допыт , чакаючы поўнага пакаяння і выкрыцця ўсіх магчымых і немагчымых

таямніцаў . Калі ж чалавек у сваёй святой  наіўнасці не ведае чаго ад яго патрабуюць  , не

можа прызнаць сваю віну ( была яна ці не была ) ,  чалавека аб”яўляюць “упартым”. І

тады дарога для яго адзіная – у камеру катаванняў . Там , у камеры , яму ў  апошні раз ( са

шчырымі слязамі шкадобы і спачування  на вачах ! ) прапануюць пакаяцца і рассакрэціць

тое , аб чым ён , магчыма , ніколі й не думаў , не меркаваў . Няшчасны той , чыё сумленне

і сэрца не кране цёплая інквізітарская  сляза  . Яго адразу ж распранаюць да голай скуры і

на стале перад ім няспешна ( чалавек жа  ў апошні міг , у апошні кавалачак міга можа

адумацца ) раскладваюць катавальныя прылады . Чаго там толькі няма ! Нажы , сярпы ,

малаткі для ператоўчвання касцей і жылаў, сякеры для адсякання рук і ног , шылы для

выколвання вачэй , вяроўкі , цвікі вялікія і маленькія , бізуны , калаўроты , каб свідраваць

чэрап , абцугі , каб з хрустам выдзіраць з роту жывыя зубы . А яшчэ там ёсць усясільная

вада і ўсясільны агонь . Небараку ўціскваюць у начоўкі  усцяж  утыканыя вострымі

цвікамі , звязваюць ногі , накрываюць мокрай анучкаю рот  і  нос і павольна-бясконца

льюць і льюць  на анучку ваду . Чалавек захлынаецца , а вада ўсё цячэ ... Пасля “мокрага”

катавання пачынаецца “гарачае “ . Закоўваюць ногі ў калодку , змазваюць падэшвы алеем

і паварочваюць да адкрытага полымя . Лопаецца скура ... Агаляюцца косткі ... А яшчэ ж

наперадзе чакае дыба .

  Марцін Жабыка-Жэмба трасянуў галавою , каб адагнаць ад сябе жахлівыя відзежы .

Адкуль яны даведаліся пра Палемона , пра Ордэн святога Палемона ? Значыцца нехта ,

пацучыная душа , выдаў . Хто ?  Хоць у інквізітараў тысячы віжоў  у Фларэнцыі , па ўсёй

Італіі і Еўропе , не маглі яны , быў перакананы Марцін , пралезці , прасачыцца ,

прасвідравацца ў Ордэн . Ні трэшчынкі не было ў непарушнай вежы  змацаванай клятваю

на крыві дзвюх соцень  маладых сяброў-аднамыснікаў . І ўсё-ткі здраднік знайшоўся. Хто

ён ?

  Вядома , я не камень , і я не вытрымаю катаванняў , пачну гаварыць , але патрэбна каб

словы мае прынеслі найменшую шкоду маім сябрам , Зосі . Зося ...  Што робіць зараз гэта

зеленавокая русавалосая дачка наддзвінскіх лясоў  ? Ці ведае яна што са мною ?

  Так думаў ліцвінскі шляхціц Марцін Жабыка-Жэмба , седзячы на бруднай запырсканай

крывёю падлозе інквізітарскай турмы горада Фларэнцыя . Насупраць яго , вышэй за  яго ,

на турэмных нарах сядзеў сівабароды змардаваны стары вязень , сядзеў нерухомы ,

згорблены , падобны на ссохлы куст , і , не спяшаючыся , жаваў салому – саломінка за

саломінкаю ...  Не , нездарма на браме Пекла напісана : “ Той , хто сюды ўвайшоў , пакінь

усе надзеі “ .



  А ў гэты ж самы час на зялёным лужку вілы Санта Борджыя , што не адно стагоддзе

стаіць-шыкуецца на стромым беразе ракі Арна за некалькі стадыяў на ўсход ад

Фларэнцыі , вельмі прыгожыя дзяўчаты і юнакі вадзілі карагод – ішлі фарандолаю ,

ланцужком , апусціўшы долу рукі , трымаючы ў іх яркія хусцінкі , кучаравыя галінкі

дрэў, букеты кветак . Усё было надзвычай вытанчана і грацыёзна . Гучала пяшчотная

віёла . Чарнабароды  музыка адбіваў такт на двух барабанчыках , што віселі на спіне ў

хлапчука . Наўкол лужка пышна вілася вінаградная лаза . Пасвіліся мядзяна-залатыя

пчолы на бухматых галоўках белай канюшыны . Каралева балю , найяснейшая сіньёра ,

сядзела ў высокім са срэбнымі каронамі крэсле і трымала ў руках вянок , каб

узнагародзіць ім пераможцу . Каля ейных ног сядзеў  маленькі  вішнёвай масці сабачка з

вялізным бантом на шыі . Гэта было цёплае і прыгожае жыццё . Гэта быў напамін аб раі ,

які калісьці квітнеў наўсцяж па ўсёй зямлі . Тады была глыбознаю і чыстаю вада ,

высокім крышталёвым неба , а чалавек з даверлівай дзіцячай усмешкай на твары толькі

пачынаў класці адбіткі сваіх слядоў на траве , на пяску , сябраваў са звярамі , птушкамі і

дрэвамі . Ім усім , і цудоўнай каралеве балю , і музыкам , і дзяўчатам і юнакам , што

плылі ў фантастычным танцы , хацелася й сёння захаваць першапрыродную цноту

пачуццяў – каб у прадчуванні кахання салодка абмірала сэрца , шапталіся самыя

патаемныя , самыя ласкавыя словы , а за жанчын пілі стоячы на каленях .

  Ды  цудадзейства было перапынена самым нечаканым чынам . Вершнік на ўзмыленым

кані ўварваўся , уляцеў проста на лужок . Ён рэзка спыніў каня насупраць каралевы балю,

пахіснуўся , але ўтрымаў прамой спіну , саскочыў з сядла на траву , схіліў перад

каралевай калена . Гэта быў Сцяпан Ляпа .

-    Яснавяльможная сіньёра ! Вашамосць ! – закрычаў ён , - Дазвольце пагутарыць з

адной з Вашых кампаньёнак !

  Каралева балю аж ўздрыгнула ад такой неспадзеўкі , закрыла вушы рукамі , дзе на

кожным пальцу ззяў ,  іскрыўся дыямент . Вішнёвы сабачка заліўся брэхам , пачаў

сцякаць сліною і , распырскваючы белыя матузы сліны , рынуўся на Сцяпана . Той

зацерабіў нагамі , адбрыкваючыся .

- Хто яна ? – нарэшце запыталася каралева .

- Зося Квяцінская . Ліцвінка .

- Зося ? Мая ўлюбёная Каралева Першай Маёвай Кветкі ? Гэтае  наіўнае чыстае дзіця ?

Хацела , вельмі хацела б я пабачыць таго , хто позіркам і сэрцам зразумеў , адчуў

незямное хараство , якое сустрэнеш хіба на карцінах старых фларэнтыйцаў .

-    Той , хто кліча яе , сядзіць зараз у цямніцы .



-    Ах ! – абхапіла прыгожы смуглы  лоб тонкімі пяшчотнымі рукамі каралева балю , -

Мы тут , у Санта Борджыя хаваемся , так , хаваемся , адважны рыцар,  ад мітусні і тлуму

жыцця , ад усяго грубага , прымітыўнага , неантычнага . Пакрыты брудам і пылам чаравік

землякопа не можа , адважны рыцар , суседзіць з цудоўным маленькім срэбным

чаравічкам прыгажуні . Ён сядзіць у цямніцы . Ах !

   Яна зрабіла выгляд , што траціць прытомнасць . Сцяпан Ляпа спрытна падхапіў яе і

пасадзіў не назад у крэсла , а проста на траву . Сабачка , убачыўшы , што так

безцырымонна абыходзяцца з ягонай гаспадыняй , зноў спрабаваў ярасна  атакаваць Ляпу,

ды  быў адкінуты ударам нагі .

-    Сіньёра , - наддаў строгасці ў голасе Сцяпан , - таму , хто кліча сіньярыну Зосю ,

патрэбна дапамагчы як найхутчэй , іначай ён загіне . Ён загіне , сіньёра .

  Каралева балю грацыёзна паднялася з травы , узяла на рукі перапалоханага сабачку ,

пачала яго лашчыць . Сцяпан Ляпа й не здагадваўся , што з гэтага самага імгнення ён

зрабіўся ейным найлюцейшым ворагам , бо вішнёвы сабачка быў адзінай жывой істотай ,

якую яна па-сапраўднаму любіла .

  Між тым карагод , як вясновы ручай , шырока і весела ліўся па зялёным лужку . Музыкі

і танцоры не заўважалі , не хацелі заўважаць , ні гарачлівасці Сцяпана , ні злоснага бляску

ў вачах смяртэльна абражанага сабачкі . Упершыню ў ягоным сыта-сонным лянівым

жыцці яму далі выспетка , ударылі пад зад нагою !

  Нарэшце каралева балю ўзмахнула малюсенькім медным званочкам , і танец скончыўся .

Дзяўчаты і хлопцы звонка  засмяяліся , весела зашчабяталі і гурмою абкружылі сваю

высакародную пані . Яна ўзняла ўгору руку , і ўсе заціхлі .

- Каралева Першай Маёвай Кветкі , падыйдзі да мяне , - сказала яна .

  Адразу ж да яе падбегла маладзенькая вельмі  прыгожая дзяўчына , русавалосая і

зеленавокая . Усё ў яе зграбнай далікатнай паставе так і дыхала свежасцю , радасцю і

здзіўленнем . Шчочкі гарэлі пасля танцу , нібы прыхоплены шчодрым сонцам летні

яблычак . На левым запясці ў яе бразгацела бліскучая іспанская кастаньета .

-   Дзіця маё , - пагладзіла яе па галаве каралева балю , - цябе хочуць забраць ад нас . О ,

як сумна будзе нам без цябе !

-   Хто хоча забраць мяне , мона  ? – здзівілася дзяўчына .

-   Вось гэты рыцар , - каралева балю перавяла позірк на Сцяпана Ляпу і на  ягонага каня ,

што ( нечуванае нахабства! ) скуб траву на лужку .

    Тут Ляпа пакланіўся дзяўчыне .



 -  Панна Зося , - горача загаварыў ён , - Дрэнная навіна . Пан Марцін у бядзе . На яго

напалі каля таверны “ Вясёлы легіянер “ . Я быў разам з ім . Я паклаў траіх , але ён загадаў

імчаць да цябе .

- Хто напаў ? – рашуча зняла кастаньету з запясця , шпурнула яе на траву Зося

Квяцінская . Яна імгненна змянілася . Быццам новая душа , новая істота вырвалася-

выбухнула  з самых патаемных глыбіняў яе  цела і адразу ж  завалодала ўсёй ёй даастатку

– сцёрла ўсмешку з твару , сыпанула холаду ў вочы , сцяла вусны і кінула на лоб вострыя

праменні маршчынак . Сцяпан Ляпа са здзіўленнем і лёгкім страхам пазіраў на яе .

“Амазонка  ,” – падумаў Ляпа .

 -   Яны былі ў чорных масках . Мне здаецца , што гэта людзі з інквізіцыі .

 -   Інквізіцыя ў Фларэнцыі ? У свабодным горадзе Казіма Медзічы ? Яна можа быць у

Рыме , Неапалі ,  але тут ... Ты нешта блытаеш , Сцяпан .

 -   Магчыма , - незадаволена буркнуў Ляпа , - Але тут такі люд . Удзень ён паэт , мастак ,

актор , цалуецца з самім Медзічы , а толькі сонца зойдзе – капюшон на вушы , і ўжо ён

інквізітар .

-   Хопіць гаварыць , - рашуча спыніла яго Зося , - Едзем да майго дзядзькі  Язэпа . Ён

знойдзе дарогу да правіцеля Медзічы . Толькі так мы можам даведацца што здарылася з

Марцінам, дзе ён зараз . Толькі так мы зможам выбавіць яго .

  Яна лоўка скокнула на луку сядла паперадзе Сцяпана Ляпы . Конь ірвануў з месца ў

галоп .

-   Каралева Першай Маёвай Кветкі ! – уражана закрычала ўслед  каралева балю . У яе

быў голас чалавека , які ў пекле твар у твар сутыкнуўся з самім Люцыпарам , - Што ты

робіш , дзіця маё ?! У цябе ж  вочы колеру першай вясновай травы – яны не павінны

плакаць !

- Бывайце , мона ! – махнула ёй рукою Зося .

  У той дзень усе , хто ішоў , або ехаў , або каго неслі ў патрыцыянскім паланкіне , са

здзіўленнем азіраліся на рудога мускулістага каня , які шалёна імчаў па дарозе з Санта

Борджыя ўбок Фларэнцыі . На ім сядзелі маладзенькая вельмі прыгожая дзяўчына і юнак у

цёмным доўгім плашчы . На галаве ў юнака па-заліхвацку фасоніўся сіні берэт з пяром

белай чаплі . Праз мост Понта-Векіё яны ўварваліся на вуліцу Уфіці , у канцы якой

імпэтна , нібы ў прывітанні , ўскідвала ў нябёсы тонкую доўгую руку- вежу Палацца дэла

Сіньёрыя . Тут у ліпені  1439 году  грэцкая царква злучылася з царквою рымскай ,

падпісаўшы акт аб Вуніі  Laetentur Coeli .  Тут , у старадаўняй бібліятэцы , захоўвалася

Кніга пратаколаў Фларэнтыйскага сабору , дзе побач з  каталіцкімі імёнамі-подпісамі

мітрапалітаў , у тым ліку, Ісідора , Антонія , Дасіфея ,Марка , Аўраамія , Грыгорыя... І тут

жа , пры бібліятэцы , месціўся невялічкі ўтульны скрыпторый , гаспадаром якога быў

дзядзька  Зосі Квяцінскай Язэп Ранцэвіч . Гэта быў невысокі ростам дужа рухавы

пяцідзесяцігадовы чалавек з вострым учэпістым позіркам цёмна-карычневых  вачэй .

Светлая вузкая бародка аблямоўвала запалыя шчокі.    Вельмі зменлівы , вельмі цікавы

меў ён лёс . Служыў протадыяканам у Полацкай Сафіі , вёў песняспевы , чытаў малітвы ,

усе ночы праседжваў над святымі  кнігамі. Быў шчырым прыхільнікам Герасіма ,

мітрапаліта праваслаўнай царквы Вялікага княства Літоўскага , шчыра падтрымліваў

ягоны намер злучыцца вуніяй з Рымам , бо яшчэ ж Вітаўт , пасылаючы ў 1417 годзе на

Канстанцкі сабор мітрапаліта Грыгорыя Цымблака , марыў аб вуніі . Бачыў як у 1435

годзе ў Віцебску вялікі князь Свідрыгайла спаліў  на траскучым вогнішчы Герасіма і

віцебскага старасту Цаціўку , горка плакаў . Даведаўшыся , што мітрапаліт кіеўскі і ўсяе

Русі Ісідор пры падтрымцы вялікага князя маскоўскага Васіля Цёмнага кіруецца з

пасольствам на Ферарскі сабор у Італію , каб аб”явіць вунію каталіцкай і праваслаўнай

цэркваў , збег з Полацку і ў Пскове прыбіўся да гэтага пасольства . Спачатку хацелі гнаць

яго , як шалудзівага пса , кіямі , ды трапіўся ён на вока самому Ісідору , скарыў таго

красамоўствам і вучонасцю , і застаўся ў святым абозе . Было гэта жоўталістай восенню

1437 году . Ехалі з Пскова на Рыгу , плылі па шэрым бурлівым Балтыйскім моры да

нямецкага Любека . Там зноў ступілі на сухазем”е і праз Лейпцыг і Тыроль дайшлі-

дакаціліся ўрэшце да Ферары . Ён адчуваў , што патрапіў зусім у іншы свет . Такое ўсё

было нязвычнае , новае , яркае і шырокае . Такімі нечаканымі былі людзі , размовы ,

прыгожыя будынкі , старадаўнія мармуровыя помнікі , велічныя храмы , суровыя і

адначасна пяшчотныя гукі аргану ... “ Чаму я нарадзіўся не тут , не на гэтай зямлі ? “ –

пакутваў  ён уначы , калі слізкай неадчэпнай змяёй абкручвала , сціскала сэрца

бяссонніца.

  У Ферары ён блізка сыйшоўся з Грыгорыем Балгарынам , вучнем і памочнікам Ісідора ,

які трызніў вуніяй , толькі ў ёй бачыў ратаванне хрысціянскай Еўропы ад мусульманскай

экспансіі з Усходу . “ Мы зможам аб”яднацца і дамо адпор асманскаму ятагану “ – радасна

гаварылі наўкол .  Але , як аказалася , далёка не ўсе думалі падобным чынам . І ў першую

чаргу так не думалі ў Масковіі , адкуль Балгарын разам са сваім настаўнікам Ісідорам і

сваім сакратаром Язэпам Ранцэвічам уцёк у 1439 годзе ў Італію . “ Бі  лацінян ! “ –

бушаваў  раз”юшаны натоўп на маскоўскіх вуліцах . Ісідор змрачнеў , кусаў тонкія

нервовыя вусны , казаў :

-   Масква ўсё болей  робіцца татарскім улусам .



  Падчас паспешлівых уцёкаў з Масквы Ранцэвіч знайшоў акрайчык часу , завярнуў у

Полацк і забраў з сабою Зосю , якая ў пяць гадоў засталася круглай сіратою – маці і бацька

загінулі на пажары . Прывёз самотную заплаканую дзяўчынку ў Ферару , але на горад

наляцела чума , бязлітасна знішчаючы людзей . Ад велізарнай колькасці пахаваных

“дыхалі “ магілы . Сабор  перабраўся  ў Фларэнцыю . Яны , Язэп і Зося , пайшлі следам за

саборам .  Тут , у Фларэнцыі ,  і абсталяваліся .

-   Дзядзечка !– кінулася Зося на шыю Язэпу Ранцэвічу , калі па стромай гранітнай

лесвіцы, мінуючы вузкія зацемненыя калідоры , увабегла разам са  Сцяпанам Ляпам у

скрыпторый . Ранцэвіч , а з ім яшчэ трое перапісчыкаў , схіліўшы галовы , сядзелі за

столікамі-пюпітрамі . Рыпелі гусіныя пёры . Кучачкі  гэткіх пёраў ( усе з левага крыла

птушкі , бо іхні выгін найбольш прыдатны для правай рукі ) ляжалі на  вялізнай глінянай

талерцы . Адзін з работнікаў нацягваў на вокладку-дошку новай  кнігі валовую скуру .

– Зоська ! – радасна ўсклікнуў Ранцэвіч , абняў пляменніцу , цмокнуў у шчаку , махнуў

рукамі перапісчыкам : “ Кыш , кыш адсюль ! “ і запытальна паглядзеў на Сцяпана Ляпу.

-   Гэта рыцар з Княства , - растлумачыла Зося .

-   Нашы людзі , - пасвятлеў тварам Ранцэвіч , - А мы тут гібеем - фаліанты перапісваем .

Хоць  ,  кажуць , немец Ёган Гутэнберг ўжо  змайстраваў друкарскі станок .

-   Немец ёсць немец ,- сціпла кашлянуў у кулак Сцяпан Ляпа , - У немца галава

круглейшая , а , значыць , разумнейшая .

  Язэп Ранцэвіч з захапленнем паглядзеў на Ляпу , весела засмяяўся , спытаўся ў Зосі :

- А чаму ты не ў моны  Цэцыліі ? Хіба яна ўжо адпусціла вас ?

  І тут Зося з усёй гарачлівасцю і жарсцю расказала яму пра знікненне Марціна Жабыкі-

Жэмбы , пра таямнічых налётчыкаў , пра танцоўшчыцу Філамену з таверны “ Вясёлы

легіянер “ , пра інквізіцыю .

  Пры напаміне аб інквізіцыі Язэп Ранцэвіч уздрыгнуў :

-   Не хацелася б  каб у гэтай справе быў хоць маленькі слядок Божага воінства , як яны

сябе называюць . У іх вельмі глыбокія і вельмі цёмныя падзямеллі . А можа гэта проста

бойка з-за прыгожай жанчыны . Мясцовыя сіньёры не любяць , калі іхніх жанчын

гладзяць вышэй калена .

- І ўсё-ткі , пан Язэп , мне здаецца , што гэта інквізітары ,- задумліва сказаў Ляпа , -

Пахла ад іх нечым такім ...

- Серай ? – усміхнуўся куточкамі вуснаў Ранцэвіч , але вочы былі халодна-ледзянымі .

- Дзядзечка , родны дзядзечка , як нам дапамагчы Марціну ? – залемантавала Зося ,

стукаючы кулачкамі па століку-пюпітру .



-    Пан  Марцін , калі на нас напалі чорныя людзі каля “Вясёлага легіянера “ , крыкнуў

мне каб я як мага хутчэй паведаміў пра гэта паненцы Зосі і кандат”еру Алані , - зноў

уваткнуў сваё слова Ляпа , - Паненцы я сказаў , а вось да кандат”ера яшчэ не дабіраўся .

- Дык хутчэй едзь , Сцяпанка , - умольна глянула на яго Зося .

  Калі Ляпа выбег са скрыпторыя , Язэп Ранцэвіч абняў пляменніцу , прытуліў  да сябе ,

пачаў гладзіць дзявочыя плечы .

-    Кахаеш гэтага Марціна ? Можаш не гаварыць – бачу , што кахаеш . Сам калісьці

зведаў , што такое любоўная жажа  , калі з тваёю цёткаю Паўлінай салаўёў над рэчкай

слухаў . Гэта Богам даецца , нябёсамі . Не можа душа чалавечая не адгукнуцца , не

адазвацца на такое . А ратаваць твайго каханка , шукаць яго мы паспрабуем праз майго

духоўніка Грыгорыя Балгарына . Ён якраз з Рыму на колькі дзён прыехаў . Пойдзем ,

пляменніца , да яго .

  Наказаўшы перапісчыкам , каб не занядбалі працу , Ранцэвіч спорным крокам пайшоў па

залітых сонцам вуліцах і вулачках , на якіх кішэў мурашнік народу . Зося подбегам

спяшалася за ім . На сінім фларэнтыйскім небе дзе-нідзе ярка бялеліся падушкі хмараў .

  Грыгорыя Балгарына яны ўбачылі ў касцёле  Санта Кроча , дзе ён служыў нядзельную

імшу . Вуніяты не мелі ў горадзе сваіх храмаў , і з дазволу фларэнтыйскіх уладаў

спраўлялі набажэнствы ў мясцовых касцёлах . Пасля аглушальнага тлуму вуліцы яны

быццам нырнулі ў ціхае-ціхае празрыстае лясное возера . Такія азёры сустракаюцца каля

Полацку . Усхваляванае дыханне людзей і свечак , роўны напоўнены суцяшальнай сілай

голас святара прымусілі іх укленчыць , схіліць галовы , аддаць сваё цела і сваю душу

Божай апецы . Здалёк , праз бясконцыя шэрагі крэслаў і людскіх галоў , нязгасна

свяцілася маленькае зіхоткае сонца табернакулуму . Там жыў Бог ...

  Грыгорый Балгарын  аказаўся чарнявым гарбаносым і вясёлым . Зося і Язэп Ранцэвіч

крыху счакалі пакуль ён пераапрануўся  ў свецкае адзенне . Выйшлі на вуліцу .

-   Прыгожая ! – усклікнуў Балгарын , толькі  зірнуўшы на Зосю , - Нездарма кажуць , што

Бог ад прыроды пацалаваў кожную жанчыну .

  Вядома ж , у святары бушаваў паўднёвы тэмперамент . Калі ты нарадзіўся балгарынам ,

фларэнтыйцам або грэкам , заціскай не заціскай душу сутанай ці манаскім плашчом

усёроўна яна вырываецца , выслізгвае з гэтых здавалася б трывалых сетак , як вольная

сонечнапёрая птушка . Туркі-асманы ў 1393 годзе захапілі сталіцу Балгарыі Тырнава ,

разбурылі Балгарскае царства , і тысячы  адукаваных нязломленых балгараў рассЫпаліся,

як іскры святога вогнішча , па ўсёй Еўропе , разнеслі па ёй сваю веру , свае гарачыя

сэрцы . Адным з іх быў Грыгорый Балгарын .



-   У Фларэнцыі  ёсць толькі адзін чалавек , які можа вырашыць усе ці амаль усе пытанні .

Гэта – правіцель Казіма Медзічы  , - сказаў ён і , убачыўшы конную двухколку , якой

кіраваў стары шэрабароды фурман , крыкнуў фурману :

- У Палацца дэла Сіньёрыя !

  Грыгорый і Ранцэвіч селі ў двухколку . Зосю панеслі ў чырвоным паланкіне

высакарослыя аголеныя па пояс маўры .

  Мноства самага рознага народу чакала сваёй чаргі на прыём да правіцеля Фларэнцыі .

Былі тут старыя землеўласнікі з пладароднай даліны Арна , фабрыканты-сукнавалы ,

гаспадары збройных майстэрняў , банкіры іўдзеі ў доўгіх пасыпаных срэбным парашком

пейсах , гаварлівыя і ганарлівыя акторы з акторкамі , паэты з фанатычным бляскам у

вачах ...

  Казіма Медзічы ўжо прыкметна стаміўся , калі да яго на парог ступілі нашы героі . Але

ён быў сама ветлівасць і гасціннасць . Устаў з-за шырокага слановай косці стала , у якога

ножкі нагадвалі ільвіныя лапы , раскінуўшы рукі , зычліва ўсміхаючыся , пайшоў

насустрач . Чорныя іскрыстыя вочы ззялі , як брыльянцікі . Грыгорыю Балгарыну і Язэпу

Ранцэвічу ён моцна паціснуў рукі , Зосі адвесіў галантны паклон . Вытанчаная

яркаблакітнага колеру камізэлька зграбна аблягала сухаватую фігуру правіцеля

Фларэнцыі . Найбялейшы каўнерык быў абшыты залатымі і срэбнымі зорачкамі .

Ільсніста-чорныя густыя валасы хваляю збягалі на плечы . Усе казалі , што ён , Медзічы ,

вельмі хацеў быць падобным на сапраўднага рымляніна , з тых пракаветных рымлянаў ,

што  стварылі магутную сусветную дзяржаву ад Тэмзы да Ніла , будавалі амфітэатры і

акведукі , узводзілі пад нябёсы трыумфальныя аркі і калоны , размаўлялі з усімі народамі

на латыні , чароўнай мове Вергілія , Гарацыя і Авідыя . І мова тая ішла да ўсіх куткоў

зямлі , дзе ў моры бялеўся рымскі ветразь . А яшчэ пра яго казалі , што ён сыпле грошы

паэтам і музыкам , як авёс коням , шчодра , поўнаю жменяй .

  “ А ён і ёсць – сапраўдны рымлянін . Нездарма яго называюць Цудоўны . “ , -

любуючыся Медзічы , падумала Зося Квяцінская . Яе далікатна-чуйнае дзявочае сэрца

ўстрапянулася , не магло не захапіцца гэтым мудрым і мужным прыгажуном .

  Даведаўшыся з якіх краёў прыбылі ў Фларэнцыю ягоныя госці , Казіма Медзічы

падыйшоў да сцяны кабінету , што была задрапіравана залацістай тканінай , пацягнуў

бурштынавы матузок . На сцяне адкрылася вялізная карта Еўропы , якую яркімі фарбамі

надзвычай прыгожа  намаляваў сябра Медзічы жывапісец  Фра Філіпа Ліпі . Лясы на ёй

былі сакавіта зялёныя , моры , азёры і рэкі празрыста сінія . У лясах дзе-нідзе беглі

маленькія ласі , дзікі , мядзведзі і зубры , у сіняве водаў плылі рыбіны , лебедзі  і



дэльфіны . Ва ўсходніх стэпах , намаляваных жоўтай спякотнай фарбаю , імчаўся на кані ,

пагрозліва напінаў цеціву лука касавокі мангол .

  Медзічы ўпэўнена паказаў на сваёй дзівоснай мапе Вялікае княства Літоўскае і Польскае

каралеўства , Вільню , Кіеў , Кракаў і Полацк . Ён быў шчырым прыхільнікам Вуніі

Усходняй і Заходняй хрысціянскіх цэркваў . Са скрухаю прыпомніў як 10 лістапада 1444

году ў бітве пад Варнай туркі ўшчэнт разграмілі войска венграў і нямецкіх рыцараў –

апошнюю Крыжовую Выправу  . Загінуў кіраўнік войска Уласла , ён жа польскі кароль

Уладыслаў Трэці Ягелон . А ўсё з-за таго , што венецыянскі флот парушыў дамову і даў

магчымасць турэцкаму султану перакінуць янычараў з Азіі ў Еўропу .

  Язэп Ранцэвіч , прыкметна хвалюючыся , распавёў правіцелю Фларэнцыі пра знікненне

ліцвінскага рыцара Марціна Жабыкі-Жэмбы і пра свае падазрэнні наконт інквізіцыі .

-    У мяне  пад бокам , у маім горадзе гняздуюцца начныя совы ? – здзівіўся Медзічы , але

адразу ж панізіў голас , уздыхнуў , - Ды дзе яе толькі няма гэтай інквізіцыі . Я загадаю

неадкладна пачаць расследванне .

  Ён пазваніў у срэбны званочак , што формаю сваёю нагадваў малюсенькі чалавечы

чэрап. Адразу ж у кабінет увайшоў малады статны служка ў чырвоных на высокіх

абцасах чаравіках , у снежнабелых , па самае калена , панчохах . Зося ніколі не бачыла

гэткіх дзівосаў .

-   Мой  дарагі Джузепе , - ласкава сказаў Казіма Медзічы , - Ты , пэўна ж , ведаеш аб чым

мы толькі што гаварылі . ( Джузепе ў знак згоды кіўнуў галавою  ) . Неабходна каб сёння

ж , чуеш – сёння ж , хрысціянскі рыцар мог зноў усміхацца жыццю , піць віно і цалаваць

чароўных сіньярыт . Перавярніце ўвесь горад , абмацайце кожны будынак , кожны двор ,

залезьце ў катакомбы . Падніміце гарадскую міліцыю , кандат”ера з ягонай баталіяй .

- Кандат”ер  Ларэнца Алані ўжо павёў сваіх людзей  у катакомбы , - схіліў галаву ў

паклоне Джузепе.

  Медзічы здзіўлена ўскінуў  угору бровы . Зося з радасным піскам пляснула ў ладкі –

малайчына Сцяпан Ляпа !

I I I

  Чакаючы допыту , Марцін Жабыка-Жэмба стараўся не збіцца з рытму жыцця , не

страціць адчуванне рэальнага часу . У лютыя маразы ручаі спыняюць свой бег . У турме

спыняе свой бег час . І людзі заблытваюцца ў ім . У адно цэлае зліваюцца глухая

асветленая месячным промнікам з падстольнага вакенца ноч і бяссонечны дзень .



  На допыты ганялі і ўдзень ,  і ўначы . Гнюсную ежу і брудную цёплую ваду давалі

нерэгулярна , і немагчыма было ўлавіць у жахлівым  крывавам хаосе  нейкую сістэму .

“Толькі Зося і кандат”ер могуць выбавіць мяне з гэтай ямы . А такое можа адбыцца толькі

ў тым выпадку , калі ім паведаміць аба мне Сцяпан Ляпа “ , - думаў Марцін .

  Неўзабаве яму ўбачыўся сон . Ён сядзеў , а дакладней , ляжаў на дне вялізнага

рассохлага чоўна . За бортам , чутно было , плёхалася цяжкая няспешная вада . Зорнае

неба туманіста  свяцілася над галавой . З неба прыйшоў , як прыходзіць адтуль вецер ,

голас.

  “ Року Божага чатырыста першага паўстаў Атыла , які называўся Біч Божы ...  Атыла

забіў брата свайго Бледу і сам стаўся  каралём . Людзі ўцяклі ад Атылы да рыбаловаў на

астравы і збудавалі Венецыю ... І быў між іх Палемон . З Палемонам было 500 сем”яў

шляхты рымскай . Палемон узяў з сабой астранома , і той вёў іх у моры па зорках ...

Дайшлі да вусця , дзе рака Нёман упадае ў мора Акіян ... Нёман у мора ўпадае

дванаццацю вусцямі ... Уверх Нёмнам дайшлі да ракі Дубісы , увайшлі ў Дубісу , над ёй

знайшлі горы высокія ... Палемон нарадзіў трох сыноў : Борка , Кунаса і Спэру ... “.

  Сціх дзіўны голас , і над Марцінам пагрозна ўзвысіўся сам Палемон , Палемон Ліцвін . І

сказаў ён спалоханаму Марціну :

-   Бяры ў руку пісала , бяры пергамен , будзь маім летапісцам , каб нашчадкі нашы ведалі

пра нас .

  І пачаў Марцін сваё штодзённае  цудадзейства ...

  “ Слова пісарчука Марціна з карабля князя Палямона Ліцвіна .  Ведайце адно –

храналогія пайшла не ад слова “ хрэн “ ...  Калі да месца Рыму пачаў набліжацца са сваёй

дзікай ардою чалавекаядзец крывавы Атыла , пяць соцень знаных рымскіх сем”яў селі на

караблі і аддалі лёс свой бурліваму мору . Галавою ў іх быў прыўкрасны князь Палемон .

І пачалі яны , ратуючыся ад непазбежнай смерці , шукаць сабе новую радзіму . Так некалі

ратаваўся з вогненнай Троі Энэй .

  Куды мы плывем ? У моры бушуюць велізарныя хвалі . З вачэй льюцца слёзы , а з роту

(няхай прабачаюць мне далікатныя паненкі-чытачкі ) ваніты .

... Адна з хваляў ледзьве не перакуліла наш карабель . Хваля гэтая падалася мне ,

няшчаснаму , велічынёю з гару Везувій .

  Куды ж мы плывем ? Чаму князь Палемон вядзе караблі на поўнач ? На ягоным месцы я

пакіраваўся б да цёплых грэцкіх астравоў , або да егіпецкай ракі Ніл . Там бы я нарэзаў і

насушыў сабе папірусу . Але ж я не Палемон .

  Пачынаюць мерзнуць рукі і вушы . Сцвярдзеў , як камень , нос . Немагчыма пісАць .

Чаму я не Палемон ?



  ... Праплылі каля нейкага дужа вялікага вострава . Там , па марскім беразе , імкліва

імчаліся баявыя калясніцы . Рудавалосыя велізарнага росту людзі стаялі ў іх , люта махалі

бліскучымі сякерамі і крычалі нам нешта пагрозлівае .

... Пачынаем плысці на ўсход сонца . Зямля страшных рудавалосых людзей застаецца

злева . Учора князь Палемон сказаў мне , што хоча стварыць новую дынастыю і новую

дзяржаву . Я напрасіўся ў яго ў генеральныя пісарчукі гэтай новай дзяржавы . Як

вогненнавокі лясны звер , зірнуў на мяне князь .

... Плывем на ўсход па новым моры . Яно не надта шырокае і не надта глыбокае . Палемон

пазірае на мяне , як вогненнапёры дзюбаты певень на чарвяка .

... Наперадзе – вусце магутнай лясной ракі . Яна ўліваецца ў мора шматлікімі рукавамі .

Б”ецца аб зялёныя берагі вецер . Нашыя караблі ўваходзяць у гэту невядомую раку . З

хмызу , з балотаў за намі цікуюць насцярожаныя вочы тубыльцаў .

... “ Я хачу стварыць новы народ “ , - сказаў князь Палемон . Хутка ж з яго і з усіх нас

стрэслася “ рымскасць “ . Як лясная ігліца .

... Сыйшоўшы з сем”ямі , з хатнім скарбам са сваіх караблёў , зашываемся ў лясныя нетры,

ідзем па звярыных сцежках . Над намі ў атачэнні галінаў дрэў бледна блішчаць кавалкі

светласіняга неба . І вочы тубыльцаў блішчаць са змроку .

... Князь сказаў , што новы народ павінен мець новыя імёны , а ён , родапачынальнік

вялікай дынастыі , павінен мець свой герб-кляйнот  , адметны ад усіх і найлепшы .  Я ,

пісарчук Марцін , атрымаў высокі загад прыдумаць гэтыя імёны  і гэты герб . Я не

разумею ...  (Далей пергамен сцёрты , размыты ...  Ці то дождж яго размыў , ці нечыя

слёзы ліліся ... ) .

... Пякучыя ж дубцы ў гэтых дзікіх лясах ! А скура ў мяне тонкая . Адразу ж з вялікім

імпэтам распачынаю зададзеную мне прыўкрасным і звышмудрым Палемонам працу !

На шырокай дубовай дошцы малюю яркімі фарбамі герб – у чырвоным полі тры белыя

слупы , злучаныя ўнізе . Назоў яму – “ Калюмны “ .

... Валасаты , тоўсты , як пень , здаравіла валачэ да нашага вогнішча , дзе я ляжу з

заголенай спіною , велізарнае бярэмя зялёных доўгіх дубцоў .

- Дзе ты ты быў ? – пытаюць у яго

- Я гай ламаў , - адказвае пень .

  Адразу ж пішам першае імя – Ягайла .

... З цёмнага лесу выходзіць высокі і сінявокі , пытаецца ў князя Палемона :

- Дзе жыць мне , князь ?

- Жыві там , - ляніва махае шырокай даланёю ўбок гушчара Палемон .

  Пішам імя – Вітаўт .



  Хачу зазначыць , што падчас марскіх блуканняў жорстка застудзіў я вушы свае . Быццам

сядзяць па цвыркуну ў кожным вуху і трашчаць , і пілуюць-пілуюць ...

... Прыімчаў на порсткім кані да нашага стойбішча ваяр з вострым чырвоным мячом у

руцэ , са звярынай шкураю за плячыма . Шыбнуў да князевых ног торбу з адсечанымі

чалавечымі галовамі . “ Ну й малайчына ! Ну й вой шалёны ! “ – задаволена зацмокалі

ўсе.

  Што ж – даю імя хвату Войшалк .

- А ці не забыў ты казну нашу княжую ў Рыме ? – спытаў Палемон у свайго скарбовага

служкі .

  Той перагнуўся перад гаспадаром , як лазіна , паляпаў пальцамі па металёвай скрыні :

- Не забыў , князь . Кейс тут .

  Імя яму наракаю – Кейстут .

-    Дык   вып”ем , панове , за нашу новую Радзіму ! – крыкнуў князь Палемон , аж  лісце з

дрэваў пасыпалася , а звяры лясныя ў норы і берлагі зашыліся , - Даставай , слуга мой

верны , залатыя келіхі са сваёй скрыні ! Будзем у іх ліць віны !

І назваў адразу ж  я ўвесь народ наш прыгожым звонкім словам – ліцвіны , а дзяржаву

нашу – зямля Ліцвінія .  І гэтак да сконвеку нам называцца .

...   Раптам Палемон  зірнуў Марціну цераз плячо , выхапіў лютым позіркам што-кольвек з

напісанага , закрычаў , наліваючыся гневам :

- Не тое  пішаш , раб ! Дзе мой меч ?!  Я развалю цябе на кавалкі ! Хутчэй нясіце мне мой

меч !

Ад нечаканасці і жаху Марціну сцяла дыханне . Ён схапіў абедзьвюмя рукамі пергамен ,

шыбнуў яго ў чырвоныя касмылі вогнішча , ірвануўся ў лясны лісцёвы гусцяж  і ...

прачнуўся  , перарваўшы нітку недарэчнага сну .

  Крычаў не Палемон . Крычаў Марцінаў сусед . Служкі інквізіцыі прыйшлі браць яго на

допыт , ды ён нечакана для ўсіх заўпарціўся , упёрся , учапіўся кволымі рукамі за

турэмныя нары .

-   Не пайду ! – як паранены сабака , выў ён , - Няма болей сілаў . За што вы мяне

драпежыце ? Клянуся светлым воблікам Найсвяцейшай дзевы Марыі – я хрысціянін ! Я –

хрысціянін ! Я веру Хрысту ! Завошта ж пакуты такія нясцерпныя ? Адно ў мяне цела ,

беднае цела маё , і тое вы раздзіраеце на кавалачкі .

  Інквізітары білі яго рукамі і нагамі , цягнулі да дзвярэй , быццам бервяно .

-   Вы – антыхрысты ! – закрычаў раптам небарака, - Вы – нелюдзі ! У вас у роце –

крывавыя жахлівыя іклы ! Ха-ха ! Я бачу гэтыя іклы і я выб”ю іх !

Гэтым сваім крыкам ён канчаткова раз”ятрыў інквізітараў . Яны выхапілі са сваіх чорных



доўгіх плашчоў нажы , вострыя металічныя спіцы , дзюбатыя бліскучыя верацёны і пачалі

рэзаць , рваць , дзяўбсці , нявечыць ягонае няшчаснае спакутаванае цела . Ён узняў угору

рукі , закрыў імі твар , хістаючыся , пачаў адступаць да сцяны , як бы ўплішчвацца ў яе .

Рукі гэтыя падаліся Марціну дрыготкімі птушынымі крыллямі .

  І раптам нешта лопнула , грымнула . Нясцерпны бляск мітнуўся па турэмнай камеры . І

адбылося невераемнае . Там , дзе толькі што канаў , захліпваўся ўласнай крывёю вязень ,

з”явіўся арол , буйны , моцны , суровы , адважнавокі . Ён размашыста ўдарыў дзюбай

проста ў грудзі пярэдняму з інквізітараў , зваліў яго з ног . Астатніх распіхнуў ,

разгарнуў, раскінуў пругкімі шырокімі крыллямі , вылецеў са смуродлівай камеры ,

панёсся-паляцеў на волю па змрочным камяністым калідоры туды , дзе ззяла сонца .

Цёплым ветрам абдало ўсім твары . Усе як знямелі . Усе пазіралі на тое месца , дзе

павінен быў ляжаць вязень . Толькі гнілая салома жаўцелася там .

-    Д”ябал !!! – ачомаўшыся , залемантаваў галоўны з інквізітараў , - Тут быў д”ябал ! Мы

бачылі яго ! Мы адчулі пах серы ! 

  Ён крута павярнуўся да астатніх зняволеных , што , збіўшыся ў кучку , трымцелі ад

жаху.

-    І вы ўсе – д”яблы ! Вы ўсе носіце знак  д”ябла на сваёй паганай скуры !   Пакажыце ж

нам свае д”ябальскія плямы !

   Падскочыўшы  да Марціна , ірвануў на ім кашулю  , загадаў сваім прыспешнікам :

- Садраць з усіх адзенне да голага цела ! Хай за ўсё заплоцяць сваёй скурай !

  Расшкуматалі , разнеслі на пух адзенне , выкінулі зняволеных у калідор і з усяго пляча

пачалі лупцаваць  бізунамі . Узвіўся крык , енк . Лопалася скура .

  Марцін Жабыка-Жэмба адно бараніў рукамі вочы , каб не выбілі . Трацячы

прытомнасць, паспеў падумаць : “ Я бачыў гэтага арла ...  Там , на кіпарысе каля

“Вясёлага легіянера “ , я бачыў яго ...” .

  Пакутлівым і доўгім было выплыванне з небыцця . Пэўна ж , цела не жадала зноў

вяртацца на гэты свет у бязлітасныя кіпцюры катаў . Але патрохі ачуняў , глянуў наўкол

сябе . Тыя ж  нары , салома , чалавечыя стогны ... Уваткнуў галаву ў салому , быццам быў

канём , знерухомеў . Завошта людзі так б”юць людзей ?  “ ЛюбІце ворагаў сваіх “ , -

павучаў Хрыстус . А гэтыя не любяць ні ворагаў , ні сяброў . Нікога не любяць .

Успомнілася раптам тут , на  сцёртай  крывавай саломе , дзяцінства і маленькая

рудзенькая сучачка Вісла . Ён , хлапчук-карапуз , вельмі сябраваў з ёю . Хадзілі па двары

як злыганыя . Ведалі ўсе патаемныя сцяжынкі на бацькавым двары , над Дняпром .

Знаходзілі птушыныя гнёзды ў траве і ў кустоўі , сутыкаліся з вожыкамі і зайцамі , бокам

абыходзілі мітуслівыя мурашнікі . Было добра , было радасна , так , як бывае толькі ў



маленстве . А потым сучачка некуды знікла . Маці сказала , што Вісла павінна нарадзіць

новых маленькіх сабачкаў , і Марцін нецярпліва прыспешваў гэты дзень . У яго будзе

шмат сяброў ! Сэрца поўнілася звонкім чаканнем .

  Праз колькі дзён на бацькавым двары ён убачыў фурмана  Спірыдона . Той таропка ішоў

убок Дняпра , трымаючы ў руках  вялікае рэшата прыкрытае кавалкам шэрай

даматканіны .

- Што гэта ? – спытаў маленькі Марцін .

  Спірыдон палахліва азірнуўся наўкруг , паставіў рэшата на зямлю .

- Глядзі , панок .

  Ён сцягнуў з рэшата покрыва .

- Сабачкі ! – уражана ўсклікнуў Марцін .

  Некалькі рудых і чорных камячкоў варушылася-валтузілася ў рэшаце . Чуўся слабы піск.

-     Яшчэ сляпенькія , - уздыхнуў Спірыдон , - Нясу іх тапіць у Дняпро . Пані Агата , маці

твая , загадала .

- Тапіць сабачак? Навошта ? – Марцін аж сеў на зямлю .

  Фурман узяў рэшата ў рукі , пайшоў па сцежцы , што вілася між густой лугавой травы да

дняпроўскай стромы . Ішоў і казаў :

-    Не будзе ад такіх нягеглых сабак аніякай карысці . Няма ў іх пароды . Ні на ловы

няздатныя , ні ў ланцугу на двары сядзець . Толькі корм на іх будзем пераводзіць .

Загадала пані Агата – утапі .

  Марцін бег следам , хліпаў носам , плакаў , прасіў :

-    Спірыдончык , не тапі іх . Аддай мне . Я ім будачку зраблю , ваду і костачкі буду

насіць . Яны ж такія прыгожанькія і маленькія . Не тапі іх . Бог цябе за гэта пакарае .

  Але фурман не слухаў яго , не чуў , лапцявата ступаючы буйнымі нагамі , шпарка дыбаў

да ракі . Дайшоў , выбраў зручнае  месца , прысеў на кукішкі і , скінуўшы покрыва ,

запусціў у рэшата руку . Усё ён рабіў вельмі засяроджана , з суровым выразам твару .

Падбег заплаканы і задыханы Марцін , апусціўся побач на калені . Глянуў у рэшата ,

закрычаў :

- Спірыдон ! Вочачка расплюшчылася ! Глядзі , Спірыдон ! Вочачка расплюшчылася !

  Ён схапіў рудзенькага сабачку , моцна прытуліў да грудзей , пачаў гладзіць . Ззялі

малюсенькія кропелькі вачэй , як пасля дажджу ззяюць на сцяблінах травы дажджынкі .

-    А й праўда , - радасна здзівіўся Спірыдон , - Дай сюды . Кажаш , Бог мяне пакарае ? Не

пакарае мяне Бог , панок . Бо не ўтопім мы сабачак гэтых . Нельга тушыць вочачка , якое

расплюшчылася . Нельга . Ціхенька занясу я іх да сваякоў на вёску . А матулі тваёй

грознай скажам , што ўтапілі шчанюкоў . Добра?



- Добра , Спірыдончык , добра .

- А ты не падвядзеш мяне , панок , пад лазу ? Не раскажаш мацеры ?

- Не раскажу , Спірыдончык . Вось табе святы крыж  - не раскажу .

 ... Уздрыгваючы парванай бізунамі спіной , выплёўваючы крывавую юшку з роту , ляжаў

у інквізітарскай турме ліцвінскі шляхціц Марцін Жабыка-Жэмба , і трапяталася ў галаве

адна-адзіная думка : “ Нельга тушыць вочачка , якое расплюшчылася . Нельга . А гэтыя

высцёбваюць жывыя чалавечыя вочы бізуном “.

  А пад вечар зверху , над галовамі арыштантаў , пачуўся  шум , гуд . Здавалася , цячэ

нястрымная рака , і голас ейны ўсё мацнее , набліжаецца . Вось загрымелі крокі , крыкі ,

заляскацела жалеза , вострае святло паходняў убілася ў падзямельны змрок . Мноства ног

затупацела каля дзвярэй інквізітарскай турмы , а неўзабаве і каля камеры , дзе ў

напоўзабыцці трызніў Марцін . “ Ідуць , каб валачы на допыт “, - падумалася вязням, і

кожны папрасіў Бога – толькі не мяне аддай на пакуты .

- Пан Марцін ! – данеслася з трывожнага змроку . Крычаў Сцяпан Ляпа .

  Вывелі , вынеслі  небаракаў з падзямелля , але траіх – за знявагу Святой Тройцы –

інквізіцыя не адпусціла . Нічога не маглі зрабіць ні Казіма Медзічы , ні кандат”ер Алані .

Адна-адзіная чакала нешчасліўцаў дарога – у  полымя .

-    Дык  чаму, месэр рыцар, не з”явіўся раніцой у баталію ? Дзе гуляў ? – пагрозліва

спытаў кандат”ер у Марціна , але вочы былі вясёлыя , - Ці не казаў я пра ваўкоў і

авечачак ? Не хацелі аддаваць цябе вельзевулы  . Крычалі – на ім чатыры душы і чатыры

целы . Ледзьве ўлесціў іх правіцель Медзічы . Выратавала цябе тое , што плывеш на

падмогу Канстанцінопалю . Пэўна , падумалі інквізітары , што ўсёроўна не выслізгнеш ад

кАры – не яны , дык туркі цябе  заб”юць .

  Кандат”ер  заліўся сытым рогатам , хоць Марціну было не да смеху . Ён моцна абняў

Сцяпана Ляпу , сказаў :

- Дзякуй табе , братаніч мой . Каб не ты – быць бы мне попелам шэрым . Век не забуду .

- Панне Зосі дзякуй кажы , - усміхнуўся Ляпа , - Усіх  уз”юшыла , на ногі падняла .

- Дзе яна ?

- У дзядзькі свайго , Язэпа Ранцэвіча . Там цябе чакае .

- Хачу ўбачыць яе , - горача прамовіў Жабыка-Жэмба , - Але на мне такія транты ... , -

  Ён гідліва паварушыў плячыма .

- І яшчэ , Сцяпан ... Дзе мая шпага ?  Жабыкі-Жэмбы без шпагі , як салаўі без песні .

  Ляпа развёў рукамі , сказаў , прыцішваючы голас :

- Не ведаю . Напэўна , у гэтых чарнагаловых .



  Ківам галавы ён асцярожна паказаў на інквізітараў , якія нешта з імпэтам гаварылі

кандат”еру і сакратару Казіма Медзічы Джузепе .

- Вараннё , - толькі й сплюнуў Марцін .

  Выручыў , шчодрая душа , кандат”ер Алані . Апрануў з вайсковага абозу , уручыў сваю

асабістую шпагу з умовай , што Марцін , палячыўшыся тры дні ( не болей ! ) ,  прыйдзе ,

нарэшце , служыць у Фларэнтыйскую баталію . З найвялікшай радасцю Жабыка-Жэмба

згадзіўся і шчыра-шчыра дзякаваў старому ваяку .

  Наняўшы двухколку , паімчаліся да Язэпа Ранцэвіча . Хоць у Марціна  смылела скура ,

балелі косткі , але ў душы прамяніста свяціла сонца , бо шчасліва пазбавіўся  магільнага

тлену , ехаў да той , якую кахаў , і , наогул , быў тым , пра каго  дасціпныя фларэнтыйцы

кажуць : ён лоўкі чалавек ,чалавек  здольны выцягнуць рукі з любога цеста .

  На гранітных ступенях , што вялі ў скрыпторый і дамок , дзе жыў Язэп Ранцэвіч , іх ужо

нецярпліва чакала Зося . Была яна вельмі прыгожая і ўсхваляваная .

  Марцін з цяжкасцю вылез з двухколкі , але галаву трымаў годна , высока , як і належыць

шляхціцу . Схіліў перад Зосяй адно калена , дастаў з кішэні чорную маску аднаго з

нападанцаў ( наўмысна захаваў да гэтага дня ! ) , накалоў яе на шпагу і кінуў гэтую маску

да Зосіных ножак са словамі :

- Пані майго сэрца , табе дарую свой трафей .

   Зося Квяцінская ўспыхнула , як макавая кветка , крыкнула :

- Марцін ! Радасць мая !

  Адразу ж спырхнула са ступеняў, падбегла да Жабыкі-Жэмбы  і , задыхнуўшыся ад

шчасця , моцна-моцна пацалавала каханага ў самыя вусны .

  Марцін быў вельмі задаволены . Вернасці Хрысту , свецкаму этыкету і сямі рыцарскім

дабрадзействам ( верхавой яздзе , фехтаванню , валоданню дзідай , плаванню ,

паляванню, гульні ў шашкі , складанню і спяванню вершаў у гонар Дамы сэрца ) ён

навучаўся , калі служыў пажам-гайдуком у княгіні Ганны , жонкі князя Васіля Фёдаравіча

Астрожскага , які  быў вялікакняжым намеснікам у горадзе Тураве . І хоць сябры юначых

гадоў , такія ж самыя пажы , смяяліся пазней , што больш-менш з усёй навукі яны асвоілі

хіба толькі гульню ў шашкі , Марцін не згаджаўся з імі . У душы ён заўсёды лічыў сябе

Рыцарам . Вядома , гэта было не французкае або нямецкае рыцарства . Тут больш ішло ад

шляхецкай вольніцы , ад  казаччыны , што паступова  пачынала караніцца ўздоўж Дняпра

ў Дзікім Полі . Але галоўнае было тое ж – пакланенне Жанчыне , пакланенне

Найсвяцейшай Марыі Панне . Двор княгіні Ганны Астрожскай , сваячкі  вялікага князя

Вітаўта , часцяком бываў у Варшаве , у Вене , сталіцы “ Свяшчэннай Рымскай імперыі

германскай нацыі “. Там і натольваў юны Марцін сваю палкую душу святлом



прыўкраснага рамантычнага рыцарства . Вось чаму адразу ж , як толькі надарылася

магчымасць , ірвануў ён у Еўропу , у Фларэнцыю , а з ім нямала такіх  , як ён . Дзеці

шляхты і духавенства , купцоў і месцічаў , яны вучыліся ва універсітэтах , у хрысціянскіх

акадэміях , служылі мясцовым князям , герцагам і баронам , вастрылі свае шпагі ў

бясконцых вялікіх і маленькіх бітвах . І паступова шмат хто з іх пачаў адчуваць сябе

часткай нечага цэлага , агульнага . Яны зразумелі – іх родніць , гуртуе іхняя радзіма ,

Вялікае  княства Літоўскае , супольнае Гаспадарства   ліцвінаў , русінаў , палешукоў ,

аўкштайтаў  і жамойтаў  , што шырока раскінула свае дзяржаўныя крылы ад  Балтыйскага

мора да чарнаморскіх ліманаў . Яны зразумелі – ёсць у іх нешта адметнае ад маскавітаў,

палякаў , крымскіх татараў , лівонскіх рыцараў , рамеяў . Але што ? Не  варажства , не

сармацтва  .  Тады што ?

  Так з”явіўся князь Палемон і Ордэн святога Палемона . Свой Энэй , свой бацька новага

народу . У чые мроі ўплыў ён упершыню на цудоўным караблі – невядома . Хто акрэсліў

на геаграфічнай мапе ягоны легендарны маршрут – таксама невядома . Але ён паўстаў з

сіняй імглы , з  ледзянога  святла нябесных зорак  , з  шалясцення  трывожнага ляснога

ветру . І ён павёў іх за сабой , маладых , гарачых . І жрыцай – вясталкай  гэтай новай

дарогі , новага лёсу была тая , якая  толькі што трапятліва цалавала ў вусны Марціна

Жабыка-Жэмбу , Зося Еўрапейка .

  Яны , палеманісты , дзе-толькі магчыма было , пісаннем і вусным словам расказвалі пра

сваю радзіму , шукалі і накіроўвалі туды рукадзельных людзей – будаўнікоў , збройнікаў ,

гарматнікаў , яны ўсюды гаварылі за Вунію ...

-    Пан  Марцін , Марцінік , дзе ты так доўга быў ? – смяялася , гарэзавала Зося , ведучы

яго ўверх па лесвіцы , прыціскаючыся да ягонага плячука .

- Я быў там , дзе лісты да Пана Бога пішуць на чалавечай скуры , - строга адказаў

Марцін .

-    Ух ты ! – захоплена здзівілася , зноў пацалавала Марціна Зося Квяцінская , - А з якой

прыгажуняю ты , шаноўны Марцінік , сустракаўся каля таверны “ Вясёлы легіянер “ ?

  Яна ва ўпор глянула  на Жабыку-Жэмбу , і на самым дне зялёных вачэй быў лядок .

Марцін аж уздрыгнуў ад такога  пытання , азірнуўся , пагразіў Сцяпану Ляпу кулаком .

  Язэп Ранцэвіч , бачачы , што пляменніца аж цвіце ад шчасця , вырашыў дадаць у ейную

радасць сваю лыжку мёду – паклапаціўся арганізаваць выезд моладзі з Фларэнцыі на

прыгарадную вілу Санта-Борджыя . Такую навіну сустрэлі крыкамі захаплення . Ужо каля

трыццаці маладзёнаў , паненак і паноў , сабралася каля гасціннага дому Ранцэвіча .

Дамовіліся , што кожны да вілы будзе дабірацца самастойна , але , як толькі сонца ўпадзе

за небасхіл , усе сыйдуцца на віле каля вогнішча над  возерам .



  І вось пачарнела , звечарэла , а потым і ўначэла неба , і над цёмнаблакітным прасторным

возерам запалала яркае іскрыстае вогнішча . На высокім змайстраваным з мармуровых

камянёў і арэхавых прутоў троне сядзела каралева балю Зося Квяцінская . Яна была

апранута ў яркаблакітнасрабрыстую накідку , на галаве – рагатая бліскучая карона , у

якой ззялі дыяменты і медныя шышкі .Навокал трону кружылася , выгіналася , сцялілася

ў імклівым неверагодным танцы  паслухмяная  здольная на неверагодныя выкрутасы

світа .

  Усе закрычалі  :

- Карабель ! Карабель !

  Зося  згодна махнула рукою ў белай празрыстай пальчатцы :

- Няхай з”явіцца карабель !

  І на беразе начнога возера з”явіўся карабель . Ён выплыў з гушчыні цемры , як светлае

прамяністае воблака . Два дзесяткі  юнакоў , учапіўшыся ў моцныя смаляныя вяроўкі ,

пацягнулі яго наўкол возера , паставіўшы на платформу з буйнымі металічнымі коламі .

Гэта быў грузны ветразнік з высокімі бартамі , з высока ўзнятымі носам і кармой .

Масіўную мачту са згорнутым на рэі ветразем утрымлівалі з усіх бакоў ванты . На марсе

быў умацаваны кошык ( вароняе гняздо ) для назіральнікаў за морам . На флагштоку

ўзвіваўся вымпел з доўгім вузкім палотнішчам , з якога весела крыўлялася галава блазна .

Да кармы быў падвешаны якар . Дэльфіна , русалку і вялікую рыбіну намаляваў мастак

на бартах . Гэта быў “карабель дурняў “ , як  называлася гэта дзейства ў тыя часы .

Шасцёра  “ марскіх ваўкоў “ апранулі касцюмы неапалітанскіх разбойнікаў .  Двое граблі

доўгімі вёсламі . Адзін караскаўся па вераўчанай лесвіцы да дазорцы , які сядзеў у

цесным  “ варонім гняздзе “ , а той рыхтаваўся ўдарыць яго па галаве свіным пухіром .

Жарты , малады гарачы смех несліся над возерам . Марцін глядзеў на ўсё гэта , і не верыў

вачам – думаў , што спіць , а , калі прачнецца , зноў абкружаць яго турэмныя  змрочныя

сцены . Але паступова весялосць брала яго ў сваю абладу. І ён разам з усімі ,

напружваючы жылле , цягнуў па пяску карабель , спатыкаўся , рагатаў на поўны голас ,

змахваў даланёю з твару пот , хоць яшчэ смылела скура ад інквізітарскіх бізуноў . І ўвесь

час з замілаваннем пазіраў у той бок , дзе ў залатым водсвеце вогнішча сядзела на троне

Зося Квяцінская . На цэлай зямлі не было яму зараз бліжэй і радней істоты .

-    Пан  Марцін ! – крыкнула яму здалёк Зося , - Не ўлягай надта ў конскую справу ,

паберажыся ! Лепш ідзі сюды !

  Ён адразу ж падыйшоў да яе . Яна са свайго трону ўсміхалася яму  пяшчотна  і таямніча.

“ Як добра , што яна ёсць на свеце , - расчулена думаў Марцін , - Я кахаю яе . Толькі

загадай яна , і я аддам за яе жыццё “ .



  Нарэшце карабель , “ абплыўшы “ возера , прыпыніўся насупраць трона каралевы балю .

Разгарачаная моладзь чакала новых распараджэнняў .

- Лаўровы вянок таму , хто лепш за ўсіх праспявае песню ! – абвясціла Зося .

  Загучалі  віёлы , арфы . Паляцелі да начных зорак прыгожыя звонкія галасы . Перамог і

атрымаў лаўровы вянок Іван Маладзей , чарнавусы  весялун з Вільні .

- Вянок з ружаў – самаму спрытнаму і адважнаму фехтавальшчыку ! – крыкнула Зося .

  Сталі кругам , узяўшы ў рукі запаленыя паходні . З вышыні трона Зося ўручала байцам

шпагі . Яны салютавалі каралеве і кідаліся ў двубой . Металічны пошчак віхурыўся над

заціхлым возерам . Ніхто не хацеў казацца слабаком . Кальба   ішла да першай крыві .

Вялізны букет яркіх венецыянскіх ружаў дастаўся  Станіславу Катовічу , менчуку .

  І тут прагучаў ашаламляльны загад .

-    Я пацалую таго , хто пацалуе Месяц , – расцягваючы словы , гучна прамовіла Зося

Квяцінская . І ўзняла галаву і паказала тонкім пальчыкам  у неба . І ўсе паглядзелі туды .

Вечны нябесны човен плыў над зямлёй , ззяў , свяціўся , пазіраў са сваёй недасяжнасці на

гарады і краіны , на людзей . Ён , вядома ж , бачыў зверху і гэтае возера , і купку моладзі ,

і чырвоную кропельку вогнішча .

  Накацілася цішыня . Надта нечаканым аказаўся загад каралевы . Некаторыя ( асабліва

дзяўчаты ) адчулі , як уплывае ў душу халоднае раздражненне . Бач ты яе – чаго захацела!

-    Ну ? – у голасе ў Зосі віравалі капрызлівыя  смяшынкі , - Няўжо паміж шаноўнага

панства няма адважных ? Хто ж пацалуе Месяц ?

-    Я , - прагучала раптам у густой цішыні .

  Усе  павярнулі галовы на голас .

-    Я , - паўтарыў Марцін Жабыка-Жэмба і чамусьці пачаў здымаць з сябе кашулю . Перад

ім расступіліся . Ён  нетаропка , парыпваючы пяском , пакіраваўся  да возера , увайшоў у

чорнаблакітную ваду , паплыў . Вада развальвалася следам за ім на дзве бліскучыя

чорнасрэбныя скібіны . Чуўся трэск вогнішча .

  Амаль на сярэдзіне возера  Марцін  падплыў да зіхоткага адлюстроўка Месяца ў цёмнай

вадзе , пацалаваў яго і пераможна ўскінуў угору рукі . Цішыня разламалася , рассЫпалася

крыкамі захаплення . Зося  кумільгом саслізгнула са свайго трона , шумна

распырскваючы ваду  пабегла да Жабыкі-Жэмбы  , кінулася яму на шыю і пачала горача

цалаваць .

- Які ты разумны ... Які ты добры ... , - шаптала яна , - Кахаю цябе , Марцінка .

- І  я ... І  я  кахаю , - цалуючы мяккія вусны , адказваў Марцін .

  Потым па ўсім лужку разаслалі , раскаталі кілімы , дываны , паставілі на іх нізенькія

мармуровыя столікі . Слугі прынеслі печаную з яблыкамі дзічыну ў гліняных гаршках ,



чырвоную і белую рыбу , залітых смятанай гусей і качак , чорных духмяных мідый у

цвёрдых  касцяных  ракаўках . Пілі фалернскае і кіпрскае віно , настойкі з высакагорных

лугавых траў , у якіх быў распушчаны перацёрты мак . Трохі пазней на століках з”явіліся

арэхі і вінаград , сушаныя дыні , сакавітыя яркачырвоныя скрылі кавуноў . Сядзелі на

падушках , а хто й проста на траве . Хоць час быў не святочны , не карнавальны , але

шмат хто схаваў твар свой пад маскай . Былі тут і аркадскія пастухі з пастУшкамі , і

грозны Марс з чырвоным шчытом , і кентаўр , і паранены з залітай крывёю грудзінай

гладыятар . Трымалі ў руках маленькія гліняныя свяцільнічкі , дзе варушыліся залатыя

пялёсткі агеньчыкаў . Калі ў каго пад парывам ветру свяцільнічак тух , адразу з усіх бакоў

цягнуліся сяброўскія рукі – запалі ад майго , дай жыццё агню .

  Святкаваць рашылі ўсю ноч , да самай раніцы , да маладога сонца . Дзеля такой ночы ,

дзеля доўгачаканай сустрэчы з землякамі  з”ехаліся з Багеміі і Венецыі , з Папскай

вобласці і Неапалітанскага каралеўства . Іх яднала агульнасць радзімы – Вялікае княства

Літоўскае ; агульнасць лёсаў і душэўных парыванняў , агульнасць веры і мовы . Усё гэта ,

як вада віном , разбаўлялася маладой весялосцю , закаханасцю , надзвычайнай

адкрытасцю сэрцаў . Вельмі хутка такіх , як яны , назавуць гуманістамі , людзьмі-

апантанцамі . Іх будзе мала , іх заўжды будзе мала , бо яны , як кропелькі-іскрынкі золата

ў шэрай земляной народнай масе .

  Пілі віно , танцавалі , цалаваліся . З цёплага таямнічага змроку , як азёрная хваля , мякка

накочвалася  песня :

Свяціла ночка агнём-агнём ,

Пляла вяночкі  шаўком-шаўком ...

  Пад такія словы пад срэбназорным італійскім небам добра  ўспаміналіся Свіслач і

Дняпро , Ясельда і Шчара .

  Калі вечарына дасягнула найвышэйшага імпэту , чалавек пятнаццаць ціха выслізгнулі з

вясёлага шумнага натоўпу , прайшлі ў грот , прасторны , доўгі , абвіты вінаграднай лазой.

Тут былі Язэп Ранцэвіч , Зося Еўрапейка , Марцін , Станіслаў Катовіч , браты Адам і Пётр

Усакоўскія з Трокаў , Гэля Сініцкая з Барысава , пінчук Мікалай Антушэвіч , Карпей

Блусь з-пад Гародні , сын віцебскага купца Ян Карсакоў ...

  У глыбіні гроту , у зацемненай яго палавіне з круглых рознакаляровых камянёў

клапатлівыя рукі выклалі алтар . Збоку ад алтара на ўзвышэнні трапяталася пасма агню ,

быццам  дыхала сама вечнасць .

  Усе апранулі доўгія шэрыя плашчы з капюшонамі , трымалі ў руках свечкі . Усе

ўкленчылі , апусцілі вочы долу . Браты Усакоўскія сталі каля алтара , запалілі свечкі ,

імпэтна заспявалі :



Іржэ за ваколіцай гунскі конь .

Спелыя нівы з”ядае агонь .

Па сіняй вадзе ,

Па шэрай вадзе

Нас Палемон вядзе .

Ёсць ветразь у небе . І ёсць вясло .

Ўздымаецца хваляў празрыстае шкло .

Паклонімся , брацці , сядзібам старым .

Збудуем наш Новы Рым .

Шукай сваю долю , адважны народ .

Кіруй свае лоддзі на сонечны Ўсход .

Там кветка-шыпшына ў лясах цвіце .

Там наша Айчына ўзрасце .

  Апошнія словы песні-гімну падхапілі ўсе . Натхнёна блішчалі вочы . Твары свяціліся

з-пад  капюшонаў . Аднамыснікі ( а яны ўсе былі аднамыснікамі ) пачалі абдымацца ,

цалавацца , клясціся ў вечнай вернасці . Пасля такой арацыі  сэрцы біліся зладжана і

шчыра .

  Невысокі ростам сухарлявы чалавек у шэрым , як усе , плашчы падыйшоў да алтара .

Там ён рэзкім рухам галавы скінуў капюшон , і ўсе ціхенька ахнулі , бо ўбачылі ярка-

чырвоную жахлівую маску – з двух бакоў люта шчэрылася  іклатая ваўчыная пыса .

Чалавек-воўк , адчыніўшы невялічкія дзверцы , дастаў з алтара мадэль карабля-

ветразніка, узняў яе над галавой .

-    Човен Палемона ... Човен святога Палемона ... , - прашалясцела між прысутнымі .

Словы прамаўляліся з найглыбейшай пашанотай . Усе , малітоўна скрыжаваўшы на

грудзях рукі , пачалі апантана кланяцца .

  Чалавек-воўк  счакаў колькі часу , пакуль прайшло ўсеагульнае ўзбуджэнне , потым

паставіў мадэль карабля на алтар , зняў маску . Гэта быў Язэп Ранцэвіч .

-    Палемон ! Наш Палемон ! – пакацілася пад зялёнымі скляпеннямі гроту . Падалося ,

радасней і святлей запалалі свечкі . Усе ўсталі з каленяў , абкружылі Ранцэвіча , нешта

казалі яму , усміхаліся , і было відно , што ён не прыдуманы маладой фантазіяй бажок , не

суровы жрэц , а добры старэйшы па ўзросце сябра , клапатлівы настаўнік .

- Дзякуй усім вам , што прыйшлі і прыехалі сюды , - зычна і  ўсхвалявана сказаў



Ранцэвіч , - Дзякуй , што ў мітусні жыццёвай не забылі пра Палемона , пра нашу мілую

радзіму , нашу бацькаўшчыну – Вялікае княства . Навучаў мяне калісьці  дзед  мой : “ Не

заглыбляйся дужа ў мроі – можаш не вынырнуць , не выплысці адтуль “ . Няхай гэтага

баяцца філосафы-мысляры , але вам , юнакам і юніцам , трэба марыць , трэба смялей

глядзець уперад , каб з вераю Хрыстовай і любоўю крочыць  па дарозе жыцця . Бітага ,

пралітага і пражытага назад не вернеш . Ды ў вас усё толькі пачынаецца . І я зайздрошчу

вам . Я , Язэп Ранцэвіч, вам зайздрошчу . А зараз Іван Маладзей раскажа нам пра бітву

пад Варнай , пра сканчэнне апошняй крыжовай выправы 1444 року .

-    Я  быў пад Варнаю , - хвалюючыся пачаў гаворку Маладзей , калі ўсе расселіся на

лавах расстаўленых уздоўж сценаў гроту і ўважліва пачалі яго слухаць , - Са сваім стрыем

Андрэем мы з Вільні пайшлі на службу да караля польскага і вугорскага  Уладыслава

Ягелончыка . Адважны быў кароль , але дужа гарачы . Павёў нас на янычараў султана

Мурада  пад горад Варну . Абяцаў , што венецыянскі дож  нам дапаможа – зачыніць сваім

флотам пралівы і не пусціць туркаў у Балгарыю . Ды дож , пэўна ж , праспаў , бо ні

карабліка мы не ўбачылі , а туркі лезлі і лезлі , як саранча . Белы дзень пацямнеў ад іх .

Толькі сто крокаў было між намі . Янычары білі й білі з лукаў . Мы , каб неяк уратавацца ,

ставілі частаколы , і з-за гэтых  частаколаў багемцы і немцы , саюзнікі нашы , стралялі з

аркебузаў . Дым клубамі ляцеў . Вушы заклала ад грому . Тут майго стрыя і знайшла

страла турэцкая . Схапіў я яго на рукі , кроў хвошча , а тут чую крычаць : “ Караля

Ўласлу забілі ! “ . Усе пабеглі . Ну й я пабег , - ён вінавата зірнуў на ўсіх , - І стрыя

Андрэя не змог вынесці . Толькі ўбачыў як янычар наступіў яму на грудзі . Сніцца ён мне.

  Павісла маўчанне , бо ніхто не ведаў , што казаць . Усе глядзелі на Язэпа Ранцэвіча . Ён

пацёр рукою лоб , нахмурыўся .

-    Мог бы нам што-небудзь й  весялейшае расказаць , пан Іван . Але так было . Так было .

А хавацца ад праўды не выпадае .

-    А што калі туркі прыдуць сюды і захопяць Рым з Фларэнцыяй ? –  спалохана спытала

раптам Гэля Сініцкая , чарнявая далікатная паненка .

-    Ну , панна Гэлечка , нас , мужчын , яны ўкароцяць у адным месцы , а ты паселішся ў

султанавым сералі  , - не дужа гжэчна хмыкнуў  адзін з братоў Усакоўскіх . Засмяяліся ,

хоць і не ўсе .

  Але маладосць брала верх , чорныя думкі адплывалі . Зноў пачуліся выбухі смеху ,

зазвінелі віёлы і арфы .

-    Пойдзем на возера , - шапнула Зося Марціну .

  На дыбачках , стараючыся быць незаўважанымі , яны  пракраліся з тыльнага боку гроту

да травяністай расянай сцежкі , што вяла ў начную цемру . Там , абняўшыся , пайшлі пад



месячна-зорнай аркай ночы . І быццам апынуліся ў райскім садзе . Купы велічных дрэў ,

круглыя , падрэзаныя чалавечай рукой  кусты- шарЫ , сакавітыя  лужкі , залітыя

асляпляльным месячным святлом , няўтомныя шурпатыя галасы цыкадаў , - усё

пульсавала  таямнічым  непадуладным чалавеку жыццём . Здавалася , пільней

прыгледзься , і ўбачыш срэбныя зіхоткія  раі грацый , што звабліва і прывідна  танцуюць

пад незямную музыку , кружацца, карагодзяцца , перапырхваюць з кветкі на кветку , з

дрэва на дрэва , з воблака на суседняе  воблака ... Усё было празрыстае , туманістае ,

халаднаватае , нібы з лёду акуляры начапілі на вочы .

  Са змроку выплыла возера , як пасівелае ад часу палатно старадаўняга мастака .

Шчупальцы блакітных  хваляў напаўзалі на пясок , абмацвалі бераг . Марцін з Зосяю

знайшлі старую тоўстую вярбу , ствол якой навісаў над азёрнай вадой , як ложа , селі ,

злілі вусны ў пацалунку . Потым , абняўшыся , ляглі на цёплы , такі ўтульны ствол ...

Знізу шумела падсветленая месячнымі промнямі вада , зверху і з бакоў лагодна шамацелі

доўгія гнуткія галіны вярбы . Неба не было бачна , але востра адчувалася ягоная

прысутнасць . Чуліся пацалункі , чулася гарачае дыханне юнака і дзяўчыны ...

Пазайздросцім ім !

IV

  Ішоў 1452 год ... У Масковіі гэта было лета 6960 ад стварэння свету . У народаў , якія

сталі пад зялёны сцяг Прарока , скарыліся мусульманскаму паўмесяцу , адзначаўся 830

год хіджры – перасялення Мухамеда і ягоных прыхільнікаў з Мекі ў Медыну . Праз год

скончыцца стогадовая вайна Англіі і Францыі , самая доўгая вайна ў Еўропе . Англічане

на кантыненце змаглі захаваць пад сваёй уладай толькі горад-порт Кале . Францыя ,

выгнаўшы коштам найвялікшых ахвяраў са сваіх земляў захопнікаў ( успомнім іскры

вогнішча , на якім згарэла Жанна д”Арк ! ) , цэнтралізавалася , узмацнела  і пачне

нараджаць “каралёў-сонцаў “ . Хоць , як дзяржава , наогул магла не адбыцца , бо на яе

месца на карце Еўропы актыўна і небезпаспяхова прэтэндавала Бургундыя . Але

няўрымслівы ейны герцаг Карл Смелы загінуў у баі , а з ім загінула й Бургундыя ,

захаваўшы свой назоў хіба толькі ў марцы славутага віна . Немцы аб”ядналіся ў

“Свяшчэнную Рымскую імперыю германскай нацыі “ ( немцы па складу свайго

менталітэту  чамусьці вельмі любяць слова “ свяшчэнная “ ) , ды гэта быў няўтоптаны ,

абы як скіданы стог рамантычнага сена , у якім кожны курфюст і курфюсцік пачуваў сябе

самім Атонам Першым , стваральнікам імперыі. Італьянскі “боцік “ быў парэзаны на

шматкі , да Гарыбальдзі было яшчэ ой як далёка . На Пірэнейскім паўвостраве маўры-

мусульмане з усіх сілаў учапіліся ў апошні кавалачак іспанскай зямлі – Гранадскі эмірат .

Але  рэканкіста ( адваёва ) няўмольна накочвалася й сюды . Затое на паўднёвым  усходзе



Еўропы , у Грэцыі і на Балканах , ужо ва ўсю гаспадарылі мусульмане  туркі-асманы і ўсё

тужэй зацягвалі  султанаў шнурок на горле сталіцы Візантыйскай імперыі

Канстанцінопаля . Рускія ( у той час іх ведалі пад словам “ маскавіты” ) пасля  “Батыева

пагрому “ здолелі захаваць Наўгародскую і Пскоўскую купецкія рэспублікі , чатыры

вялікія княствы – Уладзіміра-Суздальскае , Маскоўскае,  Разанскае і Цверскае , і з

дзесятак дробненькіх удзельных княстваў . Усе яны былі даннікамі татара-мангольскай

Залатой Арды . Кожны князь браў у залатаардынскага хана ( князі называлі яго “Царём”,

сябе “холопами вольного Царя”, а свае княствы яго “ улусами “  ) ярлык на сваё

княжанне . Вось , да  прыкладу , як у чалабітнай грамаце хану прасілі маскавіты гэты

ярлык : “ Наш государь , князь великий Василий , ишет стола своего , великого княжения,

а твоего улуса по твоему царевому жалованию “ . За кожным крокам князёў пільна сачылі

ханскія прадстаўнікі баскакі . Вельмі сімвалічна , што на цюркскай мове слова баскак

азначае – давіцель ( ! ) . З  цягам часу ардынцы так узганарыліся , так апанелі , што

перасталі прысылаць баскакаў . Маскоўскі князь , атрымаўшы ярлык на вялікакняжы

сталец , сам , па сутнасці , зрабіўся баскакам ,  сам збіраў са сваіх аднапляменнікаў

даніну, сам яе выбіваў , гэта значыць , спальваў вёскі і баярскія сядзібы, сек людзям

галовы , і сам вёз даніну ў Сарай , сталіцу сваіх уладароў . Характэрна , што маскоўская

праваслаўная царква была поўнасцю вызвалена ад падаткаў . Цікава , за каго яна ў тыя

часіны малілася перад Богам ?

  Але паступова Залатая Арда  пачала развальвацца на часткі – на Сінюю Арду , Вялікую ,

на Крымскае , Астраханскае , Казанскае , Сібірскае ханствы ... Мангольскія коні пабеглі

назад у свае далёкія пустыні і стэпы .

  І тут мы непасрэдна падступаемся  да нашых палесцінаў – да Вялікага княства

Літоўскага . Па сваіх памерах у той час яно  было буйнейшай дзяржавай Еўропы (!) , ад

Балтыйскага мора да Чорнага . Калі сумняваецеся , гляньце на тагачасныя  карты-мапы .

Іншая справа , што гэта было даволі рыхлае дзяржаўнае ўтварэнне – мясцовыя князі ,

нашчадкі Рурыкавічаў і Гедымінавічаў , трымалі свае княствы-удзелы і толькі падчас

надзвычайнай  замятні ( вайны , паўстання ) ішлі пад сцяг вялікага князя . Вялікія князі

(гаспадары ) былі славянабалтамі .  Славянскія ліцвіны ( палачане – менчукі ) і балцкія

аўкштайты   стварылі парадзілі Літву , якая затым  пашырылася Жамойцю і Падляшшам ,

Валыньню  і Кіеўшчынай , Смаленшчынай і Браншчынай . Насельнікі   гэтага цудоўнага

краю самі сябе называлі ліцвінамі , такое ж імя мелі яны і ў суседзяў . Зазначым , каб

болей не паўтарацца , што  сённяшняя Летува  - гэта не тагачасная Літва ,  гэта толькі

маленькі кавалачак таго цудоўнага залатога сасуду .  І таксама зазначым , каб болей не

паўтарацца , што нашыя  продкі ўвялі ў назоў свайго Гаспадарства слова “ Рускае “ дзеля



таго , каб правесці цвёрдую рысу і даць адпор Маскоўшчыне , якая пасля выбаўлення з

татарскай няволі адразу ж пачала прэтэндаваць на іхнія землі , быццам толькі адной ёй

уручыў   Бог патэнт на ўсё праваслаўнае і  рускае  .  Цяжка было ахоўваць ад пастаянных

варожых нападаў такую велізарную тэрыторыю . Крымскія (перакопскія ) татары ,

лівонскія рыцары , крыху пазней – маскавіты , хто толькі не нёс меч і агонь на гэтыя землі

. І вельмі разумнымі , заканамернымі вынікаюць у сувязі з такой напружанай гістарычнай

сітуацыяй вуніі ВКЛ з Польскім каралеўствам – Крэўская, Віленская , Гарадзельская ...

Яны ратавалі ад згубы як Княства , так і Карону , бо Польшча таксама задыхалася ад

няўхільнай нямецкай экспансіі з Захаду і ад крывавых спусташальных набегаў стэпавікоў

з Поўдню . Можна меркаваць , што , помсцячы за Грунвальд ,  “Свяшчэнная Рымская

імперыя германскай нацыі “  паставіла сваёй стратэгічнай задачай знішчэнне Вялікага

княства Літоўскага і Польскага каралеўства . Неўзабаве немцы атрымаюць верных

саюзнікаў у асобе  Вялікага княства Маскоўскага , князі і народы якога пакуль што

пакорлівыя рабы ардынцаў . Хутка яны , маскавіты , акрэпнуць , скінуць ардынскае ярмо і

адразу ж (!) пойдуць лютай вайной на Вялікае княства Літоўскае пад сцягам “собирания

русских отчинных ( ?! ) земель , защиты православных христиан , которые впали  в

латинство (?) “ . Заўважце , не на  Усход пойдуць , каб дабіваць кавалкі і кавалачкі Арды .

На Ўсходзе няма  ўзараных ўрадлівых земляў і сялян хлебаробаў . Пойдуць на Кіеў ,

Полацк і Магілёў , каб гнаць адтуль , як жывёлу , тысячы й тысячы мужыкоў у свае

падмаскоўныя вотчыны .

  Вось чаму й стварыла моладзь Вялікага княства Літоўскага “ Ордэн святога Палемона “ і

падтрымала Фларэнтыйскую вунію . Гэта была рамантычная спроба заявіць на ўсю

Еўропу аб сваёй хрысціянскай дзяржаве , мець права на сваю зямлю і на сваю гісторыю ,

сваю веру і мову , кіраваць сваім лёсам , абараніць родныя бацькоўскія сядзібы ... Ішоў

1452 год ... У Вялікім княстве Літоўскім княжыў Казімір IV Ягайлавіч ( Ягелончык ) . У

Фларэнцыі маладыя палеманісты рыхтаваліся плысці ў складзе  папскага вайсковага

атраду на дапамогу Канстанцінопалю .

  ... Цякла ноч . Марцін і Зося святкавалі сваё спатканне ў яе срэбных абдымках .

Намілаваўшыся , асцярожна спусціліся з вярбы на зямлю , селі , прысланіўшыся спінамі

да шурпатага камля , пачалі глядзець у неба .

-    Калі я гляджу на зоркі , мне здаецца , што там , на зорках , мая радзіма і што некалі я

туды вярнуся , - прашаптала Зося , паклаўшы русую галаву на Марцінаў плячук .

-    Мы вернемся туды разам , - пашчотна пацалаваў яе Марцін , - Анёлы занясуць нас

туды .



  Яны змоўклі . Яны , зліўшыся ў адну істоту , сядзелі і прыслухоўваліся да цёплай летняй

зямлі і да зорак . Здавалася , зоркі звіняць , як малюсенькія залатыя званочкі . Гэты гук

ішоў адтуль , з бясконцага шчыльнага нябеснага блакіту , з неймаверных вышыняў , якія

нават немагчыма ўявіць . Відовішча густых начных недасяжных зорак  магло нават

напалохаць . Ды яны , маладыя  хрысціянін і хрысціянка , ведалі і цвёрда верылі , што

там, у недасяжнасці , жывуць , чакаюць іх іхнія памерлыя родзічы і сябры . У белых

адзежах , з яркімі вясновымі вянкамі на галовах , з усмешкамі на такіх родных тварах

стаяць яны на берагах рэк і азёраў , на вяршынях узгоркаў , узняўшы рукі ,  і неадрыўна

пазіраюць у неба . О , якая гэта будзе Сустрэча !

  Марцін глядзеў то на нябёсы , то на сваю юную сяброўку . Зорнае святло пАдала ёй на

шчокі , на валасы і вусны , і ўся яна была мільготкая , пералівістая , таямніча-светлая , як

лясны ручай . Здавалася , што вось-вось яна знікне , растане , растворыцца ў гэтай

звонкай напятай срэбнай  цішыні , і ён , баючыся страціць яе , шчыльней гарнуўся да

гнуткага , як вінаградная лаза , дзявочага стану , моцна абдымаў плечы .

  Сябры і знаёмыя называлі яе – Еўрапейка . Адкуль узялося такое незвычайнае імя ?

Палачанка , яна толькі дзіцем пажыла з бацькамі на радзіме , а затым , пасля іхняй смерці,

разам са сваім дзядзькам Язэпам Ранцэвічам прыплыла па бурлівым Балтыйскім моры у

Еўропу , прайшла-праехала праз Любек , Лейпцыг , Тыроль і Ферару да Фларэнцыі ,

трывала пусціла карэньчыкі ў гэтым бліскучым горадзе філосафаў , паэтаў , мастакоў ,

рыцараў , банкіраў і чомпі  . Вольнае паветра цудоўнай Фларэнцыі зрабілася ейным

паветрам . Ды недзе ў падсвядомасці , як першая вясновая кропля пад снегавой

скарынкай, пульсаваў далёкі родны Полацк . Яна поўнасцю даверылася дзядзьку , калі

той усёй душою прыхінуўся да Фларэнтыйскай вуніі , і сама стала вуніяткай . І пачала

шукаць , гуртаваць вакол сябе маладых ліцвінаў і ліцвінак , якіх хваля жыцця закінула ў

Еўропу . Так нарадзіўся “Ордэн святога Палемона “ .

  Побач з ёй , такой мілай , вабнай , крохкай , што  перавярнула ягонае жыццё ,  Марцін

Жабыка-Жэмба адчуваў сябе надзіва моцным . Ён гатоў быў , як громабойны Зеўс , зараз

жа ператварыцца ў быка , пасадзіць яе ( Еўропу ! Еўрапейку ! )  сабе на спіну і плысці ,

плысці ўдалеч ... І няхай гэтае ціхае возера зробіцца  штармавітым Міжземным морам .

  Ён падхапіў Зосю на рукі :

-    Пойдзем купацца !

  Яны павесілі на вярбу сваё адзенне , узяўшыся за рукі , пабеглі да возера  і голыя

аддаліся цёплай мяккай вадзе . Два смуглыя целы , адно вялікае , другое маленькае ,

быццам вытачанае з цвёрдага самшытавага дрэва, свідравалі , рассякалі азёрную глыбіню,

то разлётваліся адно ад аднога , уздымаючы срэбныя вострыя барозны хваляў і калючыя



зоркі пырскаў, то сплываліся , скручваліся ў пяшчотны  непарыўны вузел . Там-сям на

возеры  апроч іх  былі відны купальшчыкі , якія сваім плёскатам , сваімі звонкімі галасамі

адганялі ноч .

  І вось чырвоныя хуткія воблакі пабеглі над зямлёй , а над возерам і лесам развінулася

зара – залатыя крылы раніцы . Узрадаваліся людзі , звяры і птушкі .Кожны спяшаўся

аддаць вока сваё сонцу , а дыханне сваё ветру .

  Праз колькі часу , абвяшчаючы пачатак сняданку , на цэнтральнай вежы  вілы Санта-

Борджыа меладычна ўдарыў-загаварыў звон . З усіх бакоў , са спальнага  будынку вілы , з

лесу , з возера , на лужок , дзе ўжо чакалі накрытыя мармуровыя столікі , весела

спяшалася моладзь . Былі садавіна , вінаград , мёд , арэхі , малако , напоі з лясных ягадаў .

Віна не было . Шумна дзяліліся начнымі ўражаннямі , хітра ўсміхаючыся , касавурыліся

адно на аднога . Потым  тут жа на лужку разыгрывалі кароценькія сцэнкі-інтэрмедыі .

Браты Усакоўскія , Адам і Пётр , вельмі смешна паказалі , як стары тоўсты купец навучае

свайго сына-лайдака сумленнаму дабрачыннаму жыццю . Купец , увесь у бліскучых

шарыках поту на тлустых абвіслых шчоках , бегаў за сынам . А той мяўкаў , гаўкаў ,

кукарэкаў , куляўся цераз галаву . Нарэшце здаўся ўшчэнт зморанаму бацьку – спыніўся ,

сагнуўся ў крук , пакорліва спусціўшы з клубоў зялёныя панталоны , сказаў :

-    Я - маленькі хлопчык . Я яшчэ жыву пад дубцом .

  Асвяжыўшы душу смехам , пачалі займацца сур”ёзнымі справамі . Чыталі “Каран “ , бо

зусім хутка шмат хто павінен быў плысці ў Канстанцінопаль і ваяваць супроць народу ,

які аб”явіў гэтую кнігу свяшчэннай . Уважліва слухалі , дзяліліся думкамі , спрачаліся .

“Каран “ захапіў усіх першароднай мудрасцю і страсцю . “ Тыя , хто верыў і рабіў добрыя

справы , будуць уведзены ў сады , сховішчы вечных насалодаў . Яны знойдуць там

чыстых жанчын і вечны цень “ . Толькі ў лютай пякельнай звышспякотнай  пустыні маглі

напісацца , выліцца з сэрца словы пра вечны цень пад вечна бязлітасным сонцам .

  Ды нядоўга трывала сур”ёзнасць . Пятрок Усакоўскі ўшчыкнуў Гэлю Сініцкую ,

прыціснуў  да сябе :

-    Гэля , пайшлі шукаць вечны цень .

  Усе засмяяліся , а Пятрок схапіў ад Гэлі па руках .

  Надвячоркам Язэп Ранцэвіч сабраў усіх , хто плыў у Канстанцінопаль . Разам з

Марцінам прыйшлі Ян Карсакоў , Іван Маладзей , Мікалай Антушэвіч , Карпей Блусь ,

браты Усакоўскія , Станіслаў Катовіч , Зося і з дзесятак малавядомых Марціну

маладзенькіх шляхцючкоў з Менску і прывіцебскіх ваколіцаў .

- А дзе Сцяпан Ляпа ? – азірнуўся па баках Марцін .



  Ніхто не ведаў , усе паціснулі плячыма . Цуд дый толькі – так рваўся ў бітву і раптам

знік . Хто-кольвек выказаў думку , што можа перабраў віна бедалага і спіць зараз дзе-

небудзь  у зацішку пад кустом . Але Язэп Ранцэвіч строга прыклаў да вуснаў палец , ківам

галавы запрасіў усіх ісці за сабой . Тое , што ўбачылі ў гроце , дужа здзівіла ўсіх . Каля

алтару , паныла апусціўшы на грудзі галаву , стаяў Сцяпан Ляпа . Быў ён бледны ,

напалоханы , згорблены .

- Сцяпан , што ты тут робіш ? – спыталася Зося .

  У адказ – маўчанне .

- Ліса трапіла ў пастку , - патлумачыў Язэп Ранцэвіч .

  Толькі цяпер усе заўважылі , што дзве Сцяпанавы рукі як бы прывязаны да дзверцаў

алтара .

- Э , браце , ды ты прыклеіўся , - прысвіснуў Марцін і з непаразуменнем паглядзеў на

Ранцэвіча .

-    Угадаў , пан Марцін , - весела засмяяўся той , - Гэта вельмі-вельмі моцны клей . У

Афрыцы ім ловяць малпаў і папугаяў , якія крадуць у гаспадароў плантацый какосавыя

арэхі і бананы . На ноч густа змазваюць ствол , і – бачыце ...

  Ён паказаў на Сцяпана Ляпу .

-    Клей гэты робяць змешваючы вулканічны попел , самародны чорны асфальт , сок

расліны агайя-гайя са слановым памётам . Як бачыце , нядрэнны атрымаўся кляёк .

- Але што тут адбылося ? – дзівілася , не  разумела Еўрапейка .

- Ён хацеў украсці нашу святыню , залаты карабель Палемона , - пачаў тлумачыць

Язэп Ранцэвіч , - Толькі добрыя людзі папярэдзілі нас , і мы падрыхтаваліся . Скажу

болей – сваю чорную справу ён рабіў па загадзе інквізіцыі , потайна , крывадушна , бо

даўно служыў ёй .

-    Служыў  інквізіцыі ? – Марцін Жабыка-Жэмба гнеўна сціснуў кулакі , гарою пачаў

насоўвацца на Сцяпана Ляпу . Той дробненька калаціўся ўсім целам .

- Служыў , - адказаў за анямелага Ляпу Ранцэвіч , - Ён нават даўно ведае Філамену .

Ці няпраўда , Сцяпан ?

  Ляпа маўчаў .

-    Філамена твая сяброўка ? – Марцін схапіў Сцяпана загрудкі , - Кажы ! Ты  навёў на

мяне інквізітараў ? Ты , якога я лічыў ледзь не братам сваім ? Ты аддаў мяне ў

інквізітарскія цянёты ?  Кажы , або я засуну твой нос у тое месца , на якім ты звычайна

сядзіш!



 -    Я хацеў купіць маёнтачак пад Воршай . У мяне хворы бацька , а маці памерла , - праз

сілу выдавіў з сябе Ляпа . Вочы ягоныя ад вялікага жаху пачыналі шклянець , як у

мерцвяка .

  Усе адварочваліся ад яго , выходзілі з цёмнага гроту пад ранішняе зыркае сонца . Усе

маўчалі , пераварваючы ў сабе пабачанае . Чамусьці было няёмка глядзець адно адному ў

вочы .

-    А рукі не адклеіліся , - задаволена сказаў Язэп Ранцэвіч , - Каб ададраць гэты клей

патрэбна гарачае казінае малако змяшаць з мёдам , усыпаць туды тоўчаную крэйду ... Але

што гэта я выдаю таямніцу ?

- Дазвольце , я адсяку яму гэтыя  д”яблавы клешні , - раптам горача выдыхнуў Ян

Карсакоў . Ранцэвіч уважліва зірнуў на яго , не прамовіў  ні слова .

  Вырашылі , што праз  сядміцу  атрад у дваццаць пяць чалавек выступіць у Фларэнцыю ,

каб уліцца ў баталію кандат”ера Алані . Камандзірам атраду быў , вядома ж , Марцін

Жабыка-Жэмба . Яго ж абралі на час паходу пад Канстанцінопаль новым Палемонам , бо

Язэп Ранцэвіч заставаўся ў Італіі . Адразу  ўсе разышліся-раз”ехаліся , каб  тэрмінова

рыхтаваць амуніцыю і зброю . Сцяпана Ляпу павезлі ў гарадскую міліцыю правіцеля

Медзічы .  На віле засталіся Ранцэвіч , Марцін , Зося і некалькі служкаў .

-    Ну вось і для нас надыходзіць часіна развітання , - дрогкім голасам прамовіў Язэп

Ранцэвіч , калі ўладкаваўшы ўсе справы , селі на каменную нагрэтую сонцам лаўку на

азёрным беразе  , - Глядзіце , дзеці , беражыце адно аднога . Кожны з нас гаспадар свайго

лёсу , але гаспадар усіх лёсаў – Бог . Ні на імгненне не забывайцеся пра гэта . Пачынаючы

і канчаючы кожны дзень , кожную справу , паўсюдна тварыце святую малітву . Яна , як

шчыт , будзе ахоўваць вас . Марцін , - звярнуўся ён да Жабыкі-Жэмбы , - Пад тваю

рыцарскую апеку аддаю Зосю . Яна як дачка мне . Яна – сэрца маё . Я памру , калі загіне

гэтае сэрца . Ты разумееш мяне , Марцін ?

  Ён не ўгаворваў Зосю не плысці , застацца ў Фларэнцыі . Ён ведаў – нельга спыніць

птушку ў вольным палёце яе .

  Жабыка-Жэмба пабляднеў , перасмыкнуў  пасушэлымі вуснамі , стаў на калені :

-    Яна й маё сэрца , пан Язэп . Клянуся найсвяцейшай панне Марыі , клянуся вам ,  што

зберагу Зосю , памру , але зберагу .

  Еўрапейка , якая ўвесь час сядзела моўчкі , парывіста ўсхапілася , моцна-моцна

пацалавала ў вусны спачатку дзядзьку , потым каханага . Зялёныя вочы  свяціліся

радасцю і любоўю .

-    Дзеці мае , вас , калі захочыце ,  чакае яшчэ адна дарога , адно падарожжа , -

павесялелым голасам сказаў Ранцэвіч, - Для сябе я бярог гэта . Ды  , бачу , не мне ,



старому і злому , замахвацца на такую справу . Тут патрэбна маладая й чыстая душа ,

моцныя ногі і сэрцы , вялікае жаданне . Як у вас . Але нейкая часцінка маёй душы таксама

пабывае там .

- Дзядзечка , шапні хоць на вушка што ты надумаў ,- лісліва і  гарэзліва зашчабятала

Зося . Яна была падобная на маленькую дзяўчынку , перад якой толькі пачала

разгортвацца першая старонка жыцця . Ой як няўцерпна-цікава было ёй хоць крайком

вока глянуць на гэтую старонку .

  Ранцэвіч вагаўся – адкрываць таямніцу або не . Раптам ён зразумеў , што хоча ўцягнуць

іх у занадта небяспечную рызыковую справу  , падштурхнуць туды , адкуль , магчыма ,

няма зваротнай дарогі . Яны ж могуць не згадзіцца . Ды яны й не згодзяцца . Навошта ім ,

маладзёнам , у якіх па-вясноваму грае кроў , радасныя  вочы ў якіх нібы злучаны

нябачнай ніткай , ягоная  старэчая задума ?  Ён застыў у няўпэўненым одуме , не ведаў ,

што сказаць , куды павярнуць размову .

  Зося рашуча ўварвалася ў ягоную разгубленасць :

-    Дзядзька  Язэп , хутчэй кажы , што нам рабіць !

  І Ранцэвіч перайшоў Рубікон .

-    Калі я працаваў у Фларэнтыйскай  бібліятэцы , трапілася мне на вока дужа

старадаўняя , цяжкая , абабітая на вокладцы ўзорыстымі меднымі палосамі , кніга . Я

пачаў паціху чытаць яе . Па мове гэта была , як быццам , латынь , але з густым дамешкам

паўднёваітальянскіх дыялектаў . Я прадзіраўся праз гэтую незвычайную мову , як праз

калючы хмызняк . Не раз і не два хацеў кінуць пакутлівае чытанне . Але дацярпеў ,

дабраўся такі да сутнасці .

- І што ж вы вычыталі ? – загарэўся Марцін .

- Гэта быў манускрыпт алхіміка з Неапалю Алясандра Ракеці . Ён , Ракеці , як і ўсе

алхімікі , усё сваё доўгае жыццё шукаў “ філасофскі камень “ , а з ім і чалавечае

бяссмерце . Заадно ж , калі пашанцуе , меркаваў ператварыць жалеза і нават палявы шпат

у золата . Хацеў зрабіцца Крэзам . Камень , урэшце рэшт , не знайшоў , золата ў куфэрак

не натаптаў , але натрапіў , як сам піша , на нейкае “ дзіва “ .

  Марцін і Зося перасталі дыхаць , нецярпліва пазіралі на Ранцэвіча .

-    Ён родам з Неапалю , а там , як вы , напэўна ж  ведаеце , зусім побач гара Везувій ,

вулкан . Гэты вулкан даўным даўно засЫпаў гарачай лаваю рымскія гарады Пампеі і

Геранкулум , знішчыў усё жывое . І вось , шукаючы “ філасофскі камень , Алясандра

Ракеці надумаў пакапацца ў той застылай , ужо цвёрдай лаве , пад якой , як ён думаў ,

ляжаць старадаўнія Пампеі . Падабраў зручнае месца , памаліўся Богу і пачаў капаць .

Глыбока закапаўся , толькі кружок неба над галавой сінеў , пот засольваў  вочы , і раптам



усё тое , што ён выкінуў рыдлёўкай на паверхню , са страшным гулам абрушылася на яго.

“ Мяне падпільнаваў , схапіў у свае кіпцюры д”ябал “ піша Ракеці . Ён думаў , што ўжо

памёр , і пачаў шаптаць святую адыходную малітву . Але жыццё не пакідала яго . І тады

ён з усіх сілаў пачаў круціцца , быццам  ваўчок , усвідроўвацца  ў тую “ свяшчэнную ( як

піша алхімік ) лаву і ўвесь час чамусьці думаў пра свайго прадзеда Чэзарыё , што за

цемрай часу сябраваў з самім Дантэ . І выжыў ! І апынуўся , ведаеце , дзе ?

-    Дзе ? – амаль крыкнула Зося .

-    У свайго  прадзеда Чэзарыё , у ягоным вінаградніку . Дужа ж смачнае віно (задаволена

ўспамінае Ракеці ) пілі яны з прадзедам .

- Але ж прадзед даўно памёр , - здзівілася Еўрапейка .

- Вось-вось , - усміхнуўся Язэп Ранцэвіч , - У гэтым  і “ дзіва “ . Памёр , але піў віно

са сваім жывым праўнукам . “ Гэтая тысячагадовая лава , гэтая вечная зямля валодае

Божай сілаю “ , - цвёрда ўверыўся алхімік і раіў тым , хто пачытае ягоную кнігу , самім

пераканацца , што ён гаворыць святую праўду , ні кропелькі не хлусіць . Нават збіраўся  з

тым , хто смелы і хто пажадае , яшчэ раз “ закапАцца “ . Ды не змог , бо інквізіцыя

перабегла дарогу . Я дзіўлюся , як не патрапіла ў агонь разам з алхімікам ягоная кніга .

  Ён змоўк .

- І вы хочаце , каб мы прайшлі па слядах Чэзарыё ? – ціха  спытаў Марцін .

- Я вам толькі расказаў пра кнігу , - сумнымі вачамі паглядзеў на яго Ранцэвіч , - Пра

кнігу , якая не згарэла і чамусьці патрапіла ў мае рукі . Як я быў малады , я  вельмі хацеў

праверыць аповяд старога алхіміка . Не атрымалася . Я , як хрысціянін , хацеў бы глянуць

у той дзень калі наша вера , наша рэлігія перамагла , калі яна звіла сваё святое гняздо ў

людскіх душах . Я хацеў бы нейкім духоўным ланцужком злучыць тое

першахрысціянства з сённяшнім хрысціянствам на нашай бацькаўшчыне , у Вялікім

княстве Літоўскім . На цэзара Канстанціна Вялікага марыў глянуць я . Не атрымалася , бо

я ўжо не той . Я ўжо магу глядзець сухім халодным  вокам на чужую бяду . А гэта не па

хрысціянску .

  У словах святара чулася непрыхаваная шкадоба . І ўбачылася  які ён ужо стары , і колер

твару ў яго жоўты , стомлены . Зося абняла дзядзьку , пачала супакойваць .

-    Мы  з Зосяй паспрабуем глянуць у вочы  імператару Канстанціну Вялікаму , - сказаў

раптам Марцін Жабыка-Жэмба . Словы  былі строгімі , рашучымі .

- Марцінік , я ведала , што ты ў мяне самы адважны і самы разумны ! – захоплена

выгукнула Еўрапейка і кінулася на шыю каханку . Усё , што ні рабіла гэтая дзяўчына ,

было надзіва шчырае, непасрэднае і непрадказальнае. Як бы дзве істоты жылі ў ёй –



сціплая ціхмяная цнатліўка і ваяўнічая амазонка . Зараз перамагала амазонка , і Зося

парывіста ўскінула ўгору смуглыя кулачкі :

- Дзядзечка , мы едзем у Пампеі !

- Пампеяў няма . Іх забіў Везувій , - паправіў яе Ранцэвіч .

- Мы едзем туды , дзе няма Пампеяў !

  Такі быў час , такія былі людзі – з імгненнай рэакцыяй на дабро і зло , з пастаянным

жаданнем некуды ісці , плысці , ехаць , нешта адкрываць , вынаходзіць . Для такіх людзей

не існавала межаў ні на зямлі , ні ў часе . Ужо нарадзіўся Хрыстафор Калумб , і яго

чакаюць ягоныя каравелы . Яшчэ спаляць у Рыме на Плошчы Кветак Джарджана Бруна .

Але нарастае , вырываецца з вязніцаў і путаў энергія пазнання , пошуку , бясконцага

шляху . І цікавіць такіх людзей ( імя ім – гуманісты ) не толькі будучыня , але й усё тое ,

што не мае голасу , што памерла , зрабілася шэрым халодным тленам ...

  У Язэпа Ранцэвіча вочы ззялі шчасцем . Ён прытуліў да сябе Марціна і Зосю , расчулена

сказаў :

-    Хутка  вы паплывеце ў Канстанцінопаль на дапамогу імператару Канстанціну

Палеалогу . А перад гэтым , калі пажадае  Бог , сустрэнецеся з самім Канстанцінам

Вялікім . Якая гэта радасць , дзеці ! Пачакайце мяне – я зараз нешта прынясу .

  Ён узняўся з лаўкі , борздкім крокам пайшоў у грот . Марцін з Зосяю перазірнуліся .

Неўзабаве Ранцэвіч вярнуўся , трымаючы ў руках маленькую чырвонага дрэва скрыначку.

Расшпіліў-расчыніў яе , дастаў нешта  іржава-цёмнае , металічнае .

- Што гэта ? – спыталася Зося .

- Гэта нацельны крыж мітрапаліта-пакутніка Герасіма , якога вялікі князь Свідрыгайла

спаліў у Віцебску . Калі надарылася тая жахлівая вогненная крада  , я стаяў у натоўпе,

плакаў і глядзеў на мітрапалітаў твар . Ён быў надзіва светлы , потым па ім пайшла

сутарга . Мітрапаліт штосьці крыкнуў , але дым і агонь заглушылі голас . Пасля , як усе

разыйшліся , я даў пенязі вартаўніку за дазвол паглядзець на прысак . І знайшоў там гэты

крыж . Апаліла яго злое полымя .

  Ранцэвіч пагладзіў-пацёр крыжык рукамі , нібы грэў іх . Затым працягнуў яго Зосі :

-    Вазьмі і захавай . Для сваіх будучых дзетак захавай . Крыж гэты тваім і іхнім абярэгам

будзе . Няхай праз яго вузлуецца памяць пакаленняў .

  Еўрапейка пабляднеўшы  ўзяла крыжык , пацалавала , прыціснула да сэрца .

Прасветлена глянула на дзядзьку . У вачах іскрыліся слёзы .

  Доўга не тарасуючыся , ірвануліся ў падарожжа . Усе трое верхам на конях , толькі ў

Зосі сядло  ніжэйшае і мякчэйшае . Дамовіліся , калі што якое , у Рыме ноймуць для яе



двухколку . Кірунак быў такі – ад Фларэнцыі на поўдзень да Рыму . а там па Апіевай

дарозе да Неапалю .

- Ave , Санта-Борджыя , - прамовіла Зося , нізка пакланіўшыся віле .

- Чаму развітваешся ? – весела гукнуў Марцін , утаймоўваючы гарачага каня , - Яшчэ ж

у возеры будзем тут купацца .

-    Мы  сюды болей ніколі  не вернемся , - быццам адхінуўшы фіранку часу , нешта

ўбачыўшы там , строга і сумна сказала Зося . Жабыка-Жэмба аж скалануўся ўсім целам ,

патушыў радасць у вачах . А ягоная сяброўка цвёрдай рукою накіравала ў дарогу каня .

  Язэп Ранцэвіч , здавалася , памаладзеў у сядле . Пачуўшы іхнюю размову , бадзёра

крыкнуў :

- Не сумуйце , дзеці ! Мы яшчэ падкуем нашых коней срэбнымі цвікамі !

  Без прыгодаў даехалі да Фларэнцыі , павярнулі на поўдзень , на Рым . Надвор”е было

цудоўнае . Паўсюдна , на беласнежных вілах з круглымі прыгожымі калонамі і калонкамі,

у апельсінавых , лімонных і  яблыневых садах , у маладых абрэзаных вінаградніках ,

уладарыла ўрачыстая спякота ліпеню . Ранцэвіч з цёплым замілаваннем пазіраў на Зосю і

Марціна , прыгожых , юных , закаханых . Яны здаваліся яму Трышчанам ды Іжотаю .

  У Рыме каля Капуенскай брамы выехалі на Апіеву дарогу , папярэдне купіўшы ў крамцы

жалезніка дзве рыдлёўкі . Конскія капыты зацокалі па гладка абчасаных старадаўніх

камянях . Дарога была шырынёю да трох сажняў , на ёй маглі размінуцца дзве калясніцы .

Уздоўж яе раслі кіпарысы , пініі , мірты ,  стаялі мармуровыя скульптуры антычных

герояў і багоў, а таксама меліся канаўкі  для сцёку дажджавой  вады .  Кругам кацілася

галава , калі пачынаў думаць пра тысячы й тысячы людзей , што стагоддзі таму ішлі і

ехалі па гэтай славутай вечнай дарозе.

-    Яе  пабудаваў рымскі консул Апій Клаўдзій Цэк , - пачаў расказваць сваім

маладасведчаным спадарожнікам Язэп Ранцэвіч , - Цэк азначае – Сляпы , бо  ад старасці

консул аслеп . Ён быў з тых рымлянаў , што шанавалі старыну , даўніну і за яе гатовы

былі памерці . Падчас вайны Рыма з царом Пірам , калі цар , каб пазбегнуць разгрому ,

пачаў дамаўляцца пра перамір”е з рымлянамі , і тыя гатовы былі згадзіцца , Апій загадаў

сваім сынам і зяцям аднесці сябе ў насілках на Форум , а затым і ў будынак Сенату . Там

ён грозным голасам сказаў : “ Пачуўшы маладушныя словы , якія пераціраюць у пыл

рымскую славу , я шкадую , што толькі аслеп , але й не аглух “ . Дамову аб перамір” і не

падпісалі , і неўзабаве Рым разграміў Піра . А яшчэ гэты  мудры Апій прыдумаў некалькі

літараў лацінскага алфавіту . Вось па чыёй дарозе мы едзем . Вядзе яна да Капуі , а потым

- на ўсходні бок Італіі , да Брундызія . Але мы ў Капуі павернем у напрамку гары Везувій,

да былых Пампеяў .



  Далей ехалі моўчкі . Навакольная прыгажосць была такая , што ўсе словы здаваліся

лішнімі . Толькі час ад часу Зося з Марцінам абменьваліся кароткімі закаханымі

позіркамі, і былі тыя позіркі , як  жыццядайныя  сонечныя прамяні .

  Нарэшце Зося стамілася . Марцін заўважыў гэта і крыкнуў Язэпу Ранцэвічу :

 -    А  ці не гаварыў рымскі консул Апій дзе на ягонай дарозе можна папіць халоднай

вадзіцы і падсілкавацца ?

  Спыніліся каля мармуровай статуі хлопчыка , які трымаў на вузкім плечуку вялікі збан .

З гэтага збану хвосткім  цурком біла халодная горная вада . Папілі , напаілі сасмяглых

коней . Купілі ў гандляркі , што хавалася ад сонца пад саламяным парасонам , кошык

жоўтага салодкага вінаграду і бохан белага пшанічнага хлеба . На небасхіле  праз рэдкі

частакол маладзенькіх тонкіх кіпарысікаў  ярка свяцілася , зіхотка ўспыхвала Цірэнскае

мора .

  Прыехалі ў нібыта вымерлую ад пякоткага сонца Капую . Ранцэвіч-усявед не прамінуў

заўважыць , што тут у гладыятарскай школе гартаваў калісьці свой спрыт і сілу

легендарны непераможны раб Спартак . Марцін і Зося з вялікай цікавасцю глянулі на

маленькія шэрыя будыначкі пад чырвонай патрэсканай дахоўкай , на вузкія гарачыя

вуліцы , з глыбіні якіх , здавалася , вось-вось вырвецца-выльецца ўсёсакрушальная

гладыятарская лава .

  Развіталіся з Апіевай дарогай , з ейнымі выслізганымі вытаптанымі да сінізны камянямі ,

аддаліся пышліваму зялёнаму бездарожжу . Тут было мноства садоў і вінаграднікаў і

мноства вузенькіх , як ручайкі , сцяжынак . Тут быў спакой , лагодны , цёплы , хоць ужо

выплывала праз тонкае павуцінне туману магутная пастава Везувія і несла з сабою

няясную трывогу . Ён спіць , ён пакуль што спіць , гэты грозны непрадказальны

мастадонт , агні , выбухі і ракетныя ўспышкі маланак спяць у ім . Але хто ведае – можа ,

ён ужо сённяшняй ноччу лопне ад лютага гневу , расколецца і пачне ліць на людзей , на

жывёлін і на  зялёныя безабаронныя дрэвы смяротную лаву , пачне шпурляць у нябёсы

звышцяжкія распаленыя да чырвані ядры-каменні .

  На Везувій чамусьці не хацелася дужа доўга глядзець . Вочы баяліся яго і пазіралі ў

іншы бок , туды , дзе па правую руку шчодра ласкавалася пад сонцам Неапалітанская

затока і ярка , як каштоўны каменьчык , зіхцеў у ёй востраў Капры .

  Нарэшце выблукалі на шырокую травяністую раўніну , зямля якой была дзіўнага

карычневата-сіняга колеру . Саскочылі з коней , і Ранцэвіч , зрэзаўшы рыдлёўкай

верхнюю скамянелую скарынку ,  зачэрпнуў поўную жменю гэтай зямлі , пачаў

асцярожна размінаць яе пальцамі . Яна падатна ляпілася , клеілася да рук . У глыбокім

одуме аглядзеўся Ранцэвіч наўкола , сказаў ціхім голасам :



-    Тут  спяць пакаленні . І недзе тут , пад нашымі нагамі , ляжыць тое , што было калісьці

Пампеямі . Магчыма , адзін толькі попел , бо Везувій спаліў усё .  Думаю , што наш

алхімік Алясандра Ракеці замысліў  сваё  славутае  падарожжа недзе ў гэтым месцы . Што

ж , дзеці , пачнем . Не бойцеся . Кожны міг я буду побач з вамі . Вашы целы застануцца

тут . У мінулае , да імператара Канстанціна Вялікага , паляцяць толькі вашы душы .

Памолімся Айцу нашаму нябеснаму – і за справу .

  Апусціліся на калені і з усёй жарсцю ўзяліся  прасіць Таго , Хто Кіруе Усім , дапамагчы

ім у незвычайным непрадказальным падарожжы , прабачыць іхнюю дзёрзасць . Затым

Ранцэвіч з Марцінам  Жабыкам -Жэмбам  пачалі капАць адна каля другой дзве вузкія і

глыбокія , у поўны чалавечы рост , яміны , а Зося , нарваўшы кветак , спляла вянок ,

адзела яго на сваю русую галаву . Яна , калі б яе спыталі , не змагла б адказаць дзеля  чаго

ў такую неспакойную часіну ёй спатрэбіўся менавіта вянок . Пэўна , гэта было

неўсвядомленае развітанне з белым светам , з ветрам і травой ,што шумела  пад гэтым

ветрам . Але ніякага страху яна не адчувала . Гэтаксама вернікі мінулых стагоддзяў са

светлымі ўсмешкамі на твары ішлі ў вогнішча . Яна так верыла свайму дзядзьку і свайму

каханку , якія  не маглі ( проста не маглі ! ) задумваць , распачынаць тое , што можа

дрэнна скончыцца .

  У белых доўгіх кашулях да самых пятаў , басанож , яны пайшлі ў абдоймы суровай

таямнічай зямлі . На ўзроўні іхніх вачэй было чэпкае густое карэнне травы . Язэп

Ранцэвіч , стоячы ў іх над галовамі , гучна і ўрачыста гаварыў :

-    Запамятайце  ягонае імя – Флавій Валерый Аўрэлій Канстанцін , Канстанцін Першы ,

Канстанцін Вялікі . Сын Канстанцыя Хлора і Алены . Паўтарайце ягонае імя – Флавій

Валерый Аўрэлій Канстанцін ...

  Яны спачатку павольна , а потым усё хутчэй і хутчэй пачалі раскручвацца ў сваіх

цесных глыбокіх ямінах , пачалі рукамі , нагамі , шчокамі , усім наструненым целам

прыціскацца , прыцірацца , прырастаць да ўсяго таго , што тысяча трыста семдзесят тры

гады таму выкінуў са сваіх вогненных глыбіняў Везувій .

  Зверху ляцела :

 -    Запамятайце ягонае імя ... Паўтарайце ягонае імя ...

  Яны ўсё павялічвалі і павялічвалі хуткасць кружэння . У вачах быў туман . Кроў

пульсавала ў скронях . Цела рабілася бязважкім і нібы не сваім . Гарачы пясок ляпіўся на

шчокі і на вусны . Ногі адрываліся ад зямлі . Рукі ператвараліся ў крылы . Праз чорна-

чырвоны ліхаманкавы змрок  неадступна неслася :

- Канстанцін ...

  Яны як бы вылузваліся са сваіх целаў . Яны паляцелі . Яны ўжо не былі людзьмі .



V

  У гэтым горадзе жыло дваццаць тысячаў чалавек , а лупанарыяў-дамоў цярпімасці  было

болей , чым у агромністым  сталічным Рыме . Амаль у кожным доме на самым пачэсным

месцы стаялі тэракотавыя і мармуровыя фігуркі Фаўна , бога ўрадлівасці , ахоўніка

жывёлагадоўлі з вельмі-вельмі доўгім палавым членам між крываватых худых ног .

Весела , цынічна і нахабна савакупляўся ён на яркіх мазаічных  пано з голымі

буйнацыцкатымі жанчынамі .

  У гэтым горадзе ўдзень і ўначы бушавалі вар”яцкія оргіі , дзе выпівалася , з”ядалася

непамерная колькасць віна , рыбы , вустрыцаў , садавіны , і ўсё гэта мярзотнае месіва

амаль адразу ж  у выглядзе ванітаў вывальвалася з разадзьмутых чалавечых чэраваў .

Цэнтрам , сэрцам гэтага гораду быў амфітэатр . Ягоная каменная арэна не прасыхала ад

крыві гладыятараў . Гэты горад называўся Пампеі . Але яго можна было назваць Садомам

і Гаморай Рымскай імперыі , і смертаносны жахлівы ўдар па яму Везувія некаторыя

палічылі заслужанай Божай карай .

  Марцін і Зося  ( іхнія душы ! ) пранесліся над мёртвым горадам і ўбачылі засыпаных

вулканічным попелам немаўлятак , што соладка , не прачнуўшыся , спалі ў сваіх

калысках, рабоў з жалезнымі ашыйнікамі , у кайданах . Імгненная смерць напаткала іх у

турмах . Яны ўбачылі мёртвых коней у стайнях . Ва ўсёй жудасці прамільгнулі пад імі

доўгія элінгі-пячоры для захоўвання рыбацкіх лодак  на марскім беразе . Сотні й сотні

людзей набіліся ў іх , думаючы ўратавацца ад непазбежнасці . Але ўсесакрушальная хваля

лавы і распаленага , як у пекле , паветра , у адно імгненне спыніла ўсе сэрцы , усе

дыханні. Толькі голыя абсмаленыя чарапы ўсміхаліся сваёй жахлівай  усмешкаю . У час

катастрофы ў чарапах закіпеў мозг , і яны выбухнулі , узарваліся , разляцеліся на

аскялепкі , як гарматныя ядры .

  Раптам Зося , адарваўшыся ад Марціна , пачала падаць проста ў гэтае пекла .

-    Марцін , не пакідай мяне ! – пранізліва закрычала яна , - Марцін , ратуй !

- Я тут , Еўрапейка ! – абазваўся з імглы , з калючага ветру Жабыка-Жэмба і моцна

схапіў яе за руку . Яны паляцелі разам , як дзве паднябесныя птушкі . Вольна прасторна

было ім ляцець між цёмных слаістых воблакаў , між зорак і сонечных пратуберанцаў ...

Адусюль чуліся нечыя галасы , прыдушаны смех , плач , гукі канання і нараджэння , але

яны былі шчаслівыя . Яны забылі свае імёны , сваё ранейшае жыццё . Усё гэта сцёрлася,

злупілася , садралася , як карА з дрэў , як  луска з рыбін . Было светлае прыемнае



бяспамяцтва . І толькі адно слова “ Канстанцін “ пульсавала ў гэтай невядомасці , як

пульсуе гарачае чалавечае сэрца .

  Праз нейкі час у густой цемры , што з шалёнай хуткасцю імчала  насустрач , пачалі

прадзёўбвацца яркія кропелькі святла . Яны павялічваліся , буйнелі . Разам з імі з”явіўся

жалезны гуд , звон , у якім была найвялікшая ярасць . Ён мацнеў , пачынаў закладваць

вушы , балюча ціснуць на вочы . І раптам нібы з трэскам разарвалася , разадралася  чорная

заслона – усеабдымна хлынула дзівоснае святло .

  Яны вылецелі з цемры і ўбачылі ўнізе пад сабою  пеністую раку , мост і велізарныя масы

згуртаванага ў кагорты , узброенага да зубоў войска на абодвух берагах ракі . Блішчэлі

шчыты і мячы , тапырыліся вострыя дзіды , пукаціліся хвастатыя шаломы на галовах ,

іржалі і ўзвіваліся на дыбкі коні, развіваліся чырвоныя плашчы , рэзалі на кавалкі

восеньскае  паветра сігнальныя галасы паходных горнаў . Гэта быў дваццаць восьмы дзень

кастрычніка трыста дванаццатага году . У бітве за Рым , а , значыць , за ўладу над усёй

Рымскай імперыяй , сутыкнуліся войскі Канстанціна і Максенцыя .

  Лёс паставіў іх аднаго насупраць другога за тры стадыі паўночней Рыма каля вузкага

Мільвійскага маста цераз раку Тыбр . У гэты час на неабсяжных землях імперыі мелася

ажно 6 ( ! ) імператараў – акрамя Канстанціна і Максенцыя яшчэ былі Ліцыній , Максіміян

Даза , СевЕр і Галерый . І кожны марыў пра верхавенства , не шкадуючы людскіх жыццяў,

змагаўся за яго . Кожны тыдзень , кожны месяц грымелі дзесяткі , а , магчыма , й сотні

маленькіх і вялікіх бітваў . Але гэтая бітва , бітва на Мільвійскім мосце , абяцала стацца

эпахальнай .

  Хто ён быў , трыццацівасьмігадовы  Флавій Валерый Аўрэлій Канстанцін , які  неўзабаве

зробіцца Канстанцінам Першым , а ў стагоддзях застанецца Канстанцінам Вялікім ? Аб

чым ён думаў , апускаючы на твар забарол  баявога шалому , даючы сігнал яраснай

кавалерыйскай  атакі ? Ягоны бацька – Канстанцый Хлор , сын пастуха , унук

вольнаадпушчаніцы , прайшоў шлях ад шараговага легіянера да аўгУста-імператара .

Ягоная маці Алена , дачка начальніка коннапаштовай станцыі  з глухой забытай людзьмі

Віфініі , зробіцца аўгУстай-імператрыцай , знойдзе ў Ерузалеме крыж , на якім распіналі

Хрыста , адыйдзе ў  вечнасць пад імем Святой Алены .

  Калі маладзенькі салдацік Канстанцый Хлор убачыў на станцыі  прыгожую сціплую

Алену , якая прынесла і паставіла перад ім поліўку з полбы , звычны сняданак рымскага

люду , ён адразу закахаўся ў яе і папрасіў ахоўніцу жанчын Юнону злучыць іхнія жыцці .

Юнона дапамагла . Неўзабаве нарадзіўся  Канстанцін , дзіця палкага кахання. Але

Канстанцый Хлор , думаючы аб сваёй вайсковай кар”еры , не ўзяў з Аленаю законны

шлюб , бо каханка мела дужа нізкі сацыяльны статус . Такім чынам , Канстанцін пабачыў



белы свет у выніку шлюбу , які ў рымскім праве меў назоў канкубінату і не лічыўся

афіцыйным . Далей – болей . У 293 годзе  Хлор атрымаў тытул цэзара і развёўся з Аленай .

  Такія дзеці , загартаваныя з малалецтва халоднымі бядотамі жыцця без бацькі ,

абразлівымі кпінамі равеснікаў , вельмі часта дасягаюць бліскучых вышыняў . Гэта ж

сталася і з Канстанцінам . Зрабіўшыся ўладаром Рымскай імперыі , Канстанцін Вялікі

ўзняў сваю маці над усімі . Пры ягоным двары яна атрымала афіцыйнае імя – Флавія Юлія

Алена Аўгуста .

  У яго было меншае войска , чым у Максенцыя . Ён пад сваёй рукою меў 90 тысячаў

пяхоты і 8 тысячаў кавалерыі , Максенцый жа  адпаведна – 170 і 18 тысячаў . Ён атакаваў,

Максенцый сядзеў у Рыме пад аховаю тоўстых сценаў . Гэта таксама не спрыяла ягонай

задуме зрабіцца рымскім адзінаўладцам . Як жа ён меркаваў перамагчы ?

  Ягоная маці Алена ад нараджэння была хрысціянкай . Ягоны бацька Канстанцый Хлор ,

будучы кесарам Галіі і Брытаніі , не знішчаў хрысціянаў , што з найвялікшай лютасцю

рабілі Дыяклетыян і Галерый .  У тыя часы на  іншаверцаў  палявалі , як на дзікіх звяроў .

Сучаснік пісаў : “ Ці дужа разліўся Ніл , ці на нівы ўпаў недарод , кліч адзіны –

хрысціянаў ільвам ! “ . Імператары-паганцы без разбору высякалі пад корань і сваіх

прыдворных і рабоў , калі тыя былі хрысціянамі . Неабходна зазначыць , што неба ,

урэшце рэшт , пакарала жываглотаў . Перад смерцю Дыяклетыян звар”яцеў і замарыў сябе

голадам . Галерыя зламала жорсткая хвароба , ад якой цела ягонае пачало смярдзець , ды

так , што нават урачы не маглі наблізіцца да яго .

  Канстанцінаў бацька , Канстанцый Хлор , атрымаўшы хрыстаборскія ўказы ад

Дыяклетыяна , таксама змушаны быў праявіць строгасць да неафітаў новай веры . Ён

сабраў усіх  сваіх прыдворных-хрысціянаў і пад пагрозай выгнання загадаў адрачыся . Але

(вось дзіва ! ) тых , хто не здрадзіў Хрысту , не толькі не пакараў , а нават прыблізіў да

сябе . Слабаверным жа сказаў : “ Вас я не магу трываць пры сваім двары . Вы не

захоўваеце вернасць свайму Богу . Як жа вы будзеце вернымі мне ? Мне не патрэбны

таадытары .” Taaditor ( здраднік ) называлі тых , хто ў часы ганенняў выдаваў уладам

царкоўныя сасуды , кнігі , свяшчэнныя прадметы ...

  Над душамі законапаслухмяных рымлянаў акрамя культаў Геркулеса і Апалона

валадарыў тады культ Сонца ( Sol Invictus ) , культ  Мітры , бога  вояў , бога

Непераможнага Сонца . Ва ўсіх рымскіх легіёнах , ад Брытаніі да Рэйна і Еўфрата , меліся

свяшчэнныя  пячоры гэтага  яраснага культу . Яшчэ імператар Элагабал  быў найшчырым

прыхільнікам Мітры і танцаваў у ягоным храме ў яркім усходнім  адзенні . Канстанцін са

сваім бацькам некалькі разоў , калі жыў у Брытаніі,  хадзіў у такую пячору , прымушаў

сябе верыць такому богу . Ды  душа заставалася халоднаю . І ён не разумеў чаму яна



маўчыць . І чагосьці баяўся . Але потым , агледзеўшыся , усё ўзважыўшы , здагадаўся –

тут , у суровай  напоўненай ваяўнічымі ўзброенымі мужчынамі пячоры  не было

Жанчыны . А  дзе няма Жанчыны  няма Душы . І адразу ж , шырока і радасна , пасялілася

ў ягоным сэрцы Хрысціянства , адзіная ( ! ) на ўсёй зямлі вера , дзе на трон побач з Божым

сынам  узведзена Жанчына . Дзева Марыя . Святая панна Марыя . Молячыся ёй , ён

заўсёды бачыў перад сабою сваю родную любімую маці Алену ...

  Перад сённяшняй лёсавызначальнай бітвай Канстанціну прысніўся Хрыстос . Ён

нячутна, як  лёгкі начны ветрык , увайшоў у пурпуравы імператарскі намёт , стаў над

Канстанцінавай галавою , загадаў :

- Прачніся .

  Канстанцін спалохана ўскочыў . Сэрца затахкала ў грудзях . Вакол ягонага намёту ў

больш сціплых  намётах спалі тысячы ягоных легіянераў , якіх неўзабаве чакалі ці

перамога , ці параза , ці смерць .  Яны пакуль што спалі , бачылі свае маладыя , магчыма ,

апошнія сны . Не спаў Хрыстос . Не спаў ён , Канстанцін .

-    Ты – мой , - сказаў , цёпла ўсміхаючыся , Хрыстос , - Я гэта ведаю . І ты пераможаш .

Але , каб  анёлы бачылі ў час бітвы хрысціянаў , уздымі мае знакі над сваім войскам .

  І паказаў , якія знакі трэба ўзняць . І знік , зрабіўся нябачным воку , хоць , адчувала

імператарава душа , застаўся побач .

  Канстанцін адразу ж сабраў цэнтурыёнаў . На сваіх  баявых шчытах і шаломах , на

значках легіёнаў , дзе ганарліва пануе рымскі арол , яны малявалі Святыя Знакі – літары

“ хі “ і “ ро “ , з якіх на грэцкай мове пачынаецца імя Хрыста . Яшчэ яны зрабілі сцяг з

Божымі Знакамі , але , каб не збянтэжыць , не ўзбунтаваць легіянераў-паганцаў , якіх пад

началам  Канстанціна была большасць , замаскавалі іх . Сцяг меў крыжападобнае дрэўка і

шаўковае палотнішча з выявамі кесара і ягоных сыноў .

  У гэты самы час Максенцый , што зачыніўся ў Рыме , паставіў  сваё велізарнае войска

між  гарадскімі сценамі і Тыбрам , цераз які быў перакінуты вузкі нязручны  Мільвійскі

мост . Разам са сваімі радцамі ён надумаў выштукаваць для Канстанціна пастку – побач

са старым мастом навёў новы , пантонны . Меркавалася , што ў час бітвы войска

Максенцыя , імітуючы сваё паражэнне , пачне паспешліва адступаць , Канстанцінавы

легіянеры рынуцца за ім . І вось тут пантонны мост нечакана адчэпяць , і Тыбр панясе на

сваёй хрыбціне ворага , праглыне яго . А на старым каменным мосце Максенцый даб”е

ўсіх астатніх . План так спадабаўся Максенцыю , што ён , упэўнены ў перамозе , паехаў у

гарадскі амфітэатр  глядзець жыццярадасную камедыю Арыстафана .

  Канстанцін рыхтаваўся да атакі , збіраў душу ў кулак . Ззаду неспакойна тысячагрудна

дыхала войска . Іржалі нецярплівыя коні . Ён успомніў , як у Афрыцы , ратуючыся  ад



пагоні , якую кінуў за ім Галерый  , шалёна імчаўся на ўзмыленым кані праз пустынна-

камяністую бездараж  да Міжземнага мора . Конскія капыты звонка шчоўкалі па камянях.

Пясчаныя пярэстыя гадзюкі круціліся пад нагамі , успырхваючы з-пад капытоў . Пот ,

здавалася , прапякаў скуру .

  Ён разумеў , дагоняць – адразу ж заб”юць . Ніякіх допытаў і ніякіх судоў не будзе .

Перарэжуць горла і кінуць на бархан , дзе жывуць адны толькі яшчаркі . Праз колькі дзён

ад яго застанецца толькі жоўты  шкілет , які неўзабаве замяце гарачым самумам . І ён на

коннапаштовых станцыях пачаў забіваць усіх пераменных коней , каб тыя не дасталіся

ягоным даганяльшчыкам . Ні слова ні кажучы , урываўся на станцыі пад паветку і пад

роспачна-здзіўленыя крыкі прысутных людзей з усяго маху сек мячом конскія шыі .

Конская кроў вострым ручаём біла ў твар , у грудзі , у рот . Ён сплёўваў  чырвоную

цёплую  вільгаць і сек , сек ... Потым , каб паскорыць справу , налаўчыўся адным ударам

перасякаць жылы на пярэдніх нагах .

  Чаму гэта ўспомнілася зараз і тут ? Перад Мільвійскім мастом ? Перад бітвай ?  Ён

пакутліва , нібы ў яго забалеў зуб , зморшчыўся , сказаў :

- Шкада коней .

-    Што ? – не зразумеў , нахіліўся да яго са свайго сядла маладзенькі светлавалосы

ардынарац .

 -    Шкада коней , - ціха паўтарыў Канстанцін і дадаў ,- І людзей шкада .

   І пачаў павольна , не адрываючы позірк ад хмарыстага неба , уздымаць угору руку ў

баявой пальчатцы , каб , рэзка секануўшы ёю паветра , даць сігнал трубачам .

  Максенцый весяліўся ў амфітэатры . Вельмі прыгожая юная рабыня паднесла яму вялікі

залаты кубак з каптуром напоўнены  белым высакагорным снегам і салодкімі

неапалітанскімі слівамі . Максенцый узяў у рот слівіну , надкусіў , перакочваў у роце

халодную прыемную на смак мякаць , пазіраў на аголеныя маленькія грудзі рабыні .

  Раптам у амфітэатры ўзвіўся страшэнны крык . Людзі , лемантуючы , размахваючы

рукамі , рынуліся па праходах , па ступенях на вуліцу . Паўсюль чулася :

-    Канстанцін перайшоў Тыбр ! Канстанцін у Рыме !

  Максенцый са сваёй світаю таксама збег з амфітэатру . Распытаўшы  военачальнікаў ,

супакоіўся – Канстанцін стаіць , як стаяў , перад Мільвійскім мастом . І ўсё-ткі ён загадаў

правесці афіцыйнае гаданне . Прынеслі Сівіліны кнігі  , прывялі гаруспікаў , якія бачаць

будучыню па вантробах ахвярных жывёлін , разумеюць голас грому і маланкі . Зарэзалі

свяшчэннага белага быка . Максенцый , каб быць абсалютна ўпэўненым і спакойным ,

правёў Вялікае Гаданне . Гадалі на кішках цяжарнай жанчыны , успароўшы жывот



храмавай рабыні . І кнігі , і гаруспікі сказалі – загіне той , хто чыніць шкоду Рыму .

Радасны Максенцый палічыў , што прыносіць шкоду Рыму , вядома ж , Канстанцін .

  У гэты самы час над галовамі двух войскаў , прарваўшы шэрую воўну воблакаў ,

асляпляльна выбліснула сонца . Усе аж зажмурыліся , аж вочы прыкрылі рукамі . Сонца ,

здавалася , пранізвае ўсіх навылёт сваімі залатымі пякучымі дзідамі-прамянямі .

- Мітра , - пачаў быў каратканогі нізкарослы  легіянерык , уздымаючы над сабою шчыт.

- Крыж !!! – крыкнуў Канстанцін і паказаў рукой у раз”яснелае неба , - Святы Крыж !!!

І на ім напісана “ Hoc signo vinces – З гэтым ты пераможаш “ .

   Ён секануў паветра цяжкой рукою . І адразу зараўлі , заспявалі  горны . Арланосцы

ўскінулі-узмахнулі над галовамі легіёнаў пазалочаных арлоў .  І тысячы коннікаў галопам

ірвануліся ў атаку .

 ...  Раптам нібы з трэскам разарвалася , разадралася чорная заслона – усеабдымна хлынула

дзівоснае святло . Яны вылецелі з цемры і ўбачылі ўнізе пад сабою пеністую раку , мост і

велізарныя масы згуртаванага ў кагорты войска ...

- Марцін ! – адчайна ўсклікнула Зося , - Мне страшна !

- Не бойся ! Мацней трымай маю руку ! – пачулася ў адказ .

  З неймавернай хуткасцю яны імчаліся ўніз , аж свістала і , здаецца , успыхвала паветра .

 -    Ён паказвае на нас !  Той , што ў чырвоным плашчы і залатым шаломе , паказвае рукой

на нас! – закрычала Зося .

- Ён паказвае на Крыж !!! Над намі , на ўсё неба , Крыж !!! –адказаў Марцін .

  Яны ўзнялі галовы . Тое , што адкрылася воку , яны не забудуць да самага канання .

Светлазалаты велізарны  Крыж , які ўбачылі ўсе людзі -  і жывыя , і мёртвыя з магілаў -

стаяў над  усёю Зямлёй . Здавалася ён трымае неба , і  яно , бязмежнае , неахопнае ,

ляжыць на ім . Ён выпраменьваў такую радасць , такую надзею , што чалавечыя

параненыя лютай вайной сэрцы затрапяталі , і кожны легіянер і цэнтурыён успомніў сваю

маці , сваю каханую , сваё дзіця . Кожны захацеў не загінуць , а жыць , таму такой

сакрушальна-яраснай была кавалерыйская атака .

  Канстанцінава конніца , густым частаколам  выставіўшы перад сабою доўгія вострыя

дзіды-пілумы , таранна абрушылася на перадавыя маніпулы  Максенцыя . Раздаўся

страшэнны грукат , скрыгат , ляск , бо жалеза сутыкнулася з жалезам . Адразу дзіка

захраплі , заіржалі коні , пранізліва заверашчалі , застагналі параненыя людзі . Мёртвыя ,

распырскваючы гарачую кроў , глуха падалі ў ваду , і Тыбр адразу зачырванеўся ,

ускіпеў. На двух мастах , каменным і пантонным , заклубіўся жорсткі бязлітасны бой .

Кавалерысты размашыста кідалі пілумы , білі імі ў варожыя шчыты . Пілум меў вострую

жалезную дзюбу з кручком . Ён упіваўся ў шчыт , цягнуў яго да зямлі , вырываў з рук , і



той , хто засланяўся   шчытом , быў безабаронны . Такіх тапталі коньмі , секлі мячамі ,

рэзалі кінжаламі .

  Масты былі вузкія , слізкія ад крыві і ад конскага памёту . Коні разам са сваімі

вершнікамі  каціліся  ў Тыбр .

Мноства галоў , конскіх і чалавечых , віднелася між раззыбаных хваляў . Кожны хацеў

уратавацца . Конь іржаў , чалавек чапляўся за ўсё . што траплялася пад руку , крычаў ,

зрываючы голас . Але дапамогі ніадкуль не было , бо ўсе думалі толькі пра сябе .

  З-за цясноцця нельга было развярнуцца плячу , мячу , і легіянеры пачалі скакаць у раку ,

плылі на другі бераг і там пачыналі бой . У пераважнасці гэта былі самыя маладыя воі –

веліты . Кожны з іх меў меч , шэсць дроцікаў , лук са стрэламі і прашчы з наборам

камянёў . Яны атакавалі конніцу Максенцыя , якая стаяла на абодвух мастах , з бакоў , і

гэта прыносіла такую шкоду , што коннікі крок з крокам пачалі адступаць , падаваць

назад . Град камянёў , стрэлаў, дроцікаў  павялічваўся , гусцеў . Лопаліся шаломы ,

расколваліся шчыты , падалі на калені  коні . Урэшце рэшт , кавалерысты Максенцыя не

вытрымалі і паказалі хвост . Іх месца адразу ж занялі вершнікі Канстанціна разам з

капейшчыкамі-гастатамі . У гастатаў на ўзбраенні былі мячы , цяжкія і лёгкія дзіды-

пілумы . Яшчэ яны мелі драўляныя шчыты абцягнутыя па краях жалезнай палоскай .

Тулава ахоўваў скураны панцыр з нашытымі на яго металёвымі пласцінамі . Пад

панцырам была ваўняная туніка . Зверху на панцыр накідваўся  плашч – sagum , які

зашпільвала  спражка на правым плечуку . На галовах  у гастатаў сядзелі  металёвыя

шаломы  і прыгожыя  султаны  з трох прамых доўгіх пёраў чырвонага альбо чорнага

колеру . Абутыя яны былі ў скураныя боты  з адкрытымі пальцамі . Гэта былі воі больш

сталага , больш цвёрдага ўзросту . Гэта былі ўжо мужчыны-сямейнікі і яны не прывыклі

паказваць ворагу сваю спіну . Бітва ўзвіхурылася з новай надзвычайнай сілаю .

  І ў гэты самы час Максенцый палічыў , што ён перамагае і загадаў адчапіць пантонны

мост . Хто падказаў яму такое  вар”яцкае  рашэнне ?  Ён жа сам знаходзіўся на

пантонным мосце . Але , пэўна , у дзікім вэрхале змагання , калі нібы рознакаляровая

фасоля , якая  варыцца ў адным катле , змешваюцца ў адно  свае і чужыя салдаты , ён не

здолеў ухапіць вокам і розумам усю панараму таго , што дзеялася . Загрукалі сякеры –

людзі Максенцыя паспешліва  пачалі перасякаць канаты і вяроўкі . Пантоны захісталіся ,

затанцавалі на бурлівай вадзе ...

... Марцін з Зосяй упалі ў Тыбр , пайшлі , як камяні , на дно , ды  спружыністая

шматводная рака амаль  імгненна выкінула іх на паверхню . Захлёбіста хаўкаючы ротам ,

Жабыка-Жэмба крыкнуў :

- Зося !



- Я тут , Марцінік ! – азвалася тая .

  Разграбаючы рукамі ружовую ад крыві ваду , яны пачалі азірацца наўкол сябе ,

аглядацца, прымяркоўваючы , што рабіць далей . Каля іх плылі трупы , шчыты , шаломы ,

нейкія патрушчаныя дошкі ... Тыбр аж кіпеў . Зусім побач – толькі выцягні руку – адляталі

ў нябыт жыцці . Енк стаяў над ракой , нечалавечы крык . Кожны стараўся ўратаваць сваё

жыццё . Больш слабейшы хапаўся за мацнейшага , з незвычайнай сілаю чапляўся за яго

рукамі , як абцугамі . Нельга было адбіцца ад яго ні кулаком , ні мячом . У такіх жахлівых

абдымках людзі трацілі сілу , клаліся на рачное дно .

  Свае ж  легіянеры саштурхнулі Максенцыя з дрогкага пантону , калі велізарным клубком

пакаціліся ў Тыбр . Ён , Максенцый , не хацеў паміраць . Ён успомніў свайго бацьку

Максіміяна . 1 траўня 305 году разам з дамінусам  Дыяклетыянам бацька  прылюдна

адрокся ад улады , змушаны быў адрачыся . І ён , Максенцый , у адно-адзінае імгненне

зрабіўся нікім і нічым . Як гэта было балюча ! Як незвычайна крыўдна было ўжо быццам

бы схапіўшы залатога каня ўдачы за густую ільсністую грыву апынуцца пад ягонымі

капытамі , у брудзе , у няславе .Хацеў стаць  імператарам , а зрабіўся нікчэмным бадзягам

  Адплёўваючыся , фыркаючы , Максенцый пачаў ліхаманкава здзіраць , скідваць з сябе

панцыр , плашч , нагрудныя латы , усю бліскучую непатрэбшчыну , каб лягчэй было

трымацца на вадзе , і раптам , узвёўшы позірк угору , убачыў проста над сабою на

каменным мосце Канстанціна . Ягоны ўдачлівы вораг фарсіста гарцаваў на белым

порсткім кані і рукою паказваў на неба . Твар ззяў натхненнем і шчасцем . Максенцый

таксама глянуў туды і нічагусенькі не запрыкмеціў . Халоднае абыякавае да яго ,

Максенцыя , неба . Лянівае сонца .

  Як смяротная пятля , рэзка перахапіла горла і грудзі злосць . Аж пачарнела , закружылася

ўваччу . Чаму , гэтаму на белым кані , шанцуе , а ён , Максенцый , сын імператара , плыве,

як нікчэмная вышмаргнутая са снапа саломіна , у бруднай цёмнай вадзе ?   Ён зверавіта

азірнуўся наўкол , убачыў мёртвага веліта , што гойдаўся на вадзе побач , сціскаючы ў

ссінелай руцэ абпырсканы крывёю дроцік . Люта шмаргануў гэты дроцік , аж у небаракі

веліта ломка хруснулі пальцы , цяжка ўзвіўся над чырвонымі хвалямі , шырока

размахнуўся ,  каб шыбнуць смяротнае жалеза ў Канстанціна . І раптам нехта цяжкі і

злосны абрушыўся ўсёй вагою цела на ягоную руку , заламаў яе .

  Жабыка-Жэмба скокнуў , кінуўся з вады на Максенцыя , калі пабачыў што той хоча

зрабіць . Паспеў .

- Ты хто ?! – крывячыся ад болю , люта азірнуўся на яго , зароў  Максенцый .

- Хрысціянін . Я – хрысціянін , - адказаў Марцін , - І я не дам табе забіць майго брата

хрысціяніна .



  Максенцый , ні кажучы ні слова , ударыў яго кулаком у баявой пальчатцы ў твар ,

раскрывяніў нос . Пайшла кругам галава . Марцін схапіў праціўніка за глотку , пачаў , усё

тужэй сціскваючы пальцы , душыць . Той , як велізарны тлусты сом , цяжка пругка

круціўся ў вадзе , звіваўся ўсім сваім тулавам , хрыпеў і біў , біў Марціна кулакамі ў

жывот . Але Жабыка-Жэмба не расчапляў рук , бо разумеў – толькі ў гэтым ягонае

ратаванне . На поясе ў Максенцыя вісеў кінжал у залатых похвах . Калі Максенцый здолее

выхапіць яго , Марціну – карачун .

  Так яны валтузіліся ў віхурыстай вадзе , і раптам Максенцый абмяк , галава ўпала на

грудзі , з роту вываліўся язык . У Марціна ад агіды ўсё заклекатала ўнутры , ён ,

напружыўшыся ,  адпіхнуў ад сябе труп . Яго пачало ванітаваць .

  Зося , плаваючы між трупаў , шчытоў і шаломаў , выбівалася з апошніх сілаў . Яна

бачыла , як Марцін барукаецца ў вадзе з нейкім легіянерам , але не магла ні дапамагчы , ні

нават крыкнуць - такая спустошанасць і страшэнная стома была ва ўсім  целе . Яе

выратаваў доўгі драўляны човен , што вывернуўся , вылузнуўся  з-пад  пантону . Ён

падплыў да яе ззаду , торкнуўся ( як нечая жывая рука ! ) у плячук . Перад гэтым Зося з

дзіўным халодным спакоем думала : “ Утаплюся ... Рыбы склююць мае грудзі і шчокі ... “ .

Яна ўчапілася ў борт , да вогненна-сонечных кругоў у вачах падцягнулася , перавалілася-

плёхнулася ў човен і страціла прытомнасць .

- Зося ! – пачаў крычаць Марцін , нідзе не знайшоўшы яе , - Зося ! Еўрапейка !

  Думка аб тым , што ён болей ніколі не ўбачыць сваю прыгожую вясёлую сяброўку,

прапякала  нутро . “ Без яе няма жыцця “ – рэзала сэрца адна-адзіная думка .

-    Сенатар Палемон ! – даляцела раптам зверху , з мосту , - Твая жонка ў чоўне . Не

бойся – яна жывая !

  Марцін падплыў да  човена , потым ускінуў позірк  угору на Мільвійскі мост .  Імператар

Канстанцін сядзеў на кані , прыязна ўсміхаўся . Легіянеры , б”ючы мячамі аб шчыты ,

віталі яго , нястрымнай лавай цяклі да сценаў і брамаў Рыму . Яшчэ чуліся цяжкія ўдары ,

звон металу , крыкі , стогны , але навальніца бою аціхала .

  “ Чаму ён называе мяне сенатарам Палемонам ? “ – падумаў Жабыка-Жэмба . І раптам

ускрыкнуў ад найвялікшага здзіўлення – на самім сабе ( ! ) ён убачыў белую ваўняную

тогу з пурпуровай аблямоўкай . Гэта была toga praetexta , якую носяць службовыя асобы і

жрацы . Зося ж была апранута ў беласнежную льняную туніку , доўгую столу з рукавамі і

поясам , паверх якой красавалася пАла , шырокая вышытая срэбрам сукенка . Еўрапейка

выглядала надзіва прыгожай у такім дзівосным строі . Яна ўжо не ляжала , а сядзела ў

чоўне , любуючыся сваім незвычайным адзеннем .



-    Сенатар , ты выратаваў мяне ад смерці . А той , хто ахоўвае імператарскае жыццё ,

павінен быць ушанаваны , - урачыста прамовіў Канстанцін і даў знак сваім прэтарыянцам.

Тыя адразу ж скінулі  на раку вераўчаную лесвіцу , па якой Зося . а затым Марцін

узняліся на мост . Тут паўсюдна валяліся пасечаныя мячамі , паколатыя дзідамі і

дроцікамі , раздушаныя коньмі і натоўпам людзі , блішчэлі лужыны крыві . Зося  нервова

кусала вусны  гледзячы на ўсё гэта .

  Імператар Канстанцін быў узбуджаны , радасны . Перад рымскай брамаю салдаты ўзнялі

яго на шчыт . Ён злёгку пахіснуўся , але цвёрда  ўстояў на нагах , сказаў звонкім

урачыстым голасам :

-    Хрыстос  пазбавіў нас магільнага тлену . Хрыстос паслаў нам вялікую свяшчэнную

перамогу . Вы ўсе бачылі ў небе крыж . І я яго бачыў . Раскажыце ж пра яго сваім старым

бацькам , сваім маладым жонкам і маленькім дзецям . Раскажыце кожнаму сустрэчнаму .

Ва ўсіх гарадах і правінцыях няхай пачуюць пра яго . Зараз мы , па праву мацнейшага , па

праву пераможцы , уступім у Рым . Я нікога са сваіх праціўнікаў не пазбаўлю жыцця , бо

Хрысту непатрэбна чалавечая кроў . Яму патрэбна чалавечая душа , наша душа . Толькі

трох  самых крывавых псоў узурпатара Максенцыя пакараю я . Але гэта не людзі , а

д”яблы .

  Ён перавёў дыханне , шырока ўсміхнуўся :

-    Лепш  узнагароджваць , чым караць . Так вучаць вялікія хрысціянскія настаўнікі .

Лепш адзяваць на галовы залатыя вянцы , чым на арэне Калізея гнаць бізунамі людзей у

пашчу ільвам .  І запамятайце – няма ў нас голаду па ўладзе , а толькі ёсць голад па

справядлівасці . Дык наперад , мае адважныя легіянеры ! Вечны Рым чакае нас !

  Канстанцін быў надзіва прыгожы ў гэтыя імгненні . Высокі , статны , з густой хваляю

кучаравых цёмнарусых валасоў , з кароткай цёмнай бародкаю , а вочы сінія , як

Адрыятычнае мора . Пурпуровы імператарскі плашч крылата ўзвіваўся за ягонымі

шырокімі плячамі .

  Звонка заспявалі горны . Узвіліся на дрэўках легіённыя арлы . Палотнішчы шаўковых

сцягоў з выяваю імператара і ягоных сямейнікаў падхапіў , узвіхурыў свежы

няўрымслівы вецер . Рэзка ўдарылі , забарабанілі мячы па шчытах . Велізарная маса

войска праз шырока расчыненыя брамы  пад віншавальны крык рымскага народу  пачала

павольна ўцягвацца , уплываць , як магутная рака , у горад . Рым праглытваў яе , як

галодны  спрацаваны плебейскі бык  глытае траву .

  Адшукалі , вылавіўшы на рацэ труп , Максенцыя , адсеклі яму галаву , наткнулі на дзіду,

і мёртвая галава ўрачыста ўплыла ў заваяваны горад . Шырока адчыненымі нежывамі

вачамі яна строга і выпрабавальна  пазірала на ўсіх .



  Спачатку Канстанцін уз”ехаў на Форум , потым , не спяшаючыся , усім сваім выглядам

паказваючы сціпласць і высакародную вытрымку , прайшоў у будынак Сенату . Але ўся

пастава ягоная  і позірк ягоны пачалі рабіцца гаспадарскімі , панавітымі .

  Сенатары сустрэлі імператара крыкамі ўсеагульнага захаплення . Сусед стараўся

перакрычаць суседа . Кожны імкнуўся паказаць новаму ўладару сваю найвышэйшую

любоў . А яшчэ ж сёння раніцой ( ведаў Канстанцін ) амаль усе яны кляліся  Максенцыю

ў непарушнай сыноўняй вернасці , а яго , Канстанціна , называлі брудным  сынам

нікчэмнай карчомнай пасудамыйкі .

  Чуліся крыкі і песнаспевы :

-    Слава табе , Непераможны !  Жыві і ўладарнічай у вяках ! Ты прынёс  gladio sternantut-

меч-помснік !

  Каб яны маглі ведаць , які цвёрды падатак неўзабаве  ўскладзе ён на іх , яны б крычалі

трохі цішэй . Ім не падабаўся Максенцый , што прымушаў уносіць у дзяржаўную казну

добраахвотныя ахвяраванні . Пры Канстанціне ж іхнія кашалькі схуднеюць у некалькі

разоў – багатыя сенатары павінны будуць штогод плаціць па  восем фунтаў золата , іншыя

па чатыры і два , а самыя  бедныя , калі можна  назваць беднякамі  сенатараў , па сем

залатых манетаў .

  Канстанцін спыніўся  ў  самым цэнтры залы , узняў руку , перачакаў пакуль утаймуецца

галасістае бушаванне вернападданых . Ніхто не садзіўся , усе жадалі слухаць словы

імператара толькі стоячы . Марцін з Зосяю таксама стаялі між сенатараў . Ад крыку

звінела ўвушшу .

-    Крыж узняўся вышэй Сонца . Усе бачылі гэта . І я бачыў , - сказаў ён нарэшце , - І ,

значыць , больш няма Непераможнага Сонца . Ёсць Крыж !

  Зноў узняўся несусветны гармідар . “ Як яны навучыліся ліслівіць  , - падумаў Марцін , -

Напэўна , вельмі-вельмі цяжка быць сенатарам . Трэба ўвесь час крычаць славу ўладару

крышачку хутчэй суседа “ .

-    Я таксама бачыў святы Крыж , - са слязамі замілавання на вачах , спяшаючыся , казаў

тоўсценькі лысы сенатар , - А яшчэ я бачыў у небе цэлыя легіёны . У іх асляпляльна ззялі

шчыты . Яны ўсе , як адзін , крычалі : “ Мы ідзем на дапамогу Канстанціну ! “ .

  Нарэшце ўсталявалася цішыня . Толькі з Форуму чуліся радасныя гуканні  патрыцыяў і

плебеяў .

-    І таму першым маім імператарскім указам будзе такі : “ Нельга , забараняецца

распінаць на Крыжы людзей . Святы Крыж не можа быць зброяю забойства  “ , - рашуча

вымавіў новы імператар .

  Апошнія ягоныя словы зноў захліснула хваля шчаслівых крыкаў .



-    Другім  маім указам я адзначаю вернасць і самаадданасць сенатара Палемона , -

абвясціў Канстанцін , - У бітве на Мільвійскім мосце сенатар выратаваў мне жыццё ,

адвёў ад мяне смертаносны метал узурпатара . Залаты панцыр і паўмільёна  сэстэрцыяў

сенатару Палемону !

  Позіркі ўсіх сенатараў адразу ж скіраваліся на Марціна , і ён адчуў сябе ледзь не

Цэзарам .

-    Марцінік , што ты мне купіш за такія вялікія грошы ? – прашаптала , гарэзліва

прыгарнулася да каханка Зося . Святатацтвам была сама прысутнасць жанчыны ў

будынку Сената , але сенатары быццам не бачылі яе , быццам адначасна аслеплі . Пэўна ,

у свой час іхнія дзяды-прадзеды  гэтаксама шчасліва не заўважалі ў Сенаце Калігулавага

каня .

  Сенат адзінагалосна вырашыў у адзначэнне атрыманай бліскучай перамогі ўстанавіць у

Рыме трыумфальную арку . Надпіс на арцы быў такі : “ Імператару Флавію Канстанціну ,

найвялікшаму , набожнаму , шчасліваму , Аўгусту , у звязку з тым , што натхнёны

Бажаством і веліччу свайго розуму ён са сваім войскам адпомсціў у імя агульнага дабра

праведнай зброяй , як самому тырану , так і ягоным прыспешнікам адначасова , сенат і

рымскі народ прысвяцілі гэтую арку , каб праславіць ягоныя трыумфы . Вызваліцелю

гораду . Аднавіцелю міру “ . Дарэчы , для яе ўпрыгожання знялі статуі з трыумфальнай

аркі славутага імператара Траяна . Траян быў ужо мёртвы , і яго не баяліся .

  Як бачым , пра Святы Крыж не напісалі ні слова . Чаму ?  Трэба думаць , што амаль

увесь склад Сенату быў паганскі . Ім не патрэбен быў нейкі галілейскі цясляр Хрыстос ,

які , водзячы за сабою чараду незразумелых людзей , што называлі сябе апосталамі ,

павучаў жыць у любові да бліжняга , у цярпенні і сціпласці . Ці магла быць у

перасычанага раскошным сытым жыццём рабаўладальніка любоў да свайго ўласнага

затурканага нікчэмнага раба , адухоўленай рэчы , якую можна было прадаць і купіць ,

адным шчаўчком пальцаў адправіць на нечуваныя пакуты , забіць ? Вядома , не . Але

пакрысе хрысціянізаваўся рымскі народ , святло новай веры вырывалася з катакомбаў на

паверхню жыцця , прабіваючыся ў самыя цёмныя і глухія куткі . Ужо не толькі рабы і

беднякі пачыналі гарнуцца да Хрыста . Яго пачыналі разумець , чуць і бачыць купцы ,

землеўласнікі , вайскоўцы , жанчыны , асабліва жанчыны . У ягоны бок пачалі глядзець

імператары , у тым ліку , і Канстанцін . Вось чаму  ў нябёсах над Мільвійскім мастом

успыхнуў  28 кастрычніка  312 году Святы Крыж .

  Гай Урвіней Філамуз , той самы тоўсценькі  лысы сенатар , што бачыў на небе цэлыя

легіёны з бліскучымі шчытамі , на свае  вочы пераканаўшыся ў асабістых сімпатыях

імператара Канстанціна да Марціна і Зосі , запрасіў іх на сваю вілу . З вілы прыбеглі



рабы-скараходы  падобныя  між сабою , як блізняты ,  панеслі ўсіх траіх у шыкоўных

паланкінах , што формаю нагадвалі багатыя мяккія крэслы .

  У ваколіцах Рыму мінавалі некропаль для бедных , закінутыя засмечаныя могілкі ,

пасярэдзіне якіх узвышаўся стары пахілены калумбарый  . У ягоных нішах-сотах былі

замураваныя урны з попелам памерлых . Тут жа мітусіліся дзеці – весела  ганялі

трохкутны мячык , кідалі і лавілі жалезныя абручы , гулялі між густых кустоў бэзу ў

жмуркі . Жыццё не хацела падпарадкоўвацца смерці .

  “ А Полацка , майго гораду , яшчэ няма , - думала Зося , пад мернае пакалыхванне

паланкіну любуючыся наваколлем , - На ягоным месцы расце , напэўна , густы дрымотны

лес . Там ходзяць мядзведзі . А мае і Марцінавы продкі жывуць дзе-небудзь у Карпатах ці

над Дунаем . Як дзіўна – я старэйшая за Полацк “ .

  Сенатар Гай Урвіней Філамуз валодаў дзвюмя тысячамі югераў  ворнай зямлі і

вінаграднікаў . У цэнтры гэтай велізарнай  латыфундыі стаяла цудоўная беласнежная віла

з фантанамі і басейнам , з антычнымі скульптурамі ў густым цяністым парку . Акрамя

вілы там-сям былі раскіданы будынкі-казармы , у якіх жылі палявыя рабы . Філамуз

стараўся весці свае справы  паводле павучанняў славутага Марка Порцыя Цэнзорыя

Катона , кніжка якога “ De agri cultura “ – “ Аб сельскай гаспадарцы “ была настольнаю ў

сенатара . Беражлівасць , акуратнасць , у меру строгія адносіны да рабоў , - вось тры кіты,

на якіх , калі верыць Катону , грунтуецца дабрабыт землеўласніка . Як райская музыка,

гучалі ў душы ў Філамуза  ягоныя словы : “ Гаспадар агледзіць жывёлу ; пачне

распродаж: прадасць алей , калі ён у цане , прадасць лішак хлеба , старых валоў ,

пашкоджаную скаціну, сапшэлых авечак , воўну , скуры , старыя калёсы , жалезны  лом ,

старога раба , хваравітага раба ; і калі маецца што лішняе , непатрэбнае . няхай прадасць”.

  Каля ўязной брамы на вілу гасцей сустрэў вілік , трыццацігадовы жылісты вельмі

загарэлы мужчына з  вянком з  дубовых галінак у руках . Сам ён быў рабом , але

спадабаўся , успаў на вока гаспадару , і Філамуз прызначыў яго старшым над усімі рабамі

і калонамі сваёй латыфундыі . Калісьці вілік быў захоплены ў палон у Сірыі , і таму

рабаўладальнік даў яму імя Сірый , не пажадаўшы нават пацікавіцца ягоным ранейшым

імем . Гэтаксама выдумляюць мянушкі сабакам .

  Вілік Сірый адказваў на віле за ўсё . За працу , за парадак , за харчаванне , за ахову

гаспадарскай маёмасці , уключаючы рабоў . Ён пільна сачыў , каб кожны раб быў

пастаянна заняты справаю , не лайдачыў , меў спраўныя адзенне і абутак . Калі раба

каралі за правіннасць , і ён знаходзіўся ў хатняй турме і павінен быў працаваць у нажных

кайданах , вілік назіраў , каб жалеза кайданоў не націрала яму ногі . Бо маглі ж быць рабы



( і былі такія ! ) , што наўмысна хацелі нанесці сабе якое-небудзь калецтва абы не

працаваць . А гэта ўжо – непарадак . Гаспадарская рэч , якой з”яўляецца кожны раб , не

мае права шкодзіць сама сябе . За такое нечуванае самавольства віноўнага чакала

звышжорсткая лупцоўка . Самых упартых і непаслухмяных магла напаткаць шыбеніца на

ўскрайку пшанічнага палетку .

  Вілік , нізка пакланіўшыся , адзеў свайму гаспадару дубовы вянок на галаву – знак

надзвычайнай пашаноты . Потым , размотваючы папірусны скрутак са сваімі

гаспадарчымі запісамі , пачаў чытаць гаспадару колькі намелена модыяў  мукі , колькі з

аліваў выціснута гаршкоў алею .

-    Хопіць , дурань , - незадаволена спыніў яго рабаўладальнік , - Заўтра дакладзеш . Хіба

не бачыш – у мяне госці .

  Сірый , яшчэ ніжэй пакланіўшыся , паклікаў рабынь , каб тыя памылі гасцям ногі і

намазалі іх пяшчотнымі  духмянасцямі .

  Праз перыстыль , абкружаны з чатырох бакоў крытай каланадаю чатырохкутны двор з

басейнам , увайшлі ў атрыум . Над ім не было даху , ярка свяцілася летняе неба . З

атрыумам суседзіў трыкліній-сталоўка , куды й прывялі іх прыгожыя мілавідныя рабыні .

Для кожнага тут  ужо было падрыхтавана  ложа – доўгае , з нізкімі вітымі ножкамі , з

мармуровымі і бронзавымі інкрустацыямі , з падушкамі ў падлакотніках . “ Тут ядуць і

п”юць лежачы “ , - успомніла Зося .

  Маўклівыя рабы ў белых туніках з белымі палатнянымі паясамі  хуценька расставілі на

стале залатыя кубкі , букеты жывых кветак у бронзавых чашах , талеркі і талерачкі ,

срэбнае вядзерца для абмывання рук , завостраныя бамбукавыя палачкі для калупання ў

зубах і страусавы пёры для таго , каб пры пільнай неабходнасці засунуць іх сабе ў горла і

аблегчыць перапоўнены страўнік . На стале з”явілася рыба – султанка , вугар , халодная

парэзаная тонкімі скрылямі парасяціна з яшчэ ненароджаных маленькіх парасятаў , сыр ,

самая разнастайная садавіна , вінаград , алівы , вустрыцы , спаржа , рэдзька ... Былі

страусавы мазгі – любімая закуска сенатара  і смажаныя пеўневыя грабеньчыкі , якія

лічыліся ўзбуджальным сродкам . Перад пачаткам трапезы старшы кухар , па даўно

заведзенаму звычаю , асабіста пакаштаваў па малюсенькім  кавалачку ад кожнай стравы .

  Віначэрпій разліў віно . Філамуз , узняўшы кубак , шчыра падзякаваў хатнім багам

ларам за тое , што прывялі ў ягоны сціплы дом такіх чаканых . такіх дарагіх гасцей .

Потым адразу ж выпілі за імператара-трыумфатара Канстанціна , якому няма роўні між

тых , хто жыве , і тых , хто зрабіўся тленам .



  Затым у трыкліній увайшоў раб-дэкламатар з кіфараю ў руках . Ён прасветленым

натхнёным позіркам паглядзеў на ўсіх прысутных , прыгожымі смуглымі пальцамі крануў

струны і пачаў гаварыць-спяваць верш Валерыя Катула :

               Вось павеяла цеплынёй вясновай ...

Гэй , Катул ! Пакінь палеткі фрыгійцаў!

Пакінь Нікеі спякотныя нівы!

Мы да азійскіх ляцім сталіцаў слаўных!

О , як сэрца ап”яняе жарсць вандраванняў!

Як  спяшаюць ногі ў шлях вясёлы !

  Філамуз ганарліва задаволена глянуў на Марціна і Зосю , якім , вядома ж , спадабалася

салодкагалосае спяванне . У поглядзе сенатара чыталася непрыхаваная пахвальба –

маўляў , мы маем не толькі алівы і авечыя чароды .

  Між тым пачала адчувацца адсутнасць гаспадыні вілы Сабіны , жонкі сенатара

Філамуза. Чаму яна не выходзіць да гасцей у трыкліній ? Рымская  Domina , знаходзячыся

ў залежнасці ад мужчынаў , спачатку ад бацькі , потым ад мужа , усё-ткі не была птушкай

у залатой клетцы . Ёй шмат што дазвалялася . Яна , па жаданні , магла атрымаць

пачатковую адукацыю. Яна магла распараджацца сваёй маёмасцю і нават уступаць у

шлюб па поклічу ўласнага сэрца . У вышэйшых слаях грамадства  мелася нямала

жанчынаў, якія цікавіліся літаратурай і мастацтвам , гісторыяй і філасофіяй . Адной з

такіх была саракагадовая  Сабіна . Нарадзіўшы мужу пяцёра здаровых дзяцей ,

стаміўшыся шумным разбэшчаным Рымам , яна пераехала на ціхую вілу , каб знайсці тут

спакой і , як пісалі паэты , “ Радзіму душы “ . Улюбёным ейным філосафам ,

грамадзянінам і мужчынам быў Марк Аўрэлій . Вось і зараз , калі з трыклінія несліся

зваблівыя гукі кіфары , яна ляжала ў сваім ложку , а прыгожы чорнавалосы раб-юнак ,

стоячы ў яе каля ўзгалоўя , чытаў чыстым звонкім голасам сачыненне імператара-

філосафа “ Да самога сябе “ . Як густы зіхоткі мёд , цяклі на душу словы :

  “  ... Час чалавечага жыцця – імгненне ; яго сутнасць – вечнае цячэнне ; адчуванне –

няяснае ; будова ўсяго цела – тлен ; душа – няўстойлівая ; лёс – загадкавы ; слава –

няпэўная . Адным словам , усё , што тычыцца цела , падобнае плыні , усё , што тычыцца

душы , падобнае сну і дыму . Жыццё – барацьба і вандроўка па чужыне ; пасмяротная

слава – забыццё .

  Але што ж можа вывесці на дарогу ?  Нішто , акрамя філасофіі ...



  ... Не жыві так , быццам табе яшчэ належаць дзесяць тысячаў гадоў жыцця . Ужо

набліжаецца час . Пакуль жывеш , пакуль ёсць магчымасць , старайся быць добрым .

  ... Заўсёды ідзі найкарацейшым шляхам . Найкарацейшы шлях – гэта шлях узгоднены з

прыродай ; ён у тым , каб шанаваць праўду ва ўсіх словах і ўчынках .

  ... Яшчэ жменька часу і ты знікнеш , падобна як і ўсё тое , што ты бачыш , і ўсе тыя , што

жывуць зараз. Бо ўсё належыць змяненню , пераўтварэнню і знікненню – каб , услед за ім,

узнікла іншае . “.

  Сабіна аслаблена махнула рукою , і раб змоўк і вышаў . Яна ў здранцвенні , у нейкім

забыцці ляжала на ложку . Яна не хацела ісці да мужа і ягоных гасцей . Рабыні ўжо

паведамілі ёй , што госці , маладыя  мужчына і жанчына , хрысціяне . А Сабіна не любіла

хрысціянаў , лічыла іх шайкаю неадукаваных  цёмных шарлатанаў і прайдзісветаў ,

сектай убогіх і згалелых . Яны падсвядома выклікАлі ў яе агіду . У дзяцінстве ды  й  зараз

яна вельмі баялася шматногіх шэрых павукоў . Імя хрысціянаў , якіх за нешта

ўкрыжоўваюць , караюць , цкуюць дзікімі звярамі , абуджала ў душы гэты дзіцячы страх .

  Іншая справа – Марк Аўрэлій . Сабіна , разбудзі яе ўначы , можа ўзгадаць ягонае

павучанне : “ Прыстасоўвайся да абставінаў , якія выпалі на тваю долю . І ад усяго сэрца

любі людэей ,  з якімі табе суджана жыць . “ .

  Так , яна прыстасоўвалася  і , урэшце рэшт , прыстасавалася да жыццёвых абставінаў .

Калі выйшла замуж за сенатара , трымала ў Рыме вялізны шыкоўны дом , штат

вывучаных рабоў , любіла  бляск , раскошу , дарагія штоночныя баляванні . Яна старалася

хоць знешне быць роўняй свайму Філамузу , які , як і ўсе сенатары , лічыў сябе , вядома ,

утайне ад чарговага імператара і ягоных адданых служкаў , ледзь не пупам усёй зямлі .

Але ж яна бачыла , што гэта далёка не так . Ілжывыя , дробненькія , палахлівыя людзі .

Адзін кіў імператарскага пальца , адна хмурынка на ягоным брыве прымушалі іх , адразу

ж  забыўшыся на сваю высакароднасць і выключнасць , пластом распрасцірацца каля ног

абутых у пурпуравыя боты . І  яна з”ехала на вілу . Рым , сенатары , муж , оргіі , размовы

пра патаемных каханкаў  і пра чарговую бліскучую адзежыну засталіся ззаду , у мінулым

жыцці . З ёй былі ейная ўнутраная свабода , яшчэ большая свабода знешняя  і Марк

Аўрэлій , ягоныя  мудрыя вечныя кнігі . Яна – прыстасавалася . Што ж тычыцца любові

да людзей, з якімі суджана нябёсамі жыць  побач , яна іх любіла , ды толькі не рабоў .

Рабы  - рэчы , рабы – не людзі . Любіць іх гэта тое самае ,  што любІць агідных пацукоў .

Так думала яна,  рабаўладальніца , слухаючы пранікнёныя словы Марка Аўрэлія , якія па

першаму ж яе загаду чытаў ёй раб .

  Сенатар Філамуз , каб неяк аддзячыць сваёй жонцы за тое , што яна самотна жыве на

сельскай віле , а ён п”янствуе і валочыцца за прыгожымі жанчынамі ў Рыме , аддаў ёй у



поўнае валоданне сваіх рабоў . Гэтым ён , сам таго не разумеючы , разварушыў салодкі

карэньчык у ейнай душы . У той палове душы , што  была аддзелена ад Марка Аўрэлія

пагардліва-жорсткім поглядам на рабоў , як на падножны мярзотны пыл , Сабіна ўвяла

свой маральны закон-прынцып – “ Мэта жыцця – дасягненне найвышэшай асалоды “ .

Асалодаю для яе была неабмежаваная ўлада над бяспраўнымі рабамі . Тут яна рабіла што

толькі хацела . Загадвала за самую нікчэмную правіннасць бязлітасна лупцаваць рабоў і

асабліва рабынь вымачанай у солевым растворы цвёрдай вінаграднай лазой , на кожным

кроку адвешвала гарачыя аплявухі , у час , калі рабыні апраналі або распраналі яе ,

утыкала ім у грудзі свае вострыя залатыя шпількі , плявала ім у твар , раздзірала шчокі і

сукенкі пазногцямі . У такія салодкія імгненні яна адчувала сябе ўсясільнай Месалінай і

Агрыпінаю .

  І вось з”явіліся балбатуны , якія называюць сябе хрысціянамі , якія бачаць у рабу

чалавека . Да Сабіны дайшлі чуткі , што надворны раб Германій і ягоная жонка Альба

( імя рабыні рабаўладальніца дала па светламу колеру валасоў ) патаемныя хрысціяне і

што нядаўна Германій крычаў на сваёй мове “ Хімелькройц ! Святы Крыж ! “ і паказваў

усім рукою на неба . Яна адразу ж загадала прывесці да сябе на допыт Германія . Вілік і

трое наглядчыкаў прывалаклі ў адпачывальню раба , паставілі яго на калені . Самі з

плёткамі-троххвосткамі ,  да канцоў якіх былі прывязаны кавалачкі волава , драпежна

заціхлі наўкол , гатовыя па першаму ж маху рукі гаспадыні абрушыць град удараў на

аголеную безабаронную спіну .

  Гэта быў надзіва моцны і прыгожы мужчына гадоў трыццаці , светлавалосы ,

блакітнавокі , з тых людзей , якіх ловяць у дрымучых германскіх пушчах за Рэйнам і

прывозяць на рабскія рынкі . Позірк у яго быў спакойны , не надта палахлівы . Здавалася ,

ён валодае нейкай таямніцай , што надае яму моц . Гэта аж да звону ў вушах раззлавала

Сабіну . Раб павінен трымцець і лістом сцяліцца перад рабаўладальнікам !

-    Бачыў  крыж ? – вырываючы ў віліка з рук троххвостку , пагрозліва звузіўшы агніста-

чорныя вочы прашаптала яна . Усе размовы з рабамі яна звычайна  пачынала з  шэпту ,

каб неўзабаве выбухнуць , як гром .

- Бачыў , - адказаў Германій .

-    І што гэта за крыж ? Чый ён ?

- Гэта Крыж нашага нябеснага і зямнога Бога . Хрыста .

- На маёй віле не можа быць Хрыста ! – шалеючы , люта крыкнула Сабіна і наўскасяк

хвастанула рабу плёткай па твары , па прыгожых блакітных вачах . Пырскнула кроў .

Германій адхіснуўся , схапіўся рукой за шчаку .

- Хрыстос ёсць усюды , - ціха , але цвёрда сказаў ён .



- А-а-а ! – нібы яе апяклі распаленым жалезам , завыла рабаўладальніца , - Выкаліце

яму вочы! Выкаліце яму вочы !

  Ды вілік з наглядчыкамі як струпянелі – такі незвычайны загад яны чулі ўпершыню і не

ведалі як яго выконваць . Яны разгублена глядзелі адно на аднога . Іх палохала тое , што

Сабіна вось-вось  можа ўзяцца й за іх .

  Але яна раптоўна астыла , пабляднела , выпусціла з рукі плётку . Затым абхапіла свой

лоб белымі спешчанымі пальцамі , колькі імгненняў стаяла моўчкі . Усе рабы апусцілі

позіркі долу . Усе чакалі што за жахлівы агонь вырвецца з гэтага Везувія . А яна  млела ад

асалоды . Усё  ейнае цела напаўнялася звонкай п”янлівай цеплынёй . Гэтае адчуванне

было вышэй і вастрэй таго , якое яна зведвала ў мужчынскіх абдымках , у ім была

непадуладная розуму надчалавечнасць .

-    Сірый ,  - вялым голасам загадала яна віліку , - добранька адлупцуй яго , нацяры спіну

соллю і прыкуй да жорнаў . Няхай меліць муку . Есці і піць не даваць . А праз тры дні

зноў прывядзі яго да мяне .

  Калі вілік з наглядчыкамі і Германіем былі ўжо на парозе адпачывальні , Сабіна эрабіла

свой загад яшчэ больш жорсткім :

-    І  пра маску , пра маску не забудзься .

  Выконваючы волю гаспадыні , Сірый прыкаваў раба да велізарных каменных жорнаў ,

якія стаялі пасярод гаспадарчага двара на самым сонцапале . Тоўсты драўляны шост

жорнаў сцёрты сотнямі й сотнямі  рабскіх далоняў блішчаў , як чырвоная кіпрская медзь .

Шэры вельмі цяжкі  камень-жарнавік , марудліва валюхаючыся , з  вострым хрустам

трушчыў пшанічнае зерне , і з металічнага латка ў глыбокую дзежку няспынна цёк белы

цёплы ручай мукі . На твар Германію вілік усцягнуў закарэлую вельмі цвёрдую маску-

лічыну з высушанага  бычынага мачавога пузыра і замкнуў яе з патыліцы на замочак .

Толькі тры адтуліны  мелася  ў масцы – дзве для вачэй і адна , малюсенькая , для

дыхання. Рот жа быў замураваны . Гэта рабілася для таго , каб галодны раб не мог есці

муку . Перад тым , як прыкаваць Германія , Сірый адчапіў ад жорнаў раба , сцягнуў з

ягонага чырвонага ад поту і лютай задухі твару маску . Раб са звярыным рыкам рынуўся

на муку , жменямі сыпаў і сыпаў яе сабе ў рот , давячыся , захліпваючыся , еў .

Наглядчыкі ледзь адцягнулі яго , абсыпаючы ўдарамі плётак .

-    Мялі . Табе некалі будзе глядзець на неба , - суха ўсміхнуўся вілік  і , прызначыўшы

Германію дзённы ўрок-норму , пакінуў каля яго наглядчыка , а сам ускочыў на каня і

паехаў у поле , дзе рабы вазілі на мулах , насілі ў рэзгінах салому .  Наглядчык , ляніва

памахваючы плёткай-троххвосткай , сеў у  зацішку , клаў сабе ў рот буйныя чорныя



алівіны і глядзеў , як напружваюцца выпінаюцца мускулы і жылы раба , як сыплецца і

сыплецца бязважкая , як таполевы пух , мука .

  Яны засталіся адны : Германій , жорны і бязлітаснае хмарыстае неба . Ён круціў і круціў

цяжкі марудлівы камень і думаў пра сваю жонку , пра Барлету . Так-так , яна была не

Альба , ён памятаў яе прыроднае імя . І ён быў не Германій , а Дзітрых . Патаемныя

вядомыя толькі ім імёны грэлі сэрца . Ён успамінаў  як з усім сваім суровым лясным

народам ішоў у бітву супроць рымскага легіёну . Ламалася трашчала пад моцнымі нагамі

тысячаў людзей сухое апалае сучча . Галіны сцёбалі па тварах . Ён ледзь не наступіў на

вожыка , ужо апускаў нагу , як раптам заўважыў яго ў  мокра-зялёнай лясной траве .

Давялося скокнуць на адной назе , каб не раздушыць жывы калючы камячок . Яны

выйшлі на шырокую залітую жоўтым сонечным святлом паляну і з другога яе боку

ўбачылі рымлянаў – сцяна шчытоў , лес дзідаў і хвастатыя яркія шаломы . І тады яны

заспявалі сваю  баявую песню “ barditus “. Гэтая песня заўсёды наводзіла жах на ворагаў .

Яна была моцная не стройнасцю галасоў , а  жалезным адзінадушшам у выяўленні

мужнасці . Гэта быў кліч барацьбы і помсты . Песня кацілася па шэрагах байцоў з рэзкім

адрывістым гулам . Каб надаць ёй надзвычайную сілу і раз”юшанасць , кожны прытуляў

шчыт да роту , і гук вырываўся на волю , як навальнічны громабойны віхор . Рымляне ў

адказ ударылі мячамі аб свае  шчыты . Так пачалася бітва ў якой ён , Дзітрых , страціў

волю , ачуняў з рымскім ярмом на шыі .

  Ён малоў і малоў , бо нельга было спыняцца . Адразу ж падскокваў наглядчык з плёткай-

пякучкай . Але ён не злаваў на наглядчыка . Той жа таксама раб і , каб не круціць жорны ,

або не адколваць і не цягаць камяні ў каменяломні , узяўся за плётку . Кожны па-свойму

прыстасоўваецца да бяды-нядолі .

  “ Як там , у  полі , мая Барлета ? “ , - думаў ён , - Мая прыгажуня-нешчасліўка , мая

радасць . Усё аддаў бы , каб выбавіць яе з рабства . Аддаў бы жыццё , здароўе . Грыз бы

зямлю , глытаў агонь , абы не апускаўся б бізун на такія пяшчотныя і безабаронныя , на

такія родныя плечы “.

  Ён зусім знямог . Пот ліўся цурком , раз”ядаў вусны . Нельга было сцерці яго , і ён час

ад часу рэзка , як конь , трос галавою , каб скінуць з вачэй агідную пякучую вільгаць .

Млела спіна . Зацякалі ад страшэннай стомы рукі . Ногі былі нібы драўляныя . Не хапала

паветра , і таму , як заяц у цянётах , дрыжэла калацілася сэрца .

  Ён успамінаў іхняга сынка , сямігадовага залатавалосага Эда . Сын таксама быў рабом ,

бо ягоная маці была рабыня , а плод ідзе за жыватом , parctus ventrem seguitur  , як кажуць

у Рыме . Вясёлы і гарэзлівы быў хлопчык , яшчэ не дужа разумеў , што жыццё ягонае

сшыта адной чорнай ніткаю .  Грозная Сабіна пажадала , каб маленькі прыгожы раб



кожны вечар мыў ёй ногі , паліваў цёплай вадою са срэбнага вядзерца . Часам , за нешта

раззлаваўшыся , біла яму ў твар сваёй белай распешчанай нагой . Ён , Германій-Дзітрых ,

аднойчы ўбачыў гэта , і аж зайшлося ад смутку і нянавісці сэрца . Але што ён мог

зрабіць? Ды  асабліва невыносна было , калі вярталася з палявой працы Барлета ,

зняможаная , спечаная жорсткім сонцам , потная і брудная . Мала што ў ёй заставалася ад

жанчыны . Ішла занураная загнаная жывёліна . Часам у пакаранне за якую-небудзь

правіннасць вілік прымушаў палявых рабоў працаваць басанож на колкім балючым

іржышчы . Барлета прыходзіла ў рабскую казарму кульгаючы , пальцы на нагах былі

перавязаны кавалачкамі скрываўленай тканіны. І ў гэты самы  час іхні  сямігадовы сын

Эд мыў рабаўладальніцы ногі самымі дарагімі , самымі пяшчотнымі духмянасцямі і

адзяваў на кожны палец па каштоўнаму пярсцёнку .

  “ Завошта такія пакуты мне і маёй сям” і ? “ – гледзячы ў маўклівае пустыннае неба

думаў Германій , - Чаму я не загінуў у той дзень у тым лесе , калі мы , грудзі ў грудзі ,

сышліся  з легіянерамі ? Не сустрэў бы Барлету . І не было б Эда . “ І яшчэ крывавіла

душу  думка , пастаянная і найбалючэйшая : “ Навошта я нарадзіў раба ? “.

  Рыпелі круціліся жорны . Зерне ператваралася ў муку . Мука ператворыцца ў хлеб . Хлеб

некага накорміць , дасць некаму сілу . І гэтак будзе – вечна .

  Раптам Германія павяло ўбок , моцна закружылася галава . Ён упаў бы , але перашкодзіў

ланцуг – балюча ўпіўшыся ў хрыбетнік , утрымаў яго . Германій стаяў як не на сваіх

нагах , пахістваўся . Адразу ж падскочыў наглядчык , секануў з усяго пляча плёткай :

- Чаго стаіш ? Працуй !

  У голасе былі разгубленасць і здзіўленне .

  Раб не адчуў болю . Цела зрабілася нібы драўлянае . Ён учапіўся  абедзьвюмя рукамі за

гарачы шост жорнаў , прыгнуўся , напружыўся і з усіх апошніх сілаў штурхануў замерлы

камень . І раптам глянуў на неба . Нешта прымусіла яго глянуць туды . І анямеў .

  На ўсю шырыню і вышыню неба бачыўся нечы твар , добры , мудры , азораны мяккай

цёплай усмешкаю . Асабліва ўразілі вочы . Яны , здавалася , даходзяць да самых

патаемных , самых глыбокіх куточкаў душы . Яны былі , як тая гаючая вада ў сухмень –

кропля за кропляю , штуршок за штуршком натольвалі  кожную памярцвелую  травінку ,

кожны карэньчык .

-    Дзітрых-Германій , я бачу цябе , - даляцелі з неба словы . І адразу ўстаў , успыхнуў над

зямлёю Крыж . Сваім святлом ён здзьмуў з нябёсаў усе хмары , зрабіў цёплым блакіт , даў

срэбны мільготкі бляск зоркам . Адкрыліся такія  глыбіня і чысціня , якія бываюць толькі

пры нараджэнні , пры пераходзе той свяшчэннай рысы , мяжы , што падзяляе небыццё  і

жыццё .



  Германія быццам ударылі ў сэрца , але ўдарылі мякка , небалюча , шкадуючы . Быццам

сцёрлі едкі пякучы пот з ягонага ілба . Ён хацеў працерці рукою вочы , ды  перашкаджала

агідная шурпатая калючая маска-лічына . І тады ён закрычаў , адчайна-радасна , на ўвесь

свой голас :

- Хімелькройц ! Святы Крыж ! Святы Нябесны  Крыж !

  Наглядчык няшчадна біў і біў яго плёткаю , але не мог змусіць маўчаць , бо крычала ,

узвівалася да неба ўся ягоная істота . Ён , Германій , быў у гэтыя імгненні парасткам , што

валачыў  сваё напоўжыццё ў змроку , холадзе , занядбанні , як  нелюбімы сын глухой

цемры, ды  прыляцеў сонечны гарачы прамень і пацалаваў яго ў самыя вусны .

-    Святы Крыж ! – апантана крычаў Германій і паказваў рукою ў неба . З усіх бакоў

збягаліся рабы і калоны , збіваліся ў купкі , напружваючы вочы , пазіралі з-пад далоняў

уверх . Ці бачыў хто што , ці не бачыў , але ўсіх узрушыла гэтая такая неспадзяваная

навіна . У іхнім чорным жыцці нібы расчынілася маленькае яркае вакенца . Ужо

спяшаліся сюды , да жорнаў , наглядчыкі , ўжо ўпіваліся ў чалавечае цела вогненныя

п”яўкі-плёткі , але гэты радасны непераможны крык запомніцца  ім  назаўсёды .

- Святы Хрыстоў Крыж ! – ляцеў глухі  адчайны голас з-пад смярдэючай рабскай маскі ,

і нішто не магло спыніць яго . Хоць пасылай сюды легіён наглядчыкаў . Можна хіба было

або забіць таго , хто крычаў , або заткнуць яму рот , што й зрабілі наглядчыкі . Яны

павалілі Германія на зямлю , з хрустам садралі з яго маску , наматалі яму на рот вяроўку ,

зашмаргнуўшы яе тугім жорсткім вузлом . З разадраных вуснаў закапала ,  пацякла кроў .

Паведамілі віліку , і разгневана-спалоханы Сірый прымчаўся з поля .

-    Зноў крычыш ? – саскочыўшы з каня , злосна спытаўся ён у Германія і ўдарыў яго

нагою , - Пэўна , ты звар”яцеў . Паасцеражыся , а то наша пані Сабіна загадае адрэзаць

табе язык .

  Ён крута рэзка павярнуўся да рабоў , што палахлівай чародкай стаялі збоку :

- Хто з вас што бачыў у небе ? Ну ?! Адказвайце ?!

  Пагрозліва трасучы плёткаю , ён пачаў па чарзе хапаць рабоў за сухія маршчыністыя

шыі , душыў іх , крычаў :

-    Ты  бачыў ?! Ты ?! Ты ?!

- Мы нічога не бачылі , - палахліва адказвалі рабы , - Гэта ён бачыў , - і паказвалі

пальцамі на Германія .

-    Ану бягом працаваць , паршывае племя ! – люта прыжмурыўшы вочы , зароў вілік .

Рабы , як вераб” і , ірвануліся ва ўсе бакі .

  Лёс бунтоўнага раба павінна была вырашыць ягоная гаспадыня Сабіна . Цяжка

ўздыхнуўшы , Сірый пашкроб патыліцу ,  пайшоў з дакладам . Ён баяўся як бы не



наклікаць на сябе гнеў рабаўладальніцы . І наклікаў . Сабіна звонка пляснула яго па

шчацэ , затопала нагамі :

-    Я  загадаю  цябе самога прыкаваць да жорнаў , пракляты раб ! Так ты выконваеш мае

загады?!

  Яна яшчэ раз ударыла віліка . Змярцвелы ад жаху Сірый бухнуўся на калені . Крыху

астыўшы , счакаўшы пакуль  раскоцяцца па ўсім яе целе  салодкія дрыжыкі , Сабіна

загадала распяць Германія на крыжы .

-    Тое , што ён бачыць , няхай возьме яго , - засмяялася яна , - Сагнаць усіх рабоў . Гэта

будзе добрым урокам кожнаму .

  На ўскрайку пшанічнага поля побач з шыбеніцай пачалі спешна майстраваць крыж –

прывалаклі два драўляныя брусы  , чурбан-падстаўку для ног , прынеслі цвікі , вяроўкі ,

малаток . Германій са звязанымі за спіной рукамі стаяў непадалёк . Твар ягоны то бялеў ,

то наліваўся лёгкай ружовасцю . Ужо пачалі зганяць рабоў на смяротнае відовішча .

Нейкі дзіўны прасветлены  спакой быў разліты ва ўсім , нібыта рыхтаваліся сустракаць з

пашы статак рахманых сытых кароў .

  У гэты час у трыклініі  гаварылі пра Арыстотэля і Сенеку , пра дзівосы Грэцыі , якую ,

падарожнічаючы , нядаўна наведаў сенатар Філамуз . Віначэрпій падліваў віно . Сэрцы

напаўняліся лагодай . Але  Зося пачынала ўжо паціху прытрымліваць Марціна , каб той

не надта налягаў на пачастункі . Трэба адзначыць , што Марцін , як і ўсе мужчыны з роду

Жабыкаў-Жэмбаў , ніколі не скардзіўся на дрэнны апетыт , меў , як кажуць , жывот у сем

столак .

  Раптам між прыслужнікамі  , што бясшумна снавалі па трыклінію ўсё падносячы і

падносячы новыя адмысловыя стравы , узнікла лёгкае замяшанне . Распіхваючы іх,  да

ложа , на якім з залатым кубкам у руках ганарліва паўляжаў сенатар , падбег вельмі

прыгожы хлапчук гадоў сямі-васьмі , упаў на калені і горача , са слязьмі , усклікнуў :

- Мой дарагі  пан , злітуйся над маім бацькам !

  Філамуз  ад нечаканасці і здзіўлення выпусціў з рукі кубак . Чырвонай варухлівай

плямаю пацякло па мармуровай падлозе віно .

- Хто гэта ? Што ён робіць тут ? – разгублена  спытаў сенатар  у старшага кухара .

- Гэта Эд , твой раб , сын твайго раба Германія і тваёй рабыні Альбы , - пакланіўшыся ,

адказаў яму  не менш разгублены і  здзіўлены кухар .

-    Як  пасмеў ты , нікчэмны , увайсці сюды ? – пачаў павольна і грозна , як навальнічная

хмара , уздымацца са свайго ложа Філамуз . Ягоныя шчокі і шыя аж пабурэлі ад прыліву

гнеўнай крыві .

- Мой дарагі пан , - лежачы на падлозе ,  плакаў Эд , - майго бацьку Германія хочуць



скараць смерцю . Ён – хрысціянін .  Яго хочуць распяць на крыжы . Пашкадуйце яго .

-    Сенатар  Філамуз , - парывіста ўзняўся са свайго месца Марцін Жабыка-Жэмба , - але

ж імператар Канстанцін ( жыві ён вечна ! )  сваім эдыктам забараніў гэта . Святы Крыж не

можа быць зброяю забойства . Так аб”явіў сам імператар Канстанцін .

  Філамуз разгублена пазіраў то на Марціна , то на Зосю . Размякчэлы ад віна , ад

салодкагалосых песняў кіфарыста , ён так не хацеў спускацца  са свайго боскага

паднябесся на брудную суровую зямлю . Ён пакутліва скрывіў вусны , нібы дзіця , якое

вось-вось заплача .

- Што ж рабіць ? – няўпэўнена прамовіў  ён .

- Вызваліць ад смерці раба , - рашуча ўмяшалася ў гаворку Зося Квяцінская . Шчокі ў яе

ўсхвалявана запунсавелі , зялёныя вочы заблішчалі . Яна зрабілася падобнаю на лясную

рысь , што рыхтуецца да скачка .

- Вызваліць ад смерці хрысціяніна .

  І ў гэты самы час у трыкліній увайшла-уплыла Сабіна . На ёй была густа расшытая

срэбрам ліловая  сукенка . Рабыні старанна прычасалі яе і прыкрылі вуалеткаю трохі

пасівелыя на скронях валасы , каб выглядала маладзейшаю .

  Убачыўшы сваю грозную гаспадыню , малы Эд у жаху папоўз да парогу . Яна ж і не

зірнула на яго .

- Сабіна , што робіцца на нашым двары ? – заікаючыся спытаў у жонкі сенатар .

- Там па маім загадзе распінаюць непакорнага раба , - спакойна адказала яна .

  Кажучы гэта , Сабіна прыязна ўсміхалася гасцям .

-    Імператар  Канстанцін забараніў караць на Крыжы , - голас у Філамуза сушэў , рабіўся

незадаволены .

- Добра . Тады я загадаю павесіць яго , - усё  ўсміхалася Сабіна .

- Сенатар , у нас ёсць сестэрцыі , паўмільёна сестэрцыяў , якімі імператар Канстанцін

узнагародзіў сенатара Палемона за бітву на Мільвійскім мосце , - горача загаварыла Зося,

пазіраючы то на Філамуза  , то , з нянавісцю , на Сабіну , - Мы гатовы выкупіць за гэтыя

грошы вашага раба з усёй ягонай сям”ёю . Вы згодны , сенатар ?

  Павісла маўчанне . Пэўна , Філамуз ці вагаўся , ці нешта пралічваў . Сабіна ўсё яшчэ

ўсміхалася , але ўжо нервова . Марцін закахана глядзеў на Зосю .

-    Добра ,  - згадзіўся Філамуз , - За раба я вазьму пяцьдзесят тысячаў  сестэрцыяў , за

ягоную жонку – трыццаць , за гэтага , - ён грэбліва кіўнуў убок  Эда , што знямела ляжаў

на падлозе , - дваццаць . Усяго – сто тысячаў .



  Пачуўшы такія словы , малы  Эд узвіўся , падскочыў з падлогі , радасна закрычаў . На

ягоных худзенькіх смуглых грудзях закалацілася була , невялічкая ладанка з талісманам

ад суроку , якую носяць усе дзеці ў Рыме .

-    Сенатар Палемон , - адвёўшы Марціна ў дальні кут трыклінія , ціха сказаў Філамуз , -

вельмі прашу цябе пры нагодзе давесці да свяшчэннай асобы нашага любімага імператара

Канстанціна , што я , ягоны верны служка , вызваліў ад рабскіх кайданоў аж трох

хрысціянаў .

  У вачах у сенатара іскрылася цёплая вільгаць . Жабыка-Жэмба паабяцаў . Зося  ж  з

Сабінаю стаялі адна насупраць адной , свідравалі адна адну пранізлівымі злымі позіркамі.

Пэўна , так хацелася ім учапіцца ў валасы , падрапаць шчокі , але сцярпелі , вытрывалі

-    І ўсё-ткі напаследак я дам апошні ўрок гэтаму бруднаму звярку , - бліскаючы вачыма ,

прашаптала Сабіна , схапіла Эда за вуха  ,  павалакла з трыклінія . Адразу ж  з двара

пачуліся роспачныя крыкі маленькага нявольніка . Марцін з Зосяю толькі перазірнуліся .

  Пераначавалі на віле , а з узыходам сонца пакіраваліся ўбок Рыму . Сенатара Філамуза ,

Марціна і Зосю неслі ў паланкінах рабы-скараходы . Сямейку Германія вёз на падводзе

запрэжанай двума валамі сам вілік Сірый . Умовіліся , што ў Рыме Філамуз дапаможа

свайму ўчарашняму рабу ўладкавацца працаваць на імператарскія рыбныя сажалкі .

Марцін у сваю чаргу аддаў Германію ўсе  сестэрцыі , пакінуўшы сабе толькі адзін , на

ўспамін .

  Альба і Эд баяліся нават зірнуць на віліка . Увесь час  ім думалася , што гэты страшны

чалавек вось-вось схопіць сваю плётку і пачне іх лупцаваць . Але твар у Сірыя  быў

лагодны , раздумлівы .

-    Зайздрошчу  табе , Германій , - ціхім голасам казаў ён , няспешна кіруючы валамі , -

Ты – вольны , вольная птушка . А я назаўсёды раб , раб-лізарук . Я б”ю рабоў , ганяю іх ,

як скаціну , але ж і мяне б”юць . Колькі я нацярпеўся аплявух ад Сабіны . Колькі разоў

яна гразілася адаслаць мяне ў каменяломню .

  Германій маўчаў . Ды ён , па-праўдзе , й не слухаў Сірыя . Душа ягоная была напоўнена

звонкай цішынёй , святлом і бляскам . Яму думалася , што ўсё гэта сон – дарога ,

шурпатарогія  валы , вінаваты  голас віліка . “ Гэта не я , - думаў ён , -  Я памёр . З мяне

злупілі скуру плёткамі наглядчыкі . Мяне выкінулі , як здохлага пса , пад старую

крывастволую  аліву ў полі . Гэта не я . “

  Але марудліва махалі хвастамі валы , побач бубнеў аб нечым вілік , дарога то

ўздымалася , то апускалася на сухіх пагорках , прытуліўшыся адно да аднога сядзелі

Альба з Эдам  “ Натамілася пчолка мая “ , - з пяшчотаю падумаў пра жонку Германій .

І раптам як прачнуўся .



-    Прыпыніся ,  - сказаў ён Сірыю . Той , нібыта Германій зрабіўся для яго новым

Філамузам , адразу ж спыніў валоў .

  Альба , Эд і Германій злезлі з падводы , сталі на калені . Колькі часу маўчалі .

-    Дзякуем  табе , наш высокі Бог , што ты зняў з усіх нас рабскія кайданы , - дрогкім

усхваляваным голасам прамовіў Германій , - Дзякуем табе , наш  Езус Хрыстус , што ты

ўбачыў нас , пашкадаваў і выратаваў нас . Толькі тваімі рабамі будзем мы , больш

нічыімі.

  Яны нізка-нізка пакланіліся . Альба заплакала на ўвесь голас . Гледзячы на маці , пачаў

плакаць Эд .

  Накаціліся восеньскія хмары . Закрапаў лёгкі дождж . Вольныя людзі падстаўлялі свае

твары дажджу , нібы хацелі , каб ён найхутчэй змыў з іх рабскае павуцінне .

  А ў гэты час Зося , седзячы ў паланкіне , усміхалася ,  як дзіця . Яна ўжо ведала , што

скажа свайму дзядзьку Язэпу , калі зноў  сустрэнецца з ім . Яна , пабыўшы каля самых

вытокаў , скажа , што хрысціянства – гэта радасць , вялікая радасць перамогі над смерцю

і над рабствам . Хрысціянства невыпадкова прыйшло на зямлю . Мора слёзаў  праліў

чалавек , і хрысціянства было караблём , які  , ратуючы людзей , паплыў па гэтым моры .

  У Рыме яны развіталіся з сям”ёю Германія , развіталіся з сенатарам Філамузам . Сенатар

усё  прасіў , каб за  яго замовілі слоўца перад імператарам  Канстанцінам . А неўзабаве

цэнтурыён прэтарыянцаў , чарнабароды , магутны , павёў іх , Зосю і Марціна , па

бясконцых  пышлівых анфіладах залатога палацу Нерона , дзе пакуль што жыў са сваім

дваром  імператар .

  Канстанцін прыняў іх у невялікай круглай зале , дзе ўсё дыхала Грэцыяй . Мармуровыя

бюсты  Гамера , Сакрата , Платона і Арыстоцеля  глядзелі , як жывыя , з нішаў  у

пазалочаных сценах . Вялізны чорна-чырвоны збан-піфас стаяў каля ўваходу ,

напамінаючы аб сонечнай добрай краіне , багатай  вінаградам і алівамі . На сцяне , вышэй

бюстаў , вісеў чорны хрысціянскі крыж .

-    Хачу  перанесці сталіцу з Рыму на Усход імперыі , - сказаў Канстанцін , - Яшчэ не

ведаю куды , але на Усход . Бліжэй да Грэцыі . Бліжэй да мясцінаў , дзе нарадзіўся

Хрыстос , дзе нарадзілася мая маці . Імя гэтага горада Новы Рым .

- Імя гэтага горада Канстанцінопаль , - ціха прамовіў Марцін , - І мы з маёй сяброўкаю

праз колькі дзён паплывем туды , каб дапамагчы імператару Канстанціну Палеалогу

абараніць яго ад ворагаў .

   Канстанцін уздрыгнуў . Упрытык падыйшоў да Марціна , сваёй цвёрдай моцнай рукою

ўзяў яго за руку , пранікліва зірнуў у вочы .  Позірк ягоны быў светлы-светлы , сіні-сіні ,

як летняе неба .



-    Канстанцін . Таксама Канстанцін , - у глыбокім одуме прашаптаў ён , - Я старэю , а

новыя людзі нараджаюцца . І неўзабаве над маімі косткамі вырасце трава , і я  сыйду ў

вялікае брацтва мёртвых .

-   Не думайце  так , імператар , - горача запярэчыла Зося , - Вас назавуць Вялікім . Ваша

імя будуць праслаўляць усе хрысціянскія маці па ўсім белым свеце .

  Канстанцін пазіраў то на яе , то на Марціна . Цёмныя мяккія вейкі ўздрыгвалі над

задуменнымі вачамі .

-   У Канстанцінопалі , у вашым горадзе , - казаў далей Марцін , - узвышаецца самы

найпрыгожы , самы  велізарны хрысціянскі  храм , якому  няма роўні , Святая Сафія .

Мільёны чалавечых душаў горнуцца да яе .

-    Вы абароніце храм ? Вы абароніце Святую Сафію ? – парывіста запытаўся Канстанцін.

Смуглыя шчокі палалі ад узбуджэння . Нервова перакочваліся жалвакі .

-    Мы будзем яе абараняць , імператар .

-    Не здавайце ворагу хрысціянскі горад , - прасіў-умольваў Канстанцін , - Не дайце , каб

мая душа і душы тых , што жывуць сёння і неўзабаве адлятуць у неба , плакалі ад

бяссілля і пакуты . Беражыце Сафію , як зрэнку вока . І яшчэ , сенатар Палемон , - ён

балюча схапіў Марціна за плячук , - Я выдам “ Міланскі эдыкт “ . Я зраблю імперыю

хрысціянскай . А ты раскажы , перадай будучым людзям , што я не забіваў свайго сына

Крыспа атрутай ,  не душыў сваю жонку Фаусту гарачай пАрай у лазні . Размовы пра  ўсё

гэта – паклёп . І паклёп не на мяне , маленькага і смяротнага , а на Хрыста .

  Ён знямог ад найвастрэйшых найбурлівейшых пачуццяў , што віравалі ў ім . Твар

пабляднеў . Па скронях і па ілбе цёк пот . Каб не ўпасці , ён прытуліўся да піфаса ,

учапіўся ў яго рукамі .

  Марцін і Зося пачціва стаялі збоку , глядзелі на чалавека , які , змагаючыся і пакутуючы ,

выведзе хрысціянства з катакомбаў . Касцёл у Гародні , цэрквачка каля Воршы – гэта ўсё

ён , Канстанцін . І глыбокі халодны сум у стомленым  позірку – гэта таксама ён .

  Ім трэба было ўжо думаць як вяртацца назад , да Язэпа Ранцэвіча , да сяброў . “ Ці

хацела б я застацца тут , у гэтым часе ? – думала Зося , - Не ведаю . Не магу адказаць . Тут

застаюцца і Германій з Альбай і Эдам , і Сабіна з Філамузам . І рабы  знясіленыя вечнай

працай . Тут застаецца імператар Канстанцін . Хоць не – гэты імператар будзе жыць,

прысутнічаць усюды і заўсёды “.

-    Марцінік ,  як жа  мы будзем вяртацца дадому ? – па-дзіцячы наіўна і спалохана

спыталася яна ў свайго сябра .

- Нам трэба дабірацца да Везувія , а там – Бог-бацька , - цвёрда рашуча адказаў Жабыка

Жэмба і абняў яе .



  Да вулкана ехалі на прыгожых чырвоных двухколках з конным эскортам імператарскіх

прэтарыянцаў . Перад гэтым  Канстанцін у суправаджэнні ліктараў , што неслі сякеры і

розгі ,  правёў іх да Форуму , узяў у легіянера значок з рымскім арлом , сказаў :

-    Гэта  арол – aguila  , штандар Дваццатага Маланкападобнага Рэйнскага Легіёну . Ён

зроблены з чыстага  золата . У час атакі ён лунаў над легіёнам . Ён адважна ляцеў у

самую лютую бітву , у дым і агонь , і нідзе не адступаў , бо рымскі арол памірае , але

ніколі не складвае крылы . Бяры яго , сенатар Палемон . Разам з вамі я адпускаю свайго

арла .

  Вострым канцом Канстанцін  уваткнуў штандар у зямлю перад Марцінам . Марцін узяў

баявы штандар , пацалаваў дрэўка , горача ўсхвалявана выдыхнуў :

-    Клянуся  табе , імператар , што мы , дзеці Вялікага княства Літоўскага , мы , ваяры

“Ордэна святога Палемона “ , узнімем гэтага арла над  сценамі і вежамі  твайго гораду .

Калі трэба будзе , мы  памрэм за  Канстанцінопаль .

                                          Раздзел другі . Імператар і султан . 1453 год .

                                                                          I

  Яны засталіся адны . Здзіўленыя прэтарыянцы металічнымі каскамі , а то й  голымі

рукамі ( не было рыдлёвак ) выкапалі ў зацвярдзелай сіняватай  лаве дзве глыбозныя

яміны і паімчалі назад у Рым,  толькі пыл закурэў з-пад конскіх капытоў . Цішыня

абрынулася на ўсё наваколле . Пагрозна маўчаў стомлены Везувій . Воблакі , нібы

белашэрыя авечкі , якія  спяшаюцца на вадапой , беглі ў небе да Цірэнскага мора .

Столькі давялося пабачыць і адчуць за апошнія дні , што Марцін з Зосяю  спустошана

маўчалі .

  Раптам Зосі зрабілася страшна – а што калі яны заблудзяцца на сваёй невядомай дарозе ,

загінуць ? На пачатку іхняй вандроўкі побач быў Язэп Ранцэяіч , натхняў , падбадзёрваў .

Зараз жа яны былі адны .

  Зося самотна паглядзела на неба . У вачах было маленне .

  Марцін заўважыў душэўныя пакуты сваёй сяброўкі , моцна прыгарнуў яе да сябе ,

пацалаваў , сказаў :

-    Нічога  не бойся . Я з табою . І мы вернемся да сваіх . А калі не ... Памерці ў адзін

дзень – шчасце для закаханых . Ды  мы вернемся , павер мне . Давай лепш , ластавачка

мая , успомнім як мы кахаліся-мілаваліся каля начнога возера, як свяціліся  з неба  зоркі .

Ніхто з  жывых , апроч нас , не кахаўся ў часы Канстанціна Вялікага . Ідзі ж да мяне .



  Зося радасна кінулася ў ягоныя абдымкі . Спачатку быў доўгі-доўгі пацалунак , які ,

нібы ключ , адмыкае гарачыя целы мужчыны і жанчыны . Потым пяшчотныя і адначасна

моцныя рукі пачалі гладзіць , лагодзіць і , урэшце рэшт , захопліваць у палон маладую

падатную скуру . Кроў пачала тоненька звінець , напаўняцца святлом , цяплом і мёдам .

Гэты ні з чым непараўнаны звон павольна , як першы вясновы ручай , пацёк па ўсім целе

– ад пятак да вуснаў і вачэй . Звон пакрысе ўзмацняўся . Мужчынскае і жаночае цела

пачалі напружвацца , гарачліва трапятаць , нібы пругкія сакавітыя галіны маладога

порсткага дрэва пад напорам навальнічнага ветру . Столькі вогненнай жарсці , столькі

салодкай п”янлівай пакуты было ў гэтым трапятанні ! Жанчына рабілася Зямлёй , сваёй

уладнай , у нечым жорсткай сілай яна неадольна прыцягвала , уцягвала ў сябе Мужчыну ,

які зрабіўся Месяцам . Імгненні спляталіся , скручваліся са стагоддзямі ў яркую

каляровую спіраль , якая не мела назвы . Напор узмацняўся , рос . Галовы і сэрцы ўжо

паплылі ў залатой цёплай рацэ . Жанчына і Мужчына зрабіліся адзінай істотай ,

шматвокай і шматвуснай , якую залівала да краёў , да самага верху іскрыста-пякучая

яркая  магма асалоды . І грымнуў выбух !

  Яна адначасна ўскрыкнулі  ,  знясілена спустошана раскінулі рукі . Краем вока Марцін

паспеў убачыць Везувій . Імгненне назад ён , Жабыка-Жэмба , быў грымлівым спякотным

вулканам .

  Адпачылі , памаўчалі . Нішто больш не трымала іх тут . Памаліліся . Зося пацалавала

крыжык мітрапаліта-пакутніка Герасіма , які заўсёды насіла на грудзях .

-    Вазьмі нас і зберажы нас , старадаўняя зямля , - ціхім голасам прамовіў-папрасіў

Марцін . Зося , як рэха , паўтарала за ім ягоныя словы .

-    Фларэнцыя і Палемон ! Фларэнцыя і Палемон ! – ускрыквалі яны , усвідроўваючыся ў

патаемную зямную глыбіню , у халодны змрок , і іх праглытвала невядомасць . Зноў

пачынаўся іхні палёт праз стагоддзі . Так у чорным начным небе , распырскваючы наўкол

сябе снапы вострадзюбых  залатых іскраў , згараючы і ўваскрасаючы , імчацца некуды ў

бездань Сусвету таямнічыя зоркі-прывіды . Глядзяць на іх людзі , і хто жахаецца ,

заплюшчвае з пярэпалаху вочы , а хто моліцца , услаўляючы радасць жывога нябеснага

агню .

   ... Язэп Ранцэвіч у найвялікшай трывозе снаваў каля таго месца адкуль накіраваліся ў

мінуўшчыну Зося з Марцінам . Ён  праклінаў  сябе і алхіміка Алясандра Ракеці самымі

злымі словамі .  Паверыў вар”яцкай кніжцы , і загубіў пляменніцу , адзінага , самага

роднага на зямлі чалавека . Ды яго , Ранцэвіча , трэба  разабраць да самай дробнай

костачкі і кінуць на корм шалёным  псам . Як самы апошні паганец  , як лясны дзікун , ён,



забыўшы пра Хрыста , прымусіў дзяцей ( так-так , яны , Зося і Марцін , па сутнасці , яшчэ

дзеці ) лезці , закопвацца ў зямлю , прамаўляць нейкія абракадабры і ляцець ( ??? ) да

Канстанціна Вялікага . Інквізітары , дзе вы ?  Распальвайце на вялізнай гарадской

плошчы самае вялізнае вогнішча і заместа сухіх дроў  шпурляйце ў яго ідыёта Ранцэвіча .

  Самае жахлівае было ў тым , што іхнія целы , як і задумвалася напачатку , заставаліся ў

земляных ямінах-калодзежах . Ранцэвіч на  свае вочы бачыў іх , сядзеў каля іх . А толькі

на адно-адзінае імгненне адлучыўся наламаць сухога бадыльніку для цяпельца , як яны

зніклі . Нездарма людзі кажуць : “ як у зямлю праваліліся “. Але куды яны дзеліся ?

  Магчыма , іх схапіў драпежны звер , завалок у сваё лагво , магчыма , падабрала якая-

небудзь пахавальная каманда з цыганоў , якія калі-нікалі ездзяць тут ?  Пра пералёт

чалавечых целаў у часе і прасторы Ранцэвіч нават і не думаў . Лётаць могуць толькі

душы.

  У глыбокай скрусе глядзеў ён сабе пад ногі . Ды старая сівая зямля маўчала , не

выдавала таямніцаў . Хоць грызі яе .

  Плыў наўкола ціхі  дзень з цёплым дробным дажджом .Плылі невясёлыя згрызотныя

думкі Ранцэвіча , і не было ім ніякага супыну .

  Раптам буйная шырокакрылая птушка шаснула ледзь не ля самага твару , шпарка

паляцела ўбок Везувія . Язэп Ранцэвіч уздрыгнуў усім целам , спуджана перажагнуўся .

Падалося , што гэта нейкія хітрыкі д”ябла , што гэта д”ябал навёрзся  на вочы і хоча

завабіць туды , дзе ніколі не бывае святла .

  Птушка рабіла тым часам шырокія кругі , то аддалялася , то зноў настойліва набліжалася

да Ранцэвіча , і ён зразумеў , што птушка гэтая некуды яго кліча , хоча паказаць яму

кудысьці  дарогу . Ён ужо вызначыў , што гэта арол . Учыніўшы святую малітву ( няхай

Бог бароніць ! )  Ранцэвіч назіркам пайшоў за таямнічым арлом . Давялося прадзірацца

праз калючае горнае кустоўе , спатыкацца на каменных асыпках . Арол , як праваднік ,

ляцеў наперадзе . Час ад часу ён гартанна клекатаў на сваёй арлінай паднябеснай мове .

  Расхінуўшы пасмы высахлай бамбукавай травы , Ранцэвіч убачыў маленькую зялёную

лугавінку і на ёй двух чалавек . Яны ляжалі , раскінуўшы рукі , і быццам бы спалі .

  З вялікай асцярогаю Язэп Ранцэвіч  ступіў некалькі крокаў уперад .І раптам радасна

затахкала сэрца .

-    Зося ! Марцін ! – што ёсць моцы  гукнуў ён , падбег , упаў на калені , пачаў тармасіць

пляменніцу . У гэтае імгненне ён быў самым шчаслівейшым чалавекам на свеце .

  Еўрапейка з цяжкасцю расплюшчыла склееныя сном павекі . Зялёны агонь вачэй

пырскнуў на Ранцэвіча .



-    Дзядзечка , - слаба ўсміхнулася яна , - Вось мы й дома . Туды ляцець было лягчэй .

Марцін , прачынайся . Марцін !

  Жабыка-Жэмба  агаломшана вырачыў вочы , пачаў церці іх кулакамі . Потым сеў ,

паглядзеў на Зосю , на сябе .

-    А дзе мая сенатарская тога ? – спытаў здзіўлена і са смяшлівай падкавыркаю , - Пэўна ,

яе сцягнуў  сенатар Філамуз . Ну , Гай Урвіней Філамуз ! – пагразіў кулаком у неба , - Не

здобрыцца табе , калі мы сустрэнемся ў пекле .

-    Ды ты што? –  спалохана стукнула яго кулачком у  плечы  Зося , але   вочы свяціліся

шчасцем . Яна моцна абняла дзядзьку , некалькі разоў яго пацалавала . Ранцэвіч аж

праслязіўся .

-    Тут лётаў нейкі арол , - абмацваючы пільным кругавым позіркам неба , сказаў ён , -

Гэты арол дапамог мне вас адшукаць .

-    Арол ? – Марцін перамаганосна глянуў на яго і на Зосю , - Хоць мая сенатарская тога

знікла , як філасофскі камень Алясандра Ракеці , але  мой арол – са мною . Вось ён !

  Жабыка-Жэба трасянуў дрэўцам з залатым навершшам – цудоўнай выяваю рымскага

баявога арла , урачыста аб”явіў :

-    Штандар Дваццатага Маланкападобнага Рэйнскага Легіёну .

-    Якая прыгажосць ! – захоплена ўсклікнуў Язэп Ранцэвіч , - Але ж гэта не той арол .

Той быў у небе .

  Потым Ранцэвіч з найвялікшай цікавасцю , з агнём у вачах пачаў распытваць іх пра

незвычайнае падарожжа . Толькі ахаў і вохаў , калі  казалі  яны пра імператара

Канстанціна , пра бітву на Мільвійскім мосце , пра Святы Крыж у небе . Слухаў даверліва

і шчыра , раскрыўшы рот , як дзіця , прыгаворваючы :

-    Якія вы шчаслівыя . Якія вы шчаслівыя .

  Памаліліся за вяртанне . Зося з жарсцю пацалавала свой нацельны крыжык , крыжык

мітрапаліта Герасіма , сказала :

- Дзякуй табе . Усё сваё жыццё буду саграваць цябе на грудзях маіх .

-    Ну й што вы скажаце пасля ўсяго гэтага , дзеці мае ? – калі скончыліся аповяды ,

напусціў на твар сур”ёзнасць , строга звёў цёмныя  бровы на пераноссі Ранцэвіч . З

хваляваннем чакаў адказу .

- А скажам мы , пан Язэп , што хрысціянства навечна прыйшло на нашу зямлю , -

глянуўшы на Зосю , якая згодна заківала галавою , цвёрдым голасам  прамовіў  Марцін

Жабыка-Жэмба , - Святы Крыж навечна запаліўся ў небе . Гэта , як вясновы дождж . Але

– Вечны Вясновы Дождж .



-    І , значыць , нам  , воінству “ Ордэна Святога Палемона “ , патрэбна неадкладна

плысці ў Канстанцінопаль , - як заўсёды  рашуча ,  сказала Еўрапейка .

  Язэп Ранцэвіч , усхліпнуўшы ад радасці , моцна абняў іх .

  22 жніўня 1452 году з залітай яркім сонцам венецыянскай лагуны , кіруючыся на сталіцу

Візантыі , выйшла невялікая эскадра . Выправіліся ў небяспечны шлях да восеньскіх

марскіх штормаў і да поўнай турэцкай блакады Канстанцінопалю . Аддаляўся , раставаў у

сонечных промнях , згасаў на небасхіле велічны купал сабора Святога Марка , які асяняе

сабою шумны прыгожы старадаўні горад , што месціцца на 118 астравах .

  Ішлі на поўдзень па Адрыятыцы , мінулі востраў Корфу ,  Пелапанес , потым узялі курс

па Эгейскім моры на паўночны ўсход  адна  вялікая  венецыянская  галера  , адзін

высокабортны ветразнік без вёслаў  і чатыры грэцкія бірэмы . Капітаны разлічвалі

дасягнуць канстанцінопальскай бухты Залаты Рог сутак за пятнаццаць . Гэтай сіняй

сумнай дарогаю плыў калісьці ў сваю ссылку рымскі паэт-пакутнік Авідый .

  Рымскі Папа Мікалай V , як і абяцаў , паслаў імператару Канстанціну Палеалогу

вайсковую дапамогу . Але гэта была маленькая жменька , якой , як ні старайся , не

затушыш асманскі пажар . Усяго дзвесце салдатаў . У іх ліку , рымляне , частка

Фларэнтыйскай баталіі і атрад  з трыццаці чалавек палеманістаў на чале з Марцінам

Жабыкам-Жэмбам . Узначальваў экспедыцыю былы мітрапаліт кіеўскі і ўсяе Русі , а зараз

вуніяцкі кардынал Ісідор  разам з Грыгорыем Балгарынам . Вайсковым кіраўніком быў

кандат”ер Ларэнца Алані . Плылі па хвалях , што ў прадчуванні недалёкай восені

пачыналі набіраць сталёва-чорны бляск , людзі са зброяй , коні , абарончы  рыштунак

(частаколы з колляў , бярвенчатыя шчыты-сцены ) , харчовыя прыпасы  , порах ...

  Зося з Марцінам , як і ўсе палеманісты , знаходзіліся на магутнай  галеры  з велізарным

надводным таранам , з катапультамі , арбалетамі і бамбардамі . Яна мела даўжыню 200

песаў ( 60 сажняў ) , шырынёю была ў 25 песаў ( сем з паловай сажняў ) . Тры мачты з

трохкутнымі і прамымі ветразямі ганарліва ўзвышаліся над ёй . На кожны борт у галеры

было па 32 вяслы даўжынёю 50 песаў ( 15 сажняў ) . Адно такое  агромністае  вясло

абрывала рукі сямі грабцам . Грабцы , мяркуючы па-ўсім , былі вольнанаёмныя , бо Папа

забараніў выкарыстоўваць рабоў на хрысціянскіх караблях .

  Палеманісты размясціліся пад паветкаю з белага тоўстага палатна , што было напята на

верхняй палубе . Іван Маладзей , Ян Карсакоў , Мікалай Антушэвіч , браты  Адам і Пётр

Усакоўскія , Карпей Блусь , Станіслаў Катовіч , Мікалай Неўмяржыцкі , - усе былі тут . І

ўсе , нават рагатуны Усакоўскія , былі надзіва сур”ёзныя . Не да вясёлага вэрхалу , не да

смеху было , калі кожнае імгенне на небасхіле маглі ўзвіцца драпежныя  ветразі турэцкай

эскадры .



  Заставалася адно – маўчаць і глядзець на мора , што й рабілі Марцін з Зосяю . Мора

было вакол іх , было з імі , яно шумела , хвалявалася , кіпела , лёгка несла цяжкую галеру,

зіхцела пад сонцам і пад месяцам , люляла на сваёй сіняй спіне дэльфінаў . Дэльфіны былі

ягонымі вясёлымі дзяцьмі . Яно выстрэльвала іх са сваёй нязмернай глыбіні , і яны

выскоквалі з вады парамі , тройнямі , растапырыўшы крылцы-ласцікі , ляцелі колькі

песаў , як птушкі , і зноў , грацыёзна і мякка , падалі ў бліскуча-блакітную іртуць , знікалі

ў ёй .

  У часіны шторму ўсе клаліся на палубу , прывязваліся вяроўкамі , хапаліся адзін за

аднога і чулі , як стогне ,  рыпіць , аж трашчыць кожным сваім бервяном і кожнай дошкай

галера . Мора выплёсквала насустрач ёй суровыя сярдзітыя вострыя  хвалі , вада ішла ў

наступ , і быццам бліскучыя срэбныя змеі віліся між людзей на палубе .

  Дзіўныя гукі даносіліся да ўсіх , шэпты , шолахі , уздыханні , смех і праклёны , стогны і

песні-калыханкі , і зноў – шэпты і шолахі ... Дзіўныя колеры бачыліся ўсім , водсветы ,

люстраныя ўспышкі , срэбна-залатыя пералівы , танцы сіняга , і зялёнага , і

перламутравага . І воблакі ... Такіх не бывае над сухазем”ем .

  Кожны з хваляваннем думаў , што ён зараз плыве там , дзе плылі Адысей , Цэзар ,

Авідый , Антоній з Клеапатраю . Ад такіх думак пачынала ўсхвалявана трымцець сэрца .

  Марцін , гледзячы на  няспынныя белагаловыя  хвалі , павучаў Зосю :

-    Зараз  мы плывем па Эгейскім моры , у якім калісьці , пабачыўшы чорныя ветразі  над

сынавым караблём , скончыў самагубствам , утапіўся грэцкі базілеўс Эгей . Хутка праз

Дарданельскую пратоку ўвойдзем у Мармуровае мора ці Прапантыду , на паўночным

беразе якой  і стаіць Канстанцінопаль . А далей , праз Басфор , можна , калі жадаеш ,

трапіць у Чорнае альбо Румскае мора . Некаторыя называюць яго  Рускім . Але гэта

няправільна . Яно – Румскае , гэта значыць , Рамейскае , Грэцка-Рымскае . Яно было

Румскім яшчэ тады , калі ніхто й слова не чуў пра Русь . Нездарма туркі называюць

Балканскі паўвостраў Румеліяй . Старадаўнія ж  грэкі  называлі  Румскае мора на свой лад

– Понт Эўскінскі .

- Усё ты , Марцінік мой , ведаеш , - весела ўскудлаціла яму валасы Еўрапейка , - І на

якім толькі рынку такіх галавістых прадаюць ?

  Яны набліжаліся да аднаго з самых славуцейшых гарадоў зямлі  Канстанцінопалю . 11

траўня 330 году ён стаў сталіцай Візантыйскай імперыі . Імперыя гэта , вычленіўшыся ў

свой час з магутнага цела адзінай Рымскай імперыі ,  на 977 (!) гадоў перажыве сваю

сястру Заходнюю імперыю са сталіцай у Рыме . Шмат было  на зямлі магутных пышлівых

гарадоў , але дзе яны сёння ? Троя ... Карфаген ... Сарай на Іцілі ( Волга ) , сталіца Залатой

Арды ... ВізАнтыю – Новаму Рыму – Канстанцінопалю Бог прадвызначыў зусім іншы лёс.



  Горад гэты , заснаваны яшчэ старадаўнімі элінамі , квітнеў у вельмі зручным месцы –

паміж Чорным-Румскім і Міжземным морамі , паміж Еўропай і Азіяй . Жыхары ягоныя

называлі сябе рамеямі . Дзяржаўнымі мовамі Візантыі былі латынь і грэцкая . На латыні

выступаў імператар перад войскам і перад саноўнікамі , па-грэцку шумна і горача

размаўлялі вуліцы , іпадром і марскі порт. Але паступова грэцкі геній перамог, і адбылася

элінізацыя , хоць , па глыбінна-каранёвай сутнасці , дзяржава і яе галоўны горад

заставаліся касмапалітычна адкрытымі ўсяму свету. Тут знаходзілі схоўны прытулак і

высокія пасады готы і вандалы , авары і славяне .

  Візантыя абагаўляла сваіх імператараў . У ёй склаўся найярчэйшы і найскладанейшы

прыдворны цырыманіял . Кожны павінен быў аддаваць імператару , намесніку Бога ,

зямны паклон . Нават крыху не верыцца , што да такога рабалепства маглі дайсці грэкі ,

прыроджаныя дэмакраты . Але , як кажуць , з песні слова не выкінеш .

  Сэрцам Канстанцінопалю быў іпадром , дзе ўладарнічалі , громагалосна і грозна , партыі

спартыўных балельшчыкаў-заўзятараў , венеты ( сінія ) , прасіны ( зялёныя ) . Яны

славіліся сваёй выбуховай палітызаванасцю . Яны жорстка варагавалі між сабой , забівалі

адзін аднога . Яны маглі на іпадроме ў час конных рысталішчаў лісліва славасловіць

імператара , які сядзеў вышэй за ўсіх у спецыяльнай залатой ложы-кафізме , а маглі

крычаць яму ж : “ Асёл ! Ты ілжэш ! На жывадзёрню косткі ўсіх гледачоў ! “ , г. зн . і

косткі імператара-баганосца .

  Візантыя была надзіва рэлігійнай краінай , што ўзнесла пад нябёсы велізарнейшы

праваслаўны храм Святой Сафіі , храм Невыказнай Боскай Мудрасці , як называлі яе самі

рамеі . І ў той жа самы час яны выдумала і штодзённа практыкавала такую жахлівую

кАру , як вырыванне вачэй жывым людзям , як аскапленне , кастрацыя мужчын , у тым

ліку , хлопчыкаў-малалеткаў

  Візантыя дала свету Яна Златавуста , палкаводца Велізарыя ,  мудрыя  “Кодэксы”

Юстыніяна , выдатныя літаратурныя творы Ганны Комнінай , Міхаіла Псела , Льва

Дыякана ... Усё зведала яна і ейная сталіца Канстанцінопаль - землятрусы , пажары ,

паводкі , зпідэміі , народныя паўстанні , нашэсці вандроўных ордаў і рыцараў-крыжакоў .

Зараз над Канстанцінопалем быў занесены асманскі ятаган . Вось у які горад плылі

маладыя палеманісты .

  Перад уваходам у бухту Залаты Рог на палубу выйшаў  кардынал Ісідор у доўгім чорным

плашчы з капюшонам . Марскі вецер скінуў , сарваў капюшон з галавы , і сівыя густыя

валасы ўсталі стаўбуном , закрылі вочы . Рэзкім рухам худой смуглай рукі ён згарнуў

валасы з ілба , строгім пранізлівым позіркам глядзеў на канстанцінопальскія сцены , што

набліжаліся , наплывалі з левага борту . Яны былі магутныя , высокія , жоўта-белыя , з



двумя яркімі гарызантальнымі лініямі , выкладзенымі з чырвонай цэглы . Рамеі кажуць ,

што пабудаваць гэтыя цудоўныя сцены ды й сам горад ім дапамаглі багі Апалон і

Пасейдон . Але  Ісідор ведаў -  пры ўсёй сваёй знешняй несакрушальнасці сцены гэтыя

дужа старыя , зношаныя , можна сказаць , гнілыя , і цяжкія ядры турэцкай артылерыі

будуць крышыць іх , як арэхавае шкарлупінне . Такое веданне халадзіла сэрца сумам .

  Убачыўшы палеманістаў , падыйшоў , спытаў :

-    Адкуль будзеце , святое воінства ?

-    З Вялікага княства Літоўскага , - адказаў за ўсіх Марцін .

 -    Землякі , - аж засвяціўся Ісідор , пачаў кожнаму ціснуць руку .

   Хоць быў ён грэкам з Марэі , але ўсё сваё свядомае жыццё  ( так было наканавана лёсам)

правёў у Кіеве , на Літве і ў Масковіі , у якой яго назвалі ілжэпастырам . Ён быў цвёрдым

вуніятам , і вельмі ўсцешыла яго тое, што маладыя ліцвіны таксама былі вуніятамі .

-    Ай , як добра , - усё прыгаворваў ён , любуючыся ладнымі мускулістымі  паставамі

маладых ліцвінаў . “ Слабыя сцены , ды моцныя людзі “ , - думалася яму .

  Канстанцінопаль стаяў  на паўвостраве паміж бухтай Залаты Рог і Мармуровым морам .

З сушы горад ахоўвала сцяна . Мармуровае мора , або Прапантыда мела дужа хуткае ,

дужа вірлівае і струменістае  цячэнне , якое  не дазваляла туркам высадзіць у гэтым

месцы дэсант . Уваход у Залаты Рог запіраўся велізарным ланцугом , адзін канец якога

мацаваўся на Соценнай вежы Юстыніянавай сцяны  ў паўночна-ўсходняй частцы гораду ,

другі – на адной з вежаў квартала Пера  на паўночным беразе Залатога Рогу , дзе  была

калонія генуэзцаў Галата , якую імператар М.хаіл VIII Палеалог падараваў ім у 1261 годзе

за дапамогу ў аднаўленні Візантыйскай імперыі .  На вадзе ланцуг утрымлівалі драўляныя

плыты .

 -    Кажуць ,  што ланцуг з золата , - шапнуў адзін з братоў Усакоўскіх Яну Карсакову .

 -    Праўда ?   – загарэўся Ян , - Тады я буду прасіць імператара Канстанціна , каб заплаціў

мне за службу доўгім , - ён шырока развёў рукі , - кавалкам ланцуга .

  Уражаны Усакоўскі аж разявіў рот . Ён так і не зразумеў жартуе Карсакоў , або не .

  Дзевятнаццацігадовы  асманскі султан Мехмед  Другі Фаціх , што азначае  - Завёўнік ,

сын рабыні-хрысціянкі , пакляўся Алаху адолець, узяць  Канстанцінопаль . Аб сцены

гэтага гораду ўжо зламалі зубы шматлікія ворагі . Толькі адзін раз за сваё доўгае жыццё ён

адчыніў  Залатую Браму захопніку – у 1204 годзе ім завалодалі  рыцары-крыжакі . Мехмед

ведаў пра гэта і стараўся ўлічыць усе памылкі сваіх няўдачлівых папярэднікаў . Перш чым

браць штурмам сам горад , неабходна было падчысціць ягоныя ваколіцы , зачыніць усе

хады-выхады як у Міжземнамор”е , так і ў Румскае мора . У той самы час , калі галера з

палеманістамі ў складзе Папскай эскадры  ішла ад Венецыі да бухты Залаты Рог , туркі



ўжо пабудавалі крэпасць у самым вузкім месцы пратокі Басфор , адрэзаўшы Візантыю ад

прычарнаморскага хлеба і мяса . Крэпасці далі імя Багаз-кесэн , “ Тая , што пераразае

горла “. Назва вельмі  трапная , калі ўлічыць , што паслам імператара Канстанціна

перарэзалі глоткі , калі яны пацікавіліся дзеля чаго ўзводзіцца крэпасць . На вежах Багаз-

кесэн паставілі бамбарды і серпанціны  , і янычары расстрэльвалі  ва ўпор  кожнае судна ,

якое асмельвалася патрывожыць хвалі Басфору .

  Вельмі вялікія надзеі ўскладаў Фаціх на асадную артылерыю . Ён меў мноства невялікіх

гарматаў , але , на свае вочы пабачыўшы магутныя канстанцінопальскія сцены  ( тры

сажані ( каля сямі метраў )  таўшчынёй , каля 500 абарончых вежаў , 28 брамаў ) вырашыў

узброіць сваё войска самымі велізарнымі на той час гарматамі . Венгерскі гарматны ліцец

Урбан зрабіў для яго “Базіліку “ . Яна важыла 1900 пудоў . Адно каменнае ядро для яе

мела вагу 35 пудоў . Грозную “ Базіліку “ і ейны смяротны рыштунак цягнула 40 пар

валоў . Зямля прагіналася пад ёю .

  Султанскі шнурок , шнурок , на якім па султанскім загадзе канчаюць жыццё

самагубствам няўгодныя яму людзі , усё тужэй зашморгваўся на горле візантыйскай

сталіцы . У вушах і ў душах  людзей , што якім небудзь чынам злучылі свой лёс з

Візантыяй , сурова гучалі словы султана Мехмеда Другога : “ У мяне ёсць толькі адно

жаданне . Дайце мне Канстанцінопаль “. І тым не менш на венецыянскай галеры , што ўжо

прышвартавалася ва Улахернскай гавані Залатога Рогу , было даволі весела .Палеманісты ,

адзеўшы пласціністыя панцыры , шаломы з яркімі пёрамі , паножы , узброіўшыся пікамі ,

дзідамі ,   шпагамі і аркебузамі , шумнай гурмою сыйшлі на бераг па сходнях , пачакалі

пакуль з грузавой бірэмы звядуць змучаных марскім падарожжам коней . Кожны сустрэў

свайго каня , гладзіў яго, абдымаў, расчэсваў грыву , карміў сухой хлебнай скарыначкай .

Потым іх апраналі ў   браню . У коней бязгучна  дрыжэлі  губы .

-    Што гэта ў твайго канягі  ніжняя губа шавеліцца ? –смеючыся , спытаў Ян Карсакоў у

Івана Маладзея .

- Конь перад бітвай з Богам гаворыць , - строга адказаў Маладзей .

  Ды  непрыемная неспадзяванка чакала Марціна Жабыка-Жэмбу і ягоны атрад , калі на

прычале пачаўся агляд усяго воінства , якое прыплыло з Папскай эскадрай . Да Марціна

падыйшоў усхваляваны Грыгорый Балгарын , ціха сказаў :

-    Ты  і твае  людэі паступаеце пад начала венецыянца Джакоба Кантарыні . Вунь ён .

Тоўсты , у чырвоным панцыры .

- Але ж мы з Фларэнтыйскай баталіі . Намі камандуе кандат”ер Ларэнца Алані , - горача

запярэчыў Марцін .Яму яўна не хацелася ісці пад чужую незнаёмую руку .



-    Венецыянцы  далі флот , далі грошы . Яны тут вядуць рэй , - вінаватым голасам

прамовіў Балгарын , - Цярпі , рыцар . Адно помні – не Джакоба Кантарыні будзеш

служыць , а ўсяму хрысціянству .

  І акрэсліў над галавой у Марціна знак святога крыжа .

  Нарэшце да шыхта палеманістаў падгарцаваў на прыгожым танканогім жарабку

венецыянец Кантарыні . Арліным гарачым позіркам агледзеў строй , пацікавіўся  адкуль ,

з якіх земляў такое воінства .

- З Вялікага княства Літоўскага , - сухім незадаволеным адказаў Марцін .

- Не чуў , - прыўзняў чорнае крылатае брыво Кантарыні .

- Месэр рыцар , ці чулі вы пра бітву пад Грунвальдам ? - звонкім голасам спытала Зося

Еўрапейка . Яна , як улітая , сядзела ў сядле , была апранута і ўзброена , як усе , толькі

драбнейшая фігураю . У левай руцэ яна трымала штандар з залатым  рымскім арлом .

- Чуў , - аднаслоўна  адказаў венецыянец . Яму б нарадзіцца ў Лаконіцы ,а не ў Венецыі.

- У гэтай бітве рыцары княства Літоўскага і рыцары Польшчы са сваімі каралямі

Ягайлам і Вітаўтам разграмілі Тэўтонскі ордэн . Мой дзед , рыцар-шляхціц  Антон

Квяцінскі , узяў там у палон тэўтонскага комтура Адэрлехта , - усміхаючыся , гаварыла

Зося , -   Мы , - яна павяла рукою ўбок сваіх сяброў , - унукі тых славутых ваяроў . Вось

хто мы такія .

  Толькі зараз да Джакоба Кантарыні дайшло , што ён размаўляе не з мужчынам , а з

жанчынай або дзяўчынай . Гэта дужа абурыла ганарыстага ваяку .

-    Пані-амазонка , - са здзеклівай пачцівасцю пакланіўся ён , - а ці чулі вы пра Жанну

д”Арк ?

- Вядома , чула , - весела адказала Еўрапейка .

-    Дык  вось раю вам цвёрда запомніць – у мяне , у маёй баталіі  не будзе яшчэ адной

Жанны д”Арк .  На ўсіх вас , такіх гарачых і такіх  прыгожых , не хопіць вогнішчаў , -

зноў пакланіўся Кантарыні .

  І ад”ехаў , суровы , велічна-непрыступны .

-    Ну  што , з”ела кукіш з макам ? – злосна шапнуў Зосі Квяцінскай  Жабыка-Жэмба , але

яна толькі бадзёра ўсміхалася – маўляў , вецер пашуміць , ды й сціхне .

  Месцам кватаравання баталіі Джакоба Кантарыні , а , значыць , і палеманістаў ,

прызначылі  цытадэль Сямі Вежаў , якая знаходзілася побач з  Залатой брамай   і  сваімі

байніцамі пазірала на Мармуровае мора . Тут пачыналася славутая сцяна імператара

Феадосія , што была ўзведзена яшчэ ў 413 годзе і цягнулася да квартала Улахерны на

беразе Залатога Рогу . З палявога боку сцяны выкапалі велізарны роў шырынёю ў 60

футаў ( 18 сажняў ) , над якім узвышаўся зубчасты бруствер . Паміж брустверам і сцяной



быў праход у 50 футаў , які называўся Перывалос . Першая сцяна абароны мела вышыню

ў 25 футаў , мноства вежаў , уваходных  брамаў і патаемных брамак для вылазак падчас

асады .За сцяною ішоў яшчэ адзін унутраны  праход – Параціхіён  шырынёю ў 60 футаў .

А ўжо за Параціхіёнам стаяла другая сцяна абароны вышынёю ў 40 футаў , з квадратнымі

і васьмікутнымі вежамі .

-    Будзем  сядзець за гэтымі сценамі , як у Бога за пазухай , - весела гаманіў Адам

Усакоўскі , калі конна ехалі да цытадэлі Сямі Вежаў па вузкіх вуліцах Царгораду .

  Горад  быў прыгожы і багаты . Аднапавярховыя і шасціпавярховыя жылыя будынкі ,

мармуровыя і бронзавыя , ужо пазелянелыя ад дажджоў і салёнага марскога ветру , бюсты

базілеўсаў , таверны для маракоў і падарожнікаў , з якіх востра пахла смажанай рыбай і

баранінай , цудоўныя аздобленыя золатам і зіхоткай ляпнінай храмы з выявамі Хрыста і

Багародзіцы , рознакаляровыя каваныя з металу флюгеры , караблікі , арлы і  львы  на

вострых шпілях . Але чагосьці не хапала . “ Чаго ? “ – думаў Марцін . І раптам зразумеў –

не хапае людзей . Няма таго кіпучага мурашніку як у Кракаве , Фларэнцыі , Рыме . Усё ў

горадзе затаілася , замерла  , нібы  лес перад навальніцай . На вуліцах і на плошчах толькі

ўзброеныя мужчыны ў латах , вершнікі і пешцы . Не відно ні жанчын , ні дзяцей .

Пахаваліся ці сышлі , з”ехалі ў бяспечныя  зацішныя месцы .

  Размясціліся ў казарме на першым ярусе трохпавярховай каменнай вежы . Коней

навязалі пад  круглай  драўлянай паветкай , што , як  грыб з шэрай распоўзлай шапкаю ,

прыліпла да гарадской сцяны . Пакуль падначаленыя ўладкоўваліся , атабарваліся на

новым месцы , Жабыка-Жэмба пайшоў на вайсковую нараду , якую праводзіў Джакоба

Кантарыні . Штаб-кватэра венецыянца была на трэцім паверсе  пад самым дахам . Тут

вежа звужвалася , і пакой выдаваў на першы позірк малым , але шырокае аркападобнае

вакно з тоўстымі алавянымі крАтамі рабіла яго прасторным і светлым .

  Кантарыні з падзорнай трубою ў руках падвёў сваіх камандзіраў ( прыйшло чалавек

дзесяць ) да гэтага вакна , не адрываючы падзорную трубу ад вачэй  глядзеў на сінюю

водную паверхню , сказаў :

-    Перад вамі  Мармуровае мора . У моры – турэцкі флот . Кажуць , караблёў пяцьсот .

Не ведаю , не лічыў . Мой і ваш абавязак – не пусціць туркаў за гарадскую сцяну , калі

яны злезуць са сваіх караблёў , сядуць у чоўны і прыплывуць да нас у госці . Мы –

хрысціяне , і мы не павінны аддаць чужаверцам хрысціянскі горад . Над гэтым морам ,

панове , заўсёды свеціць сонца . Калі давядзецца паміраць , памрэм з сонцам на тварах .

Клянуся крыжам шпагі , на які абапіраецца мая рука .



  Ён прамовіў гэта  з такой  жарсцю , з такім імпэтам , што камандіры перазірнуліся , і

твары ў іх пасвятлелі . Сваімі словамі Кантарыні шмат каму зваліў цяжкі камень з душы .

Усё зрабілася ясным і зразумелым .

  Марціну таксама вельмі спадабаліся гарачыя словы венецыянца . З павагай пачаў ён

пазіраць на гэтага суровага , можа , нават жорсткага рыцара . Вось толькі як быць з Зосяю

Еўрапейкай ? Джакоба Кантарыні забараніў ёй быць у ягонай баталіі , а ён , як відно ,

словамі не раскідваецца . Ды й сам Марцін не хацеў , каб сяброўка з дзідаю ці з каменем-

галышом у руках стаяла на гарадской сцяне . Не жаночая гэта справа . “ Мужчыне

патрэбна крэпасць , а жанчыне лепасць “ , - успомнілася яму . Што ж рабіць ? Раптам яму

падумалася , што добра б было каб Зося паехала ў атрад кардынала Ісідора , якому

даручылі ахоўваць участак сцяны насупраць Акропаля і храма Святой Сафіі . Яна магла б

займацца нейкай справаю ў храме . Думка так спадабалася Жабыку-Жэмбу , што ён

адразу ж адшукаў  Еўрапейку . Зося  стаяла пад паветкай і доўгай скураной шчоткаю

чысціла свайго рудога коніка . Каня , як помніў Марцін , яна называла  Галубок .

- ГалУбка з Галубком ? – пажартаваў ён .

  Еўрапейка падаравала яму адну са сваіх самых цёплых , самых мілых усмешак .

-    Марцінік , калі ўжо мы пойдзем за сцяну лавіць асманскага султана ? – гарэзліва

спытала яна .

-    Лавіць  султана , Зосечка , мы не будзем , - падрабляючыся пад ейную весялосць ,

сказаў Марцін , узяў у яе з рук  шчотку і пачаў ярасна шкрэбці Галубка . Той аж заматаў

галавою , незадаволена і сярдзіта .

- Чаго ж тады мы плылі сюды за трыдзевятае мора ? – здзівілася Зося .

-    А прыплылі мы сюды , каб збіраць у наваколлях Канстанцінопаля кароў , авечак , і

коней , і нават вярблюдаў , калі напаткаем ; усё быдла , што кінулі , уцякаючы ад туркаў ,

гпспадары і праз Раманаўскую браму прыганяць у горад . Тут з быдла мяснікі будуць

рабіць мяса і карміць усіх нас . Так сказаў Джакоба Кантарыні . А яшчэ мы будзем

назапашваць дровы , сена , каменне .

  Марцін , узяўшыся ў бокі , весела прамаўляў усё гэта і бачыў як паступова хмурнее твар

ягонай сяброўкі . Так летнім днём набягаюць на яснае сонейка лёгкія хмары . Жабыка-

Жэмба не хацеў каб заўсёдна вясёлая Еўрапейка занадта ўпадала ў паныласць , таму

хуценька пацалаваў яе ў шчаку , прыгарнуў  да сябе . Яна пакорліва аддалася ягоным

абдымкам , як аддаецца рацэ зіхоткі маленькі ручаёк . Колькі імгненняў стаялі моўчкі .

Плыло над галовамі высокае канстанцінопальскае неба . Цягам доўгіх стагоддзяў бачыла

яно пад сабою магутны , шумны , вясёлы , упэўнены ў сваёй сіле горад . Яно часта бачыла



як з новай перамогаю вярталіся ў гэты горад войскі , і тады радасна і гучна званілі  званы

незлічоных цэркваў , шчаслівыя жанчыны і дзеці выбягалі на вуліцы , выпускалі ў цёплы

блакіт белых і  шэрых галубоў . Яно бачыла , як пад аглушальныя славаслоўі

шматтысячнага натоўпу выходзілі са Святой Сафіі імператар поруч з патрыярхам , як

успыхвала на яркім сонцы золата і срэбра панікадзілаў , царкоўных сцягоў . Ва ўсім жыла

бадзёрая моц , ва ўсім адчувалася дыханне вечнасці . А яшчэ яно бачыла ярасны , як

вулкан , іпадром , нястрымны шалёны бег квадрыгаў , конскія разадзьмутыя наструненыя

рэзкім сустрэчным ветрам грывы , у якія былі ўплецены іскрыстыя  каштоўныя

каменьчыкі .  У гэтым горадзе кожнаму чалавеку жыццё здавалася бясконцым .

  -    Зося , - мяккім голасам сказаў Марцін , - ты ж ведаеш , што тут у нас табе не будзе

месца – Кантарыні забараніў , ды й паміж мужчын жыць адной жанчыне не выпадае . Я

падумаў , што патрэбна табе ісці да кардынала Ісідора . Ён са сваім атрадам і людзьмі

прынца Архана , турэцкага перабежчыка , стаіць каля Акропалю і Святой Сафіі . Думаю ,

кардынал , добрая душа , паспагадае нам , і ты будзеш у бяспецы , і я не буду хвалявацца .

Чуў я на вайсковай нарадзе , што кардынал са згоды патрыярха Рыгора Мамы хоча

паставіць каля сценаў Сафіі карочыё . Можа , й табе там занятак знойдзецца .

  Жабыка-Жэмба чакаў ад каханкі буры , нязгоды , але яна толькі слаба ўсміхнулася ,

мацней прытулілася да яго :

-    Добра , хай будзе так , як ты кажаш . Ты ж у мяне самы разумны , - яна цмокнула яго ў

шчаку , - Няма ў мяне ні бацькі , ні маці . Ты , Марцінік , маці мая і бацька мой . Табе

адному веру . Пайду да Ісідора . Толькі дзе ж і калі мы будзем сустракацца з табой ?

  Зялёныя вочы Еўрапейкі напоўніліся вострым сумам і трывогай . Пэўна , толькі зараз

яна пачынала разумець у якую небяспечную нават смяротную справу ўблытваецца разам

з каханкам . Яшчэ раніцою так было лёгка і радасна на душы , усё  здавалася вясёлай

цікавай гульнёй з абавязкова шчаслівым канцом . Так у дзяцінстве гуляюць у жмуркі-

хованкі . Але за той час , калі Марцін быў на вайсковай нарадзе , жыццё паказала ёй і ўсім

палеманістам сваю крывавую ашчэраную пашчу . Яна чысціла ахарошвала Галубка . І

раптам аднекуль пачуліся дзікія нечалавечыя крыкі-стогны . У іх было столькі пакуты ,

што зайшлося сэрца . Палеманісты выбеглі з казармы ,пачалі азірацца па баках ,  пыталіся

ў Зосі :

-    Хто гэта крычыць ?

  Ды яна й сама не ведала , стаяла , выпусціўшы з рукі шчотку .

-    Там , - здагадаўся , паказаў угору пальцам Ян Карсакоў , - За сцяной .

  Па каменных прыступках узабраліся на самы верх сцяны і вачам адкрылася жахлівае

відовішча . Праз зубцы ў сцяне ўсе  ўбачылі на хвалістым Мармуровым моры з дзесятак



невялікіх драўляных плытоў . Злёгку пахістваючыся , кругляючы , павольна плылі яны

ўздоўж канстанцінопальскіх сценаў . На кожным плыце , насаджаны на вострую доўгую

палю , як кавалак мяса на ражно , пакутваў , канаў , заходзіўся крыкам ад невыноснага

болю чалавек . Гэта былі маладыя грэцкія салдаты , якія , як трохі пазней даведаліся

палеманісты , абаранялі форт у прыморскай вёсцы Студыёс . Асманы разбілі каменныя

сцены форту гарматным агнём і ўсіх , хто ацалеў , пасадзілі на палю .

  Караван смерці плыў , аддаляўся , цішэлі , згасалі  крыкі  няшчасных . Палеманісты

глядзелі адзін на аднаго , маўчалі .

-    Мамачка мая , - толькі й вохнула Зося Еўрапейка .

  Зараз яна , стоячы з Марцінам , думала  ці бачыў ён з усімі камандзірамі гэтыя плыты .

Хацела нават спытацца , але ў апошняее імгненне перадумала – маўчыць , значыць , не

бачыў , і не трэба вярэдзіць яму душу . Узамен аповяду пра плыты пацікавілася :

-    А што гэта за карочыё ?

-    Сам  не сустракаў , але чуў , што гэта рыцарская задумка , - адказаў Марцін , - У час

бою яны ставілі ў зацішным месцы цяжкую калымагу , у якую ўпрагалі аж пад  восем

валоў , і ўзвівалі над ёй сцяг . У пярэдняй палове карочыё была дараносіца з асвечанымі

ахвярамі – хлебам і віном . Сюды зносілі цяжкапараненых , альбо яны самі прыпаўзалі ,

каб перад смерцю святар адпусціў ім грахі . Калі было нявыкрутна , калі вораг давіў з усіх

бакоў , рыцары гуртаваліся вакол карачыё і да канца , да смерці  біліся за свой сцяг .

  Тым жа надвячоркам Марцін Жабыка-Жэмба , пакінуўшы ў казарме замест сябе Івана

Маладзея , правёў Зосю ў атрад кардынала Ісідора . Кардынал згадзіўся ўзяць пад сваю

апеку маладую ліцвінку , паабяцаўшы падшукаць для яе занятак . Дамовіліся , што б ні

здарылася  , сустракацца кожны дзень , як толькі пачне садзіцца сонца , каля ўваходу ў

Святую Сафію . Моцна пацалаваліся .

  Вярнуўшыся ў сваю казарму , Марцін напаткаў  там Грыгорыя Балгарына . Той нешта

горача гаварыў палеманістам . Убачыў Марціна , абняў яго , сказаў :

-    Тваім  людзям і табе , пан Марцін , жадаю поспеху . Не бойцеся . Цвёрда стойце пад

хрысціянскім сцягам . Смерць прыходзіць толькі адзін раз , а слава застаецца з чалавекам

навек . Мая радзіма , Балгарыя , ужо носіць на шыі асманскае ярмо . Ужо ўехаў турэцкі

конь у царкву . На канстанцінопальскіх сценах вы будзеце змагацца за свой край , за

Вялікае княства Літоўскае , за Вільню , Менск і Полацк . Калі хочаце каб яны жылі і

квітнелі заўтра , спынІце злую сілу сёння .

  Палеманісты , збіўшыся ў цесны круг , з найвялікшай увагай слухалі святара . Яны

ўспаміналі жахлівыя плыты  і разумелі – скончылася , як цёплы летні дзень , нешта дужа

добрае , светлае і залатое . Пачынаюцца холад і змрок .



  З Мармуровага мора ,  з недалёкага азіяцкага берагу наплываў на прыціхлы цёмны

Канстанцінопаль ваяўнічы гарачы грукат турэцкіх барабанаў .

                                                                  II

-    У  імператара толькі адна каханая – Імперыя , - так адказаў візантыйскі імператар

Канстанцін Х І  Палеалог свайму паракімамену Льву , калі хуткім парывістым крокам

ішоў па начному Вялікаму палацу . Паракімамен , Той , што спіць побач , высокі мажны

рамей з Марэі , амаль бег за саракадзевяцігадовым імператарам . Паракімамамену

хацелася спаць .Гэтай трывожнай восенню яны адразалі ад кожнай ночы вялікі кавалак

часу і пешшу , ці конна , ці ў паланкінах удоўж і ўпоперак адольвалі агромністы горад ,

узбіраліся на сцяну , залазілі на баявыя вежы , правяралі з якой пільнасцю нясуць ахову

салдаты і керкетон , гарадскі патруль . Потым заміралі дзе-небудзь на цёмнай вуліцы або

на шырокай плошчы , слухалі цішыню .

  Паракімамен Леў шчыра любіў свайго імператара  яшчэ з тых шчаслівых часін , калі

Канстанцін быў дэспатам Марэі , іхняй агульнай радзімы . Тады яны былі маладзейшыя ,

кроў званчэй і гарачэй трапятала ў целе , і калі-нікалі пад покрывам зорнай  таямнічай

ночы паракімамен прыводзіў у імператарскую спальню маладзенькіх прыгожых

незнаёмак . Незабыўныя хвіліны ... Салодкая таемнасць ... Ён , успомніўшы тое , і сёння

сціпла прапанаваў свайму гаспадару адпачыць у гарачых абдымках чарговай Афрадзіты ,

але – у імператара толькі адна каханая – Імперыя . Што ж , базілеўс , як заўсёды ,

гаворыць толькі мудрае .

  Канстанцін шпарка ішоў па бясконцай анфіладзе  цёмных  пакояў , дзе калісьці ўсё так і

ззяла золатам і срэбрам , тысячамі яркіх запаленых свечак , што былі ўваткнуты ў

аздобленыя каштоўнымі камянямі кандэлябры . Калісьці , адбіваючыся ў вялізных

венецыянскіх люстэрках , тут цудоўнымі кветнікамі праплывалі найпрыгажэйшыя

жаночыя твары . На галоўках у красуняў грацыёзна ўзвышаліся прапаломы , шыкоўныя

прычоскі для ўрачыстых палацавых выхадаў . Кожная такая прычоска , як каронаю ,

уганароўвалася беласнежным раскошным вэлюмам .

  Моўчкі ён увайшоў у Магнаўру , залатую палату Вялікага палаца . Тут спрадвеку стаяў

залаты імператарскі трон , боскі сімвал улады і бяссмерця , што называўся Тронам

Саламона . Яшчэ нядаўна  ён быў пакрыты дарагімі дыванамі і апонамі , быў ахінуты

залатымі дрэвамі , пад якімі сядзелі такія ж залатыя ільвы . Залатыя птушачкі спявалі ў

густым голлі дрэў . З абодвух бакоў Магнаўры ўрачыста , як велічны марскі прыбой ,

плылі славасловы  салодкагалосых хораў . Калі  чалавек набліжаўся да трону , на якім



сядзеў імператар , трон раптоўна , як на крыллях , узлятаў угору , а ільвы адкрывалі

пашчы , высоўвалі языкі , пачыналі біць хвастамі і пагрозліва рыкалі . Сёння тут панавалі

цемра і беднасць . Так , беднасць , бо ён , імператар Канстанцін усё золата , усе

каштоўнасці , усе грошы да апошняга міліарысія аддаваў на зброю , на порах , на

ўмацаванне вежаў і сценаў , на аплату наёмнікаў . Ён здзёр золата са сцен палаца , і яны

зрабіліся шэрымі сумнымі і нікчэмнымі . Так ператвараецца ў нікчэмнасць чалавек , які

толькі што ехаў у багатай запрэжанай шасцерыком карэце з расфранчанымі лёкаямі на

запятках , ды на яго раптоўна напалі рабаўнікі , абабралі да апошняй ніткі , збілі яго і ,

смеючыся , выкінулі з карэты на дарогу , у брудную свінячую лужыну .

  Апошнімі днямі і начамі Канстанцін усё часцей , усё неадчэпней  думаў пра Ромула

Аўгустула , імператара Заходняй Рымскай імперыі . Не Аўгустам магнаты і народ

называлі яго , а Аўгустулам , што азначае , Аўгусцік , Аўгусцёнак . Мізэрнасць

адчувалася ў гэтым . Германец Адаакр з племя ругіеў  23 жніўня 476 году скінуў

Аўгусцёнка з трону , і бабуля Заходняя Імперыя памёрла . І ніхто не заплакаў над ейнай

труною . Незапатрабаванасць улады над калісьці вялікім Рымам была настолькі моцная ,

што Адаакр не пажадаў зрабіцца новым імператарам і адаслаў карону і пурпуровую

мантыю ў Канстанцінопаль імператару Зянону .

  Ромул Аўгустул стаўся  апошнім імператарам Заходняй Рымскай імперыі . Няўжо ён ,

Канстанцін XI , будзе апошнім імператарам Візантыі ? Чаму Бог абраў менавіта яго на

такую ганебную ролю ? Чаму да яго добра-дрэнна царавалі дзесяць Канстанцінаў , а ён ,

адзінадцаты , павінен да дна выпіць горкі кубак няславы , паражэння ?

  Паракімамен Леў у гэты ж самы час думаў зусім пра іншае . Ён быў еўнухам . Ён ведаў і

чуў як за ягонымі плячамі яго называюць безбародым уродам , чалавекам-раслінай ,

прамой кішкой . Яго гэта не хвалявала , праходзіла паўз ягоную свядомасць , як

навальніца , што грымела  недзе зусім побач , але ніводнай ейнай іскрынкі , ніводнай

кроплі не залятала  ў ягоны ціхі пакой .

  Той , што спіць побач , ведаў – імперыя загіне , Канстанцінопаль рухне . Яблычак на

залатым дрэве даўно саспеў , даўно згніў . Султану Мехмеду варта толькі мацней

пстрыкнуць па гэтым дрэве сваім пальцам , і паршывы плод упадзе да ягоных ног . Ён

разам з імператарам і ягонымі памочнікамі лазіў па вежах , хадзіў па сцяне , нават хваліў ,

калі патрэбна было , моц і непрыступнасць канстанцінопальскіх умацаванняў , а сам у

душы залівіста смяяўся – няўжо Бог адабраў ва ўсіх іх  нюх і зрок , няўжо яны не

разумеюць , што ад турэцкага ятагану няма паратунку ? Тая нервовая сіла , што вяла яго

па жыцці і дапамагала выжываць і няблага сябе пачуваць у жорсткім свеце моцных

некастрыраваных самцоў , супакойвала яго , нашэптвала – ты спатрэбішся і туркам . У іх



вунь колькі гарэмаў і наложніц . І там ой як шануюць усюдыісных еўнухаў , гэтых , як

кажуць некастрыраваныя самцы , гарэмных чарвякоў і  мышэй . Ён праб”ецца наверх і

там , між асманаў . Асманам таксама патрэбна , каб нехта вартаваў іхні сон і сон іхніх

жонак , каб нехта спакойна , без пажады , глядзеў на пяшчотную беласнежную жаночую

ручку і лічыў , што гэта проста прыгожы кавалак мармуру з радоскай капальні . Ён

праб”ецца і там . Як гавораць : дай мурашцы залезці на нагу , яна й да галавы дабярэцца .

  Паракімамен ціхенька засмяяўся . Канстанцін пачуў , рэзка азірнуўся :

-    Ты  што ?

- Прабач , вялікі базілеўс , - схіліў шыю ў пакорлівым паклоне Той , што спіць побач .

  Каля Святой Сафіі сустрэлі дамесціка схол , начальніка імператарскіх целаахоўнікаў

Калістрата . З ім было каля паўсотні этэрыётаў , конных імператарскіх гвардзейцаў . Яны

былі ў поўным узбраенні , але спешаныя , без коней .

  Калістрат звычна  схіліў перад Канстанцінам  калена . Потым працягнуў нейкі цёмны

скрутак :

-    Апрані , вялікі базілеўс .

  Гэта быў скарамангій , верхняе адзенне вышэйшых саноўнікаў Візантыі , адзенне не

параднае , а штодзённае . Нешта накшталт жупана . Канстанцін з удзячнасцю , бо на

вуліцы было свежа і дрогка , адзеўся . Потым запытальна паглядзеў на Калістрата , чакаў

якую навіну той скажа – добрую альбо кепскую . Шумеў вецер . Летучы з начной

Прапантыды , ён удараўся аб каласальную цвярдыню Святой Сафіі , звіваўся ў клубок і

ўжо ад падножжа храма цёк імклівымі халоднымі рэкамі па вуліцах і плошчах . Неба

было хмарнае , прытуленае да зямлі . Толькі ў рэдкіх лапінах-разрывах між хмарамі квола

бачыліся маленькія зоркі , як насыпаныя на блакітны студзёны  паднос крошкі золата .

  Дамесцік схол загадаў рослым этэрыётам адвярнуцца і адыйсці на дзесяць крокаў . Тыя

моўчкі  бясшумна выканалі загад , сталі збоку . У сваіх цёмных плашчах-хламідах яны

былі падобныя на вялізных кажаноў .

- Ну ? – нецярпліва парушыў цішыню імператар .

- Мае дыанёлы даносяць , што турэцкі перабежчык прынц Архан замышляе нешта

благое , - ціха прамовіў-шапнуў Калістрат .

  Дыанёламі называлі ў Візантыі агентаў-віжоў , якімі , як грыбніцай , было пранізана ўсё

грамадства зверху-данізу . Хто што крыкнуў на іпадроме , хто як чыхнуў у Вялікім

Палацы – усё ўлятала ў доўгія чуткія вушы дыанёлаў .

-    І чым можа нашкодзіць нам Архан ? – узяўся за дзяржальна свайго мяча імператар .



-    Дыанёлы  кажуць , што ягоныя людзі могуць атруціць калодзежы і цыстэрны з пітной

вадой . Могуць падчас штурму ды ўжо й цяпер не ахоўваць , не абараняць свой участак

сцяны , прапускаючы ў горад  аднаверцаў .

- І ты , Калістрат , верыш дыанёлам ? – раздражнёным голасам спытаў Канстанцін .

- Я , вялікі базілеўс , паверу нават дамавой мышы , калі яна шапне мне , што нехта

точыць на Імперыю нож .

  Адказ спадабаўся імператару . Ён паклаў на плячо дамесціку схол руку , што азначала

найвышэйшы давер :

- Скажы , дзе стаіць са сваімі людзьмі прынц Архан ?

- Зусім непадалёку , - Калістрат торкнуў у цемру сваю доўгую і цяжкую руку , -

Насупраць Святой Сафіі .

-    Хто ж  надумаўся ставіць мусульманіна  ў такім месцы , ставіць , можна сказаць , каля

самага хрысціянскага сэрца майго гораду ?

  У голасе ў Канстанціна віравала злосць . А злосць гэтая , добра ведаў дамесцік схол ,

магла абрынуцца гарачым ліўнем і на ягоную галаву . Таму ён хуценька сказаў :

- Эпарх-градаправіцель Нікіфар .

  Канстанцін спакойна сустрэў гэтае імя . Магчыма , у апошняе імгненне падумаў , што

менавіта ён , імператар , архістратыг-галоўнакамандуючы , у адказе за ўсё , у тым ліку , і

за тое дзе хто стаіць на сцяне . Памаўчаў , потым глуха выдыхнуў :

- Нашы ворагі ўсё плодзяцца і плодзяцца , як лягушкі пасля дажджу .

  Ён , калі называць рэчы сваімі імёнамі , быў імператарам без Імперыі . Візантыйскі

сталец атрымаў пасля смерці свайго бяздзетнага брата імператара Яна . Ад брата  яму

засталася парожняя скарбніца , стомлены знявераны народ і тры шматкі зямлі – каля

Канстанцінопалю і на фракійскім узбярэжжы Румскага мора , у Фесалоніках  і на

паўвостраве Пелапанес . Ды й гэту мізэрную тэрыторыю патрэбна было дзяліць з братамі

Фамой і Дзмітрыем . А браточкі задаліся з найзвярыным апетытам , задзірыстыя і

ганарыстыя . Варагавалі , грызліся між сабою . Ледзьве што – беглі ў Адрыянопаль , у

новую сталіцу туркаў-асманаў , скардзіцца адзін на аднога султану Мехмеду . І на яго ,

свайго старэйшага брата , скардзіліся .

  Шмат было ворагаў , мала было саюзнікаў . Гэты ж самы прынц Архан прыбег у

Канстанцінопаль яшчэ да вайны з туркамі . Дакладна невядома кім ён даводзіўся

Мехмеду – братам , дзядзькам , пляменнікам ? У іх , асманаў , султанскую ўладу можа

наследваць  старэйшы сын , але такое не заўсёды абавязкова . Вось чаму ідзе лютая

незаўважная старонняму воку вайна ў гарэме паміж султанавымі жонкамі і наложніцамі .

Кожная з іх , калі спрыяльна павернуцца абставіны , можа ўбачыць свайго сына на троне .



І таму  рыхтуецца атрута , рыхтуюцца ў вялікай колькасці шаўковыя шнуркі , каб

задушыць суперніка , забіць яго , не праліўшы прытым братняй крыві .

  Мехмед напачатку радаваўся , што Архан , адзін з канкурэнтаў , збег да рамеяў . Нават

штогод выплочваў Канстанцінопалю вялікія  грошы на пракорм прынца  і ягоных людзей.

Спадзяваўся , што адным ворагам у ягоным няпростым султанскім жыцці паменела . Ды

Архан быў не з тых , хто , ратуючы ад вострага коліка свой азадак , пачынае жыць шэра і

непрыкметна , жыццём дажджавога чарвяка . Ён ярасна імкнуўся заўсёды быць

навідавоку , выкарыстоўваў самую мізэрную , самую дробязную магчымасць напомніць

аб сабе , аб сваім прыродным праве на турэцкі трон . Дзеля гэтага  часцяком сустракаўся з

венецыянскімі і генуэзкімі купцамі , якія плылі ў анаталійскія парты , шчодра частаваў іх

і , напаіўшы ўдосыць лепшым віном , прасіў , а затым і патрабаваў , каб яны называлі яго

Адзіным Нашчадкам Асмана . Такія частаванні вельмі дорага каштавалі беднай

візантыйскай  казне . Лагафет , распарадчык імперскіх фінансаў , пастаянна скардзіўся

Канстанціну . Імператар нават падумваў выдаць прынца султану Мехмеду – маўляў ,

бярыце назад свой дзіравы збан . Але туркі перасталі даваць грошы на пракорм , потым

аб”явілі Візантыі вайну , і ўсе патрохі  пачалі забываць  гарачага няўседнага Архана . Ды

вось ён сам напомніў аб сабе .

-    Калі  схопім яго за каршэнь і дакажам ягоную віну , не мінаваць турчанёнку кароны са

свіных вантробаў , - нервова ўздрыгваючы ад узбуджэння ,  сказаў Канстанцін дамесціку

схол .

  Гэта было традыцыйнае візантыйскае пакаранне – злачынцу пры вялікім скопішчы

народу ўрачыста  ўскладвалі на галаву  “ карону “ , туга сплецены вянок  з бычыных і

свіных кішок . Ад страшэннай знявагі , ад нясцерпных хваляванняў у тых , каго такім

чынам каралі , часцяком  у гэты ж самы час  здараўся разрыў сэрца .

  Крадучыся , яны пайшлі ў накірунку вежы , дзе , як прыкмецілі дыянёлы , прынц Архан

амаль кожную ноч сустракаўся з таямнічымі людзьмі . Цёмная вежа , як востры зуб ,

узвышалася над сцяною крэпасці . Месяц то хаваўся за хмары , то выскокваў з-за іх .

Цемра чаргавалася са святлом . Здавалася , непадалёк гарыць пульсуе бяссонны маяк-

фарос . Канстанцінопаль жа  спаў . Гэта былі ягоныя апошнія мірныя ночы .

-    Глядзі , вялікі базілеўс , - зашаптаў Калістрат .

  У верхнім вакне двухпавярховай вежы раптам успыхнуў малюсенькі кволы агеньчык .

Быццам яркае крылца начной мятлушкі ўзварухнулася затрапятала ў змроку . Гэту

кропельку святла немагчыма было ўлавіць чалавечаму воку . Яе мог убачыць толькі той ,

хто менавіта ў гэты час , з гэтага месца пільна пазіраў на вежу .

-    Ён дае  знак , - зноў зашаптаў дамесцік схол .



  Агеньчык ( гэта магла быць свечка альбо невялікі пераносны ліхтар – гаршчок )

пахітнуўся ў адзін бок , у другі , зноў застыў на месцы . Здавалася , ён некага чакае . І тут

каля падножжа вежы , у прывідным срэбнашэрым паўзмроку , яны ўбачылі чалавечую

фігуру , якая пудліва ляпілася да цёмных камянёў , старалася быць непрыкметнай .

Імператар і Калістрат перазірнуліся .

- Асманскі лазутчык , - аднымі вуснамі выдыхнуў дамесцік схол .

  Счакалі пакуль начны госць знікне ў дзвярах , уздымецца на другі  паверх , і толькі тады

маўклівыя этарыёты чорнай сцяною рынуліся ўбок вежы . Адразу ж заблакіравалі ўвесь

ніз , не даючы людзям Архана , якія ў гэты час спалі , вырвацца на панадворак . Туркі

прачнуліся , узнялі шалёны крык . Зазвінела жалеза . Нечым  цяжкім пачалі дзяўбсці

знутры ў дзверы , каб іх адчыніць .

  Між тым пяцёра этэрыётаў начале з дамесцікам схол Калістратам уварваліся на другі

паверх , збілі з ног янычара , што , прысланіўшыся да сцяны , стаяў-драмаў каля ўваходу

ў прынцаў пакой . Адным ударам выламалі дзверы .

  Архан , у жоўта-залатым халаце , у невялікім белым цюрбане , з-пад якога віліся цёмныя

кучаравістыя валасы , сядзеў на канапе . У яго на каленях сядзела вельмі прыгожая

маладзенькая дзяўчына гадоў шаснаццаці-сямнаццаці . На іхніх тварах свяціліся лагода і

шчасце . З”яўленне ўзброеных людзей , крыкі , шум , грукат так уразілі іх ,  што ў прынца

ліхаманкава заторгалася левая шчака  , а дзяўчыну як віхор здзьмуў. Яна пушынкаю

зляцела з прынцавых каленяў , забілася ў кут пакою , закрыла твар рукамі .

  Архан выхапіў з-за пояса свайго халату вялікі востры кінжал , тронкі якога аж гарэлі ад

мноства яркіх рубінаў і сапфіраў , занёс яго над галавой . Пэўна , яму падумалася , што

атакуюць Мехмедавы  янычары , і трэба не патрапіць у палон , а як мага даражэй аддаць

жыццё . Агонь у гарачых  чорных вачах гаварыў – такі чалавек  здольны на ўсё .

-    Прынц Архан ! – крыкнуў Канстанцін , увайшоўшы ў пакой . Усе пачулі ўладны голас

імператара і застылі на месцы . Ён глянуў на Архана , потым на дзяўчыну , што трымцела

ад жаху аж калаціліся ейныя налітыя порсткім сокам маладосці грудзі .

-    Імператар , - здзівіўся прынц і апусціў руку з кінжалам , - Што прывяло да мяне ўначы

імператара рамеяў ?

  Ён узбуджана дыхаў , ноздры буйнога пародзістага носу трапяталі . Струменьчык поту

поўз па левай шчацэ , той , што ўсё яшчэ нервова торгалася .

-    Кажуць , прынц , што ты вядзеш патаемныя перамовы з султанам Мехмедам , -

высунуў галаву з-за шырокага імператарскага пляча дамесцік схол .

- Я ? Я вяду перамовы з сабакам Мехмедам ?



  Твар у Архана пабляднеў , потым пабурэў і  пачырванеў ад раптоўнага прыліву гнеўнай

гарачай крыві .

-    Ён пасадзіў майго бацьку на палю . Ён вынішчыў увесь мой род . Ён захапіў мой

гарэм, маіх любімых жанчын . І ты , імператар , - прынц ва ўпор глянуў на Канстанціна , -

таксама  лічыш , што я здраднік ?

  Палеалог не паспеў слова сказаць , як турак , прыкусіўшы губу , кінуў сваю левую руку

на белы мармуровы столік і – шах ! – кінжалам адсек на ёй мезенец . Пырскнула кроў .

Дзяўчына віскнула ў куце . Усе ўздрыгнулі .

-    Навошта ты гэта зрабіў ? – разгублена спытаў Канстанцін . Яго , як і ўсіх , дужа ўразіў

нечаканы ўчынак маладога турка .

-    Асманы клянуцца ў сваёй вернасці крывёю , - з годнасцю , трохі моршчачыся ад болю ,

- сказаў Архан , - Цяпер ты бачыш каму служыць і будзе служыць мая зброя ?

   Канстанціну зрабілася ніякавата , ён адчуваў сваю віну ў гэтай  крыві . Ён , імператар-

архістратыг , ніколі не жадаў каб чалавечая кроў пралівалася проста так , як вада . І ўсё

гэты дужа пільны дамесцік схол !

-    Чаго глядзіш ? – з рэзкім металам у голасе сказаў ён Калістрату , - Лекара – прынцу !

  Усе замітусіліся вакол Архана . Калістрат адарваў ад сваёй белай нацельнай кашулі

ладны кавалак , пачаў перавязваць рану . Адзін з этэрыётаў падняў з падлогі скрываўлены

прынцаў палец , трымаў яго і не ведаў , бедалага , што з ім рабіць .

  Увесь гэты час дзяўчына , як смяртэльна напалоханы звярок , сядзела ў сваім куце .

Канстанцін падыйшоў да яе , спытаў :

-   Хто ты і адкуль ?

  Яна затрымцела , сцялася ў камячок , адказала ціхім голасам :

-    Я – Мелані . Мой бацька Лефтэрас . Ён загадвае цукраварняй у зАмку Калосі на Кіпры .

Яшчэ ўлетку на венецыянскім караблі мы прыплылі ў Канстанцінопаль . Мы прывезлі

цукар  абаронцам тваёй сталіцы , вялікі базілеўс . Мы жывем у дамку каля Соценнай

вежы.

 -    Значыць , ты кіпрыётка ?

  Яна моўчкі кіўнула галавой .

- А чаму ж ты , Мелані , так позна гуляеш , не ідзеш да бацькі ?

- Майго бацьку месяц назад на Вайсковым полі забіла маланкаю , - адказала дзяўчына і

горка заплакала .

  Імператар пазіраў на яе і яму здавалася , што з высокіх-высокіх нябёсаў ён апусціўся на

зямлю , дзе не думаюць аб уладзе , аб вайне , аб залатой кароне , дзе проста жывуць і

працуюць , і плачуць , хаваючы сваіх родных . “ Яна адказала : мы жывем , - думалася



яму , - Хоць бацька ўжо памёр , і яна ўжо не раз плакала над ягонай магілай “ . У ім

варухнулася шкадаванне да гэтай дзяўчыны , што адна існуе  ў незнаёмым вялізным

горадзе . Але ж яна , хрысціянка , прыйшла да мусульманіна , каб падзяліць з ім ложа , у

той час , калі прыхільнікі  Алаха злейшыя ворагі Імперыі . Як быць з гэтым ?

  Ён строга варухнуў цёмнымі бровамі , спытаўся :

- Чаму ты , кіпрыётка і хрысціянка , мілуешся з туркам ?

-    Гэта ж  наш турак . І ён даваў мне грошы , - хуценька  са шчырай  амаль дзіцячай

непасрэднасцю адказала яна .

  У яе былі чорныя бліскучыя валасы , такога ж колеру вялікія выразныя вочы , нос з

мілай гарбінкаю , а вось скура была не смуглая , а  малочна-белая кранутая лёгкім

загарам. Гэта была прыродная бель , а не тая , якой дамагаюцца прыгажуні штодзённа

ўціраючы ў шчокі лімонны сок . Такую скуру мелі эліны яшчэ да Гамеравага часу , калі з

паўночных краінаў прыйшлі на Балканы .

  Канстанцін раптам адчуў страшэнную стому , слабасць . Галава  паплыла , зрабілася

нязвычна лёгкаю , як бы жадаючы аддзяліцца ад цела . Гэта , вядома ж , давалі свой знак

бяссонныя ночы . Ён утапіў  твар у вузкіх смуглых далонях , стаяў не дыхаючы . Мелані

зразумела , што яму блага , з вялікай шкадобаю глядзела на яго , але нічога не магла

зрабіць .

-    Вялікі базілеўс , над прынцам Арханам апякуюцца нашы лекары , - даклаў дамесцік

схол , нібы з-пад зямлі вынырнуўшы перад імператарам . Толькі цяпер заўважыў

Канстанцін , што ў Калістрата рознага памеру вочы . І большае было больш яркае , больш

зіхоткае , вока з іскрой .

-    Вазьмі  яе ў Палац , - кіўнуўшы на Мелані , сказаў ён дамесціку схол , - Няхай

навучаецца жаночым справам – рукадзеллю і кашаварству .

  З вуліцы вярнуліся ў Святую Сафію . Тут рамейскія імператары мелі мутаторый –

некалькі злучаных між сабою невялікіх ціхіх пакояў . Яшчэ Юстыніян , будуючы храм ,

паклапаціўся каб стомленыя душы базілеўсаў маглі , пры пільнай патрэбе , знайсці

прытулак і спакой удалечыні ад жыццёвых навальніцаў пад аховаю Хрыста .

  Узброеныя этэрыёты застылі на варце каля Залатых Дзвярэй . Протавесціарый , чалавек ,

які быў адказны за апрананне і распрананне імператараў , разам з некалькімі весціарыямі

зняў з Канстанціна ўсё адзенне , замяніўшы яго на тонкую шаўковую начную бялізну .

Яны распырскалі  флакончыкі духмянай французскай вадкасці , расклалі на століках і ў

срэбных вазах  пучкі высушанай аравійскай травы , бясшумна зніклі . У спачывальні

засталіся імператар і паракімамен Леў . Паракімамен спаў на нізкай канапе , што стаяла ў

нагах ў раскошнага імператарскага ложа . На супроцьлеглай ад ложа сцяне , асветлены



свечачкай уваткнутай у інкруставаны каштоўнымі камянямі віты рог кіпрскага горнага

муфлона , выразна бачыўся абразок Хрыста-дзіцяці . Цнотай і чысцінёю веяла ад яго .

Звычайна Канстанцін са сваім дваром  маліўся , размаўляў з Богам каля шыкоўных  дужа

дарагіх абразоў , якія нібыта давілі душу цяжарам ні з чым непараўнальнай  велічы і

прыгажосці . Гэты ж маленькі абразок , як схаваная ад чужога вока ў лугавой  траве

запаветная крынічка , вабіў да сябе сваёй крохкай празрыстай першароднасцю і

адухоўленасцю . Апошнім часам , кладучыся спаць , гледзячы на абразок , імператар

шаптаў толькі  адно : “ Божа , выратуй і захавай Візантыю “.

  Ён і сёння з усёй шчырасцю паўтарыў гэтыя словы , апусціў галаву на падушку і

прымусіў сам сябе заснуць . Сон не ішоў , абрываўся , ламаўся . Не супакойвалася душа .

І ўсё-ткі пакрысе залаты клей сну пачаў заклейваць вочы . Нібыта мяккая шырокая рака ,

рака падобная на Дунай , якую хлапчуком бачыў Канстанцін , падхапіла яго , панесла

ўдалячынь . “ Табе будзе добра са мною “ , - шаптала чароўная рака . Раззалочаныя

сонцам пяшчотныя хвалі нагадвалі калыску маленства . Калісьці , даўным-даўно , маці

люляла яго ў такой  калысцы .

  Раптам патухла свечачка . І адразу ж у глухой трывожнай цемры знік , нібы  ўтапіўся ў

чорнай вадзе , абразок . Падалося , нейкі халодны  суровы вецер увайшоў у

імператарскую спачывальню . Было дзіўна , што нічога не пачулі этэрыёты , якія  былі за

дзвярыма . Этэрыёты не маглі спаць , не маглі . Чаму ж ні крыку , ніводнага  гуку не

даляцела ад іх ?

  Канстанцін змярцвела затаіўся пад балдахінам свайго ложа , лэпаў рукою па сцяне над

галавой , дзе павінна была вісець залатая двухбаковавострая сякерка . Але рука  не

натыкалася на зброю . “ Сякерку нехта зняў “ , - здагадаўся ён , і наструненыя пальцы ног

затрапяталі .

  Густое напружанае дыханне-сапенне пачулася з цемры . Тая істота , што дыхала , была ,

мяркуючы па-ўсім , немалых памераў . Дзе ж паракімамен ? Імператар хацеў гукнуць ,

паклікаць Таго , хто спіць побач , але язык нібы прыліп да гартані , не падпарадкоўваўся .

Гэта наддало страху . Ён успомніў аповяды свайго дзеда Феактыста аб тым , як у

старадаўнія часы забівалі парфірародных візантыйскіх базілеўсаў . Пракручвалі дзірачкі ў

сцяне над імператарскім ложам , устаўлялі ў іх танюсенькія медныя трубачкі і ўначы ,

калі  імператар спаў , пускалі па іх атрутны , без колеру і без паху , дым .

  Канстанцін , застаючыся ляжаць на спіне , пачаў павольна прыўзнімацца з ложа , пільна

ўзіраючыся ў цемру . І раптам проста над ім паўстала велізарная фігура паракімамена

Льва . Гэта было так нечакана і жахліва , што ў вачах у імператара заскакалі вельмі яркія

чырвоныя кропачкі .



  Паракімамен , трымаючы ў аведзьвюх руках сякерку , шырока размахнуўся ёю , каб

вось-вось ударыць імператара . Так кухонныя рабы колюць дровы .

- Што ты надумаў ?! – крыкнуў ва ўвесь голас Канстанцін .

  Твар у еўнуха перасмыкнуўся ад найвялікшай пякучай нянавісці . Ён ашчэрыў зубы . І ў

гэтае самае імгненне са страшэнным грукатам расчыніліся дзверы ў спачывальню , і праз

іх , запоўніўшы , падалося , сабою ўвесь пакой , уляцеў-уварваўся магутны арол . Сваімі

крыллямі ён раскідаў этэрыётаў . З роспачнымі злымі крыкамі яны пападалі на падлогу .

Арол з разгону дзеўбануў сваёй вострай цвёрдай дзюбай паракімамена ў левую скронь .

Той , як камень , грымнуўся вобзем . Арол гарачым пёрыстым клубком крутнуўся ў

спачывальні , крылом шкрабануў Канстанціну шчаку і знік , як не было яго . І адразу

запалілася засвяцілася свечачка пад абразком .

  З цяжкім хрыпучым стогнам імператар прачнуўся , сеў , няўцямна пазіраў наўкол сябе .

Усё было звычнае – абразок , свечачка , срэбныя вазы з аравійскай травой , залатая

двухбаковавострая сякерка на сцяне . Але чамусьці неўтаймоўна калацілася сэрца .

  Разам з імператарам падскочыў са сваёй канапы паракімамен Леў . Выгнуў , як кот-

буркун , спіну , лісліва спытаў :

- Як спалася вялікаму базілеўсу ?

  Безбароды жаўтлявы твар быў падобны на поўню , што нерухома стаіць у небе над

соннай зямлёй . І невядома – дабро ці нянавісць нясе яна людзям .

  Канстанцін глянуў на паракімамена і аж скалануўся . На левай скроні ў таго выразна

бачылася нейкая свежая драпіна .

-    Што гэта ў цябе ? – стараючыся быць спакойным , пацікавіўся Канстанцін .

-    Палацавы  карлік Мануіл гуляў з маладымі прынцэсамі і патрапіў у мяне скураным

мячыкам , - патлумачыў паракімамен .

  Пасля абеду ў Магнаўры , Залатой палаце , Канстанцін сабраў усіх военачальнікаў , якія

меліся на гэты час у Канстанцінопалі і павінны былі абараняць горад ад асманаў . Ён

сядзеў на Троне Саламона , прыгожы , мудры , рашучы . Ні кропелькі слабасці не павінны

заўважаць падданыя на твары ў рамейскага базілеўса . Залатая карона ззяла над галавой ,

як сонца .

На  крэслах са слановай касці каля падножжа трону сядзелі Патрыярх Рыгор Мама ,

дамесцік схол Калістрат , эпарх-градаправіцель Канстанцінопалю Нікіфар , вялікі папія –

галоўны правіцель Вялікага Палацу Раман , друнгарый флоту адмірал Лука Нотарас ,

імператарскі васілік-пасол у Ватыкане Франдзіс і яшчэ дзесяткі два патрыкіяў з сінкліту .

  Военачальнікаў пасадзілі зводдаль трону на больш сціплых , з ліванскага кедру ,

крэслах. Ды на тварах у іх , у адрозненне ад імператарскай світы , не было ні каліва



рабскай пачцівасці і пакоры . Усе яны па добрай волі прыйшлі-прыплылі ў гэты горад ,

каб ратаваць яго . Яны адчувалі сябе адзінай сілай , якая можа супроцьстаяць турэцкаму

ятагану .

  Перад пачаткам нарады Патрыярх , худы , сівенькі , як голуб , прачытаў малітву . З

абодвух бакоў Залатой палаты  зладжана заспявалі хоры . Усе апусціліся на калені ,

папрасілі Бога аб дапамозе .

  Потым эпарх Нікіфар загадаў прынесці вялізную каляровую мапу горада . Два рослыя

этэрыёты трымалі яе ў руках , а Нікіфар аголенай шпагаю паказваў на ёй узгодненую з

імператарам дыслакацыю ўсіх вайсковых падраздзяленняў , якія меліся на гэты час у

Канстанцінопалі , або   чакаліся  ў бліжэйшыя дні .

  На вялікі жаль , войскаў было мала . Хоць Візантыя заключыла з Рымам вунію , хоць

імператарскія васілікі бесперапынна  ездзілі па ўсёй хрысціянскай Еўропе з просьбаю аб

дапамозе , невад выцягнуў на бераг не дужа багаты ўлоў . Папа дапамог арганізаваць

крыжовую выправу , але ў 1444 годзе рыцары палеглі ў бітве пад Варнаю , і з гэтай

няшчаснай бітвай прыйшоў канец усім крыжовым выправам . Насіліся з думкаю

перакінуць тэўтонцаў і лівонцаў у дэльту Дунаю , ды тыя не захацелі пакідаць

наседжаныя месцы ў Прыбалтыцы . Французы з англічанамі былі заняты сваёй бясконцай

вайною . Германія ледзьве дыхала расколатая на малюсенькія кавалачкі . Гарачыя

іспанцы па шыю загрузлі ў Рэканкісце . Можна сказаць , султану Мехмеду  пашанцавала

– перад рашучай ягонай атакай Канстанцін Палеалог і Еўропа не здолелі сабраць сілы ў

адзіны кулак . Хтосьці не змог дапамагчы , хтосьці ( і такое было ) не захацеў . Адным

словам , калі надыйшоў час бітвы за хрысціянскую сталіцу , вялізны горад  абараняла

прыкладна 10 тысячаў чалавек . Аб гэтым з сумам у стомленых вачах  казаў эпарх

Нікіфар .

  Галоўны ўдар асманаў чакаўся з сушы ,  там  , дзе рака Лікас , забраная ў трубу ,

падцякала пад гарадскую сцяну . У гэтым  месцы , якое называлася Месаціхіён і лічылася

самым небяспечным ,  рэльеф паніжаўся на 100 футаў . Менавіта тут з асноўнымі

рамейскімі сіламі павінен быў трымаць абарону  імператар . На свае плечы ён , ні

імгнення не вагаючыся , усклаў самую цяжкую ношку . Разам з ім насупраць Раманаўскай

брамы стаяў генуэзец Джавані Джусцініяні Лонга , які прыплыў на двух караблях ,

прывёз з сабою 700 валанцёраў і мноства катапультаў і арбалетаў . Гэта так узрадавала

Канстанціна , што ён паабяцаў адважнаму генуэзцу пасля перамогі ( у перамозе ён пакуль

што не сумняваўся , з дня на дзень чакаючы новыя падмацаванні ) аддаць у пажыццёвае

валоданне востраў у Эгейскім моры . Па правую руку ад імператара ва Улахернскім

квартале меркавалася паставіць яшчэ адзін атрад генуэзцаў начале з братамі Бакіардзі -



Паола , Антоніа і Траіла . Улахерну паабяцала абараняць і венецыянская абшчына , якую

ўзначальваў Мінота . Лявей Раманаўскай брамы наўсцяж па ўсёй гарадской сцяне

пакінулі месца для генуэзцаў пад началам Катанеа і двух рамейскіх атрадаў родзіча

імператара Феафіла Палеалога і Дзмітрыя Кантакузіна . Сцяну Мармуровага мора

прыкрываў венецыянскі атрад Джакоба Кантарыні з палеманістамі Марціна Жабыкі-

Жэмбы і грэцкія манахі . Далей стаялі людзі каталонца Перэ Хуліа , прынца Архана ,

кардынала Ісідора . Унутры гораду , каля царквы Святых Апосталаў , знаходзілася 700

чалавек рэзерву пад началам адмірала Лукі Нотараса і яшчэ аднаго Канстанцінавага

родзіча Нікіфара Палеалога .

  Эпарх Нікіфар скончыў свой аповяд пра сухаземныя войскі , запытальна зірнуў на

імператара . Той моўчкі кіўнуў галавою . Тады Нікіфар пачаў гаварыць пра становішча на

моры .

  Увесь рамейскі флот , які ўдалося сабраць у Канстанцінопалі , налічваў усяго 26

караблёў – дзесяць рамейскіх , пяць  венецыянскіх , пяць генуэзскіх . Тры караблі

прыплылі з вострава Крыт , па-аднаму з горада Анконы , з Каталоніі і Правансу . Гэта

былі высокабортныя бязвёсельныя ветразнікі , якія ў  баявых сутычках звычайна мелі

перавагу над турэцкімі караблямі з больш нізкаю пасадкаю бартоў . Але ж туркаў было

незлічонае мноства , казалі , аж 400 караблёў (!) .

  Такая армада , вядома ж , хацела ўварвацца ў бухту Залаты Рог , ды  бухту запіраў

тоўсты доўгі ланцуг  , які ахоўвала 10 караблёў пад камандаю генуэзца Саліга . Рамейскім

флотам , што стаяў унутры бухты , кіраваў Альвіза Дзіеда . І , нарэшце , бераг самой

бухты , на які мог высадзіцца турэцкі дэсант , было даручана абараняць венецыянскім і

генуэзскім матросам адмірала Габрыэле Трэвізана .

   Яшчэ , па словах эпарха , у  гарадскім арсенале мелася некалькі гарматаў , але чакаць ад

іх вялікай дапамогі не выпадала . Прамой наводкаю біць па ворагу ім перашкаджалі свае

сцены . Пляцоўкі ж наверсе вежаў былі непрыстасаваныя цесныя , і пры адкаце падчас

стральбы гарматы  ламалі вежы .

  Твары ва ўсіх прысутных пасля таго , як эпарх змоўк , былі не дужа радасныя .

Падсвядома амаль ва ўсіх жыло адчуванне , што султан Мехмед загнаў іх у нару . Калі не

прыдзе вайсковая падтрымка  , вынясуць іх з гэтай нары мёртвымі . З таго  ж , хто ацалее ,

трапіць у палон , туркі злупяць скуру , бо Канстанцінопаль  адверг усе прапановы , а

потым і ўсе  ультыматумы аб капітуляцыі .

  Раптам успомнілі , што недзе тут у адным са шматлікіх пакояў Вялікага Палацу чакае

імператарскага адказу яшчэ адно турэцкае пасольства . Канстанцін загадаў неадкладна

даставіць паслоў у Залатую палату . Этэрыёты прывялі двух туркаў . Адзін маленькі ,



назаўсёды нечым спалоханы , з пранізлівымі чорнымі вочкамі . Гэта , як высветлілася ,

быў памочнік , служка пасла , асаністага вельмі прыгожага мужчыны з пафарбаванай

хной чырвонай густой барадою . Як вымагае этыкет , яны ўпалі ніцма перад імператарам .

Потым пасол хацеў быў зачытаць чарговае пасланне свайго султана імператару , але

Канстанцін спыніў яго ўладным рухам рукі :

-    Мы  ўжо пісалі султану Мехмеду і яшчэ раз паўторым вусна . Так як ты , султан ,

жадаеш больш вайны , чымся міру , і я не магу супакоіць цябе ні клятвамі , ні

падпарадкаваннем , то няхай будзе па-твойму . Зараз я звяртаюся да Бога . Калі ён

вызначыць нашу пагібель , то няхай будзе так , але я буду абараняць сваіх падданых

да  апошняй кроплі крыві . Царуй шчасліва , пакуль праведны Суддзя не пакліча нас

абодвух на суд .

   Затым са сваіх рук ён уручыў туркам каштоўны ярка аздоблены фаліянт – паэмы Гамера

“ Іліяда “ і “ Адысея “ , сказаў :

-    Гэтыя  кнігі мой народ напісаў тысячы гадоў таму . Іх наспяваў сляпы вандроўны аэд ,

які адтуль , з глыбіні бясконцага часу , бачыў і цябе , і мяне , і ўсіх , хто жыве сёння , а

заўтра зробіцца нікчэмным  тленам . Перадай свайму уладару – няхай пачытае і падумае

пра жыццё і пра смерць .

  Пасол з годнасцю прыняў фаліянт , перадаў яго памочніку  , прамовіў звонкім

урачыстым голасам :

-    Я абавязкова перадам дарунак вялікага кесара свайму султану Мехмеду , вернаму

слузе Алаха на гэтай зямлі . Мой свяшчэнны ўладар – вельмі мудры і вельмі адукаваны

чалавек . Ён чытае і гаворыць па-грэцку , па-лацінску , па-арабску і персідску , па-

жыдоўску .

  Вытрымаўшы паўзу , пасол ганарліва агледзеў прысутных , сказаў :

-    А  вы ўсе , вялікія , адважныя , у раскошным адзенні , вельмі хутка , калі вам  толькі не

выпаліць вочы агонь бітвы , будзеце чытаць “ Каран “.

  Ён нізка пакланіўся імператару Канстанціну і пайшоў з Залатой палаты , асаністы ,

велічны і прыгожы .

                                                               III

  На Канстанцінопаль непрыкметна накацілася восень , а потым і зіма . Вядома , гэта была

не тая зіма , што раскашуецца ў белых снегавых кажухах і ў траскучых абложных

марозах дзе небудзь  пад Менскам ці пад Віцебскам , калі  мароз жалеза ірве і на ляту

птушку б”е . Там , у Вялікім княстве Літоўскім , няспынна гудзе мяцеліца , неба і зямля



патанаюць у віхурыстай снежнай імгле , сурова крэкчуць пад ударамі пякучага  ветру

кашлатыя  непраходныя  лясы , лёд , як рознакаляровае шкло , пакрывае азёры і рэчкі .

Там , наеўшыся цёплага летняга мёду , спяць у мяккіх утульных берлагах тоўстыя

мядзведзі . Але не ляжыцца , не спіцца ваўкам . Як бясшумныя празрыстыя цені , імчацца

яны , дзеці трывожных начных лясоў , за сваёю здабычай . І гора таму , хто напаткаецца

ім на дарозе.

  На Мармуровым моры зіма мяккая , сонечная . Толькі сонца ўжо не па-летняму куслівае

і злое , а лагоднае . Зрэдзь прыбягаюць з блакітных марскіх далячыняў дажджы . Тады

чуецца роўны няспешны шум , у Канстанцінопалі цямнеюць дахі будынкаў , цямнее

гарадская сцяна .

  Вось на гэтай сцяне амаль кожны дзень па загаду самога імператара маршыравалі ,

хадзілі туды-сюды атрады абаронцаў у поўным войскім узбраенні . Гэта рабілася дзеля

таго , каб паказаць асманам сілу і рашучасць . Нават генуэзскіх і венецыянскіх матросаў

здымалі з караблёў у бухце Залаты Рог , прымушалі ісці на сцяну . Ім  , дарэчы , гэта

падабалася – можна было з вышыні ўбачыць марское бязмежжа , па якім заўсёды  сумуе

матрос .

  Ясным ціхім надвячоркам вывеў на гарадскую сцяну сваіх людзей  венецыянец Джакоба

Кантарыні . Пад ягоным началам ужо была банда-атрад колькасцю ў 350 чалавек .

Прыбеглі з ваколіцаў Канстанцінопалю прапахлыя дымам пажараў вінаградары і рыбакі .

Далучыліся з гораду армяне і каталонцы . Усе – пешцы , без коней .

  Ганарлівы Кантарыні вельмі перажываў , што новыя людзі парушаць зладжанасць

ягонай баталіі , саб”юцца з нагі . Але дарэмна хваляваўся ваяўнічы венецыянец . Усе

пастараліся і няблага прамаршывалі . Армяне падчас праходкі выхапілі з-пад сваіх

чорных плашчоў дудкі і бубны , скаланулі наваколле вогненнай музыкай .

  Асабліва ж усцешылі Джакоба Кантарыні палеманісты . Трыццаць чалавек . Усе на

конях . Усе ў бліскучых панцырах і шаломах ,  з дзідамі і аркебузамі ў руках .

Канстанцінопальская сцяна шырокая , і яны ехалі па ёй тройнямі . Уперадзе Марцін

Жабыка-Жэмба , Ян Карсакоў і Зося Еўрапейка . Так , так , Зося . Рашучая

тэмпераментная палачанка не магла ўседзець у атраде кардынала Ісідора , адпрасілася на

дзень і зараз ганарыста  ехала на Галубку з арланосным рымскім штандарам у руцэ . Ян

Карсакоў высока ўздымаў сцяг Ордэна святога Палемону – бел-чырвона-белае

палотнішча з выяваю карабля ў самым версе каля дрэўца . Карабель залатымі ніткамі

вышыла Зося . Пад такімі колерамі ішлі  калісьці ў бой іхнія дзяды-прадзеды на

Грунвальдскім полі .



  Размерана стукалі конскія капыты . Зладжана ўзмахвалі галовамі коні . І раптам браты

Усакоўскія , Пётр і Адам , звонкімі галасамі грымнулі песню :

                                                    Іржэ за ваколіцай гунскі конь .

                                                    Спелыя нівы з”ядае агонь .

                                                    Па сіняй вадзе ,

                                                    Па  шэрай вадзе

                                                    Нас Палемон вядзе .

Галасы Марціна , Зосі і ўсіх астатніх палеманістаў адразу ж упляліся ў песню . Так спелае

калоссе ўплятаецца ў залаты пшанічны сноп .

  І ў гэтае самае імгненне  пранізліва  завыла засвістала  паветра , і ядро з турэцкай

гарматы гучна пляснулася ў сцяну . Пырскнуў востры  каменны друз . Некаторыя коні

ўзвіліся на дыбкі . Іван Маладзей зваліўся з каня .

  Усе глянулі туды , адкуль прыляцела ядро . Стралялі з турэцкай парандарыі , цяжкой

грузавой баржы . На такіх баржах туркі вазілі фураж і будаўнічыя матэрыялы . Пэўна ,

ейнаму капітану захацелася паваяваць і ён паставіў на сваёй няўклюднай  пасудзіне

драўляную платформу з гарматаю . Баржу ахоўвалі , круціліся вакол яе  пяць   невялікіх

імклівых  фустаў . Вясёлыя голыя па пояс  матросы гразілі адтуль рамеям кулакамі ,

рабром далоняў імпэтна  стукалі сябе па шыях – маўляў , чакайце , хутка  прыдзем усіх

вас рэзаць .

  Джакоба Кантарыні адразу ж загадаў усім вершнікам спешыцца і звесці коней  уніз .

Арбакузеры , лучнікі і арбалетнікі  сталі за зубцамі сцяны , падрыхтаваліся да бою .

Зубцы гэтыя падвойваліся ўверсе , і таму мелі назву  “ластаўчыны  хвост “.

  Але туркі не думалі ўвязвацца ў якую небудзь больш менш сур”ёзную справу , а толькі

дражнілі абаронцаў гораду .  Страляла-бухала гармата , ды фусты , як галодныя акулы ,

разразаючы сінюю ваду , насіліся ўздоўж сцяны .

  Урэшце-рэшт , гэта абрыдла ваяўнічаму венецыянцу і ён загадаў выкаціць праз Залатую

браму дзве серпанціны і папалохаць асманаў . Палеманісты Марціна Жабыкі-Жэмбы

выйшлі з горада следам , каб ахоўваць гарматнікаў .

  Серпанціны паставілі  ў  праходзе Перывалос , паміж запоўненым вадой ровам і першай

гарадской сцяной . Адна гармата страляла жалезнымі ядрамі  і называлася “Вогненны

леў” , другая страляла карцеччу і была безымянная. Затое на ёй меўся адліты

ліцейшчыкамі-людвісарамі надпіс : “ Крыж будзе ўзвышаны , а д”ябал пасаромлены “.



Зарадзілі серпанціны са ствала . Шуфлікамі насЫпалі  порах , штэмпелямі забілі зарад ,

запалілі кнот . Адна  серпанціна за дзень магла выпусціць 80 ядраў .

  Напачатку туркі нават не заўважылі рамейскую артылерыю , як не заўважае слон муху .

Але вось адно ядро знесла  на фусце мачту з ветразем , другое праламала борт , а

наступныя ядры  разанулі  карцеччу па матросах , паклаўшы чацвярых разам з капітанам .

  З фустаў панёсся ярасны крык . Туркі , услаўляючы Алаха , саскочылі ў мора , па горла ў

вадзе дабеглі-давалюхаліся да берагу , з лукамі , пікамі і ятаганамі  ў руках рынуліся на

серпанціны . Гэта былі не матросы , а башыбузукі , нерэгулярнае войска асманаў , так

званае , народнае апалчэнне . Яны ваявалі за права першай здабычы . Паміж іх былі не

толькі туркі , але й арабы , грэкі , венгры , сербы , італьянцы . Іхняе жыццё ў параўнанні з

жыццём доблесных любімых султанам янычараў каштавала вельмі-вельмі танна . Чалавек

пяцьдзесят башыбузукаў , мокрыя , злыя , беглі  да рову , на другім баку якога , стоячы за

зубчастым каменным брустверам ,  іх чакалі палеманісты .

  Марцін даў каманду падрыхтавацца да бою , і арбакузеры  сыпалі ў парахавы рог порах ,

рыхтавалі пыжы і цяжкія свінцовыя кулі , арбалетнікі да звону нацягвалі калаўроты

арбалетаў , лучнікі клалі на цеціву свае жалезнадзюбыя стрэлы . Зося Еўрапейка ,

трымаючы ў руках доўгую вострую дзіду , стаяла побач з Жабыкам-Жэмбам . Ён не

паспеў адагнаць яе падалей адсюль на сцяну і вельмі нерваваўся .

- Што ты будзеш тут  рабіць ? – злосна спытаў ён .

- Марцінік , я буду адпіхваць дзідаю ад бруствера тых туркаў , якіх ты падстрэліш , -

гарэзліва ўсміхаючыся , адказала Зося .

  Башыбузукі тым часам былі ўжо перад ровам , пачалі кідаць у яго скураныя напоўненыя

паветрам бурдзюкі . Марцін , ірвучы  голас , крыкнуў адчайна-звонка :

- Рубон!!!

  Гэты старадаўні баявы кліч полацкіх дружынаў , у якім жыла спрадвечная назва ракі

Дзвіны – Рубон , і  які  азначаў – “ рубі ! “ , “ страляй ! “ , “ атакуй ! “ , прынесла да

палеманістаў каранёвая палачанка Зося Квяцінская .    Кулі , стрэлы і арбалетныя балтЫ

паляцелі насустрач асманам . Узвіліся клубы дыму . Заекаталі параненыя . Мёртвыя

цяжка ўпалі тварамі  ў  чырвоную ваду .

-    Галаву , галаву хавай ! – засіпеў , як гусак , Марцін , схапіў Зосю за шыю , рэзка

нахіліў . І вельмі своечасова  , бо праз імгненне над брустверам свіснула турэцкая страла ,

звонка шчоўкнула ў сцяну .

  Башыбузукі , як быццам іх нечым абкурылі , не зважаючы ні на што,  плылі праз роў .

Але жывых заставалася ўсё меней , бо бесперапынна стралялі і  палеманісты , і людзі

Джакоба Кантарыні з гарадской сцяны .



  І ўсё-ткі чалавек дваццаць туркаў , не гледзячы на жорсткую страляніну , здолелі

дабрацца да бруствера , за якім стаялі палеманісты . Закіпеў рукапашны бой . У ход

пайшлі дзіды , пікі , шпагі і алебарды . Палеманісты былі ў панцырах і шаломах ,

башыбузукі ў тонкіх сплеценых з вяровак кашулях і ў  чырвоных ваўняных шапках , з

круглымі драўлянымі шчытамі ў руках . Толькі чуўся сухі трэск гэтых шчытоў , калі іх

пранізвала бязлітаснае  жалеза . Трэба зазначыць , што людзі Марціна Жабыкі-Жэмбы

былі больш умелыя ў валоданні зброяй . Штодзённыя трэніроўкі далі плён . Гарачыя

башыбузукі , якіх набралі ў асманскае войска ў партовых гарадах Міжземнамор”я  і  якія

мелі вельмі слабае ўяўленне аб дысцыпліне і тактыцы вядзення бою , урэшце рэшт , амаль

усе палеглі на брустверы . Траіх параненых палеманісты ўзялі ў палон . У іх ,

палеманістаў , загінуў бабруйскі шляхціц Ігнат Чэпа .

  Пад самы канец яраснай сечы велізарны башыбузук , якога ўжо лічылі забітым , раптам

з дзікім крыкам усхапіўся  на ногі і , не маючы  ніякай зброі , голымі рукамі выламаў з

брустверу камень , узвіў яго над Марцінавай галавой .

- Марцін ! – крыкнула Зося і вострай дзідай размашыста  ўдарыла башыбузука ў грудзі .

  Ён упаў , доўгімі карычневымі пальцамі чапляўся за зямлю , звіваўся , як уюн , потым

захрыпеў , з горла ручаём палілася кроў . Зося агаломшана стаяла над ім . Не верылася ,

што яна забрала ў некага жыццё . Але ж быў жывы яе каханак , яна абараніла яго , і гэта

адчуванне перамагло . выцесніла з душы  не дужа радасны малюнак чужой смерці .

-    Віват, панна Зося ! – бадзёра выгукнулі браты Усакоўскія , што , як заўсёды , любую

справу рабілі параю – пілі віно , заляцаліся да дзяўчат , ваявалі . Зося ўдзячна ўсміхнулася

ім . Потым аддала  камусьці  з палеманістаў сваю дзіду , пайшла на сцяну , нават не

дачакаўшыся Марціна . У сэрцы прачнуўся , загучаў жаночы голас , і голас гэты казаў ,

што нешта яна зрабіла не так . Яшчэ не нарадзіўшы сваё дзіця , яна ўжо забіла нечага

сына . Няхай гэта вораг , няхай башыбузук , але ж гэта нечае дзіця , і нехта горка-горка

заплача , даведаўшыся аб яго смерці .

  На сцяне палеманістаў вельмі  горача  сустрэў Джакоба Кантарыні . Расцалаваў

Марціна, падзякаваў усім за цудоўны бой , ускрыкнуў з неўтаймоўным венецыянскім

тэмпераментам :

-     Вы як легіянеры Аўгуста і Цэзара ! З такімі адважнымі рыцарамі хрысціянства будзе

жыць вечна !

  А Марцін шукаў Зосю . Але яна не хацела трапляцца яму на вочы , пайшла ў вечаровы

змрок , у таямнічыя лабірынты канстанцінопальскіх вуліц . Яна , па сутнасці , была чужая

гэтаму гораду , не ведала яго . Ды нешта аб”ядноўвала іх . “ Што ? “ – пакутліва думала

яна . Няпэўнасць заўтрашняга лёсу ? Неўладкаванасць сённяшняга дня?



  Яна вырашыла , што больш не пойдзе на сцяну . Забіты ёю башыбузук усё стаяў уваччу ,

узнімаў камень , ломячы крыкам рот , потым пАдаў , завальваўся на спіну . І пальцы рук

дрыготка ўпіваліся ў зямлю .

   А праз тры дні  з першымі промнямі халоднага зімовага сонца Марцін Жабыка-Жэмба

павёў сваіх людзей праз Раманаўскую браму на поўнач ад Канстанцінопалю . Ён ужо быў

сотнікам – таксіархам . І ў яго пад началам было 128 чалавек . Да палеманістаў дадалі

яшчэ сотню самага рознага люду – дэзертыраў , матросаў , што адсталі ад сваіх караблёў ,

забойцаў , якія збеглі з турмаў і вырашылі ўласнай крывёю сплочваць сваю віну . Як

даведаўся Марцін , пасаду таксіарха выгаварыў  для яго Джакоба Кантарыні ,

расхваліўшы рыцара-ліцвіна дамесціку схол Калістрату . Ніхто не пытаўся хоча ці не

Жабыка-Жэмба быць сотнікам . Вайсковая сітуацыя вымагала вельмі хуткіх рашэнняў .

  Адразу за канстанцінопальскай сцяной пачаліся бязлюдныя мясціны . Вось-вось тут

павінны былі з”явіцца перадавыя атрады султана Мехмеда , і ўсе жыхары , усе , хто

толькі мог , разбягаліся ў розныя бакі , хаваліся . Калісьці тутэйшыя людзі баяліся

балгараў , якія часцяком рабавалі наваколле . Зараз балгары былі пад асманскай пятой і

самі шукалі паратунку ў лясах і горных пячорах .

  Куды ні кінь вокам , у  акаймоўцы раскошных садоў і вінаграднікаў стаялі цудоўныя

вілы , прыгожыя , як цацачныя , цэркаўкі , невялікія  багатыя  вёскі ,  рассыпаныя  па

схілах лясістых узгоркаў . І  ўсё гэта чалавечае жытло было пустое , безгалосае . Золата ,

каштоўнасці людзі панеслі з сабою , астатні скарб застаўся на месцы – ідзі й бяры , што

пажадаеш . У садах  каля вілаў сіроча віднеліся шматлікія  мармуровыя скульптуры , нібы

распранутыя беласкурыя людзі . У шыкоўных упрыгожаных яркімі фрэскамі пакоях

засталіся бібліятэкі , адзенне , посуд . Жывёлу ўцекачы таксама кінулі без нагляду . Коні ,

каровы , авечкі  іржалі , мыкалі , бэкалі , карміліся ў лугах з-пад нагі . Усюды адчувалася

адсутнасць гаспадарскага вока і гаспадарскай рукі .

  Менавіта ўсю гэту жывёлу  павінен быў сабраць  і прыгнаць у Канстанцінопаль Марцін

Жабыка-Жэмба са сваім атрадам . Знайшлі каля адной вілы вялізны абгароджаны

каменнай сценкай загон , пачалі гуртаваць у ім беспрытульнае быдла .

  Але такі занятак прыйшоўся не па нутру шмат каму з ягоных людзей . Лепей , вядома ж ,

было рабаваць безабаронныя вілы . І яны рынуліся ва ўсе бакі , як галодная саранча .

Толькі трэск пайшоў па наваколлі !

  Марцін наліўся гнеўнай крывёю , загадаў гарністу Карпею Блусю іграць збор . Той

дзьмуў і дзьмуў у сваю дудку , аж шчокі сінелі . Пакрысе сабралася 120 чалавек .

Падыходзячы да месца збору , хавалі ў кустоўі , у траве нарабаванае  - нейкія клункі ,

мяшкі , цюкі . Васьмёра наогул не прыйшлі , як скрозь зямлю праваліліся .



  Жабыка-Жэмба перш-наперш прымусіў спаліць тое , што навалаклі з вілаў . Узнялося

полымя . Усе глядзелі на чырвоныя вірлівыя касмылі  і чакалі , што будзе рабіць далей

раззлаваны таксіарх . А ён вырваў з рук  у аднаго са сваіх людзей маленькі пазалочаны

бюсцік Венеры ( той прыціскаў яго  да грудзей , нібы ўласнае дзіця ) , сярдзіта  шпурнуў у

агонь . Потым загадаў стаць у адзін доўгі шэраг , сказаў :

-    Па законах Візантыйскай імперыі , па законах вайсковага часу за мяцеж , за

непадпарадкаванне караецца смерцю кожны дзесяты легіянер , віноўны ён альбо

невіноўны . Няхай багіня Фартуна выбера таго , каго яна хоча ўзяць з гэтага свету .

  Адразу ж Іван Маладзей і Ян Карсакоў пайшлі ўздоўж людскога ланцуга , кожнага

дзесятага выводзілі за руку . Трэба адзначыць , што ўсе , на каго падала жэрабя , моўчкі

без аніякага крыку-ляманту прымалі свой лёс , нібы на ўсіх напаў слупняк . Замінка

адбылася толькі на братах Усакоўскіх . Жэрабя выпала на Пятра . І тады брат ягоны Адам

закрычаў :

-    Пан сотнік! Пан Марцін ! Я хачу памерці разам з братам !

  Але Жабыка-Жэмба не пачуў гэтых слоў , не захацеў пачуць .

  Дванаццаць чалавек стаялі ў чаканні непазбежнай смерці . Толькі яшчэ няясна было якая

сустрэне іх  смерць . Маўчалі людзі . Працяжна мыкалі ў загоне галодныя каровы .

Пачынаў церусіцца дождж .

  І тады Марцін сказаў :

-    Канстанцінопалю  не хапае салдатаў . Скажыце дзякуй Канстанцінопалю за тое , што

вы не памрэце зараз . Скажыце дзякуй яму за тое , што вы будзеце мець гонар памерці за

яго праз некалькі дзён , калі султан Мехмед падступіць да ягоных сценаў . Але кАры вам

не пазбегнуць . Прызначаю кожнаму з вас па трыццаць удараў дрэўкам дзіды па спіне .

  Таму , каго абрала жэрабя , прывязвалі абедзьве рукі да нізкай каменнай брамы загону ,

праз якую прапускаюць авечак . Ён стаяў сагнуўшыся , чакаў удараў . Біў Ян Карсакоў .

Ніхто з пакараных не  крычаў . Толькі стагналі і да крыві кусалі вусны .

  Нарэшце пагналі велізарны статак жывёлы да Канстанцінопалю . Рухаліся павольна , з

асцярогаю , бо кожны міг маглі наляцець з лясістых гор башыбузукі . Марцін лавіў на сабе

сярдзітыя позіркі  Пятра Усакоўскага , таго , каму распаласавалі спіну . Але гэтыя позіркі

яго ніколькі не бянтэжылі . Больш хвалявалася душа за Зосю . Дзе яна ? Чаму не

падыйшла адразу пасля сечы з башыбузукамі ?  Ён так хацеў падзякаваць ёй  за ратаванне

ад смерці , а яна не падыйшла . Ужо тры дні як яны не бачыліся . А наперадзе яшчэ адзін

пустынны дзень без яе .



  Каля Раманаўскай брамы ўсю жывёлу аддалі мяснікам  эпарха-градаправіцеля Нікіфара .

Адгулялі кароўкі на зеленатраўных лугах і , пэўна ж , пойдуць пад нож . Сумна зрабілася

ад такой думкі .

  А Зося падчас начных блуканняў па Канстанцінопалю выйшла праз ручайкі цёмных

вуліц да калоны Канстанціна Вялікага . Славуты імператар , які зрабіў   гэты горад

сталіцай , удыхнуў у яго хрысціянскую душу , сам  асвяціў калісьці велічную  калону

прывезеную з Егіпту  . Каля  помніка , не гледзячы на позні час , тоўпіўся народ . Гарэлі ,

проста на гранітных патрэсканых плітах , вогнішчы . Людзі грэліся каля іх, нешта

напаўголас гаварылі . Зося прыслухалася .

-    Як  толькі туркі ўвойдуць у горад , з неба спусціцца анёл , - казаў сівы , падобны на

прарока-пустэльніка , чалавек з лаўровым вянком на галаве , - Калі ж яны дойдуць да

гэтай калоны , анёл аддасць дзяржаву і меч нейкаму пакуль што невядомаму чалавеку ,

што будзе ў той самы час стаяць каля калоны . Гэты  чалавек абароніць нас . Так будзе .

Верце .

  Усе хрысціліся . Усе з надзеяй пазіралі на цёмнае неба .

  “ Значыць , яны вераць у нейкага невядомага чалавека , а не ў імператара Канстанціна , -

думала Зося , ідучы да Акропалю , дзе стаяў атрад кардынала Ісідора і дзе кардынал

выдзеліў для яе невялічкую каморку , - Яны ўжо ведаюць , што туркі возьмуць горад . За

што ж тады мы змагаемся ? Навошта мы прыплылі сюды з Венецыі ? “. І яна вырашыла

заўтра  ж , як толькі міне ноч , абавязкова адшукаць Марціна , пагаварыць з ім , зноў

убачыць каханыя сінія вочы . “ Магчыма , Бог адпусціў нам усяго некалькі апошніх начэй

і дзён , а мы хаваемся адно ад аднога .”.

  Але назаўтра не собіла ёй убачыць Жабыку-Жэмбу . Як толькі ранішняе сонца

расчырвоніла шэрыя хвалі Прапантыды , у дзверы яе каморкі стукнуў памочнік Ісідора

іерэй Малах , высокі чарнабароды дзяцюк у доўгай падперазанай сінім  скураным

раменьчыкам рАсе . Зося ўжо не спала .Яе разбудзілі чайкі , што распачалі сапраўдную

вайну з варонамі за маленькіх серабрыстых рыбак , якіх свежы  прыліў выкінуў на марскі

бераг .

- Сястра , - басавіта сказаў іерэй , - святы айцец прызначыў табе работу . Ідзі за мной .

  Яны прайшлі каля асветленай сонечнымі праменнямі гарадской сцяны , перасеклі вузкі

двор Акропалю , праз аркападобную зарослую зялёным мохам браму спусціліся ўніз і

апынуліся ў арсенале . Тут на сценах і каля сценаў вісела , стаяла , кучамі ляжала

ўсемагчымая зброя – стрэлы , дзіды , пікі , арбалеты , шпагі і мячы .

  Малах падвёў Еўрапейку да шырокага каменнага стала , за якім на квадратным кавалку

туфавага каменю сядзела маладзенькая чорнавалосая дзяўчына .



- Мелані , гэта – Зося . Ліцвінка . Яна будзе працаваць з табой , - прамовіў іерэй і знік .

  Зося і Мелані засталіся адны .

- Што трэба рабіць ? – запытала Зося .

  Але Мелані не разумела ні латынь , ні італьянскую мову . Па-грэцку яна сяк-так

растлумачыла Зосі , што яна , Мелані , кіпрыётка , і што будуць яны рабіць карцеч для

канстанцінопальскіх гарматаў .

  Толькі зараз па левую руку ад стала Еўрапейка заўважыла ладную гару цёмных

шарыкаў,  круглых альбо крыху сплюснутых ,  велічынёю з валоскі арэх .

-    Гэта кулі , - сказала Мелані .

  Яна спрытна брала то па пяць , то па дзесяць гэтых шарыкаў , раскладвала іх у маленькія

драўляныя скрыначкі , потым туга  перавязвала скрыначкі вераўчаным жгутом . Усё ў яе

атрымоўвалася  хутка і прыгожа .

  Зося колькі часу сачыла за яе рухамі , потым села за стол і сама пакрысе пачала

набіваць скрыначкі карцеччу . Мелані мякка  добразычліва  ўсміхалася , сваёй усмешкай

падбадзёрваючы Еўрапейку . Алавяныя і свінцовыя кулі , ціха пазвоньваючы , клаліся на

адведзенае ім месца , каб праз нейкі час з вогненным  грукатам вылецець з гарматнага

ствала і панесці некаму смерць , некаму страшэнную рану . Але дзяўчаты не думалі пра

гэта , прынамсі , стараліся не думаць . Яны выконвалі  тое , што ім даручыў кардынал .

  Паступова  разгаварыліся , прыгледзеліся адна да адной і зрабіліся сяброўкамі .

Абедзьве хрысціянкі амаль аднога ўзросту , абедзьве зусім нядаўна апынуліся ў гэтым

вялізным незнаёмым горадзе , у браму якога ўсё пагрозней стукалася вайна ,- чаму б не

пасябраваць ? Паступова й пра любошчы свае пачалі шаптацца . Адна расказала пра

Марціна , другая пра Архана . О , светлыя закаханыя дзявочыя душы , вы такія падобныя .

  Мелані вучыла Зосю грэцкай мове . Калі мера , значыць , добры дзень . Эўхарысто –

дзякуй . Парагалё – калі ласка . Мора – понт . Вада ў моры – нэро . Горы на марскім

беразе – вуно .

  Зося Еўрапейка  сказала сваёй новай сяброўцы па-ліцвінску , паказаўшы на горы і на

мора :

- Вунь вуно . Нырні ў нэро .

  Абедзьве весела засмяяліся . Потым , седзячы за сталом , пакуючы кулі , расказвалі пра

свае родныя гарады , адна пра Лемесос , другая пра Полацк ,  пра герояў , лёсам злучаных

з гэтымі гарадамі , пра Рычарда Ільвінае Сэрца і Усяслава Чарадзея . Яшчэ бліжэйшымі

рабіліся душы ад такіх размоў .

  А працы між тым усё дабаўлялася . Часцей бухалі гарматы . Неўзабаве да рамейскай

далучылася асманская артылерыя . Султан Мехмед пакрысе збіраў , падцягваў да



Канстанцінопалю сваё велізарнае войска з усіх куткоў новастворанай імперыі . Штурм

султан і ягоныя дарадчыкі меркавалі пачаць увесну 1453 году . Дзеля гэтага ён замірыўся

ў Азіі з ханам цюркскай арды Караманам і вярнуўся ў Адрыянопаль . Там ,

пераапрануўшыся ў адзенне  звычайнага шараговага янычара  , часцяком хадзіў па

вечаровых вуліцах , слухаў аб чым гамоніць турэцкі люд , як ставіцца да вайны з

Візантыяй . Радавала , што большасць людзей рвецца ў бой . Не заплыў тлушчам карак і

жывот у анаталійскіх беяў . Не прытупіўся ятаган . Самы час штурмаваць Візантыю , а

затым і ўсю астатнюю Еўропу . Калісьці адсюль праз Гелеспонт ішлі на Усход жалезныя

кагорты Аляксандра Македонскага , ганарыстая Еўропа ішла на Азію . Сёння вецер

падзьмуў у адваротны бок . І ён , Мехмед Другі Фаціх , меч Алаха , меч Азіі , адпомсціць

за Гранік і Гаўгамелы , за Персеполь , спалены п”янай грэцкай гетэрай . Сонца ідзе з

Усходу . Сіла і ўлада таксама ідуць з Усходу .

  На падмогу Зосі і Мелані прыслалі пяць канстанцінопальскіх падлеткаў , бо акрамя

карцечы патрэбна было насаджваць апярэнне на стрэлы , абцягваць бычынай скурай

шчыты , складваць у кучы , вялікія і маленькія , ядры . Дзеці сонечных вуліц і плошчаў

надзвычай хутка асвойталіся ў арсенале і неўзабаве пачалі кідацца адзін у аднога кулямі .

Шум узняўся , вэрхал . Але Еўрапейка адразу ж прымусіла іх займацца справаю , і толькі

справаю . Між сабою яны пачалі называць яе сярдзітай ліцвінкай .

  Дні праз два , калі няспынна нёсся  зпанадворку рык турэцкіх ядраў , што біліся і біліся

аб канстанцінопальскую сцяну , у арсенал увайшоў Марцін Жабыка-Жэмба . У Зосі ад

шчасця перацяла дыханне . Захліпнуўшыся , яна кінулася ў абдымкі каханага . Мелані і

няўседлівыя падшыванцы з вялікай цікавасцю і немалым здзіўленнем пазіралі як

сярдзітая ліцвінка горача цалуе прыгожага зухаватага рыцара .

  Раптам Марцін , мякка адсланіўшы ад сябе Еўрапейку , прыклаў палец да вуснаў ,

загадкава ўсміхнуўся і паглядзеў  на ўваход у арсенал . Зося азірнулася . Божа ! У дзвярах

стаяў Язэп Ранцэвіч . Вясёлы , бадзёры , памаладзелы .

-    Дзядзечка ! – крыкнула Зося і ад нечаканасці  села на кучу ядраў . Яны раскаціліся ,

расплыліся па падлозе , і яна , пад смех вясёлых падлеткаў , села проста на зямлю .

Марцін падхапіў яе , паставіў на ногі . Зноў пачаліся пацалункі .

-    Пан Бог  узнагароджвае мяне сёння двойчы , - праз радасныя слёзы прамовіла

Еўрапейка , - Сёння ж  ж пастаўлю свечку ўдзячнасці ў Святой Сафіі . Каб ты ведаў ,

дзядзька Язэп , якое шчасце ўбачыць цябе жывым і здаровым . А мы тут абараняем

Канстанцінопаль .

  Яна хуценька павярнулася да падлеткаў , па-змоўніцку ім падміргнула , весела

спыталася :



- Што мы тут робім ?

- Абараняем Канстанцінопаль , - дружна , як па камандзе , адказалі тыя .

- Ды ў цябе , Зося ,  цэлае войска , - шчыра здзівіўся , узрадаваўся Ранцэвіч .

-    Якім  ветрам , дзядзечка , прынесла цябе сюды ? – спытала Зося , калі з Марцінам і

Ранцэвічам  выйшла з арсеналу  да гарадской сцяны . Марскі вецер з Прапантыды

кудлаціў ёй валасы . Яна раз-пораз змахвала з вачэй русявую пасму валасоў , жмурылася ,

як кацянё , і была надзіва прыгожая .

- А вось гэтым , што гуляе з тваімі валасамі , - усміхнуўся Ранцэвіч , - Не мог я , дзеці ,

жыць без вас . Як падумаю , што сяджу ў Фларэнцыі ў скрыпторыі ў той час як вас турак

бярэ на абардаж ,  кавалак хлеба не лезе ў рот . На апошнім венецыянскім караблі

прыплыў сюды . Ледзьве ўпрасілі капітана . Ды не я прасіў , а сам Папа Яўген Чацвёрты

слова за мяне замовіў . Я не адзін прыплыў . Са мною яшчэ хвацкі рыцар з-пад Бярэсця

Ігнат Мялешка . Ён зараз у кардынала Ісідора . Я таксама буду ў кардынала з ягонай

згоды крыж свой жыццёвы несці . Побач з табою , Зося . Суровыя надыйшлі часіны .

Каталікі , грэка-каталікі , праваслаўныя  - усе мы хрысціяне і ўсе  павінны аб”яднацца ў

адно войска , каб абараніць веру Хрыстову .

  Ён з вялікай жарсцю перахрысціўся , папрасіў :

- А цяпер завядзіце мяне ў Святую Сафію . Снілася яна мне .

  Царскія вароты  былі расчынены , і людскі ручай няспынна цёк у храм . Тое , што

ўбачылася ўнутры , можна было назваць залатым сном , які надараецца толькі ў

маленстве , калі душа чалавечая яшчэ не дужа трывала злучана з  целам і калі- нікалі

ўзлётвае на неба , туды , дзе найдасканала жывуць-уладараць Вера і Гармонія . Само

святое  неба , велізарнае , бязмежнае , мільярдназорнае , апусцілася ў  гэтым месцы на

зямлю , навечна паяднаўшы чалавека з Богам . Купал , мноства яркіх вокнаў , залатая

мазаіка , мармуровыя зялёныя , як вясновая трава ,  велічныя калоны , алтар , ківорый і

амбон , непарыўны найцудоўнейшы сплаў формы і пачуцця , -  усё  тут , здавалася ,

дыхала немагчымым , наджыццёвым , і ўсё шаптала кожнаму , хто ўваходзіў сюды : “ Я –

тваё . Жыві і вер “.

  Зося запаліла свечку , паставіля яе  між мноства падобных . Плавіўся , сцякаў белы воск .

Было ўражанне , што тоненькая свечка плача .

  Доўга маўчалі , калі выйшлі з храму . Словы былі непатрэбным пустым шалупіннем ,

якое толькі засмечвае душу .

  Потым павялі Ранцэвіча на іпадром , які яшчэ ў дахрысціянскі час пабудаваў імператар

Септымій СевЕр . У адрозненне ад Святой Сафіі  гэта быў храм вогненна-грубых

язычніцкіх страсцей , імклівых , як дзікі вецер , конных  квадрыгаў , гарлапанных



трыбунаў , дзе бушавалі партыі Блакітных , Зялёных , Чырвоных і Белых – 100 тысячаў

чалавек адначасова !

  Менавіта тут , як лясны пажар , успыхнула калісьці паўстанне  “ Ніка “, і тут , каля

брамы іпадрома , раздушыўшы паўстанне , палкаводзец  Велізарый забіў 40 тысячаў

палонных. З таго далёкага часу гэта – Брама Смерці . І каля яе ,  каля знямелага іпадрома

звініць цішыня .

  Напаследак пастаялі каля змеяпадобнай бронзавай калоны , якая  была прывезена ў

Канстанцінопаль  з храма Апалона ў Дэльфах . Вельмі прыгожая калона . Кажуць , што

тры ейныя бронзавыя  змяі грэкі  адлілі ў гонар перамогі над персамі пры Саламіне і

Платэях  са шчытоў мёртвых персідскіх вояў .

  Вярнуліся да Акропалю . Трэба было развітвацца . Зося з Ранцэвічам заставаліся ў

кардынала Ісідора . Марціну неабходна было ісці да цытадэлі Сямі Вежаў у атрад

венецыянца Джакоба Кантарыні . Ён стаяў , перамінаўся з нагі на нагу , здавалася , нешта

вычэкваў .

-    Ну , тады я пабягу да Ісідора , - бадзёра сказаў Язэп Ранцэвіч і пашыбаваў убок

Акропалю . Калі ж праз колькі імгненняў азірнуўся , убачыў – Зося з Жабэка-Жэмбам

моцна-моцна  цалуюцца .

  Канчаўся 1452 год . Імператар Канстанцін Палеалог збіраў , дзе толькі мог , жывую сілу

для абароны  гораду . Але яе было мала , вельмі мала . Тыя , што зусім нядаўна абяцалі

дапамогу , пачалі забывацца пра свае словы даведаўшыся аб велізарным султанавым

войску  . Ніхто не хацеў праліваць кроў уласнага  воінства . Толькі слалі імператару ў

напалову абкружаны горад крыжы і крыжыкі , святыя абразЫ , клятвы ў братэрскай

любові . І спакойна спалі  ўдалечыні ад няшчаснай Візантыі . Як кажуць , на вуснах

салодкі  мёд , а на сэрцы лёд .

  Тады Канстанцін не дазволіў  венецыянскім і генуэзскім караблям , што  збіраліся

адплываць на радзіму , выйсці з бухты Залаты Рог , арыштаваў іх . Усім матросам далі ў

рукі зброю ,  паставілі на канстанцінопальскія сцены . У наёмнікі бралі кожнага , хто

пажадае , нават пірата  , але  на аплату не было грошай . Імператар загадаў пераліць у

залатую манету ўсе царкоўныя сасуды , усе каштоўнасці багатых жанчынаў з прыдворнай

знаці . Вялікага энтузіазму , як можна было  меркаваць , гэта не вЫклікала . Шэпты-

перашэпты пакаціліся  па Канстанціноаплю . Адразу ж , як з-пад зямлі , з”явіліся гадалкі-

прарочыцы. Варажылі на растопленым воску , на крыві белага вала і нават на крыві

янычара , якога захапілі ў палон , калі ён ноччу падплыў да ланцуга ў Залатарожскай

бухце.  Выпадала адно : “ Упадуць вялікія вежы ў вялікім горадзе “. Але вежы маглі

ўпасці і ад землятрусу і не толькі ў Канстанцінопалі .



  Біскупы , мніхі і святары хадзілі крыжовым ходам уздоўж гарадскіх сценаў , са слязьмі

на вачах спявалі : “ Госпадзе , змілуйся над намі “. Малітвы несліся да нябёсаў ,  ды

нябёсы былі хмурыя цёмныя . Хоць бы адзін залаты сонечны праменьчык , хоць бы адно

сіняе вакенца ў іх .

  Каб умацаваць людскія душы , каб   паказаць , што звычнае зразумелае ўсім жыццё

працягваецца і будзе працягвацца тысячы гадоў , у Дзень Божага Раства правялі

традыцыйнае Кіданне Залатога Крыжа . На Улахернскай прыстані карабельнымі канатамі

абгарадзілі кавалачак мора , змайстравалі  драўляныя трыбуны , на якіх памесціўся амаль

увесь канстанцінопальскі сінкліт . У самым цэнтры сядзеў імператар Канстанцін ,

трымаючы за руку сваю дзесяцігадовую пляменніцу Зою , вясёлую паўнаватую

дзяўчынку . Па абодва бакі трыбуны і далей па ўсім беразе было аж чорна  народу , як

гракоў на вясновым полі . Тоўпіліся , цягнулі шыі . Свята ёсць свята , нават калі турак

стаіць  каля самага парогу .

  Патрыярх Рыгор Мама ў поўным сваім цудоўным святарскім строі, які  аж ззяў у  гэты

бяссонечны дзень , узыйшоў на высокую пляцовачку , што навісала над самай вадой , з

павольнай урачыстасцю зняў з шыі сярэдніх памераў залаты крыж на доўгім срэбным

ланцужку , падняў яго над галавой , паказваючы  канстанцінопальцам . . Позіркі ўсіх

прысутных скіраваліся на крыж . Здавалася , не толькі людзі на трыбуне і абапал

трыбуны, але ўвесь агром ністы горад прыцішыў затаіў дыханне .

  Але з асаблівым хваляваннем пазіралі на гэты крыж трыццаць голых юнакоў ( толькі

мужчынскі гонар быў  прыкрыты кавалачкам яркай тканіны ) , што стаялі-калыхаліся ў

трох вялікіх чоўнах непадалёку ад канатаў – па дзесяць чалавек на човен . Іхнія

напружаныя мускулістыя  целы нервова трапяталі , вочы гарэлі нецярплівым бляскам , як

у маладых ваўкоў . Можна было падумаць , што ў гэтыя самыя імгненні  вырашаецца

пытанне жыць ім альбо не жыць .

  Патрыярх сухімі бледнымі вуснамі прашаптаў малітву , размахнуўся і шыбнуў крыжык

у мора , у цёмную ваду між карабельных канатаў . Той слаба булькнуў , крутнуўся ў

хвалях і знік . Падалося , залатая рыбка вільнула хвосцікам .

  Адразу ж трыццаць маладых моцных смуглых  целаў маланкай урэзаліся ў мора ,

паплылі  ўзвіхурваючы ўжо срэбную ад пырскаў ваду  да канатаў , нырнулі пад іх . Зараз

яны былі падобныя  на  імклівых дэльфінаў , што пранізваючы хвалі , знікаючы ў іх ,

нясуцца адзінай крылатай сям”ёй да сваёй мэты , і нішто не можа іх спыніць .

  Той , хто дастане , адбярэ ў  марской глыбіні крыж , верне яго Патрыярху , стане героем.

Яму ўсміхнуцца самыя чароўныя канстанцінопальскія дзяўчаты , і сам імператар уручыць

яму вянок пераможцы . Было за што змагацца , і вада аж кіпела .



  Тысячы гледачоў затаілі дыханне , чакаючы развязкі гэтага незвычайнага спаборніцтва .

Вось вынырнуў адзін юнак , другі , але без крыжа . Трэці , чацверты ... Адплёўваючыся ,

адфыркваючыся , яны з вінаватым выразам твару плылі да берагу . У іх былі слабыя

сэрцы і лёгкія  , якія не здолелі напампаваць у цела патрэбную колькасць кіслароду , каб

як мага болей часу затрымацца пад вадой . Такія слабакі не цікавілі натоўп .

  Тым часам усё новыя галовы , як чорныя кветкі , усплывалі на паверхню , а крыжа ўсё не

было . Народ пачынаў хвалявацца . Гэта вельмі-вельмі дрэнная прыкмета , калі

Прапантыда не аддае назад крыж . Можна чакаць вялікай бяды для гораду , нават ягонага

разбурэння . А ў звязку з турэцкай блакадай , што няўхільна насоўвалася на

Канстанцінопаль , людзі наогул пачыналі думаць аб смерці гораду і ўсёй імперыі .

  Усе , хто быў побач , заўважылі як перажывае імператар Канстанцін . Ён хмурыўся ,

кусаў вусны , калі пляменніца Зоя хацела нешта сказаць яму , сярдзіта адмахнуўся .

Можна было зразумець базілеўса – асманы наступаюць на горла , бяда коціцца з усіх

бакоў , а тут яшчэ гэты крыж . Канстанцін амаль з нянавісцю паглядзеў на Патрыярха .

Трэба ж было гэтай старой булдавешцы так шпурнуць крыж , што ніхто не можа

адшукаць .

  І тут , скінуўшы з плячэй  шэрую  драцяную кашулю , скокнуў у мора яшчэ адзін

плывец. Заўважылі толькі  , што ў яго надта белая , як зімовы снег , спіна . Нетутэйшы ,

адным словам , чалавек .

  Ён паднырнуў пад канаты , але не стаў апускацца ўніз у тое месца , якое ўжо абмацалі ,

аблапалі ягоныя няўдалыя  папярэднікі . Ён паплыў услед за вадзяным цячэннем далей ад

канатаў і толькі там пачаў пошук . Марудна цягнуліся імгненні . Ужо вярнуліся з марской

глыбіні ўсе ныральшчыкі . Адзін гэты ( рамеі адразу ж назвалі яго “ Белая спіна”)

марудзіў .

  Патрыярх Рыгор Мама сумна глядзеў на мора і думаў , што на гэтае неспакойнае Раство

трэба было проста адмяніць “ Кіданне Залатога Крыжа” . І ніхто б асабліва не заўважыў

адыходу ад візантыйскай традыцыі . Сёння галовы ў людзей заняты зусім  іншымі

справамі .

  Раптам вада ўбаку ад наструненых канатаў выбухнула ўгору порсткім срэбным

фантанам . “ Белая спіна “ выскачыў з таемнай глыбіні , высока ўздымаючы над галавой

залаты крыж . Ягоныя вочы свяціліся шчасцем .

-    Слава! – зайшліся крыкам трыбуна і бераг , - Слава Ахілу і Геркулесу , які ўзяў у

Пасейдона крыж !

  Рамеі ўмеюць крычаць славіцы і здравіцы . Недарэмна ж яны – нашчадкі Гамера .



  Імператар Канстанцін узрушана сарваўся са свайго месца на трыбуне , амаль

распіхваючы сінкліт , цягнучы за руку малалетнюю Зою , подбегам пакіраваўся да

Патрыярха , якому ўжо аддалі залаты крыж . Няшчасная пляменніца ледзьве  паспявала за

дзядзькам .

- Хто ты ? – спытаў ён у незнаёмца .

  Той ужо нацягнуў на цела драцяную кашулю , прыгладжваў абедзьвюма далонямі

мокрыя русыя валасы , пачціва , годна адказаў :

-    Я  таксіарх твайго войска , вялікі базілеўс . Мы стаім на гарадской сцяне ў цытадэлі

Сямі Вежаў разам з атрадам венецыянца Джакоба Кантарыні .

-     Як тваё імя і адкуль ты , рыцар ? – працягваў роспыт ашчасліўлены імператар .

- Марцін Жабыка-Жэмба з Вялікага княства Літоўскага .

- Хрысціянская краіна , - трохі памаўчаўшы , прыпомніўшы геаграфію , а заадно і

гісторыю , прамовіў Палеалог , - Але дзе ты навучыўся так добра ныраць і плаваць ?

-    У нашай  краіне , вялікаслаўны  базілеўс , аж два моры – Балтыйскае і Чорнае , -

усміхнуўся Жабыка-Жэмба , - А плаваць і ныраць я навучыўся на рацэ Дняпро . Увесну , у

час вялікай  паводкі , Дняпро разліваецца , як мора . І тады ён , я не хлушу ,  так і ж , як

ваша Прапантыда . Наша вада халаднейшая за вашу , але гэтаксама чыстая , красу і сілу

дае людзям .

-   Бачу , - сказаў Канстанцін , - Воі з Літвы – добрыя воі . Шмат у нас у сечах бясконцых

палегла мужчынскай сілы , і  хрысціянскія рыцары , у тым ліку  і ліцвіны , падставілі нам

сваё плячо .

  Ён падклікаў эскувіта з палацавай варты , і той прынёс сплецены з дубовых лісцяў ,

аздоблены срэбнымі завітымі стужкамі вянок .

-    Зоя , - сказаў імператар пляменніцы , - Укарануй адважнага рыцара вянком .

  Дзяўчынка , закусіўшы ніжнюю губку ад хвалявання , ярка  запунсавеўшы круглымі

шчочкамі , адзела вянок на Марцінаву галаву , які дзеля гэтага нізка-нізка прыгнуўся .

Ейныя пяшчотныя пальчыкі мякка дакрануліся да ягонага твару , і ў душы ўспыхнуў

успамін – калісьці , даўным даўно , яшчэ зялёным хлапчуком ён бег каля Дняпра , потым

выбег у поле , у жыта , і апусціў галаву ў дзівоснае  азерца сініх васількоў , і яны , гэтак

сама ж пагладзілі яму шчокі .

  Ён , вядома ж , не мог і падумаць , што гэтая дзяўчынка праз дзевятнаццаць гадоў

зробіцца царыцай Масковіі Соф”яй , прывязе з сабой у далёкую паўночную сталіцу гурму

вучоных кніжнікаў і святароў ,  разам з імі прывязе туды ідэю “ Трэцяга Рыму “ , і

Масква, якая  толькі-толькі скіне пятлю ардынскага рабства , адразу ж аб”явіць сябе

адзінай пераемніцай Візантыі . З  вуснаў гэтай ціхмянай  дзяўчынкі , якая ўсклала яму на



галаву вянок ,  сарвуцца фанабэрыстыя  словы : “ Враги наши не ведают , что они токмо

краешки , а середка всему Москва . Все под Москву придут , и всех их Москва съест “ .

                                                             І V

  Нарэшце скончылася зіма , калі спяць рыбы ў ямах донных , звяры ў норах , пчолы ў

борцях . На поўнач ад  Канстанцінопалю задыміў жоўтым пухам вербалоз . Адчыніліся

нябёсы поўныя зіхоткага трапятлівага бляску , цеплыні і радасці . Кожная самая простая

палявая кветка пацягнулася да сонца , што ззяе ў недасяжнай эфірнай вышыні .  І для

кожнага чалавека , кожнага гораду , кожнай дзяржавы зноў быў вызначаны Богам свой ,

непадобны на іншыя , лёс , ці , як кажуць туркі , свой кісмет .

  За зіму султан Мехмед падпарадкаваў сабе ўсе рамейскія гарады на фракійскім

узбярэжжы . Потым , у сакавіку 1453 году , туркі ўзялі Месемврыю і Ахелон , парты на

Румскім моры .

  Адразу ж пасля Вялікдзеню 2 красавіка перадавыя атрады асманаў падыйшлі да

Канстанцінопалю , разбілі шматлікія намёты каля ягоных сценаў .  У гэтым быў тонкі

псіхалагічны разлік – мы дазволілі вам , хрысціянам , апошні раз , у спакоі , у міры ,

сустрэць сваё свята , а зараз , калі хочаце бачыць жывымі сваіх жонак і дзяцей ,

пакланіцеся нашаму Прароку .

  6 красавіка асманы канчаткова акружылі Канстанцінопаль . Усе  рамеі , хто ў гэты час

быў за межамі гарадской сцяны , адступілі ў горад , знішчылі масты пракладзеныя  праз

роў , зачынілі брамы . Канстанцін загадаў напяць ланцуг у бухце Залаты Рог . Турэцкі

флот , а гэта было 6 трырэм , 10 бірэм , 15 грабных галер , 75 фуст і 20 парандарый пад

камандаю адмірала Сулеймана Балтаглу , адразу ж з Басфору  рынуўся на  ланцуг ,

атакаваў яго , але без поспеху . Давялося адступіць . Ды Мармуровае мора канчаткова

засталося пад уладаю туркаў .

  Такім чынам , Канстанцінопаль ператварыўся ў хрысціянскі востраў абружаны з усіх

бакоў грозным мусульманскім морам . І ўжо пачынаўся люты шторм-штурм , і злыя

бясконцыя хвалі адна за адною ішлі ды ішлі ў наступ на гэты маленькі востраў .

Ратавання не было . Султан Мехмед патрабаваў толькі капітуляцыі , не згаджаўся ні на

якія кампрамісы . Канстанцін прасіў міру , гатоў быў плаціць вялікую даніну , але

Мехмед паслаў яму ліст , у якім напісаў : “ Мне нельга адступіць . Я завалодаю горадам ,

альбо вы мяне возьмеце жывога ці мёртвага . Аддай мне сталіцу , і я прызначу  табе

асобае ўладанне ў Пелапанесе , тваім братам дам іншыя вобласці , і мы зробімся сябрамі .



Калі ж вы мяне не ўпусціце дабраахвотна , я ўвайду сілаю , пакараю смерцю цябе і тваіх

вяльможаў , а ўсё астатняе пушчу на вароп і знішчэнне “.

  І00 тысячаў рэгулярнага войска прывёў Мехмед пад  канстанцінопальскія сцены . З іх І0

тысячаў янычараў . Акрамя таго  мелася  20 тысячаў башыбузукаў , якія стаялі ў другой

лініі , але падчас штурму павінны былі першымі пайсці пад рамейскія кулі , стрэлы і

ядры. Усё гэта войска абслугоўвалі  абознікі і рамонтнікі , лікам каля І0 тысячаў . Такім

чынам , на кожнага абаронцу візантыйскай сталіцы тачылі ятаган 13 туркаў .

  Сам султан з янычарамі , сваёй асабістай гвардыяй , раскінуў намёт насупраць

Харсійскай брамы , там , дзе рака Лікас уплывае ў горад . Па левую руку ад яго войскі

Заганос-пашы ўзялі ў жалезную аблогу генуэзскі квартал Перу , каб генузцы , якія заявілі

аб  нейтраліцеце , і носа не маглі высунуць . Ад паўднёвага берагу бухты Залаты Рог і  да

Лікаса рыхтаваўся да штурму Караджа-паша . Пад сваім началам ён меў войскі набраныя

ў еўрапейскай частцы асманскай дзяржавы і магутную артылерыю . Ад лагеру янычараў

да Мармуровага мора стаяў Ісхак-паша . Тут сітуацыя была зусім  іншая . Карэнныя

туркі- анаталійцы , жыхары Азіі складалі касцяк войскаў , і ніхто не мог гарантаваць

іхнюю надзейнасць . Яны добра памяталі , як пасля смерці свайго бацькі султана Мурада

ІІ у 145І годзе дзевятнаццацігадовы Мехмед ІІ адразу ж забіў роднага брата і замяніў у

янычараў усіх іхніх  камандзіраў . Наглядчыкам над  азіяцкімі войскамі  і над Ісхак-пашой

султан паставіў Махмуд-пашу . Гэта быў чалавек-пярэварацень . Паходзіў са старадаўняга

візантыйскага роду Ангелаў , лічыўся рамеем з рамеяў , і раптам прыняў іслам , зрабіўся

адным з самых адданых прыхільнікаў султана Мехмеда . Што змяніла ягоную душу ?

Страх ? Прага ўлады ? Вера ў непагрэшнасць Прарока ? Абвостранае  адчуванне , што

асманы новыя людзі  новай Еўропы ? Ніхто не адкажа , бо неўзабаве ён памёр   ад

заражэння крыві , наступіўшы на іржавы цвік .

  Тут мы падыходзім да феномена ісламу . Самая маладая з сусветных рэлігій  і самая

(усяго праз некалькі стагоддзяў ) масавая , што з правінцыйнай  веры  жменькі жыхароў

Аравіі ператварылася ў шматмільённую рэлігію людзей самых розных нацыянальнасцей ,

моў і сацыяльных групаў .  У чым шукаць прычыну ? У свежасці пачуццяў і ў яркай

канкрэтыцы духоўных лозунгаў ? Аллаху акбар – Алах самы вялікі . Ля хауля ва ля

куввата ілля біллах – Няма ніякай сілы , ніякай моцы , акрамя як ад Алаху . Ля галіба

ілля-ллах – Перамагае толькі Алах .

  Адказ бывае самы розны , але ясна адно – іслам  мог і можа падбіраць ключык да

чалавечай душы . І не зусім справядлівыя тыя , хто кажа пра яго як  толькі мужчынскую

цывілізацыю . Жанчыны з сераляў-гарэмаў і жанчыны  пагоншчыцы вярблюдаў з



аднолькавай жарсцю моляцца Прароку і не вельмі  каб спяшаліся  скінуць сваю  звычную

чадру .

  Султан Мехмед ІІ , малады дваццаціаднагадовы прыгожы чалавек з пародзістым

гарбатым носам , з чорнымі прамяністымі вачыма , з вялікай цікавасцю глядзеў на

магутныя канстанцінопальскія сцены . Яму патрэбна было іх узяць , пераадолець , і ён

быў абсалютна ўпэўнены , што менавіта так і здарыцца . Надыйшла Эра Асманаў . Да

гэтага былі Эры Грэкаў і Рымлянаў . Але яны ўжо страцілі жыццёвую энергію , знясілелі і

самаразбурыліся . Яны занадта доўга і занадта шмат пілі салодкі шарбет жыцця з залатых

кубкаў . Надыйшоў час піць гэты самы шарбет Чалавеку Пустыні , Чалавеку Спякоты .

Еўропа распесцілася ў сваіх засыпаных золатам і  срэбрам палацах , і прыйшлі людзі ,

якія пакажуць ёй ейнае сённяшняе месца .

  Мехмед павольна ехаў на кані ўздоўж белых намётаў , у якіх у чаканні штурму жылі

ягоныя янычары . Яны шумна віталі султана , уздымалі ўгору лукі , шаблі і ятаганы ,

крычалі : “ Ата ! Бацька ! “. Так , ён быў іхнім бацькам , хоць жыў на зямлі ўсяго

дваццаць адно лета , а самым маладзейшым з іх было па дваццаць пяць гадоў . Але ён быў

султан , пастаўлены на недасяжную вышыню самім Алахам , і , значыць , усе янычары  –

ягоныя дзеці . Прыемна  было адчуваць сябе бацькам тысячаў і тысячаў гэтых суровых

адважных людзей .

  Ён думаў пра тых туркаў , сваіх папярэднікаў , якія ўжо адляцелі ў рай , і якім

чарнавокія беласкурыя гурыі падносяць зараз цудоўнае пітво ў цяністых садах Прарока .

У свой час , жывучы яшчэ ў самым сэрцы спякотнай Азіі , яны паверылі свайму

правадыру Асману і зрабіліся барацьбітамі за веру . Яны пайшлі за ім з пустыняў і стэпаў

у Малую Азію і выкінулі адтуль візантыйцаў . І ў якасці баявога прызу ім засталіся

багацейшыя гарады рамеяў , раскошныя вілы з салодкаягаднымі вінаграднікамі і

басейнамі , мармуровыя скульптуры багоў і багіняў , амфітэатры і бібліятэкі . Гэта быў

сон , гэта быў рай на зямлі . А наперадзе іх чакала мора , як срэбназалаты звонкі міраж .

Іхнія стомленыя коні па шыю ўвабеглі ў цёплую пяшчотную  ваду , абмылі ў ёй свае

капыты і грывы . І тады асманы  даведаліся пра Канстанцінопаль . Горад гарадоў , самы

галоўны і самы багаты Намёт усёй зямлі . І  гэта сталася неадчэпнай марай , мэтай жыцця

й існавання асманаў – узяць Канстанцінопаль .

  Баязід , які першы між турэцкіх правадыроў прыняў тытул султана , двойчы штурмаваў

рамейскую сталіцу . Ён ганарліва гаварыў , што ягоны конь будзе есці авёс на прастоле

святога Пятра . Неба пачула гэтыя выхвальныя словы і ў пакаранне паслала на аднавокага

Баязіда жорсткага непераможнага Тамерлана . У 1402 годзе яны сыйшліся ў бітве пад

Анкарой . Баязід быў так упэўнены ў сваёй перамозе , што на вачах  у тамерланавай арды



наладзіў пышнае  паляванне на горных ільвоў і тыграў . Але бітву , урэшце рзшт ,

прайграў . Калі яго ў цяжкіх ланцугах падвялі да Тамерлана , кульгавы пераможца

засмяяўся :

-    І як гэта мы , аднавокі і кульгавы , надумаліся заваяваць увесь свет ?

   Гарачы Баязід загінуў у палоне , не здолеў узяць Канстанцінопаль , а ён , малады

Мехмед , возьме . З такімі радаснымі натхнёнымі думкамі султан пад”ехаў да янычараў ,

якія капалі абарончы роў і ставілі над ім востры частакол . На першы позірк , тут

працавала ода янычараў . Ніжэйшая адзінка янычарскага войска складалася з дзесяці

чалавек , якія мелі агульны намёт , кацёл  ,  уючнага каня і былі ўзброены ятаганамі ,

шаблямі і лукамі . 12 такіх дзесятак аб”ядноўваліся ў адну оду .

  Прыкладна стагоддзе таму султан Архан падвёў да мусульманскага святога-хаджы

хлопчыка і папрасіў блаславіць новае войска . Хаджы ўсклаў на галаву малому рукі ,

сказаў :

-    Няхай  называюцца гэтыя твае , султан , воі  “ іені-чэры “ , новымі малайцамі . Няхай

заўжды ў іх будуць твары белыя , рукі моцныя , шаблі вострыя , стрэлы смяротныя . І

няхай самі яны будуць перамоганосныя .

  Так з”явіліся янычары . І набіраліся яны толькі з хрысціянаў .  . Уся гэта дзея называлася

дэўшырме – набор . Спецыяльныя камісары ездзілі па нядаўна заваяваных хрысціянскіх

правінцыях і падбіралі моцных здаровых сямігадовых хлопчыкаў .

  Які патаемны сэнс гэтай акцыі ? Чаму ў мусульманскім войску надумаліся рыхтаваць

будучую вайсковую эліту менавіта  з хрысціянаў ? Не давяралі сваім , гарачым і

рознаплямённым ? Лічылі , што хрысціяне больш мужныя і ўстойлівыя ? Думалі , што

неафіты , з малалецтва павернутыя ў новую , у дадзеным выпадку , мусульманскую веру

зробяцца самымі адданымі ейнымі прыхільнікамі ? Цяжка адказаць . Але ясна адно –

менавіта янычары сталіся тым жалезным нязломным стрыжнем , які  на некалькі

стагоддзяў ператварыў  рыхлае па першым часе асманскае войска ў непераможную

ўсёсакрушальную машыну . І машына гэтая дайшла , дакацілася ад паўночнай Афрыкі да

сталіцы Габсбургаў Вены . Учарашнія хрысціяне заваёўвалі для мусульманскага султана

сваіх адзінаверцаў .

  Вось да аднаго такога янычара і пад”ехаў султан Мехмед . Гэта , па-праўдзе сказаць ,

быў незвычайны янычар . Звалі яго Гасан Нечапай . Ён быў камандзірам оды і вызначаўся

велізарным ростам і каласальнай сілай . Рукамі ламаў падковы , зубамі перакусваў цвікі .

Калі надараўся любімы занятак асманаў – барацьба , Гасан адзін бораўся супраць пяці

янычараў . Тыя націралі цела тлушчам , каб нельга было ўчапіцца за яго , хітравалі ,

нападалі з усіх бакоў , але Нечапай спакойна аднаго за адным клаў іх на зямлю , як снапы



ў полі . Ужо калі ён пачынаў распранацца  і агаляў сваю шырачэнную  грудзіну , гледачы

ды й супернікі ахалі пабачыўшы такога магута . Мускулы , як камяні , перакочваліся на

руках і нагах , карак быў круглы і надзвычай моцны , нібы свежы дубовы пень .

  Валасы і вочы Гасан меў светлыя . Скура была белая , але загарала добра , і , пабыўшы з

паўдня на сонцапале , ён  рабіўся карычневым , як лясны жолуд .

  Мехмед ужо даўно прыкмеціў здаравілу . Нават хацеў узяць у свой ганаровы эскорт , ды

Нечапай нечакана заўпарціўся . Упаўшы ў ногі , падзякваў сонцалікаму султану за

найвялікшую ласку , але папрасіўся застацца ў сваёй одзе , каб першаму ўзнесці на

канстанцінопальскую сцяну свяшчэнны зялёны сцяг Прарока . Ужо потым ён згаджаўся

ісці ў эскорт .

  Мехмеду спадабалася такая  смелая шчырасць і такая накіраванасць менавіта на бітву ,

на штурм хрысціянскай сталіцы . Сотні янычараў па першаму ж ківу султанавага пальца

адразу ж перабеглі б у ягоную світу , а гэты , бачыш ты яго , не згадзіўся , клапоціцца

думае  пра заўтрашнюю перамогу над ворагам . Сапраўдны асман .

  Перад самым-саменькім прыездам султана ў адной одзе , якая была пад Гасанавым

началам , забіла ўючнага каня . Рэзка свіснуў з канстанцінопальскай сцяны арбалетны

болт і ўпіўся проста ў вока беднай жывёліне . Конь захроп , колькі імгненняў круціўся на

чорнай вільготнай зямлі , цёрся спіной , дрыгаў нагамі і спусціў дух . Такая падзея  дужа

ўразіла ўсіх янычараў . Гэта ж трэба так трапна пацэліць – з такой вялікай адлегласці , і

проста ў вока . Яны стоўпіліся вакол мёртвага каня , і тут пад”ехаў Мехмед . Па

асманскай завядзёнцы патрэбна было падаць ніцма перад сонцалікім . Але сам Мехмед

забараніў такі рытуал янычарам , ды яшчэ падчас вайны . Сыны , якія любяць свайго

бацьку , не павінны па-рабску падаць перад ім у зямны пыл . Янычары толькі нізка схілілі

галовы .

  Султан лёгка саскочыў з сядла , прыгнуўся  над нерухомым баявым канём , пачаў

гладзіць чорны ўжо халодны бок . Янычары затаілі дыханне .Побач з імі , разам з імі быў

той , каму сам Алах уручыў свой ятаган .

-    Наш верны сябра , - сказаў Мехмед забітаму каня , - Ты прыйшоў-прыбег пад гэтую

сцяну з зялёных сакавітых лугоў нашай роднай Анатоліі . Разам з намі ты цярпеў спёку і

холад , пакутваў ад бязкорм”я і бязводзіцы . Ты , як цудоўны конь Прарока Бурак , ужо

ўзляцеў у нябёсы , і залатая стайня адчыніла табе сваю браму .

  Ён глянуў на янычараў :

-    Вядома , шмат хто з вас , як і вось гэты конь , загіне ў бітве . Але памятайце словы

Прарока : хто памрэ на вайне , будзе разам са мной частавацца ежай і пітвом .  Тым жа з

вас  , што застануцца жывымі , я , султан асманаў , абяцаю падвойнае жалаванне да канца



жыцця і на тры дні аддаю пад вашу поўную  ўладу рамейскую сталіцу : бярыце золата ,

срэбра , адзенне і жанчын . Усё гэта – ваша .

  Мехмед , паказаўшы на сцяну , шырока павёў рукою , нібы Канстанцінопаль ужо

належыў яму .

-    Алах ! Алах ! Мехмед рэсуль Алах ! – натхнёна закрычалі янычары . Прыроджаныя

дзеці хрысціянаў , абрэзаныя ў малалецтве па мусульманскім звычаі , яны жадалі толькі

аднога – узяць штурмам вялікую хрысціянскую сталіцу і кінуць яе да ног свайго любімага

султана-бацькі .

- А ты , Гасан Нечапай , што скажаш ? – ласкава запытаў Мехмед у светлавокага асілка.

-    Мы  з радасцю памрэм за Прарока і за цябе , наш дарагі  ата ! – усклікнуў Гасан і

ярасна ўзвіў над галавой сваю велізарную шаблю . Потым дадаў , сцішыўшы голас і

вінавата ўсміхаючыся :

- У іх , рамеяў , жанчыны занадта дробненькія для мяне .

- Не хвалюйся . Падбярэм па тваіх памерах , - засмяяўся султан і ўся ягоная світа .

  Калі  Мехмед  ад”ехаў ад іхняга намёту , пачалі меркаваць што рабіць з забітым канём .

Некаторыя хацелі садраць з яго ўсю багатую збрую , ахоўныя латы , бо навошта гнаіць у

зямлі дабро . Але Нечапай рэзка запярэчыў .

-    Конь  памёр смерцю янычара , У баі , - сказаў ён і , узваліўшы няшчасную жывёліну

сабе на плечы , цяжка ступаючы , пайшоў падалей ад вайсковага лагеру , туды , дзе купна

расло некалькі старых алівін . Там выкапаў глыбозную яму , паклаў у яе каня , засыпаў

зямлёй . Вядома , праз нейкі час конскую магілу адшукаюць палявыя звяры і дзікія

птушкі , выграбуць усё да апошняй костачкі , у белым чэрапе будуць грэцца яшчаркі ,

але пакуль што яны побач , конь і Гасан . Ім добра слухаць цішыню , вельмі рэдкую на

вайне цішыню , бо звычайна наўкол крычаць , лемантуюць , грукаюць цяжкімі сякерамі ,

будуючы штурмавыя вежы .

  “ Прабач , конь , - самотна  думаў янычар , - Ты цягаў наш намёт , наш бронзавы

закопчаны кацёл . Не ўбераглі мы цябе . Ды й як можна ўберагчыся на вайне ? “ .

  З гэтым канём у яго быў звязаны адзін вясёлы ўспамін . Аднойчы ён , Нечапай , убачыў

як на кані едзе янычар Назым . Нейкія мяшкі ляжалі-грувасціліся поперак потнай конскай

спіны .

- Што вязеш ? – пацікавіўся Гасан .

  Назым пад”ехаў да яго амаль упрытык , нахіліўся з сядла , прашаптаў на самае вуха :

- Вязу авёс .

- А чаму кажаш так ціха ?

- Баюся , каб конь не пачуў .



  Паступова  Гасанавы  думкі скіраваліся на сябе , на  свой  лёс . Ён не ведаў дзе

нарадзіўся , хто ягоныя бацькі . Але заўсёды  адчувалася дваістасць уласнага жыцця . З

дзвюх палавінаў было склеена яно . У першай кароткай  палавіне , абсалютна глухой на

ўспаміны , цякла аднекуль і кудысьці шырокая светлая рака . І гучала слова “ Нечапай “ ,

таямнічае  незразумелае слова . Ён паўтараў яго заўсёды , паўтараў і тады , калі ўсвядоміў

сябе сямігадовым таўсматым хлапчуком на беразе высакагорнага салёнага возера Туз у

цэнтральнай Анатоліі . Ён помніў бясконцыя гурбы бліскучай белай солі і свайго бацьку

Мустафу , загарэлага да чарнаты сухога маўклівага чалавека . Драўлянымі шырокімі

рыдлёўкамі ўсе навакольныя людзі грузілі хрумсткую цяжкую соль у вялізныя сплеценыя

з карычнева-зялёнай вінаграднай лазы кашы . Толькі чулася : “ Шра-а-ах ... Шра-а-ах ... “ .

Потым соль гэту неслі вярблюджыя караваны да Чорнага і Міжземнага мораў , дзе жылі

рыбакі , што спрадвеку лавілі рыбу . За соль яны разлічваліся рыбай . Вось у такім

нязменным калаўроце і цякло жыццё тутэйшага люду : соль – рыба , рыба – соль .

  Ён , Гасан Нечапай , рана заўважыў , што не вельмі падобны на сваіх аднагодкаў , на

сваіх шматлікіх братоў і сясцёр . Светлавалосы і сінявокі , плячысты і круглагруды , ён

рэзка , нібы белая варона , вылучаўся між цёмнаскурых і чорнавалосых людзей . Але ,

трэба зазначыць , яго не дзяўблі , як тую няшчасную варону . Той жа ячменны хлеб і тое

ж мяса з соллю давалі яму на абед . Ураніцы і ўвечары налівалі вялізны гліняны кубак

каровінага малака .

  Разам з усімі ён , дзе б ні знаходзіўся – дома , у мячэці , у полі , на салёным возеры ,

тварыў мусульманскую малітву-салят , пяць разоў у суткі . І заўсёды твар і душа былі

звернуты на святыню – меканскую Каабу . І заўсёды радасна трапятала сэрца . Ён , Гасан

Нечапай , быў такі , як усе .

  Аднойчы ягоны меншы брацік  шасцігадовы Алі , якога ён выпадкова ударыў па назе

кавалкам солі , заенчыў , закруціўся ад болю , пачаў крычаць :

-    Ты не наш ! Ты не наш ! Ты – сын асла ! Цябе хутка здадуць у янычары !

  Гасан дужа здзівіўся . Ягоны маўклівы  бацька Мустафа ніводнага разу ні словам не

абмовіўся аб тым , што ён , Нечапай , нейкі не такі , як усе ягоныя дзеці .

  Алі , абачліва адбегшы за кучы іскрыстай солі , крычаў адтуль :

-    Цябе і тваю маці прывезлі з-за мора ! Маці абмянялі на трох вярблюдаў ! Цябе хацелі

мяняць на паршывага казла , але ты рос здаровы , як вол , і цябе забяруць у янычары !

Майму бацьку дадуць за цябе грошы !

  І сапраўды – увосень прыехаў з Анкары строгі даўгавусы камісар у чырвонай фесцы , аб

нечым пагаварыў з Мустафой і загадаў Гасану садзіцца ў старую скрыпучую арбу , якую



цягнулі два віслагрудыя белыя валы . Акрамя Гасана  паехалі ў арбе ў незнаёмую

будучыню яшчэ тры негаваркія напалоханыя хлопчыкі

-    Ты ведаеш мусульманскія малітвы і турэцкую мову ? – перш-наперш запытаўся ў

Гасана Нечапая камісар , калі ўжо ехалі па вузкай сухой дарозе , і вялізнае  воблака

гарачага рудога  пылу павольна паўзло за арбой .

- Ведаю , - адказаў Гасан .

- Навошта апускаеш вочы ? – з нечаканай лагоднасцю прамовіў камісар , - Пазірай

смела . Ты – моцны , здаровы . Будзеш , я веру , неблагім янычарам .

  Так пачалося новае жыццё . Асманы вялі бесперапынныя войны , спачатку абарончыя ,

потым захопніцкія . Ясна , што гінула вельмі шмат мужчынаў . Мацеры  проста не

паспявалі нараджаць новых сыноў , новых вояў . Трэба было шукаць выйсце з гэтай

лёсавызначальнай для ўсяго турэцкага народу сітуацыі . За шмат стагоддзяў да туркаў

скіфы , таксама дзеці пустыняў і стэпаў , суровыя і ваяўнічыя , рабілі набегі на суседнія

плямёны , забівалі мужчын , забіралі  ўсіх жанчын , якія пачыналі нараджаць новых

вандроўнікаў-скіфаў . Туркі пайшлі далей . Навошта чакаць доўгія месяцы пакуль

жанчына народзіць ? Навошта карміць-паіць яе і ейнага сына  сем  гадоў , калі можна

забраць у яе гатовага сямігадовага ,  а  потым абрэзаць па-мусульманскім звычаі ,

перавесці ў мусульманскую веру , навучыць чытаць “Каран “ ,  навучыць ваяваць і

перамагаць ? Маленькія хлопчыкі вельмі добра паддаюцца  рэзкім пераломным  зменам у

сваім жыцці , асабліва калі побач мудры , строгі , але добры настаўнік , з якога так і

хочацца браць прыклад , і асабліва калі настаўнік  гэты  адважны янычар . Падобным

чынам  маладыя гарачыя ваўчаняты вучацца ў старых ваўкоў .

  Так як Гасан ужо ведаў турэцкую мову і народныя звычаі , яго не адаслалі ў горную

анаталійскую  вёску на навучанне , а з некалькімі такімі ж хлапчукамі завезлі на

карабельную верф у чарнаморскі порт Трабзон . Там  пад пастаянным наглядам старога

янычара Мусы яны ўкладвалі ў вялізныя бухты пяньковыя і джутавыя канаты ,чысцілі

падмяталі сваю казарму і прыстань , фарбавалі чоўны і карабельныя сходы . Тры разы на

тыдзень Муса апранаў кальчугу , браў шчыт , і яны , узброіўшыся самаробнымі

драўлянымі пікамі і ятаганамі , павінны былі атакаваць яго . Гэта была сапраўдная

радасць , гарачы шал крыві .

-    Біце ! – весела крычаў Муса , і яны наляталі яраснай гайнёй , з усіх бакоў лупцавалі і

калолі старога янычара . А ён лоўка прыкрываўся шчытом , адбіваў удары , нахіляўся ,

падскокваў , круціўся ,  і амаль немагчыма было зачапапіць гэтае верацяно .

-    А ў мяне ж яшчэ няма ў руках ятагана ! – паджучваў іх Муса .



  І вось аднойчы раззлаваны Гасан так моцна стукнуў драўлянай булдавешкай па шчыту ,

што той разляцеўся на часткі .

- Хто гэта зрабіў ? – адразу ж запытаў Муса .

  Усе паказалі на Нечапая . Задыханы расчырванелы Муса адклаў убок шчыт , падыйшоў

да Гасана , паклаў яму на плечы свае жылістыя моцныя рукі , крутнуў яго нібы цацачнага

дзіцячага ваўчка , пацалаваў у лоб і сказаў :

-    Быць табе , хлопчык , знаным славутым янычарам . Сілу і адвагу чую і бачу ў табе .

Няхай усемагутны Прарок асвеціць сонцам тваю жыццёвую дарогу .

  Неўзабаве Гасана добра адмылі-адпарылі ў турэцкай  лазні , апранулі ў прыгожае

цывільнае адзенне і павезлі на еўрапейскі бераг у Адрыянопаль-Эдырнэ , новую

бліскучую сталіцу асманаў . Там быў вайсковы лагер дзевятнаццацігадовага

толькіабвешчанага султана Мехмеда Другога , там знаходзіўся ягоны гарэм .

  Гасан Нечапай трапіў у абсалютна новы для яго свет . Было адчуванне быццам з зямлі ён

узляцеў на нейкую цудоўную зорку , дзе жывуць моцныя адважныя мужчыны , якія

называюць адзін аднога братамі і маюць адзінага любімага бацьку – султана . Належыць

да абраных Алахам , быць іхняй хоць пакуль і маленькай , але неад”емнай часткай , хіба

гэта не шчасце ? Аднойчы маўклівы гарэмны раб-серб , што нёс на кухню бярэмя дроў ,

убачыў Гасана ў прыгожым расшытым срэбнымі ніткамі халаце , у востраверхай шапцы-

чалме з дзідай у руках і лукам за плячыма , выпусціў дровы , сказаў , прагна бліскаючы

вачыма :

- Я зайздрошчу табе , як мёртвы зайздросціць жывому .

  Іхняя казарма знаходзілася непадалёку ад палаца-гарэма , у якім жылі жонкі , наложніцы

і рабыні султана . Яны , янычары , ахоўвалі гэты гарэм . Ні крыклівая птушка , ні

збродлівы кот ці сабака , ні , тым больш , чужы чалавек не павінны былі трывожыць

спакой цудоўных найпрыгожых гурый , якія , як яркія кветкі , цвілі толькі для султана .

  Гасана , як вучня і як памочніка , прыставілі да старога янычара Мусліма . Гэта быў

суровы чалавек-крэмень з доўгім чырвоным шнарам на левай шчацэ – пад Варнаю ў час

атакі напароўся на рыцарскую дзіду . Ён амаль не размаўляў з Нечапаем , толькі падаваў

знакі рукамі , быццам быў нямком . Напачатку такая Муслімава завядзёнка збянтэжыла ,

нават напалохала . Гасану здавалася , што стары янычар незадаволены ім , хоць ён аж са

скуры вылузваўся , каб дагадзіць . Ужо потым зразумеў – тут наогул не шануюць

гаваруноў . Маўклівае падпарадкаванне старэйшаму , вернасць султану , вернасць

брацтву янычараў – вось і ўсё , што патрабуецца ад цябе , калі хочаш выжыць у гэтым

цудоўным недасяжным для большасці мужчынаў свеце .



  У час вучэнняў , якія праходзілі штомесяц , Муслім і Гасан жылі ў невялікім разлічаным

на двух чалавек намёце . Гасан , калі Муслім яшчэ спаў , павінен быць прынесці з лесу

сухога ламачча ,  з ручая вады , распаліць цяпельца , павесіць на крывульку медны

казанчык з вадою , ускіпяціць ваду і заварыць вельмі моцную каву , якую  раніцою любіў

піць стары янычар . Муслім няспешна піў гарачую каву , задаволена пакрэктваў .

Ягоныя суровыя карычневыя вочы са слязінаю на кароткіх абсмаленых  вейках пазіралі

на вучня больш лагодна . Пасля кавы ён як быццам перараджаўся . Рабіўся больш рухавы,

паказваў Гасану ўсемагчымыя прыёмы валодання зброяй . Вешалі на дрэва круглы шчыт ,

адыходзілі і стралялі з лука . Секлі невысокае кустоўе ятаганамі . Калолі дзідамі ствалы

дрэў . Аднойчы з сухіх вуснаў Мусліма , як рэдкая райская птушка , зляцела адно-адзінае

слова :

- Малайчына !

  Гасан Нечапай аж падскочыў ад радасці , яму захацелася пацалаваць старога янычара .

Але ён своечасова патушыў гэты сардэчны агонь , бо ўбачыў , што Муслімавы вочы зноў

зацягнуліся звычным лядком .

  Затое больш маладзейшыя янычары , калі ў час кароткага прывалу збіраліся разам , не

зачынялі ратоў . Чаго толькі не наслухаўся Гасан . Пра паходы , пра бітвы . Пра тое , што

на моры самы мацнейшы флот , вядома , пасля асманскага , у венецыянцаў . А самая

стойкая пяхота , таксама , вядома , пасля асманскай , генуэзская . Пра рамеяў чамусьці не

гаварылі . Тады яшчэ быў мір паміж султанам Мехмедам і  базілеўсам Канстанцінам , і ,

напэўна , гаворкі пра грэкаў , як будучых ворагаў , забараняліся .

  Пра жанчын таксама не гаварылі . Магчыма , думалі , і хутчэй за ўсё што думалі , бо як

жа ў маладзёвым узросце не думаць пра жанчын , але на гэту тэму было накладзена

негалоснае табу . Пэўна , адной з прычынаў было суседства гарэму-сералю .  Размовы пра

прыгажуняў можна было ў любое імгненне аб”явіць замахам на султанавых жонак і

наложніц . І развітвайся тады чалавек са скурай сваёю і галавой сваёю . Толькі аднойчы

пачуў Гасан ад янычара Якуба аповяд аб жанчынах , аб  тым , як падчас штурму нейкай

балгарскай цытадэлі , калі грымела неба і зямля , шугаў куслівы смяротны  агонь і

набліжалася непазбежнае , балгарскія жанчыны зрывалі з сябе ўсё адзенне  , голыя

скакалі са сценаў проста ў рукі да янычараў .

-    Смакоцце было , - засмяяўся , аблізнуўся Якуб .

  Але строга глянуў карычневым вокам Муслім , і Якуб адразу змоўк , нібы папярхнуўся ,

апёкся стручком пякучага анаталійскага перцу .

  Ляцелі дні . Рос , наліваўся яшчэ большай сілаю Гасан . Ён ужо на цэлую галаву

ўзвышаўся над сваімі равеснікамі , як дуб над падлескам . Нейкая ярасная жыццёвая



энергія  бушавала ў ягоным целе , гнала ўгору , ўбакі , не спынялася . Са здзіўленнем і

павагаю глядзелі на яго старыя янычары і моладзь , бо ў Турцыі , ды й наогул на Усходзе

любяць моцных буйнацелых людзей .

  Ляцелі дні , ляцелі гады ..  Іхняя ода начале з Муслімам ахоўвала знешнюю сцяну

султанскага сералю . Сцяна была каменная высокая пафарбаваная ў блакітны нябесны

колер . Дзікая вінаградная лаза зялёнымі хвалямі клубілася на ёй . Саспявалі чорныя

кісла-салодкія ягады . З суседніх лясоў і лугоў кіраваліся сюды птушкі , каб паласавацца

вінаградам . Усчынаўся вэрхал , шум . Птушкі біліся між сабой за кожную ягадзіну .

-    Кыш !  Кыш ! – злосна крычаў стары Муслім і махаў доўгай пікаю , адганяючы

крылатых ненажэрцаў . Ды птушкі не баяліся яго .

  Тады надумалі выстаўляць на сцяне пудзілы . На доўгія кійкі начапілі старыя парваныя

шаравары , халаты , фескі . Толькі пачалі ўздымаць угору гэтых страхавідаў , як прыбег

Муслім , пачаў лаяцца :

-    Якія вы янычары ? Вы – аслы ! Хіба можна паказваць на пасмех турка , свой народ ?

  Пачухалі патыліцы , пашукалі такіх-сякіх трантаў і змайстравалі няўклюднага

венецыянца на пару з рамеем . Муслім задаволена смяяўся .

  Аднойчы янычар Ібрагім падстрэліў з лука ляснога голуба , які нахабна дзёўб

вінаградзіны амаль перад самым ягоным  носам . Мёртвая птушка кульнулася са сцяны ,

але ў апошні момант зачапілася кіпцюрыстымі лапамі за лазу і павісла ўніз галавою . Ды

так моцна ўблыталася , што немагчыма было зняць яе адтуль .

-    Дрэнь справа , - спахмурнеў стары Муслім , - Пачне гнісці , пачне смярдзець ...  Трэба

дастаць яе .

  Ён азірнуўся па баках , убачыў Гасана :

-    Ану  йдзі сюды , Малышок . ( У хвіліны асаблівага даверу і лагоды стары янычар

называў Нечапая Малышком ) .

  Гасан не падыйшоў , падбег , бо для яго было за гонар выканаць кожны загад Мусліма .

-    Зараз  мы павучымся штурмаваць гарадскую сцяну , а заадно і здымем  падаль , -

сказаў Муслім , - Нясіце сюды дзве дошкі . Гасан , станавіся на іх . А вы , - строгім вокам

ён зірнуў на янычараў , - паднімайце  гэтага малойчыка .

  З вялікай натугаю , пахістваючыся , чацвёра чалавек ледзьве адарвалі Гасана ад зямлі ,

павольна-павольна , да хрусту ў каленях , да бліскавак у вачах , узнялі асілка ўгору . Ён ,

ломячы густую лазу , учапіўся ў самы верх сцяны , адштурхнуўся нагамі ад дошак

( янычары ўнізе аж прыселі ) , падцягнуўся і лёгка ўзляцеў на сцяну . Пругкасць і

крылатасць былі ва  ўсім  целе .



  Напачатку выблытаў , скінуў забітага голуба . Потым зірнуў на сераль . Пэўна , раней

гэта быў загародны  палац нейкага візантыйскага вяльможы , магчыма , нават самога

імператара . Чатыры-пяць раскошных вялізных будынін   з высокімі мармуровымі

калонамі , з крутымі таксама мармуровымі лесвіцамі , паабапал якіх стаялі пазалочаныя

скульптуры ільвоў , сланоў , паўлінаў і грыфонаў . Усю гэту прыгажосць аточваў цяністы

дагледжаны сад з утульнымі таямнічымі альтанкамі , фантанамі-вадамётамі , з

пасыпанымі чырвоным бліскучым пяском дарожкамі , са сподкамі маленькіх блакітных

азёраў , пасярод якіх былі рассыпаны малюсенькія зялёныя астраўкі . У азёрах плавалі

беласнежныя грацыёзныя лебедзі . Па чырвоных дарожках ляніва хадзілі пярэстыя ў

гарошак  гепарды , з шыкоўнымі яркімі бантамі на шыях , якія завязала , пэўна ж ,

пяшчотная жаночая рука .

  Цудоўнае відовішча так уразіла Гасана , што ён быццам скамянеў , сядзеў з вырачанымі

вачамі і раскрытым ротам . Ён забыўся ў гэтыя імгненні  пра старога Мусліма , пра

сяброў-янычараў . Яму здавалася , што ён раптоўна ўзляцеў на неба , і вось зараз

раскоціцца нейкі голас , які зробіць яго навечна шчаслівым .

  Раптам зазвінеў , як званочак , ціхі смех . Да сцяны , якраз да таго месца , дзе сядзеў

Гасан , ішла вельмі прыгожая  дзяўчына гадоў пятнаццаці-шаснаццаці ў лёгкім зялёным

халаціку . На галаве ў яе быў медны збан , які яна прытрымлівала левай рукою . У правай

руцэ ў прыгажуні трапятала чырвоная кветачка . Раз-пораз дзяўчына нюхала гэту

кветачку , шчасліва жмурылася , нібы ў вочы ёй трапляў сонечны прамень , і смяялася .

Вось яна падыйшла да сцяны , спынілася , палахліва азірнулася наўкола , хуценька зняла з

галавы збан і – шух ! – выліла ягонае змесціва на сцяну . Тут Гасан злёгку паварушыўся ў

сваім гняздзе , зашамацела вінаградная лаза . Дзяўчына ўзняла позірк  угору , убачыла

яго, але ні кропелькі не здзівілася і не спалохалася .

- Хто ты ?- спыталася яна .

- Янычар , - разгублена адказаў Нечапай .

- Хіба янычары лазяць , як малыя дзеці , па такіх сценах ? – здзівілася дзяўчына . І

зазвінеў срэбны смех-званочак . Ён быў райскай музыкаю для Гасана .

  Увесь гэты час стары Муслім грозна махаў кулаком , кашляў , сіпеў , загадваючы свайму

выхаванцу неадкладна злезці са сцяны . Гаварыць на поўны голас асцерагаўся . Ды Гасан,

аслеплены даўно нябачанай дзявочай красою , у дадатак поўнасцю страціў слых  , быццам

гарачы глушэц на такавішчы .

-    Што ты робіш у сералі ? – задаў ён недарэчнае пытанне , першае , што прыйшло ў

галаву .

- Жыву , - усміхнулася дзяўчына , - Жыву ў Намёце Састарэлых Жанчынаў .



-    Ты – састарэлая  жанчына ? – ад здзіўлення Гасан ледзь не зваліўся са сцяны , - А якое

ж у цябе імя ?

- Саадат . Я – узбечка .

  І ў гэтае імгненне , як нябесны гром , раскаціўся грозны голас :

- Ты , што ўзабраўся  на сцяну сераля , зараз жа злазь уніз і падыйдзі да мяне !

- Ён загубіў усіх нас , - спалохана зашаптаў стары Муслім і абхапіў галаву рукамі .

  Саадат , прыгнуўшыся , змізарнеўшы , пабегла ад сцяны . Гасан жа ўбачыў чатырох

апранутых у наборныя зіхоткія  германскія латы ахоўнікаў султанскага сералю . У руках

яны трымалі  вострыя дзіды . Паперадзе іх шпарка крочыў невысокі таўсматы чалавек з

жалезнай  шматшыпнай булавою ў правай руцэ . Указальны палец левай рукі з вельмі

доўгім да бляску адпаліраваным  пазногцем ён скіраваў на Гасана . Гэта быў ага кізляр

Хаджа , галоўны султанаў еўнух .

  Цяжка ўздыхнуўшы , Нечапай падпарадкаваўся загаду . Такая доля ў янычараў – скажа

камандзір скокні ў полымя , адразу ж скокнеш і нават болю не адчуеш .

  Яго павялі да прыземістага каменнага будынку з вузкімі , як амбразуры , вокнамі .

Напэўна , тут месцілася ахова сералю . Гасан ішоў і адчуваў , як пакідае ягонае велізарнае

цела душа . Нажылася , нагаспадарнічала ў целе  і  , прадчуваючы непазбежную смерць ,

паляціць шукаць сабе новы прытулак .

  У невялікім круглым пакоі , куды дзённае святло ўлівалася праз малюсенькае

закратаванае вакенца , яго паставілі на калені . Ага кізляр сеў на мяккую зялёнага колеру

канапу , хвастануў па Гасанавым твары ўчэпістым пранізлівым позіркам :

-    Хто ты і што хацеў зрабіць у Найсвятлейшым Сералі ?

-    Я – янычар Гасан з дзевятай оды Мусліма . Мы ахоўваем сераль з таго боку сцяны . Я

палез на сцяну , каб скінуць з яе забітую птушку , - драўляным , як не сваім голасам

адказаў Нечапай .

  Ага кізляр Хаджа вельмі ўважліва выслухаў яго , скіраваў калючы позірк на пісца , які

стаяў перад ім , трымаючы ў руках разгорнуты скрутак  пергамену :

- Пішы . Дзевятая ода . Муслім .

- Я палез сам . Муслім мне не загадваў , - горача запярэчыў Гасан .

- Што , янычар – засумавала шыя па вяроўцы ? – кісла ўсміхнуўся галоўны еўнух .

  Затым  паклікаў аднаго з ахоўнікаў , спытаў :

- Хто падыходзіў да сцяны і хто размаўляў  з янычарам ?

- Саадат з Намёта Састарэлых Жанчынаў .

- Зашыць у бурдзюк і ў мора .



  Ахоўнік прыклаў руку да грудзей , нізка пакланіўся , падаўся да дзвярэй задам ,

бясшумна знік . Усё здавалася Гасану  дзікім  вар”яцкім сном . Навошта ён палез на сцяну

за праклятай птушкай ? Навошта загаварыў з Саадат ? З-за ягонай дурноты будуць

пакутваць і загінуць невіноўныя людзі . Ён аж застагнаў .

-    Баліць ? – клапатліва запытаўся ага кізляр і сам адказаў на сваё ж пытанне : - Баліць .

А будзе балець яшчэ мацней , калі ты не скажаш мне , што цябе заслаў сюды з

Канстанцінопалю нікчэмны чарвяк , здраднік-перабежчык Архан , каб ты атруціў усіх

султанавых жонак , патушыў усе цудоўныя зоркі Чароўнага Неба . Прызнавайся ж .

-    У чым мне прызнавацца , вялікі ага ? – стукнуўся ілбом у падлогу Гасан , - Я – янычар

з дзевятай оды . Я хоць зараз гатоў аддаць усё  сваё  жыццё за  нашага любімага бацьку –

султана Мехмеда . Але падумайце вы , Чалавек Найвысокага Розуму , навошта мне

шкодзіць султану і сералю ? Пра Архана , гэтага вырадка-перабежчыка , я ніколі нават не

чуў . Я ні разу не быў у Канстанцінопалі , нават не бачыў яго здалёк .

-    Мог чуць і мог быць , - коратка прамовіў ага кізляр , парывіста ўзняўся і знік за

дзвярыма . Агаломшанага Нечапая ахоўнікі схапілі за рукі , павялі следам за галоўным

еўнухам .

- Куды мы ідзем ? – дрогкім голасам спытаўся Гасан .

- Ага кізляр не любіць пэцкаць свежай людской  крывёю свой пакой у каравульным

памяшканні , - адказалі яму , - Мы ідзем у падзямелле .

  Яны пайшлі па дарожцы засыпанай чырвоным бліскучым пяском , пад шатамі

густалістых зялёных  дрэў . У кронах гэтых цудоўных дрэў звонка спявалі птушкі ,

прычым , не толькі жывыя , але й зробленыя з гліны , фарфору і нават золата . Сапраўдны

райскі сад , не хапала толькі чарнавокіх пяшчотных гурый . Ды й гурыі  ( усе ведалі ) былі

зусім  побач , за сценамі раскошных беламармуровых палацаў . Казалі , што ў султана

Мехмеда іх ажно пяцьсот .

  Але  Гасану было не да прыгажосці . Кожны крок набліжаў яго да нечуваных пакутаў , а,

магчыма , й смерці . Ён нават пачаў запавольваць хаду , ды ахоўнікі шкуматнулі за рукі

так , што ён паляцеў уперад , як пушынка . Гэта канчаткова надламала маладога янычара ,

і галава ягоная апусцілася на грудзі , як пераспелы  пад пякучымі промнямі анаталійскага

сонца кавун .

  Раптам усе ахоўнікі і сам ага-кізляр паляцелі потырч носам у зямлю , распасцерліся на

ёй , затаіўшы дыханне . Быццам моцны сустрэчны вецер зваліў іх з ног . Яны пацягнулі

Гасана за сабою , і ён таксама ўпаў . Перад самым сваім вокам у густой ярказялёнай траве

ён убачыў маленькага сіняга жучка , які некуды імкліва бег па сваіх маленькіх жучыных

справах .



-    Устаньце ,  - прашалясцеў над галовамі мяккі жаночы голас . Ды яны ляжалі , як

мёртвыя .

-    Устаньце  ж , - у  голасе ўжо пачуліся раздражнёнасць і капрызлівасць . Па-ўсяму

адчувалася , што тая , якой належыў голас , прывыкла загадваць і прывыкла , каб усе

ейныя загады , адразу  выконваліся .

  Ага кізляр Хаджа , а за ім усе астатнія , борздзенька ўскочылі на ногі , але галовы , на

ўсялякі выпадак , трымалі апушчанымі , як коні на вадапоі . Толькі Гасан Нечапай , самы

малады і самы неспрактыкаваны ў звышскладаным жыцці сералю , не адвёў позірк і

ўбачыў непадалёку ад сябе маляўнічую ярка і багата апранутую купу жанчын , еўнухаў ,

неграў і дзяцей . Між іх вылучалася высокая асаністая старая з арліным носам , тонкімі

густа нафарбаванымі вуснамі і мноствам залатых і срэбных маністаў на шыі і грудзях . Яе

з двух бакоў падтрымлівалі пад рукі вельмі прыгожыя маладзенькія дзяўчаты , пэўна ,

рабыні . На іх былі шаўковыя празрыстыя халаты і такога ж колеру ліфы , расшытыя

залатой ніткай і ўпрыгожаныя па швах дробным жэмчугам . Залаты шырокі пояс ,

інкруставаны каштоўнымі камянямі , звабна аблягаў бёдры . Іхнія валасы , у адной

чорныя , у другой папялова-каштанавыя , былі гладка зачасаныя назад , сабраныя на

патыліцы ў свабодны вузел залатой заколкай з жамчужным ланцужком і хвалістымі

кругамі клаліся па спіне . На нагах у прыгажунь былі зялёныя парчовыя чаравічкі са

срэбным зіхоткім адлівам .

  Высокі губаты негр трымаў над арлінаносай старой вялікі засыпаны алмазамі і залатымі

маленькімі зоркамі парасон з ручкай са слановай касці . Бледнатварыя еўнухі неслі

круглыя і квадратныя люстэркі . Дзеці кружыліся ў павольным танцы і былі апрануты ў

зіхоткія касцюмы рачных стракозаў і нябесных ластавак .

  Гэтыя дзве купы абсалютна  непадобных людзей сутыкнуліся ў той час , калі

шасцігадовы нашчадак султана Хафіз высока падкінуў уверх выразаны са слановага біўня

мячык ,  і мячык той не ўпаў , як чакалі , на зямлю , а перакаціўся па голлях старога

платану і захраснуў , засеў у рагульках высознага дрэва . Мячык не падаў уніз . Султанаў

нашчадак , не дачакаўшыся мячыка , істэрычна  паваліўся  на зямлю , біў-тупаў аб яе

ножкамі і залівіста плакаў . Еўнухі і негры спрабавалі падскокнуць , дастаць пракляты

мячык ,  ды з-за сваёй маларосласці толькі смешна махалі растапыранымі рукамі .

Строгая старая грэбліва глядзела на іх , потым перавяла позірк на распасцертых каля

ейных ног ахоўнікаў сералю і Гасана Нечапая .

-    Ты , - паказала яна пальцам на Гасана  - Устань . Хто ты ?

  Але не паспеў Нечапай вымавіць слова , як ага кізляр Хаджа ўскочыў на ногі і , лісліва

пакланіўшыся ёй , затараторыў :



 -    О , найвышэйшая і найдасканалейшая валідэ , вечнаслаўная маці сонцападобнага

султана , о , няспынны агонь вечнасці і празрыстае з празрыстых Неба Прарока , гэты

нікчэмны раб , які ляжыць каля тваіх ног , хацеў у сваёй звярынай зламыснасці атруціць

султанавых жонак , патушыць усе цудоўныя зоркі Чароўнага Неба .

  Сказаўшы гэта , ён зноў  рухнуў на зямлю , абхапіў галаву рукамі і знерухомеў , застыў ,

як прыдарожны валун . Валідэ Айша , маці султана Мехмеда , была самай галоўнаю

жанчынаю сераля . Тут ёй падпарадкоўвалася ўсё – і еўнухі , і чатыры кадзіны , жонкі

султана , з бас-кадзінай , старшаю жонкай , што ўжо падаравалі султану сыноў . Пад ейнай

цвёрдай уладнай рукою знаходзіліся серальныя рабыні і свежападрыхтаваныя дзяўчаткі

гедзікліс , абраныя . За імі ішлі гюздэ , тыя , што звярнулі на сябе ўвагу султана , але яшчэ

не спалі з ім . Вышэй гюздэ стаялі ікбалы . Гэтыя дзялілі ложа  з султанам і спадабаліся

яму .

  Удзячны сын султан падараваў сваёй любімай маці-валідэ Палац Месячнага Святла .

Гэткі ж самы палац ён падараваў сваёй першай жонцы бас-кадзіне .  У  цудоўным палацы

цякло жыццё , якое ніхто і ніколі не бачыў на зямлі . Яно было вышэй раю , вышэй

адчування і разумення таго , што людзі называюць шчасцем . Адсюль прыгожыя з

прыгожых і пяшчотныя з пяшчотных ішлі ўначы па Залатой Сцяжынцы да султана . Тых ,

хто не спадабаўся ўладару , адразу ж адсылалі ў Намёт Састарэлых Жанчынаў , хоць ім ад

сілы было пятнаццаць-сямнаццаць гадоў .  Яны пачыналі жыццё серальных служанак ,

потым  тыя , каму болей пашчасціла , рабіліся жонкамі састарэлых  янычараў  ці

султанавых чыноўнікаў . Астатнія да самага свайго канання неслі ярмо чорных рабыняў .

  А яшчэ ж меліся ў султанавым сералі дзяўчаткі  для сексуальнай палавой трэніроўкі

маладых нявопытных мужчынаў . Іх кастрыравалі , і яны не маглі ні зачаць , ні нарадзіць і

жылі пад строгім наглядам нямых еўнухаў .

  Хто злічыць усё золата сералю ? Хто злічыць усе слёзы ягоныя ? Няма такіх людзей і не

будзе ніколі .

  Валідэ Айша не звярнула аніякай увагі на трапятлівы  маналог  ага кізляра . Ёй

нагаварылі ўжо столькі салодкіх слоў , адбілі  столькі паклонаў , што яна проста не

заўважала іх , як не заўважаюць добрае надвор”е , цялеснае здароўе або  новую звыклую

раніцу .

- Дастань мячык , - загадала валідэ Гасану .

  Нечапай нетаропка ўзняўся з зямлі , прымерыўся вокам , плюнуў на рукі , падскочыў і

шырокай загарэлай даланёю збіў мячык з дрэва . Усе радасна ўздыхнулі , шчасліва

ўскрыкнулі . Маленькі султанчык  схапіў любімую цацку , і заплаканы твар адразу ж

заззяў весялосцю . Здавалася , з-за цёмнай хмары зноў выбліснула яркае сонца .



  Валідэ пагладзіла ўнука па чарнавалосай кучаравай галаве , сказала начальніку сваёй

варты , паказваючы вачамі на Гасана :

-    Гэтага  ўзяць у Палац Месячнага Святла і прызначыць слугою на час паркавых

прагулак нашчадка асманскага прастолу .

  Так шчасліва пазбегнуў Гасан Нечапай бізуноў і падпазногцевых шпілек крывавага

падзямелля . Так ага кізляр Хаджа , уткнуўшыся носам у чырвоны пясок паркавай

дарожкі , пракаўтнуў сухі камяк крыўды і расчаравання . Але чарвяк не можа спрачацца з

арлом .

  Увесь дзень Гасан павінен быў неадлучна знаходзіцца побач з шасцігадовым Хафізам , і

толькі ноч давала адпачынак . Трэба зазначыць , што хлапчук быў надта ж капрызлівы .

Пястунчык усясільнай валідэ , нашчадак Асмана , будучы султан , ён вельмі рана

зразумеў , што наўкол яго павінен круціцца ўвесь палац і сераль . Ён муштраваў сваіх

шматлікіх служкаў , не даваў ім ні хвіліны спакою , выдумляючы ўсё новыя забавы . То

яны рабіліся ягонай янычарскай гвардыяй , то ляснымі разбойнікамі , то ператвараліся ў

лютую воўчую гайню , і ён , Хафіз , быў у іх за важака .

  Асабліва перападала Нечапаю . Беднага асілка з-за ягоных вялізных памераў жорсткі

султанчык часцяком аб”яўляў баявым сланом . Гасан вымушаны быў станавіцца на

чацьвярэнькі , Хафіз узлазіў на яго , браў у рукі завостраны балючы кіёчак , і ездзіў на

слане па ўсім палацы , а потым і па парку . Жадаючы , каб слон прыпыніўся , або ,

наадварот , пачаў рухацца , здзеклівы хлапчук калоў яго сваім кіёчкам ў адно адзінае

месца – за правым вухам . Неўзабаве там з”явілася рана , якая не зажывала . Па кропачках

крыві на падлозе , на траве і пяску можна было вызначыць у які бок накіраваўся баявы

слон . Слугі хадзілі следам і падціралі чырвоныя кропачкі .

  Лежачы бяссоннаю ноччу ў сваёй цеснай каморцы , што месцілася пад мармуровай

лесвіцай палацу , Гасан няспынна маліў Алаха , каб той паслаў яму збавенне ад цяжкой

абразлівай ролі . І Алах дапамог . Калі ў чарговы раз , унурыўшы галаву , ён вёз па

паркавай дарожцы свайго мучыцеля-малалетка , зашаргацелі імклівыя ўпэўненыя крокі , і

нейчая цвёрдая рука ўхапіла Хафіза за каршэнь . Гасан адчуў палёгку , але галаву не

ўзняў . Наадварот , як і належыць у такіх выпадках , уплішчыўся тварам у чырвоны цёплы

пясок .

-    Чым займаецца наступнік  прастолу ? – запытаў строгі патрабавальны голас . Нечапай

зразумеў – гэта султан Мехмед .

  Адказам , вядома ж , было маўчанне , а праз нейкія імгненні плач . Хафіз пакрыўджана

шморгаў носам , выціскаў з вачэй слёзы .



-    Зараз ты павінен у сваім пакоі вучыць геаграфію і латынь , - сурова казаў Мехмед , - А

што робіш ты?  Я загадаю пакараць твайго настаўніка і цябе .

  Плач узмацніўся . Слёзы па шчоках , мяркуючы па-ўсім , пакаціліся буйнейшыя . Ды

султана , які браў штурмам варожыя гарады , які слаў на смерць тысячы й тысячы

людзей, гэта аніяк не разжалобіла .

-    Завядзі  яго ў ягоны пакой , - загадаў ён чалавеку са сваёй світы , а потым надыйшла

Гасанава чарга , - Хто ты і чаму поўзаеш па пяску , як жывёла ? – сярдзіта спытаў султан .

-    Я – янычар Гасан з дзевятай оды Мусліма , - узвёўшы вочы ўгору , адказаў Нечапай .

- Янычар ?  – здзівіўся Мехмед , - Ты янычар ? Ты – гнойны жук , якім кіруе малое

неразумнае дзіця .

- Так загадала валідэ Айша , - цвёрда сказаў Гасан , - Абавязак сапраўднага янычара , як

мяне вучылі , беспярэчна падпарадкоўвацца волі вялікай валідэ , слаўнай маці нашага

мудрага і адважнага султана .

  Такі   адказ спадабаўся Мехмеду .

- Устань , - загадаў ён янычару .

  Той узняўся на ногі , з надзеяй і чаканнем глядзеў на султана .

-    Едзь  у  сваю дзевятую оду ,- строгім і цвёрдым голасам прамовіў натхнёны

нястрымны нашчадак Асмана , - Я бачу – ты сапраўдны янычар . Вось султанаў персцень

з маёй рукі . На ім выгравіравана літара М , мая літара . Перадай гэты персцень Караджа-

пашы , які стаіць са сваімі янычарамі на беразе рэчкі Лікас . Ён прызначыць цябе

камандзірам дзевятай оды і ўручыць табе зялёны сцяг Прарока . За свяшчэнны сцяг

адказваеш уласнай  галавой . Праз месяц мы возьмем цвярдыню рамеяў , і

Канстанцінопаля больш не будзе . Народзіцца Істанбул . Мы вырасцім гэту цудоўную

кветку на маладой янычарскай крыві . У горадзе 28 брамаў . Самым адважным з

адважных мы ўручым 28 сцягоў . Атрымаеш сцяг і ты . Пранясі яго праз агонь і смерць у

Раманаўскую браму . Памры , але пранясі . Тыя , што загінулі ў бітвах за нашу

мусульманскую веру , будуць глядзець у той святы радасны час на цябе . Зразумеў ,

янычар ?

- Зразумеў , сонцалікі , - дрогкім голасам выдыхнуў Гасан , і на вачах ззялі слёзы

шчасця , - Можна адразу ж ехаць у оду ?

- Можна , янычар .

  Нечапай нізка пакланіўся султану , стрымліваючы хваляванне , падыйшоў да

цёмнарыжага з белай зоркай на лобе каня , якога яму падвялі людзі з Мехмедавай світы ,

сеў у сядло , павольна паехаў да цэнтральнай брамы сераля . Тут , дзе зачыналася жыццё



султанаў , пад страхам смерці забаронена было падганяць каня . І вось дзіва -  тут былі

стрыманымі не толькі людзі , але й коні , якія не іржалі .

  Ён адшукаў сваю дзевятую оду і адчуў , што пра яго ўжо пакрысе забыліся . Нават

лепшыя  сябры , сустрэўшы яго , глядзелі з халадком у вачах .

- А дзе Муслім ? – адразу спытаўся  ён .

  Адводзілі вочы , потым Абдурахман сказаў :

-    Калі  ты знік за Сцяной , прыйшлі палацавыя еўнухі і забралі яго . І мы больш не

бачылі старога Мусліма .

  Гасан зразумеў , што яго лічаць віноўнікам знікнення Мусліма . Шмат хто стараўся не

сутыкнуцца з ім тварам у твар , быццам ён ( не дай , Алах ! ) захварэў праказай . І толькі

заўсёдна маўклівы  Абдулхак , бліснуўшы вачыма , ціха нячутна  падыйшоў да яго і ціха

запытаў :

-    А ці  праўда , што ў сералі слугам за верную працу дазваляюць раз на месяц зірнуць як

султанавы жонкі і наложніцы купаюцца ў залатым басейне ?

  Нечапай зірнуў на яго , як на вар”ята , але раптам , сам не чакаючы гэтага , сказаў :

-    Чыстая  праўда . Там ёсць патаемны пакой . У пакоі стаіць мармуровая  сцяна . У той

сцяне пракручана маленькае вакенца . Я сам падыходзіў да яго , глядзеў і ўбачыў як

адначасова купаліся 300 жанчынаў . З іх 110 гедзікліс , 3 кадзіны , 5 ікбал , 10 гюздэ .

Астатнія 172 – служанкі . Яшчэ расказваць ?

  Абдулхак сшалела выкругліў вочы , адмоўна пахітаў галавою :

- Не трэба .

 -    А чаму ? - як блазен , пацяшаўся Гасан , - Я бачыў там 300 залатых халатаў , 599

срэбных туфелькаў , 10 тоўстых тлустых еўнухаў і паміж іх цябе , Абдулхак . І ведаеш ,

што ты рабіў ? Поўзаў па падлозе і шукаў шэсцьсоты туфелек , які згубіла гюздэ Медэя .

  Беднаму Абдулхаку падалося , што Нечапай падчас доўгага знаходжання ў сералі з”ехаў

з глуздоў .  Ён з глыбокім шкадаваннем зірнуў на былога сябра і борздзенька  пабег да

свайго намёту .

  Гасана , калі напоўніцу быць шчырым , укалола такая халодная сустрэча ў дзевятай одзе .

Не прывык ён , што яго не заўважаюць . Што было рабіць ? Ён адразу ж , як і загадаў

султан Мехмед , накіраваўся ў лагер Караджа-пашы , перадаў яму султанаў персцень , і

атрымаў з рук пашы  зялёны сцяг Прарока . Гэта зрабіла яго Сцяганосцам Першага

Шэрагу і камандзірам дзевятай оды замест старога Мусліма .

  Бура бушавала ў душы , калі ён вяртаўся са сцягам у руках у родную оду . Давер самога

султана , давер Караджа-пашы расхваляваў да слёз . Неўзабаве ( аб гэтым ужо ведалі ўсе )

пачнецца штурм хрысціянскай сталіцы , справа будзе вырашацца жалезам і крывёю , і ён ,



Хасан Нечапай , хлопчык з салянога возера , турэцкі янычар , адважна пойдзе туды , дзе ў

дыме і агні народзіцца вялікая перамога .

  На гэты раз у дзевятай одзе Хасана сустрэлі так быццам ён заўсёды быў камандзірам ,

можна сказаць , нарадзіўся ім . Любыя загады выконваліся імгненна . Па знаку ягонай рукі

кожны янычар гатоў быў рынуцца ў атаку . Але ён разумеў , што да такой улады прыйшоў

не з нізу , не з бою і паходу , а зверху – яго прызначылі . А янычары ў самай глыбіні душы

не надта паважаюць такіх .

  Тады ён зшыхтаваў усю оду , усіх 120 чалавек , загадаў вывесці трох коней у поўнай

вайсковай збруі . Коней паставілі ў адну лінію ( галава-хвост-галава-хвост ) , і Хасан

прапанаваў кожнаму свайму падначаленаму разбегчыся , падскочыць , адштурхнуцца

рукамі ад спіны задняга каня , праляцець над коньмі і сесці , як уліты , у сядло першага

каня . Толькі двое здолелі зрабіць такое . Тады Нечапай вывеў чацвертага каня ,

разагнаўся , аштурхнуўся , праляцеў , як птушка , і гопнуўся ў самае пярэдняе сядло .

Вочы ў янычараў успыхнулі агнём захаплення і павагі . Так  ён зрабіўся іхнім баявым

камандзірам .

  Асманскія войскі ўсё шчыльней аблягалі Канстанцінопаль . Дайшло да таго , што ўжо ні

чалавек , ні карабель , ні звер , ні нават птушка , якую палохаў рык гарматаў , не маглі

прарвацца ў абкружаны горад . Толькі воблакі вольна праплывалі над ім .

  І тым болей дзіўным было чуць , што аднекуль з поўначы , ці не з Балгарыі , ідуць у

рамейскую сталіцу два чалавекі , два трыццацігадовыя мужчыны-блізняты . І нясуць яны

мір дзяржавам , войскам і людзям . Імёны ж у іх ( цуд дый толькі ! ) Мехмед і Канстанцін .

Як толькі яны наблізяцца да  гарадскіх сценаў , як толькі крануцца іх , змоўкнуць зыкі

баявых труб і грукатанне барабанаў , ляжа ў похвы ятаган , засне ў калчане страла , і ўсім

усміхнецца , як родная маці , сонца .

  Спачатку пра гэта казалі шэптам , потым пачалі гаварыць на ўвесь голас . Ужо вядома

было , што Мехмед з Канстанцінам не толькі ідуць , але й едуць на мулах , пераплываюць

парожыстыя рэкі на плытах . Іх бачылі на фракійскім узбярэжжы , потым у ваколіцах

Эдырнэ . Як востры нож праз мяккі хлебны каравай , яны праходзілі праз заставы , дазоры

і паступова набліжаліся да турэцкіх рэгулярных войскаў , камандзіры якіх  напачатку з

іранічнай усмешкаю слухалі аповяды пра такія  дзівосы . Якія браты-блізняты ? Які мір ?

Грыміць  лёсавырашальная вайна мусульманства з хрысціянствам , меканскі паўмесяц

атакуе віфлеемскую зорку , а тут балабоняць пра нейкіх добранькіх хадакоў .

  І ўсё ж Караджа-паша , што стаяў са сваім войскам паўднёвей Залатога Рогу і  да ракі

Лікас і дзе вось-вось павінны былі з”явіцца таямнічыя Мехмед з Канстанцінам , вырашыў ,

урэшце рэшт , падрыхтавацца да сустрэчы з нязванымі гасцямі . А раптам яны сапраўды



ідуць ? Тром одам , у тым ліку , одзе Гасана Нечапая , было загадана без лішняга

розгаласу і шуму выступіць па старадаўніх дарогах на поўнач ад  Канстанцінопалю , каб

перастрэць братоў .

  Сам Гасан ні кропелькі не верыў у такое , лічыў аповяды пра блізнятаў казкамі , нямала

якіх чуў калісьці  на беразе салянога возера Туз каля вечаровых вогнішчаў . Але загад ёсць

загад . І дзевятая ода ціха пакінула свае намёты , пайшла ў сіні ранішні змрок . Калі сонца

дасягнула найвышэйшай кропкі ў небе , прыпыніліся перадыхнуць . Стомленыя янычары

наламалі зялёнага вецця , ляглі на яго , і  шмат каму адразу ж затуманіў вочы сон . На

нагах былі толькі вартавыя і Гасан . І вось тут Нечапай пачуў разгублена-здзіўлены

вокліч:

- Ідуць !

  Узяўшы ятаган і шчыт , ён выйшаў на палявую парослую мяккім мурагом дарогу  і

крокаў за пяцьдзесят ад сябе ўбачыў дзіўных людзей . Гэта былі маладыя мужчыны . Як і

казалі , іх было двое . Ззаду іх паціха брыў  шэры ад пылу абвешаны шматлікімі  клункамі

мул .

  “ У чым сіла гэтых людзей ? Чаму яны праходзяць там , дзе не могуць прайсці ,

прасачыцца іншыя ? “ – падумаў Гасан . Усё ў іх было , як у звычайных людзей – рукі ,

ногі , галовы , цёмныя  , трошкі пасыпаныя соллю сівізны валасы . Але ад падпахаў да

бёдраў яны зрасліся яшчэ ў чэраве мацеры і ўяўлялі сабой адно цэлае . Тымі  рукамі , якія

сутыкаліся , яны абдымалі адзін аднога за шыі , а ў супрацьлеглых руках трымалі кійкі ,

на якія абапіраліся ў час хадзьбы . Нетаропка і смела яны ішлі проста на Гасана і

ўсміхаліся яму .

  Ён ускінуў угору правую руку , у якой быў не ятаган , шчыт :

- Стойце !

  Але яны ішлі , Яны нібы не пачулі яго , а , можа , не разумелі ягоную мову . Тады ён

узяў у правую руку ятаган , трасянуў ім , зноў сказаў :

- Стойце !

  Браты-блізняты падыйшлі  да яго амаль упрытык  і спыніліся . Яны былі абсалютна

падобныя , быццам жывапісец намаляваў чалавечы партрэт , а потым зняў з яго яшчэ адну

копію .

-    Хто вы і куды ідзяце ? – спытаў Гасан і адразу ж адчуў , што ад іх , ад іхніх вачэй

струменіцца такая гарачая , такая незнаёмая яму сіла , ад якой пачынае дрыжэць і

спыняецца сзрца .

- Мы – Мехмед і Канстанцін , - зладжаным хорам адказалі блізняты , - Мы ідзем па



зямлі , каб спыніць вайну , каб не цякла чалавечая кроў . Кроў павінна цячы па людскіх

жылах , а не па палявых барознах . Мы ўвойдзем у Канстанцінопаль і аб”явім вечны мір .

-    Толькі  адзін Алах можа рашаць быць міру альбо вайне , - цвёрда прамовіў Нечапай , -

Сёння ж Алах аб”явіў вайну няверным .

- Мы не разумеем цябе , быццам ты гаворыш на гоцкай альбо сармацкай мове , -

спакойна сустрэлі ягоныя словы браты і памкнуліся пайсці ўперад . Гасан ятаганам

накрэсліў на пяску перад імі рысу , сказаў :

- Той з вас , хто першы пераступіць гэту рысу , памрэ першы . Рашайце .

  Яны здзекліва і весела засмяяліся :

-    Неразумны чалавек , хіба ты не бачыш , што мы будзем пераходзіць тваю нікчэмную

рысу адначасова ?

-    Я  распалавіню вас маім ятаганам , і нехта першы , усё-ткі нехта першы  ляжа вось на

гэты пясок , - змрочна выдыхнуў Нечапай .

  Яны перазірнуліся .

- Ты не турак , - сказалі яны , - І ты не пасмееш забраць у нас жыццё .

- Я – сын султана Мехмеда , - з годнасцю адказаў Гасан , - Запомніце , вялікамудрыя –

жыццё толькі сон . А я з-за вас не сплю ўжо трэцюю ноч . Я вельмі  хачу спаць . А вы

ідзіце назад , туды адкуль прыйшлі .

- Ты не заб”еш нас . І мы пойдзем уперад , - усміхнуліся блізняты .

  Яны пайшлі . Ён ударыў ятаганам .

  Дзве аблітыя чырвонай яркай крывёю істоты сутаргава качаліся на дарозе , набліжаліся

адна да адной , аддаляліся і ці то смяяліся , ці то плакалі . Незразумела было . Урэшце

рэшт іх раз”яднала смерць . А янычар Гасан Нечапай , камандзір дзевятай оды атрымаў

такі ашаламляльны , такі звышпякучы ўдар у самае сэрца , што ўпаў на зямлю , пачаў

ярасна  ўпівацца ў яе пазногцямі , нібы хацеў дакапацца да сваіх  нейкіх дужа глыбокіх і

дужа незразумелых  каранёў .

                                                                   V

  Пачынаючы з 2 красавіка 1453 году да Канстанцінопалю няспынна падыходзілі і

падыходзілі  турэцкія войскі . 6 красавіка горад апынуўся ў поўнай блакадзе . Свяціла

сонца . Над белапеннай Прапантыдай гарачы вецер змешваўся з халодным , і нараджаліся

віхорчыкі , спачатку маленькія , бяскрыўдныя , як рабацінне на спакойнай рачной плыні .

Потым моц іхняя  ўзрастала , з сушы перакідвалася на мора , і ўжо не пясок , а вада



ўставала сцяной , закручвалася суровай  гнеўнай спіраллю , дзе жылі жахлівыя чырвоныя

зломы маланак і сталёвая кананада грому .

  Горад быў падобны на какосавы арэх , які неабходна ўскрыць , раструшчыць . Апошні

астравок хрысціянскай Еўропы на Балканах рыхтаваўся сустрэць сваю смерць . Не было

дапамогі , не хапала сілы .

  Святая Сафія , царква Святых Апосталаў , Улахерна , Вялікі Палац , Іпадром , квартал

Ксералофас , статуя Феадосія , тэрмы Аркадзія , Тэтрапілы Аўгуста , Пурпурэя

Канстанціна , будынкі і будыначкі , лазні , залатыя і срэбныя купалы храмаў , басейны ,

сады , плошчы і вуліцы , - усё абжытае і сагрэтае дыханнем пакаленняў , усё намоленае ,

не раз цалаванае павінна было перайсці пад чужую руку , забыць сваіх багоў і герояў ,

сваіх прыродных гаспадароў , а то й знікнуць .

  Смуглатварая мільённарукая Азія ў які ўжо раз  атакавала Еўропу . Пранесліся на сваіх

гарачых конях гуны , арабы , манголы . Зараз прыйшлі туркі , і вёў іх вялікі мудры

чалавек. У адрозненне ад сваіх папярэднікаў ён не хацеў проста рабаваць , забіраць чужое,

каб потым вярнуцца назад у дзікія  пустыні і стэпы . Ён вёў свой народ , як Майсей , у

пошуках зямлі абяцанай . Такою зямлёй ён , Мехмед , абраў Еўропу  і  пажадаў пасяліцца ,

укараніцца ў ёй , зрабіць туркаў еўрапейскім народам .

  11 красавіка асманы па вясновай чэпкай гразі прывезлі гарматы , паставілі  артылерыю

ўздоўж берагоў рэчкі Лікас і пачалі шквальны абстрэл гарадской сцяны . Закалацілася ,

затрымцела тысячагадовая бабуля-сцяна , якую ўзвёў яшчэ імператар Феадосій , але

вытрымала жорсткія ўдары каменных і металічных ядраў .

  Тады султан Мехмед загадаў паставіць насупраць Раманаўскай брамы гіганцкую гармату

“ Базіліку “ , якую адліў славуты венгерскі інжынер Урбан . “ Базіліка “ страляла ядрамі ,

што важылі 35 пудоў . Такая сценакрышылка за дзень выпускала сем снарадаў , і вельмі

награвалася . Бедалага Урбан , бачачы , што султан нервуецца , чакае  найхутчэйшага

падзення сцяны , вырашыў павялічыць хуткастрэльнасць . Ды “Базіліка” узбунгавалася ,

разарвалася на вялікія цяжкія кавалкі і адным з іх забіла свайго геніяльнага бацьку .

  У гэты ж самы час , калі , як пярун , раскочваліся над заціхлым  горадам грозныя галасы

турэцкіх гарматаў , імператар Канстанцін штораніцы маліўся ў Святой Сафіі .Нішто не

магло парушыць спрадвечны  рытуал . Аднойчы , калі пасля малітвы ён ужо ішоў у

мутаторый , у паўцёмным калідоры да яго раптоўна падбег нейкі манах у чорным доўгім

плашчы , сунуў яму ў руку цыдулку і адразу ж знік . Манах быццам вынырнуў са сцяны ,

падалося , што сцяна яго  й  праглынула . Цыдулка магла быць атручаная , таму  яе

перахапіў паракімеман Леў . Але нічога шкоднага для імператарскага жыцця не знайшлі , і

цыдулку вярнулі Канстанціну . “ Вялікі базілеўс , - было напісана ў ёй , - вышэйшая



Боская сіла адкрыла мне , нікчэмнаму чарвяку , што праз месяц ты памрэш “ . І ўсё . І

болей ні слова . Вось такая дзіўная трывожная цыдулка . Хто напісаў і перадаў яе ?

Ворагі? Сябры ? Магчыма , тыя , што стаяць за гэтымі словамі , хочуць вывесці ягоную

душу з раўнавагі , жадаюць  , каб ён аслабеў духам і здаў асманам горад ? Ды як сёння

ўбачыць хто сябра , а хто вораг ? Бура ўзмацняецца , карабель хістаецца-нахіляецца ,

матросы да крыві сціраюць далоні аб канаты і вёслы , а недзе ў чорным карабельным

чэраве ўжо збіваюцца ў ланцужок пацукі , каб ціха і непрыкметна шмыгнуць на сухі бераг.

  Праз колькі дзён зноў пачала крышыць гарадскія сцены “ Базіліка “ . Султан Мехмед з

гарачага юнака , што пачынаў вайну , вельмі хутка ператварыўся ў сталага вытрыманага

мужа . Ён не стаў шукаць і караць віноўных у пагібелі першай супергарматы , ён загадаў

тэрмінова адліць такую ж самую новую “ Базіліку “.

  Напачатку турэцкія артылерысты стралялі па сценах хаатычна , без аніякага плану .

Прыкладна так страляюць з гарматы па вераб”ях . Грому шмат , а пер”я  мала . Ды ім

дапамог венгерскі пасланнік Дожу . Ён  параіў пастаянна біць і біць ядрамі ў тры кропкі

сцяны , што ствараюць трохкутнік і адна ад адной размешчаны не болей чым на сажань .

У магутных сценах з”явіліся праломы . Цікава , што Венгрыя была хрысціянскай

дзяржавай і не ваявала супроць Візантыйскай імперыі . Тады ж чаму ейныя грамадзяне

Урбан і Дожу служылі туркам ? Справа ў вялікіх грошах ? Магчыма . Але , напэўна , у

сэрцах венграў-мадзяраў  успыхнуў азіяцкі патрыятызм . Яны ўбачылі ў асманах вялікі

гераічны народ , які рашуча ўварваўся ў Еўропу , прыкладна гэтак жа як іхнія продкі

шэсцьсот гадоў таму прыйшлі з прыўральскай камарынай  тайгі на цудоўнае блакітнае

возера Балатон , што плешчацца амаль у самым сэрцы Еўропы .

  Ды  сябры былі не толькі ў туркаў . З турэцкага боку знаходзіліся людзі , што  спачувалі

рамеям . Палеманісты , абараняючы свой участак сцяны , з рознага рыззя , з прутоў і

дошак  змайстравалі вялізнае пудзіла – вясёлы гарбаносы турак едзе  вярхом на тоўстай

тлустай свінні . Браты Усакоўскія ўздымалі яго над зубцамі ў перапынках паміж

чарговымі атакамі асманаў . Адразу ж чуўся ярасны гул абурэння , і дзесяткі стрэл несліся

знізу , упіваліся ў няшчаснае пудзіла . Палеманісты называлі яго збіральнікам крыкаў і

стрэл . І вось аднойчы прыляцела страла да апярэння якой рыжым конскім воласам была

туга прывязана цыдулка . Марцін Жабыка-Жэмба адкруціў яе , прачытаў так , каб пачулі

ўсе : “ Тэрмінова  перадай свайму імператару і свайму камандзіру . Насупраць Харсійскай

брамы робяць падкоп , ужо заклалі міну “ .

  Марцін адразу ж занёс  цыдулку Джакоба Кантарыні , а той паслаў ганца ў Вялікі Палац .

Праз нейкі час бліжэй да вечару пачуўся магутны выбух . Абаронца Харсійскай брамы  Ян



Нямецкі падкапаўся пад гэтую міну і ўзарваў яе грэцкім агнём . Шмат туркаў , якія перад

атакай гуртаваліся ў падкопе , загінула .

  Турэцкія сапёры , як мышы , з усіх бакоў спрабавалі падтачыцца пад сцяну , ды нічога ў

іх не атрымлівалася . Некалькі разоў на дзень па ўсёй даўжэзнай сцяне аб”яўлялася

цішыня , і тысячы людзей , зацяўшы дыханне , слухалі , што творыцца ў зямной тоўшчы

пад імі .Самы слабы гук правяраўся . і ў ягоным накірунку выплёсквалі свой жахлівы

агонь агнямёты . Але неўзабаве султану Мехмеду палонныя рамейскія інжынеры сказалі ,

што ўвесь Канстанцінопаль стаіць на гранітнай скале , і падкопы спыніліся .

  Затое з кожным днём набірала моц , ураганна грукатала турэцкая артылерыя . Гарачы

звон і ляск стаяў над горадам , быццам магутныя нябесныя кавалі бесперапынна білі

плюшчылі жалеза . Хісталіся вежы . Па сценах змяіліся  трэшчыны , і ўрэшце рэшт

пачыналі зеўраць велізарныя чорныя  праломы . Адразу ж туды , як бурлівыя  ярасныя

рэкі , урываліся  натоўпы башыбузукаў . Яны змяталі ўсё перад сабою , заходзіліся лютым

нечалавечым крыкам , ад якога абрывалася сэрца . Іх ва ўпор сустракала калючае

смяротнае рамейскае жалеза . Пранізваліся грудзі , ламаліся рэбры , рукі і ногі , крывавай

гарачай сліззю выпырскваліся з вачніцаў вочы , злётвалі з плячэй маладыя галовы ,

каціліся па дымнай зямлі , як кавуны , і суха лопаліся пад нагамі . Натоўпы нястрымна

беглі па мёртвых , бязлітасна ўтоптваючы сваіх жа  братоў у пясок і попел .

  У башыбузукаў амаль не было ахоўнага баявога адзення . Толькі лёгкія халаты ,

баваўняныя або чаратовыя шапкі , дзіды і ятаганы ў руках . Здавалася , яны не вераць у

сваю смерць , у сваё кананне , бо паміралі з радаснай усмешкаю на тварах . Выпускаючы з

грудзей апошні ўздых , ужо назаўсёды заплюшчваючы вочы , яны стараліся свой

перадсмяротны зямны позірк скіраваць убок свяшчэннай Мекі . І засыналі навек ,

маладыя,  шчаслівыя .

  Рамеі і іхнія саюзнікі наадварот былі апрануты ў панцыры і жалезныя кашулі , хаваліся

за металічнымі шчытамі . На галовах у іх былі шаломы з кальчужнай сеткай-барміцай ,

што прыкрывала ад ятаганаў шыю , на нагах цвёрдаскурыя і жалезныя паножы . Няпроста

было дабрацца зброі да жывога цела , і таму абаронцаў гораду гінула значна менш , чым

башыбузукаў . Але ў рэзерве ў султана Мехмеда меліся свежыя атрады натрэніраваных ,

як маладыя бязлітасныя ганчакі , янычараў . Яны рваліся ў бой , ды султан пакуль што

прытрымліваў іх , чакаў зручны момант .

  У вельмі кароткія часіны зацішша палеманісты збіраліся на другім ярусе Цытадэлі Сямі

Вежаў вакол Язэпа Ранцэвіча , каб перакінуцца словам , успомніць сяброў і родзічаў .

Нікога яшчэ не забіла , не параніла , і настрой быў даволі бадзёры . Але па ўсім адчувалася

( і гэта добра разумеў кожны ) , што наперадзе чакае самае цяжкое , магчыма , смерць .



“ Толькі не палон “ , - думалі яны , бо добра памяталі жахлівыя крыкі рамеяў і

венецыянцаў , якіх асманы пасадзілі на палю на вачах ва ўсяго гораду .

-    Калі што й загубіць Канстанцінопаль , то не Мехмед і не  “ Базіліка “ , а невымерная

ганарлівасць саміх рамеяў , - раздумліва казаў Ранцэвіч , пазіраючы праз задымленую

амбразуру на раззыбаныя шэрыя хвалі Мармуровага мора , - Іхнія святары гатовы лепш

мыць капыты турэцкаму каню , чымся падпісаць Вунію з Рымам . Не нябёсы ім патрэбны,

а багацце зямное і ўлада . Яны баяцца , што Папа можа адабраць у іх сытае цёплае жыццё.

Бедны імператар Канстанцін ! Ён як баявы сокал у атачэнні прагных вечна галодных

вераб”ёў .

  Ён трохі памаўчаў , потым дадаў :

- Штурмаваць Канстанцінопаль гэта тое самае , што штурмаваць Меку . Але ж мы ,

хрысціяне , сёння  не штурмуем яе . Штурмуюць нашу хрысціянскую сталіцу . І свет не

перакульваецца з ног на галаву . Вось у чым пакута душы маёй , маладзёны .

  Палеманісты ўважліва слухалі  старэйшага сябра , хмурыліся . Ды маладосць брала сваё ,

і зноў пачынаў віраваць смех , сыпаліся жарты .

-    Адзін хлоп паслаў свайго сына ў лацінскую вучэльню ў Вільню , - зручна

ўладкаваўшыся каля нагрэтай сонцам сцяны , сабраў каля сябе купку слухачоў Іван

Маладзей , - Вярнуўся сын у вёску , і павезлі  яны з бацькам у поле паўнюткі воз гною .

-    Ну ,  як , сынок , чаму цябе там навучылі ? – пытаецца бацька , -  Ці ўмееш ты ўжо па

лацінскаму размаўляць ?

-    Добра ўмею , тата , - адказвае сын .

-    Як жа на вучонай латыні называецца гной ?

-    Гнаятус .

- А вілы ?

- Вілатус .

- А воз ?

- Вазатус .

-    Дужа ж добра , сынок , цябе навучылі ў той Вільні , - кажа бацька , - Ну , тады бяры ў

рукі вілатус , уздзірай імі гнаятус і кідай на вазатус .

  Грымнуў такі смех , што шуганулі ва ўсе бакі галубы і вароны , якія  сядзелі , вычэквалі

здабычу на сцяне , а напалоханыя  туркі пусцілі  знізу цэлы рой стрэл . Джакоба

Кантарыні таксама весела зарагатаў , хоць не разумеў ліцвінскай мовы .

  20 красавіка ў Прапантыду ўвайшлі  тры генуэзскія галеры са збожжам , віном і зброяй

з вострава Сіцылія . Іх зафрахтаваў і накіраваў у Канстанцінопаль Папа рымскі .

Капітанам трэба было мець немалую адвагу , каб прарвацца ў Эгейскім моры праз турэцкі



флот . Па дарозе да галераў далучыўся карабель імператара Канстанціна , які вёз гэткі ж

самы груз . На падыходзе да Залатога Рогу іх падпільноўвала  асноўная асманская эскадра

са 150 караблёў пад началам адмірала Балтаглу, балгарына , які прыняў мусульманства ,

атурэчыўся . Амаль усе жыхары рамейскай сталіцы , дарослыя і дзеці , выбеглі на сцены ,

каб убачыць марскі бой .

  Распусціўшы ўсе ветразі , хрысціянскія капітаны хацелі на поўнай хуткасці праляцець

небяспечнае месца , ды вецер нечакана сціх . Гром радасных крыкаў , здаецца , скалануў

мора і нябёсы . Туркі дзякавалі Прароку за тое , што ён аддаў караблі праціўніка ў іхнія

рукі . Яны  адразу ж  пачалі рэзка збліжацца з рамеямі , каб  пайсці  на абардаж . Любімая

звычная  справа чакала іхнія згаладалыя па крыві ятаганы .

  Тады хрысціяне прышвартавалі свае караблі адзін да аднога , стварыўшы марскую

плывучую крэпасць . Сякерамі яны секлі галовы і рукі туркам , што , як саранча , лезлі на

іхнія караблі . Усе , хто сачыў за гэтым боем з еўрапейскага і азіяцкага берагу , затаілі

дыханне . Асабліва хваляваліся двое – Канстанцін і Мехмед . Хто пераможа ? Каму

ўсміхнецца залатое сонца ўдачы ?

  Нарэшце нецярплівы султан не вытрымаў . З высокага берагу ён скокнуў у мора на

баявым кані , паплыў туды , дзе кіпеў крывавы бой . Вядома ж , усе  асманы кінуліся ў

мора следам за ім , як сыны за бацькам . Але ў гэты дзень ім яўна не шчасціла . 12

тысячаў іхніх жыццяў адляцела ў неба ў гэты дзень . Мехмед глядзеў , як топяць або

забіраюць у палон ягоныя галеры , як гінуць ягоныя людзі , і слёзы каціліся па смуглых

схуднелых шчоках . Яму здавалася , што з неба  пазірае Вялікі Асман і праклінае яго за

бяздарна пралітую турэцкую кроў. Султан аж застагнаў , рэзка развярнуў каня , паплыў

да берагу , ярасна б”ючы каня плёткай . Вышаўшы на бераг , мокры , злы , адразу ж

загадаў прывесці да свайго намёту адмірала Балтаглу . Чатыры ахоўнікі прывалаклі

спалатнелага збялелага адмірала , сарвалі з яго адзенне .

-    Пёс ! Балгарскі пёс ! – люта закрычаў Мехмед , - Дзе мае матросы ? Дзе мае караблі ?

  Адмірала кінулі на голую зямлю . Султан схапіў сваё  залатое жазло , пачаў з усяго

пляча хвастаць няшчаснага адмірала . Кроў пырскала ва ўсе бакі . Балтаглу матаў

аблыселай галавой , хроп , кусаў сабе рукі , але не крычаў . Сто ўдараў адлічыў яму

Мехмед . Стаміўшыся , абвяўшы , шпурнуў прэч  жазло , ціха сказаў ахоўнікам :

- Занясіце яго да лекара , калі ён яшчэ жывы .

  А рамейскія караблі , усе чатыры , шчасліва ўвайшлі ў бухту Залаты Рог , не страціўшы

ніводнага чалавека . Канстанцінопальцы на сценах і сам імператар палічылі гэта

заступніцтвам нябёсаў . Ва ўсіх гарадскіх храмах адслужылі ўрачыстыя малебены . У

царкве Святых Апосталаў , якую заснаваў Канстанцін Вялікі і ў якой ён пахаваны ,



матросы , пазбегшы смерці , апусціліся каля ягонай магілы на калені і пакляліся

абараняць горад да апошняга ўздыху .

  Зося , Мелані і арсенальскія хлапчукі таксама бегалі на сцяну і глядзелі марскі бой .

Уражанне ад убачанага было такое моцнае , што звычайна шумлівыя і няўседлівыя

падшыванцы , як анямелі . У іх блішчалі вочы ,  калі яны набівалі шрапнельнымі кулямі

каробкі , складвалі ў кучы ядры , абцягвалі дубленай скурай шчыты .

  Раптам Мелані ўсхліпнула , рэзка ўзнялася са свайго месца , пайшла да дзвярэй .

-    Што з табой ? – спытала Зося .

- Я пайду да яго , - адказала сяброўцы Мелані .

- Да каго – яго ?

- Я пайду да Архана , - зірнула на яе слёзнымі спакутаванымі вачыма Мелані , - Я

кахаю яго і ведаю , што ўжо хутка яго заб”юць .

- Не кажы так . Нельга казаць так , - схапіла яе за плячук Зося .

  Але маладзенькая кіпрыётка вывернулася , рашуча нахіліла прыгожую чарнавалосую

галаву і пабегла з арсеналу . Здзіўленыя хлапчукі глядзелі то на Зосю Еўрапейку , то на

дзверы ,  за якімі знікла Мелані .

- Працуйце , - толькі й сказала ім Зося .

  Мелані бегла пад яшчэ няяркім красавіцкім небам , і адзіная думка грэла яе , надавала

сілу ейнай трапятлівай душы : “ Я кахаю яго . Я ведаю , што хутка нас разлучыць смерць ,

але пакуль мы з ім жывыя , я кахаю яго “.

  Каля высокай чырвонацаглянай вежы , якую абараняў са сваімі людзьмі турэцкі прынц ,

яна задыхана спынілася , узняла ўгору позірк і крыкнула :

- Архан !

  Ён нібы чакаў гэтага крыку , адразу вытыркнуў між зубцоў вежы галаву , шчасліва

выдыхнуў :

- Мелані !

  І адразу ірвануўся ўніз . Яны абняліся на вачах усіх абаронцаў вежы , і гэта іх ні

кропелькі не бянтэжыла – няхай глядзяць . Хто парадуецца за маладых закаханых , хто

пазайздросціць або зазлуе , але няхай глядзяць . Такое , сапраўднае , яркае , бывае толькі

раз у жыцці , і трэба спяшацца на поўніцу зведаць , адчуць чысты смак таго , што людзі і

паэты называюць каханнем , тым больш , калі смерць стаіць за плячыма .

-    Пойдзем да мяне , - прагна , але пяшчотна ўхапіў Мелані за руку турэцкі прынц . Ён

быў прыгожы той мужнай пранізлівай  прыгажосцю , якой прырода ўкараноўвае

некаторых паўднёвых мужчынаў – высокі рост , крылатыя бровы над чорнымі або карымі

вачыма , буйны з лёгкаю гарбінкай нос , загарэлая пругкая скура , густая шапка



непакорных валасоў , якія пастаянна трэба змахваць рукою з ілба . Дадайце шырокія

моцныя плечы , падхлябісты лёгкі жывот , смуглыя рукі з доўгімі чуйнымі пальцамі і

бездакорнай лепкі пазногцямі , і вы зразумееце , чаму юная Мелані ўспыхнула , як маёвая

кветачка , парывіста  прытулілася да каханка і з даверлівай хуткасцю  пайшла туды  куды

ён яе павёў .

  На другім ярусе вежы , дзе жыў і сталаваўся прынц Архан са сваімі двума

целаахоўнікамі-янычарамі , яны ляглі проста на падлогу і заняліся каханнем . Падлога

была чыстая , мармуровая , халодная . Такімі ж чыстымі і халоднымі , як ранішняя раса на

кветках высакагорных лугоў , былі іхнія пацалункі . І  менавіта ў гэтым першародным

холадзе і ў гэтай асляпляльнай чысціні была найвастрэйшая асалода . Яны былі

крупінкамі вечнага ледавіка , зіхоткімі , яркімі , бліскуча-зменлівымі , і не маглі ,

зліваючыся ў адну істоту . уцяміць хто яны – людзі , кветкі , сняжынкі ?

-    Будзь  навекі маёй , - горача шаптаў Архан , - Я – мусульманін . Ты – хрысціянка . Я

ведаю , што я загіну . Мехмед можа пашкадаваць каго заўгодна -  рамея , яўрэя , іспанца ,

але мяне ён шкадаваць не будзе . І таму , каб не верашчаць , як парасё , на ягонай

наточанай нібы іголка палі , я пайду на смерць , загіну . Толькі б не патрапіць да яго ў

рукі .

  Ён пачаў цалаваць Мелані , абдымаць яе і раптам глянуў ёй проста ў вочы , запытаў :

- Ты пойдзеш са мной ?

  Яна напачатку не зразумела куды , у якую дарогу патрэбна ёй пайсці з ім  , з усёй

жарсцю адказвала на ягоныя пацалункі .

-    Нас , туркаў , з самага малога дзяцінства прывучаюць , што мы героі  што мы ніколі не

павінны здавацца на літасць ворагу , што мы павінны толькі перамагаць , - звабліва

шаптаў Архан, нібы запаўзаў  у вуха Мелані пяшчотны няспешлівы мураш , - Ты пойдзеш

са мной ?

  І тут яна зразумела ,  куды ён яе кліча і міжволі ўздрыгнула . Гэта было так нечакана ,

нібы падзенне  на галаву гурбы халоднага снегу з зялёнай сасны у гарах Тродаса на

цёплым Кіпры .

-    Калі ты кахаеш мяне , калі я дарагі табе , давай памрэм адначасова , - шаптаў прынц і

ўсё цалаваў-цалаваў Мелані , - Ён , Мехмед , возьме горад . Я гэта ведаю . Ён  моцны і ён

не адступіць . Аж тры дні і тры ночы Канстанцінопаль будзе ў руках башыбузукаў і

янычараў . Я не хачу , каб твая чысціня і твая прыгажосць дасталіся нейкаму зверу . Ты

пойдзеш са мной ?

- Пайду , - адказала кіпрыётка і заплакала і ўткнулася юнай прыгожай галавою ў моцнае

гарачае плячо , -  Пайду , о , мой султан , бо я твая навекі .



-    У мяне ёсць чорны парашок з Егіпту , з магілы фараонаў , - ціха гаварыў Архан ,

гладзячы яе чароўныя прыгожыя валасы , асцярожна намотваючы іх на свой палец , - Не

бойся . Мы проста заснем і нам не будзе балюча .

-    З табою я не баюся , - адказвала Мелані і цалавала ягоныя цвёрдыя салодкія вусны .

-    Я  падарую табе сапфір памерам з гусінае яйка , - бубніў размякчэлы ад ейнай

пяшчоты турэцкі прынц . Потым дастаў з прыгожай арэхавай шкатулкі дзве порцыі

атруты зробленыя ў форме малюсенькіх рыбак начэпленых на срэбныя ланцужкі . Адну

рыбку ўздзеў на шыю Мелані , другую  на шыю  сабе , сказаў :

- Мы , калі ўбачым , што надыйшло непазбежнае , праглынем гэтых рыбак і , як яны ,

паплывем у вечнасць .

  Тым часам туркі падвезлі да Раманаўскай брамы велізарную драўляную акутую жалезам

вежу вышынёй у трыццаць сажняў і з яе адкрылі жорсткую страляніну па абаронцах

гораду . На сцяне гінула мноства рамеяў і іхніх саюзнікаў . Там было сапраўднае пекла .

  Імператар , параіўшыся з генуэзцам Джусцініані , зрабіў начную вылазку , калі асманы ,

па сваёй завядзёнцы , адыйшлі ў лагер на малітву . Вежу падпалілі , ачысцілі вадзяны роў.

Перад гэтым башыбузукі завалілі яго зямлёй , дрэвамі , каменнямі , сваімі парванымі

абгарэлымі  намётамі , нават трупамі сваіх забітых сяброў .

  Раніцой Мехмед убачыў , што штурм трэба пачынаць з самага пачатку , раззлавана

ўсклікнуў :

-    Калі  б 30 тысячаў Прарокаў прадказалі мне , што няверныя паспеюць зрабіць такое

ўсяго за адну ноч , я б і тады не паверыў ! .

  Але глыбока памыляліся тыя , хто думаў што такім чынам можна адбіць у маладога

султана ахвоту штурмаваць Канстанцінопаль . Няўдачы толькі гартавалі ягоны цвёрды ,

як пустынны саксаул , характар . Ён быў не з тых людзей-палахліўцаў , што спатыкаюцца

аб уласны цень . Пацярпеўшы паражэнне ў адным месцы , ён адразу ж шукаў і вельмі

часта знаходзіў новае рэчышча , па якому пачынала з новай сілаю і энергіяй плысці

ягонае заўсёды накіраванае на перамогу жыццё .

  Султан вырашыў атакаваць рамейскую сталіцу не толькі з сушы , але й з мора . Для

гэтага неабходна было ,  каб турэцкія караблі праніклі ў бухту Залаты Рог . Але як , якім

чынам ? Ланцуг , што намёртва запіраў бухту , з”яўляўся  неадольнай перашкодай для

флоту . І тады Мехмед са сваім саветам-дыванам надумаў  абыйсці ланцуг па сухазем”ю .

Гэта было на першы погляд простае , а па-сутнасці геніяльнае рашэнне задачы .

  21 красавіка 1453 году асманская артылерыя з самай раніцы пачала такую ярасную

страляніну , што не вытрымала , рухнула Вікцініева вежа каля рэчкі Лікас . Сцяна перад

ёю таксама была зруйнавана бесперапынным цяжкім гарматным агнём . Ход у горад быў



прабіты , і туды сцягнуліся амаль усе рамейскія сілы , каб закрыць сабою гэты жахлівы

пралом . Але туркі не пайшлі на прыступ , што здзівіла рамейскіх военачальнікаў .

Пакуль яны ламалі галовы над дзіўнымі паводзінамі непрыяцеля , турэцкія сапёры па

султанавым загаду ўсю ноч раўнялі , зразалі , падсыпалі пяском восем вёрстаў дарогі ад

месца , дзе стаяла іхняя эскадра ,  праз Галацкую выспу і далей , абыходзячы ланцуг , на

паўночны бераг Залатога Рогу . Збілі тоўсты драўляны насціл , паклалі па яму драўляныя

рэйкі , густа змазалі іх тлушчам . На змазку пайшлі барановы здор , свініна , трупы

забітых  кошак і сабак . Затым змайстравалі вялізныя драўляныя калымагі-платформы з

літымі чугуннымі коламі , спусцілі іх у ваду , падвялі пад днішчы караблёў , з дапамогаю

ледзь не сотні валоў выцягнулі калымагі разам з караблямі  на бераг , і ашаламляльнае

відовішча адкрылася рамейскім вачам . З бадзёрай вясёлай  музыкай , з песнямі , з

распушчанымі ветразямі ехаў-плыў па беразе затокі , абмінаючы ўжо непатрэбны нікому

ланцуг , варожы флот . Анаталійскія валы , нізка нахіліўшы да зямлі агромністыя рагатыя

галовы , правальваючыся тоўстымі моцнымі нагамі ў руды пясок ,  спорна цягнулі адзін

за адным ажно 70 турэцкіх караблёў . Твары ў канстанцінопальцаў адразу ж спахмурнелі .

Амаль у цэнтры горада , амаль побач з імператарскім палацам , з”явілася цэлая армада

караблёў , якія з усіх сваіх гарматаў пачалі шпурляць цяжкія гарачыя ядры ў жылыя

кварталы . З гэтай часіны шмат хто з рамеяў зразумеў – горад не ўтрымаць , турэцкі

ятаган вось-вось уварвецца на плошчы і вуліцы  ,  пацякуць рэкі крыві . Людскія вочы

болей не свяціліся ўсмешкаю . Дзіцячы смех пакінуў двары .

  Гэта зразумелі і палеманісты . Калі Яээп  Ранцэвіч  у чарговы раз завітаў да іх на сцяну ,

яны моўчкі абкружылі яго , моўчкі чакалі , што скажа .

-    Вучні паважаюць у настаўніку не ўказку , якой ён іх вучыць , а розгу , якой ён іх

лупцуе , - мудрагеліста пачаў сваю гаворку Ранцэвіч , - Сёння , на вялікі жаль , настаўнік

ва ўсіх тых , хто абараняе Канстанцінопаль , а , значыць , і ў нас , турэцкі султан Мехмед .

Ён узяў горад у такія абцугі , што не прадыхнуць . Струна нацягваецца , каб лопнуць .

  Ранцэвіч змоўк . Грукаталі па ўсёй агромністай акружнасці горада турэцкія гарматы ,

білі з бухты Залаты Рог , з Мармуровага мора . Сцяна калацілася ад магутных удараў

ядраў , абсыпАлася , трэскалася . Дым і агонь гулялі па горадзе , праз раструшчаныя

дзверы і разбітыя вокны заходзілі ў людское жытло . Енчылі параненыя .

- Што ж з намі будзе ? – ціха запытаўся Карпей Блусь .

- Думаю , што без знешняй дапамогі Канстанцінопаль  пратрымаецца яшчэ тры-чатыры

сядміцы і  ( як лягчэй сказаць ? ) спусціць дух , - адказаў Язэп Ранцэвіч , - Імператар

Канстанцін прасіў усіх хрысціянскіх гасудароў аб дапамозе . Мы , кардынал Ісідор ,

Грыгорый Балгарын і я , са згоды імператара праз пасланніка Свяшчэннай Рымскай



імперыі перадалі ліст у Кракаў каралю польскаму , вялікаму князю літоўскаму Казіміру ,

у якім вельмі-вельмі прасілі паслаць войска супроць акрутных туркаў . Але

яснавяльможнаму пану , пэўна ж , не да нас . У траўні гэтага году на Віленскім сойме

людзі Яна Гаштольда хацелі замест Казіміра абраць вялікім князем Радзівіла Осцікавіча .

Злая сеча там была , самога Казіміра зачапілі шабляй . Ён увесь час ваюе з Масквой , то

ўдала , то няўдала . Апошнім часам пацярпеў паразу , адмовіўся ад прэтэнзій на Ноўгарад

і Пскоў , скасаваў пастанову аб Фларэнтыйскай Вуніі і прызнаў маскоўскага мітрапаліта

Іёну галавой праваслаўнай царквы ў Вялікім княстве .

-    Які ж  ён тады Вялікі Гаспадар , калі не чуе  голас свайго народу , ставіць над намі

чужынца , нішчыць святую Вунію ? – абурыўся Марцін Жабыка-Жэмба .

- А каб ты ўчарнеў ! – у адзін голас аблаялі Казіміра браты Усакоўскія .

- Сеюць зямлю рожжу , а жывуць  ложжу , - змрочна прамовіў Ян Карсакоў . Ён , як

і ўсе астатнія палеманісты , дай Бог сустрэцца з каралём і вялікім князем Казімірам , не

пабаяўся б шапнуць яму на вуха некалькі дужа непрыемных слоў .

-    Пытаешся ,  што з намі будзе ? – звярнуўся тым часам Ранцэвіч да Карпея Блуся , - Усё

ў руках Божых . Будзем змагацца . Разам з нашымі хрысціянскімі братамі рамеямі не

пасаромім хрысціянскі меч . Запамятай адно – жыццё не канчаецца на зямлі , яно

доўжыцца ў нябёсах .

  У гэты час лавіна крыкаў абрушылася на параненую гарадскую сцяну – башыбузукі

пайшлі на яшчэ адзін штурм . Палеманісты і Язэп Ранцэвіч разам з імі кінуліся на свае

баявыя месцы , аркебузамі , арбалетамі , лукамі , дзідамі , шаблямі , сякерамі , мячамі ,

камянямі , гаршкамі з пякучай смалой сустрэлі ворага тварам у твар . Кожны ведаў адно –

не заб”еш ты , заб”юць цябе . З гарачага дыму , з пякельнага туману свіснула , прыляцела

турэцкая страла , дзеўбанула Марціна ў правы плячук . Ён пахіснуўся , потым пачаў ціха

спаўзаць  на выкладзеную шурпатымі гранітнымі плітамі  верхнюю пляцоўку сцяны . Ён

адразу ж падумаў пра Зосю Еўрапейку .

  Пасля таго , як Мелані пабегла да Архана , у арсенале ўсталявалася напружаная цішыня .

Хлапчукі і Зося рабілі звычную  справу . Кожны думаў пра сваё . Хлапчукам ніяк не

верылася, што туркі возьмуць іхні родны , такі моцны , такі прыгожы горад . Для іх ён

быў цэнтрам Сусвету , цэнтрам Розуму і Дасканаласці . Бацькі , старэйшыя людзі заўсёды

казалі ім , што нельга перамагчы грэцкі геній , грэцкі дух . Яны ганарыліся сваім вялікім

старабытным горадам , радаваліся , што нарадзіліся і жывуць у ім . І раптам аднекуль

прыйшлі нікому невядомыя варварскія плямёны , страляюць з гарматаў у вечную сцяну ,

б”юць яе таранамі , ставяць  лесвіцы , лезуць па гэтых  лесвіцах уверх . Ды ці не само

неба надумаліся штурмаваць нахабныя дзікуны ?



  У Зосі думкі былі больш прыземленыя , але таксама пякуча-вострыя . Што з Марцінам ?

Як ён там ваюе на сцяне ? Што есць ? Як спіць ? Ці не параніла яго ? Пра смерць , пра

Марцінаву смерць , яна не думала . Ён не памрэ без яе . Як  прыдзе час паміраць , яны

памруць разам .

  Калі закончыўся яшчэ адзін працоўны дзень у арсенале , Зося , развітаўшыся з

хлапчукамі , пайшла ў сваю каморку , запаліла ў цемры свечачку , сядзела , глядзела на

тонкі кволы самотны , як ейная душа , агеньчык . Сум накочваўся на сэрца . Было так

няўтульна , так трывожна . Што рабіць ? Каму выказаць сваю халодную тугу ?

  У куце каморкі пад абразком Найсвяцейшай Панны Марыі стаяў штандар 20-га

Маланкападобнага Рэйнскага Легіёну з залатым арлом зверху , які ім з Марцінам уручыў

калісьці  ( гэта не казка , гэта было ! ) сам Канстанцін Вялікі . Зося любіла глядзець на яго

і  да драбніцаў успамінаць тое невераемнае фантастычнае вандраванне . Успамін надаваў

стомленай душы сілу .

  Вось і сёння , памаліўшыся Найсвяцейшай Панне Марыі , яна перавяла позірк на

штандар , на залатога арла . Высакароднае баявое золата ззяла ў змроку , як  прамяністае

ранішняе сонца . Веліч была ў гэтым ззянні , першародная цнота . Лёгка і нязмушана

нараджала Зося ў сваім уяўленні воблікі тых суровых магутных мужчынаў , якіх вёў у

бітву , магчыма , на смерць , гэты старадаўні штандар .

  І раптам ёй падалося , што арол злёгку павярнуў вострадзюбую галаву , варухнуў

крылом , паглядзеў на яе іскрыстым брыльянтавым вокам . Сцены невялічкай каморкі

азарыліся мяккім трапятлівым фасфарычным святлом . Зося  перастала дыхаць . “ Або я

ператамілася ў арсенале , або я вар”яцею “ , - падумала яна . Між тым арол пачаў

павольна развінаць шырокія моцныя крылы і ўвесь час неадрыўна  глядзеў на яе . І загад і

нейкае маленне былі ў ягоным позірку . Здавалася , ён некуды яе кліча .

  Зося ўскочыла са свайго месца , прыклала да грудзей рукі , адчула як моцна і

ўсхвалявана б”ецца сэрца . Яна ўспомніла , што ўжо неаднойчы бачыла ,  як успырхваў ,

узлётваў  са штандарнага дрэўка гэты арол . Праўда , тады ёй здавалася , што ўсё

адбываецца падчас сну , і арліныя палёты не дужа ўражвалі яе . Але ж тое , што бачыць

яна сёння , ніякі не сон , не сон . Еўрапейка балюча ўшчыкнула сябе за докаць . Арол не

знікаў . Наадварот , ён ужо раздзімаў шэра-залатое пер”е , як бы набіраўся сілы перад

палётам . І вось імкліва сарваўся са штандару ( дрэўка звонка пляснула аб падлогу ) ,

зрабіў круг над Зосінай галавою , ірвануўся ў вузкія дзверы каморкі . Нейкая

неўсвядомленая патрэба падштурхнула Зосю бегчы за ім . Яны вырваліся з каморкі – арол

і Зося Еўрапейка – і вечаровы трывожны Канстанцінопаль , горад , які дажываў свой

хрысціянскі век , глянуў на іх самотным вокам .



  Арол паляцеў трохі высакавата над зямлёю , каб Еўрапейка магла бачыць яго на фоне

папяловага вечаровага неба . Не спяшаючыся ён мінуў арсенальны двор , пакіраваўся

ўздоўж гарадской сцяны , на якой траскуча- ярка  гарэлі паходні і дыміліся пажары –

сляды ад удараў турэцкіх ядраў . Адтуль зносілі параненых , якія глуха стагналі , і целы

забітых . Параненых і забітых клалі каля сцяны , і ўжо чуўся несуцешны жаночы і

дзіцячы плач .

  Арол спусціўся ніжэй , нырнуў у змрок , як бы прыціснуўся да самай зямлі , і нетаропка ,

каб Зося магла паспяваць за ім , падляцеў пад паветку , што ляпілася да сцяны . “ Няўжо

Марціна забілі ? “ – раптам падумала Зося , і ейныя каленькі ўздрыгнулі . Яна ўжо

здагадалася ,  куды вядзе яе таямнічая птушка .

  На зямлі пад паветкаю былі разасланы сатлелыя  звярыныя шкуры , дзіравае  палатно

для ветразяў , парваныя намёты . На  гэтай непатрэбшчыне  ляжалі параненыя , цэлыя

кучы параненых . Хрыпы , стогны , кашаль , праклёны і малітвы , - усё злівалася ў

пагрозную музыку вайны і жалобы . Мніхі з Афонскага кляштару ў доўгаполых чорных

плашчах павольна хадзілі між пакутнікаў , нават пераступалі цераз іх і нешта напаўголас

гаварылі – ці тварылі святыя малітвы , ці давалі парады скалечаным людзям . Яны былі

падобныя на лугавых наддзвінскіх  буслоў . Зося разгублена спынілася , не ведаючы , што

рабіць . Арол жа раптоўна знік .

- Марцін !  -  ціха гукнула Еўрапейка .

  Ніхто не азваўся . Людзі наўкол былі , як спавітыя сном . Нікога не цікавілі слёзы

Еўрапейкі , што ўжо пакаціліся частым дожджыкам па загарэлых шчоках . Надыйшоў такі

час , такі пераломны міг , калі кожны пачынае ратаваць толькі сябе , думаць у першую

чаргу толькі пра сябе .

  Ды не такая была Зося Квяцінская , якую ўсе называлі Еўрапейкай , каб надоўга

раскісаць . Як кажуць , слёзы коцяцца , а рукі й вочы клапоцяцца . Яна хуценька пайшла

між параненых , уважліва ўзіраючыся ў цёмныя спакутаваныя твары , часам нізка

нагінаючыся , каб лепш разглядзець чалавека . Калі ўжо здавалася , што Жабыкі-Жэмбы

тут няма , яна ўбачыла яго . Марцін не ляжаў , а сядзеў прысланіўшыся спіною да сцяны .

Вочы былі заплюшчаныя .

-    Марцінік – паклікала Зося . Гэтак яго называла толькі яна . Жабыка-Жэмба рэзка

ўздрыгнуў , нібы яго хвастанулі па голай спіне лазінай , павярнуўся на голас . Ён убачыў

Зосю , усміхнуўся ёй і раптам заплакаў . Вялізныя , як боб , слёзы павіслі на цёмных

вейках .

- Ты што ? – хуценька апусцілася перад ім на калені Еўрапейка , - Хіба такія як ты

плачуць ?



  Яна пацалавала яго ў параненае плячо , з якога зялейнікі ўжо дасталі стралу , абматаўшы

рану кавалкам чыстага белага палатна . Яркая пляма крыві , падобная на кветку ,

бачылася на гэтым палатне .

- А які я ? – падавіўшы ў душы слёзы , дрогкім ад болю голасам спытаўся ён .

- Ты – самы  моцны . Ты – самы адважны . Ты – мой самы любімы , - яшчэ раз

пацалавала Марціна Зося , зараз ужо ў вусны .

  Ад такіх слоў ён ажыў , павесялеў , пацягнуўся да яе , абняў здаровай  рукою . Два сэрцы

соладка ўздрыгнулі і аж захлынуліся нерастрачанай пяшчотай . Ды  вакол былі кроў ,

пакута , адляталі ў вечнасць чалавечыя жыцці , і не было месца на гэтым карнавале

смерці не толькі каханню , але й звычайнай чалавечай радасці .

 -    Дарэмна  ты пайшла за мной , табе трэба было застацца ў Фларэнцыі , - пасля

маўчання сказаў цяжкія і нечаканыя словы Жабыка-Жэмба , - А тут мы ўсе  можам

загінуць . Ты ж бачыш як турак прэ . Ды мы й загінем , мы загінем , бо не можам здавацца

ў палон .

- Ты што ? – зноў паўтарыла свае толькі што сказаныя словы Еўрапейка , - Я пайшла

за  табой , як нітка за іголкай , бо верыла табе і сёння веру табе . Як я магла не пайсці ? А

наш Човен Палемона ? А нашы сябры ? Хіба гэта была толькі гульня , забава ? Не . І ты

гэта добра ведаеш . Так што выцірай , даражэнькі , слёзы . Мы з табой яшчэ нацалуемся

на нашым вяселлі .

  Сваёй тонкай пяшчотнай рукою яна пачала выціраць слёзы з вачэй і шчокаў каханка , і

ён , магутны , шыракаплечы , ад гэтых далікатных дзявочых рухаў адначасна і мякчэў і

рабіўся цвёрдым , як гонкае баравое дрэва . Вярталася ў сэрца сіла .

-    Як ты знайшла мяне ? – калі схлынула з душы чорная хваля тугі , запытаўся Марцін ,

закахана пазіраючы на сяброўку .

- Мне паказаў дарогу арол , - адказала Зося .

- Арол ? – здзівіўся Жабыка-Жэмба і адразу ж задумліва пацёр пальцамі скроні , - Зноў

арол . Ці не здаецца табе , што ён , гэты таямнічы арол , як бы лётае за намі ? Я не скажу ,

што ён наш вораг , ён дапамагае нам , але ж ...

-    Гэта Канстанцінаў арол , - упэўнена прамовіла Еўрапейка , - Памятаеш ,  як імператар

Канстанцін Вялікі ўручыў нам штандар Дваццатага Маланкападобнага Рэйнскага

Легіёну? Дык гэта арол з таго штандару . Я на свае вочы бачыла сёння ,  як ён зляцеў  з

дрэўка і  павёў мяне сюды .

- Што ж гэта азначае ? Павінен жа быць ва ўсім гэтым нейкі сэнс .

  Марцін запытальна паглядзеў на Зосю .



-    Ён , Канстанцінаў арол , лучыць першахрысціянаў з намі , сённяшнімі хрысціянамі .

Ён ,  як напамін усім нам , што нельга разрываць повязь часу , забываць свае хрысціянскія

карані , - сказала Еўрапейка , - Паглядзі – на кляйнотах Візантыйскай імперыі , на сцягах

Польскага каралеўства -  арол . І гэта невыпадкова .

  Яны перазірнуліся , зразумеўшы адно аднога .

  Усіх параненых размясцілі ў храме Святой Сафіі . Так загадаў  імператар Канстанцін ,

хоць патрыярх Рыгор Мама не дужа  вітаў ягонае рашэнне . Але з усясільнымі

абраннікамі  неба не спрачаюцца .

-    Яны  абараняюць Сафію , і Сафія абароніць іх , - цвёрда сказаў імператар і назаўтра

прыйшоў да параненых са сваёй пляменніцай Зояй . Ён высока падняў яе , каб бачылі ўсе.

- Зоя на нашай мове азначае жыццё , - прамовіў ён , - З жыццём я прыйшоў да вас . І вы

будзеце жыць . І будзе жыць наша тысячагадовая Імперыя . І будзе жыць наша

тысячагадовая сталіца святы Канстанцінопаль . Верце мне . Хрыстос не пакіне ў бядзе

сваіх верных дзяцей .

  Яны , Канстанцін і Зоя , падыйшлі да таго месца пад зялёнай мармуровай калонаю , дзе

ляжаў Марцін Жабыка-Жэмба . Маленькая чарнавалосая грачанка пазнала Марціна .

-    Ты  той , хто дастаў з марскіх хваляў залаты крыж , - усміхнуўшыся сказала яна і

падаравала Марціну сваю цацку – драўлянага пафарбаванага ў чырвоны колер пеўніка .

  Між тым турэцкія цяжкія  ядры білі і білі па канстанцінопальскай сцяне . Білі ўдзень ,

білі ўначы . Сцяна не ведала спачыну і паступова пачынала здаваць – трэскацца ,

абрушвацца . Рамеі адразу ж выскоквалі ў праломы , як выскокваюць мурашкі з

мурашніку перад грымучай навальніцай , і ліхаманкава рамантавалі дзіравую сцяну .

Сыпалі кучы пяску , камяні , бярвенні . Ды гэтыя контратакі , гэтая пастаянная

знясільваючая праца да таго стамлялі людзей , што некаторыя ўжо  гатовы  былі адчыніць

гарадскія брамы Мехмеду . Асабліва вызначаліся генуэзцы , якія служылі і Візантыі і

(патаемна ) туркам , і малодшыя клерыкі канстанцінопальскага праваслаўнага

духавенства . Клерыкі  ў адкрытую абражалі імператара Канстанціна , называлі яго

зайцам у клетцы . “ Горай не будзе , калі ў горад увойдуць асманы , - казалі яны на

плошчах , на вуліцах , у сваіх храмах , - Султан Мехмед ніякі не звер . Гэта

высокаадукаваны культурны чалавек , сын хрысціянкі . Мачахаю ў яго была сербская

прынцэса . Ён чытае Гамера і Гарацыя . Хіба можа ён знішчыць святую Сафію ? А

Канстанцін , самы  апошні і самы слабейшы з Палеалогаў , заключыў з рымскім папствам,

што захлынаецца ў срэбралюбстве і распутстве , ганебную Вунію , якая падразае крылы

нашаму праваслаўю . У 1204 годзе лаціннікі ўжо рабавалі нашу сталіцу . Няўжо мы



дазволім ,  каб іхні  разбой паўтарыўся яшчэ раз ? “. І  ўсё гэта гняўлівае красамоўства

закончвалася ўжо звычнымі словамі : “ Лепей турэцкі цюрбан , чым папская ціяра “.

  Канстанцін і Мехмед ведалі пра гэткія  размовы . Аднога такія словы прыгнечвалі ,

другому ўзнімалі дух . На мяжы двух кантынентаў , дзвюх цывілізацый сутыкнуліся ў

смяротнай бітве два вялікія чалавекі . Адзін з іх павінен быў прайграць і памерці .

  Дзіўна , але абодва яны ў бяссонныя трывожныя ночы , калі грымела ,  гарэла неба над

параненым Канстанцінопалем , часта ў думках і малітвах сваіх звярталіся не толькі да

Хрыста і Магамета , але й да дзвюхгаловага арла . Для Канстанціна арол гэты быў вечным

свяшчэнным сімвалам Візантыйскай імперыі . Мехмед жа  бачыў у ім , у ягоных дзвюх

ганарлівых непахісных галовах Еўропу і Азію . Ён , султан Мехмед разам са сваім

народам , быў сынам Азіі . Ён ярасна жадаў , зноў жа разам са сваім народам , зрабіцца

сынам Еўропы . Што благога ў такой мары ?

  Калі ж спусціцца з парфіраносных вышыняў ніжэй , да зямлі засыпанай попелам і

залітай крывёю , то й  тут штодзённа  ,  штоімгненна  адчувалася найвялікшая

звышчалавечая напруга . Тут людзі за амбіцыі сваіх уладароў плацілі ўласнымі галовамі .

Тут каля мармуровай калоны Святой Сафіі ляжаў , стагнаў ад болю Марцін Жабыка-

Жэмба . І тут жа , толькі на другі бок абпаленай агнём сцяны , янычары неслі ў сваю оду

Гасана Нечапая , волата , якога зваліла з ног  не баявое  жалеза , не ўдар мяча альбо

булавы , а непадуладная людскому розуму таемная сіла , якая нараджаецца там , дзе

чалавек , нават самы магутны чалавек , павінен саступіць дарогу Богу .

  Пырскаў рэдкі ў гэтых мясцінах вясновы дождж . Не ўсе кроплі падалі  долу . Але тыя ,

каму пашэнціла , зліваліся ў струменьчыкі , у ручаінкі , і цякла ў невядомую далеч

дажджавая вада , празрыстая кроў зямлі .

  У сярэдзіне траўня Мехмед жахнуўся даведаўшыся ,  якія велізарныя страты нясе ягонае

войска . У чарговы раз  ён прапанаваў Канстанціну здаць асманам сталіцу , а самому

забраць усе свае багацці і пасяліцца там , дзе душа пажадае . І тут ён атрымаў ліст ад

імператара . У кожным слове гэтага ліста трапятаў халодны вецер смерці . “ Здаць табе

горад не ў маёй уладзе і не ва ўладзе маіх падданых , - пісаў Канстанцін , - Нам дазволена

толькі адно – паміраць па-ранейшаму , не шкадуючы свайго жыцця “.

  Венецыянскі флот , на які так спадзяваліся рамеі , не здолеў прарвацца на дапамогу

Канстанцінопалю . 23 траўня вярнулася ў Залаты Рог брыганціна , што шукала ў

Прапантыдзе венецыянцаў , ды так і не знайшла . А праз дзень нядобры знак паказалі

нябёсы – пачалося зацьменне месяцу . І хоць Канстанцін і ягоныя царадворцы казалі ўсім

і ўсюды , што зацьменне  найвялікшая радасць для рамеяў , бо паўмесяц сімвал

магаметанства , і Бог , хаваючы ягоны твар , паказвае гэтым сваю няміласць Мехмеду ,



амаль усе абаронцы гораду канчаткова паніклі . Пачасцілася дэзертырства . Некаторыя з

учарашніх саюзнікаў вялі патаемныя перамовы з туркамі .

  Надвячоркам гэтага ж дня Мехмед сабраў вайсковую нараду – дыван .

-    Ісці на штурм , альбо спыніць асаду ? – задаў султан сваім военачальнікам адно-

адзінае пытанне . Ягоныя чорныя прыжмураныя ад стомленасці вочы свідравалі кожнага ,

хто браў слова . Цяжка было гаварыць , гледзячы ў такія вочы .

- Сонцалікі , нам трэба вяртацца ў Эдырнэ , тваю сталіцу , - адважна прамовіў высокі

сівабароды Галіль-паша , - Праз дзень-другі сюды падыйдуць рыцары з усёй

хрысціянскай Еўропы , і нават твой адважнейшы ятаган не зможа іх перакрышыць .

-    Хлус ! – крыкнуў яму візір Саган-паша , - Аб якіх рыцарах ты кажаш ? Дзе яны ?

Сядзяць пад спадніцамі ў сваіх разбэшчаных жонак ?  Мой вялікі ўладар ! – звярнуўся ён ,

нізка пакланіўшыся ,  да Мехмеда , - Хіба ты не бачыш ,  якое цудоўнае і шматлікае ў

цябе войска і як добра яно ўзброена ? У старадаўнасці Аляксандр Македонскі не меў і

паловы такога , а заваяваў увесь свет . Ворагі  твае слабыя , нікчэмныя , грызуцца між

сабою , як паршывыя сабакі . Не забывай , мой вялікі ўладар , што ты і твой народ –

нашчадкі слаўных траянцаў . Адпомсці ж за Трою , якую аддалі агню вераломныя грэкі !

Будзь мужны і цвёрды .Ідзі на штурм , і Канстанцінопаль , а неўзабаве і ўся Еўропа

будуць каля тваіх ног !

  Уначы на 27 траўня  ўсё мора , ад Галаты да Скутары , раптоўна і адначасна ўспыхнула .

Здавалася , выбухнуў падводны вулкан , альбо пажар накінуўся на турэцкія караблі .

Рамеі напачатку так і падумалі , узбегшы на сцены . Але горкае расчараванне чакала іх .

Не вулкан гэта быў , не пажар , а запаленыя асманамі яркія  паходні і марскія ліхтары .

Варожыя матросы , узяўшыся за рукі , танцавалі , спявалі песні . Найвялікшая радасць

віравала ў ваяўнічых душах – султан даў загад штурмаваць Канстанцінопаль , і вось-вось

яны пойдуць у бой !

  З гэтага самага імгнення час паляцеў з хуткасцю гартаванай арбалетнай стралы . Усе  - і

султан з імператарам , і янычар з венецыянскім матросам , і Марцін Жабыка-Жэмба з

Гасанам Нечапаем , і арсенальскія хлапчукі з башыбузукамі – усе ўручылі свае лёсы , свае

жыцці ў строгія Божыя рукі . Большасць з гэтых людзей нават не здагадвалася пра такі

рэзкі вырашальны паварот жыццёвай дарогі , але пра гэта ведаў Бог, і ён з недасяжнай

касмічнай вышыні ўважліва пазіраў у кожную чалавечую душу і кожнаму па ягоных

заслугах і грахах адпускаў адпаведную меру пакуты і надзеі . І туманныя абрысы смерці

ўжо бачыліся, як ледзяныя сівыя воблакі , мудрапранізліваму Божаму воку . Рыхтуйце

слёзы , мацеры , жонкі і дзеці . Ятаган вайны ўжо грозна свішча каля галоваў і сэрцаў .



  У гэты ж самы час імператар Канстанцін сеў на баявога каня , борзда  ўз”ехаў на

рабаціністую шчарбатую  ад пастаяннага абстрэла  сцяну і , не баючыся смяротнага

варожага металу , гледзячы туды , дзе ўжо бушавала , збіваючыся ў суровыя ярасныя

шыхты , турэцкае вайсковае мора , сказаў усім , хто ў гэтае імгненне мог яго пачуць :

 -    Военачальнікі , правіцелі , верныя суграмадзяне , сябры ! Да вас звяртаюся я , ваш

імператар . Нас чакае вялікая бітва . Не мы пачыналі яе . З глыбіняў варварскага свету

прыйшоў народ , які раней сяліўся па той бок Понту Эўксінскага і Каўказскіх гораў . Яны

не ведаюць хлеба , віна і солі . Яны жывуць у брудзе паганскіх насалодаў і не могуць не

рабаваць іншых , як сабака не можа не гаўкаць . Здача ім Канстанцінопалю – гэта другая

смерць Гамера , другое кананне  Платона . Я – Канстанцін , гэта значыць , Пастаянны ,

Нязменны . Я не здраджу сваёй веры , сваёй зямлі , свайму гораду , вам . Чатыры

свяшчэнныя імені няхай будуць вам даражэй за само жыццё : хрысціянская вера ,айчына,

імператар – памазанік Божы і вашы сем” і . У час бою захінайце галаву шчытом , у правай

руцэ трымайце меч . Шаломы , латы і жалезныя кашулі дадуць вам надзейную абарону . У

ворага іх няма , ён да іх непрывучаны . Не забывайце , што вы будзеце стаяць за сцяною , а

ваш вораг у чыстым полі . Не адчайвайцеся , памятайце , што далёка не заўсёды перамагае

той , у каго болей сілы .

  Затым імператар звярнуўся да венецыянцаў , генуэзцаў і каталанцаў , што стаялі асобымі

атрадамі :

-    Гэты горад быў і вашым горадам . Гэты горад чуў смех вашых дзяцей . Застаньцеся ж у

цяжкі крывавы  час нашымі вернымі саюзнікамі і братамі .

  Зняўшы з галавы залатую карону , Канстанцін паказаў яе ўсім , горача прамовіў :

-    У  вашыя  рукі перадаю маю карону . Вось яна . Абараніце яе . На небе вас чакае

адкаваная з сонечных зіхоткіх прамянёў карона , а тут , на зямлі , застанецца аб вас

слаўная вечная памяць . Калі ж я саступлю , стану палахлівым гніладушам , няхай гэта

святая карона зробіцца гняздом балотнай вужакі .

  Са сцяны ён паехаў да Сафіі , спешыўся , увайшоў у яе і доўга маліўся з усёй сваёй

світаю і сям”ёй . Потым адаслаў ад сябе ўсіх , застаўся сам-насам з цішынёй і Святой

Сафіяй , апусціўся на калені перад магілаю імператара Юстыніяна , сказаў шэптам :

-    Прабач мне , найвялікшы муж , калі не здолею абараніць твой храм . Але я вельмі-

вельмі буду старацца .

  Дома , у цесным атачэнні сямейцаў , цёпла пагутарыў з кожнай з чатырох дачок ( Бог не

даў яму сыноў ) , кожную прыгарнуў да грудзей , пацалаваў . Папрасіў у сваіх блізкіх

прабачэння за ўсё . У адказ пачуў сцішаны горкі плач . І зноў застаўся адзін . Загадаў

патушыць у пакоі ўсе свечкі , расчыніць вакно . Доўга глядзеў на апошні агонь вечаровай



зары . Аб нечым думаў . Нешта шаптаў ссушэлымі вуснамі . Потым ускочыў на каня ,

паехаў уздоўж гарадской сцяны правяраць начную варту . Калі параўняўся з Харсійскай

брамай , звонка заспявалі-закукарэкалі першыя пеўні . Канчалася ноч .

- Пеўні , -  як хлапчук , здзівіўся Канстанцін і ўсміхнуўся .

  І ў гэтае самае імгненне пачуўся густы няўтрымны шум , быццам , зламаўшы плаціну ,

вырвалася на волю злая рака . Па ўсёй лініі гарадской абароны туркі рынуліся на штурм ,

палезлі на сцяну .

  Візір Саган-паша падставіў султану Мехмеду плячо , калі той узлазіў на баявую

калясніцу . Каля іх шчыльнымі калонамі беглі башыбузукі з лесвіцамі ў руках . Мехмед

устаў на поўны рост побач з закаваным у бліскучыя італійскія латы возчыкам , шырока

шчасліва ўсміхаючыся сказаў :

-    Сёння Алах даруе мне Канстанцінопаль . Заўтра я вазьму Рым . Паспытаўшы смак

дачкі , я павінен авалодаць ейнай маці .

  Яму знізу падалІ на калясніцу султанаў лук , ён выпусціў з яго залатую стралу ўбок

дымнай  , ужо аблепленай лесвіцамі  гарадской сцяны і , як усе , ірвануўся на прыступ .

Ад радасці атакі , радасці бітвы калацілася ягонае маладое гарачае сэрца . Ён дачакаўся

свайго самага галоўнага ў жыцці дня .

  У першых шэрагах штурмоўцаў пайшлі на Канстанцінопаль навабранцы-башыбузукі .

Некаму было іх шкадаваць . Іх секла шрапнель рамейскіх гарматаў , білі дзіды , мячы і

сякеры , іх сустракалі пудовыя валуны і бярвенні , агонь і смала .  І калі рамеі ў чарговы

раз адбілі іхні наступ , заваліўшы трупамі роў і сцяну , Мехмед выпусціў нарэшце сваіх

згаладалых па бітве янычараў . Тыя рынуліся на рамейскую сталіцу , як ільвы , як тыгры .

Гэта быў такі сакрушальны ўдар па рамейскай абароне , што яна не вытрымала , пачала

развальвацца , рассыпацца на кавалачкі , як раструшчанае шкло . Ігралі трубы і ражкі ,

ашаламляльна грукаталі барабаны , з усіх караблёў і сухапутных батарэяў безупынна

стралялі і стралялі  гарматы .

  Янычары  нястрымна палезлі на сцены . Станавіліся адзін адному на плечы , чапляліся за

каменні . Хто зрываўся і ляцеў уніз усёроўна да апошняга свайго ўздыху ярасна і

натхнёна крычаў : “ Алах ! Алах ! “. Здавалася , адзінай мэтай іхняга кароткага жыцця

быў захоп рамейскай сталіцы і бацькоўская  радасная  ўсмешка султана , як узнагарода за

гэта . Убачыўшы Мехмедаву калясніцу , яны крычалі яму :

- Будзь султанам усёй зямной айкумены і нябёсаў !

  І ён , каб яшчэ больш распаліць іхні парыў , іхні малады бясстрашны палёт , страляў і

страляў з лука , а потым узвіў над галавою цяжкі востры ятаган Асмана . Калісьці Асман ,

“ барацьбіт за веру “ , паставіў са сваімі супляменнікамі  400 бедных дзіравых  намётаў на



ўскрайку пустыннай спякотнай Анатоліі , і высакамерныя рамеі смяяліся з яго , не

заўважалі , быццам быў ён шэрым суслікам , якому прадвызначана Богам да скону жыць у

цёмнай земляной нары . Сёння ягоны нашчадак Мехмед штурмуе Канстанцінопаль ,

ганарлівую цытадэль хрысціянства .

  На самым золку ўдалы стрэл з магутнай новай “ Базілікі “ паваліў участак сцяны каля

рэчкі Лікас . Каля трохсот янычараў адразу ж уварваліся туды . Заклубіўся такі жорсткі

бой , панёсся такі трэск дзідаў , металёвы бразгат мячоў , ятаганаў і шчытоў , што ва ўсіх

заклала вушы . Усе былі як глуханямыя , толькі секлі і калолі , калолі і секлі . Свае і

чужынцы змяшаліся ў адну велізарную кучу , якая раўла , хрыпела , плявалася гарачай

крывёю , ламала варожыя і свае косці , раздзірала вострым наточаным  жалезам грудзіны ,

адным страшным рэзкім узмахам зносіла галовы . Чалавечыя рэбры трашчалі , як сухое

сучча ў лесе . Сінія вантробы з распоратых жыватоў расплываліся па зямлі . Кроў біла з

перасечаных венаў яркачырвонымі фантанамі . Спачатку пад нагамі ў тых , хто насмерць

секся ў праломе , былі лужыны крыві , потым яна пацякла ,  пабегла ручаямі .

  Рамейская абарона страціла ўсялякую  арганізаванасць . Натоўпам зрываліся з месцаў ,

беглі туды , дзе пачынаў зеўраць чарговы пралом .  Дарэмна венецыянец Джакоба

Кантарыні , Язэп Ранцэвіч і прынц Архан спрабавалі ўтрымаць сваіх людзей на

адведзеных ім участках гарадской сцяны . Часам здавалася , што ўсе звар”яцелі .

Ліхаманкавы  бляск у вачах , перарывістае хрыплае дыханне , потныя перакошаныя

лютасцю твары замазаныя сажай і крывёй , - усё гэта напамінала жахлівыя малюнкі

Дантавага пекла .

  Там , дзе сцены старога Улахернскага кварталу сутыкаліся з асноўнымі гарадскімі

ўмацаваннямі , янычары адшукалі хітра замаскаваную брамку Керпапорту , па якой рамеі

рабілі свае начныя вылазкі . Адразу ж штурмавая ярасная рака ўварвалася і сюды , усё

змятаючы па дарозе . На чале сваёй оды тут няўтрымна ішоў Гасан Нечапай , які толькі-

толькі ачуняў пасля памятнага паядынку з Мехмеда-Канстанцінам , што  адабраў у яго ці

не ўсю нервовую сілу . У адной руцэ Гасан трымаў зялёны сцяг Прарока , у другой

велізарны ятаган . Сваім ятаганам ён касіў праціўнікаў , як лугавую траву . Воляй баявога

лёсу тварам у твар з ягонай одай сутыкнуліся палеманісты-ліцвіны і туркі прынца-

перабежчыка  Асмана .

  Пачынаючы бой , палеманісты заспявалі малітву звернутую да Божай мацеры :

                                      Вітана будзь , Марыя , ласкі поўная .

                                   Пан  з табою .

                                   Блаславёная  ты між жанчынамі .

                                   Блаславёны плод улоння твайго , Езус .



                                   Святая Марыя , маці Божая ,

                                   Маліся за нас цяпер

                                   І ў хвіліну смерці нашай . Амэн .

  Яны стаялі сцяной , выставіўшы перад сабой доўгія жалезнадзюбыя дзіды , высокія

чырвоныя шчыты , моцна сціскаючы ў руках сякеры , булавы , мячы . Суровая песня-

малітва  была іхнім шчытом , адзіным на ўсіх . Язэп Ранцэвіч , Іван Маладзей , Ян

Карсакоў , браты Усакоўскія і Карпей Блусь стаялі ў першым шэразе , і аб іх ударыла  з

усяго шалёнага разгону асманская хваля . Ударыла , пахіснула , але не зваліла . Ліцвіны

ўстоялі на нагах , і адразу ж іхнія дзіды , што не ведалі жалю , з сухім шоргатам увайшлі ў

непрыкрытыя латамі грудзі янычараў . Пачуўся шматгалосы злы енк , у якім змяшаліся

боль і нянавісць , здзіўленне і ярасць . Янычарам іхнія настаўнікі і камандзіры ўнушылі ,

што яны непераможныя , што іхняя сіла заўсёды і ўсюды  зломіць варожую сілу , хто б не

быў перад імі – рамеі , французы , германцы . І вось стаяць мужы з бясстрашшам у вачах ,

і вострыя мячы , сякеры і дзіды спраўна робяць сваю крывавую справу . Высокія ростам ,

маладыя , шыракаплечыя , ў большасці светлыя воласам і вокам . Адразу відно – не рамеі.

Што ж за народ ?

  Янычары нібы спатыкнуліся , карацейшым і драбнейшым зрабіўся крок . Аказалася ,

што й ім , султанавым сынам , не вельмі хочацца паміраць . Ды Гасан Нечапай , якому

сам султан Мехмед даручыў узвіць над канстанцінопальскай вежай зялёны сцяг Прарока ,

і не падумаў спыняцца . Як гара , наваліўся ён на ліцвінаў . Браты Усакоўскія ад ягонага

шалёнага ўдару разляцеліся ,  раскаціліся ўбакі , як велікодныя яйкі . Але Ян Карсакоў ,

захінуўшыся шчытом , так гваздануў асілка цяжкой шыпаванай булавой па пукатай

грудзіне , што той збіў дыханне , захаўкаў ротам , захістаўся .

-    Каб на гарох не мароз , ён бы цераз тын перарос , - весела сказаў Іван Маладзей , -

Зараз мы цябе , страхалюдзіна турэцкая , падмарозім .

   І пырнуў дзідай у тоўсты Гасанаў жывот . Кашуля , сплеценая з вярблюджага воласу ,

задубелая ад солі і поту , вытрымала ўдар , але востры кончык дзіды , пэўна ж , дайшоў да

голага цела , бо Нечапай зароў ад болю , як бык .

-    Не падабаецца ? – прыкусіў рудаваты вус Маладзей , - А вось мы цябе ...

Што надумваў Іван Маладзей зрабіць з велізарным туркам засталося невядомым , бо

янычар Абдурахман , падскочыўшы на адной назе , крутнуўся ў паветры ўсім сваім

жылістым целам , гыкнуў і з усяго маху адцяў вострым , як брытва , ятаганам Іванаву

галаву . Вясёлавокая галава пакацілася па зямлі . Адразу ж некалькі ліцвінскіх дзідаў

пранізалі Абдурахмана наскрозь , і ён рухнуў пад ногі сваім жа супляменнікам , якія

растапталі яго . І ў гэтыя імгненні , калі жорсткая смяротная бітва толькі набірала імпэт і



моц , усе палеманісты падумалі : “ Шкада , што няма зараз з намі  Марціна Жабыкі-

Жэмбы . Дзе ён , наш сотнік ? “.

  А Марцін з Зосяй Еўрапейкай у гэты самы час беглі са Святой Сафіі да арсеналу .

Расколвалася канстанцінопальскае неба ад магутных няспынных удараў турэцкай

артылерыі . Ляскатала гарачае дымнае паветра . Клубамі ўзвіваўся наўкол агонь .

Хісталіся сцены будынкаў . Бліскучымі ручаямі , як вада , цякло з вокнаў раструшчанае

шкло і дзіка востра храбусцела пад нагамі .

  Аб чым думаў вялікі вечны горад , атрымліваючы ўсё новыя і новыя раны , сплываючы

крывёю ? Шмат разоў яго штурмавалі полчышчы варожых войскаў . Шмат разоў

існаванне і жыццё ягонае вісела на валаску . Ды ён ніколі і ні перад кім не станавіўся на

калені . Толькі аднойчы , у 1204 годзе , ён адчыніў свае брамы праціўніку , але  ж гэта

былі хрысціяне-крыжакі . Сёння ж чужая вера , чужая зброя пагрозна і няўхільна

стукаліся ў ягоныя сцены . Лёс Вавілона , лёс Карфагена чакаў Канстанцінопаль .

Адлятала ў суровае злое неба ягоная хрысціянская душа . Адлятала , але не хацела , не

жадала скарыцца чужаземцу .

  Марцін у гарачцы грымучага лёсавырашальнага дня забыўся пра сваю рану . Яна

развязалася , і кроў праступала праз кашулю яркай гарачай плямай .

-    Марцінік ! – крыкнула Зося , - Давай , я цябе перавяжу !

-    Потым ! – адмахнуўся Марцін .

  Ён злаваў на ўвесь свет і ў першую чаргу , вядома ж , на сябе , што атрымаў гэту

недарэчную рану і не можа ў самы адказны час быць побач са сваімі людзьмі там , дзе

льецца кроў , дзе змагаюцца за святую справу  рыцары , адным з якіх ён заўсёды імкнуўся

быць .

  Між тым турэцкі націск усё павялічваўся . Усё болеё янычараў і башыбузукаў урывалася

праз разбітыя сцены на канстанцінопальскія  вуліцы . Вялікі крык стаяў над горадам .

Жанчыны і дзеці беглі  ў цэрквы , залазілі ў паграбы і падземныя хады , каб неяк схавацца

ад турэцкага гневу . Частка венецыянцаў і генуэзцаў пачалі прарывацца да бухты Залаты

Рог , каб паспець сесці на свае караблі . Астатнія , асабліва , каталонцы , якія ўжо

сутыкаліся з мусульманамі-арабамі на сваёй радзіме , і туркі прынца Архана , якім сам

Мехмед паабяцаў найдаўжэйшую і найвастрэйшую палю , стаялі насмерць . Побач з імі

мужна трымаліся ліцвіны-палеманісты Язэпа Ранцэвіча , хоць у яго ўжо была рассечана

нага . Ранцэвіч моршчыўся ад болю , кульгаў , але біў і біў мячом і шаптаў праз сціснутыя

зубы :

-    Стаім , хлопчыкі , стаім .



  Мноства трупаў валялася па ўсім горадзе , прытым , не толькі чалавечых , але й конскіх .

Птушкі пакуль што асцерагаліся кляваць іх , але з цёмных  гарадскіх шчылінаў ужо

нахабна выбягалі вечна галодныя пацукі .

  Імператар Канстанцін узначальваў абарону на самым галоўным накірунку турэцкага

ўдару – насупраць вялізнага пралому ў сцяне каля рэчкі Лікас . Сюды Мехмед кінуў

лепшых з лепшых сваіх янычараў . Ды  рамеі , генуэзцы і венецыянцы сваімі целамі

зрабілі жывы шчыт і ні на ёту не адступалі назад . Ногі ў людзей былі мокрыя ад крыві , у

якой яны стаялі . Іх было тысячы і тысячы чалавек , але яны былі адзіным несмяротным

жывым целам .

  І тут цяжкая свінцовая куля ўдарыла кіраўніка генуэзцаў Джавані Джусцініяні Лонга ,

які са сваімі сямю сотнямі валанцёраў абараняў Раманаўскую браму , у жывот . Ён

страціў прытомнасць . Калі ачуняў , ягоныя ардынарцы неслі яго ў насілках на

генуэзскую трыеру .

-    Назад ! – крыкнуў Лонга , але ўсе зрабілі выгляд , што не пачулі яго . Жыццё было

даражэй за славу і няславу , за высакароднасць і вернасць рыцарскаму слову . Марскія

ваўкі генуэзцы ўжо рыхтавалі да адплыцця свае трыеры .

  Рана  Лонга дорага каштавала ўсёй абароне Канстанцінопаля . Генуэзцы зняліся са сваіх

пазіцый і паспешліва пакінулі бухту Залаты Рог на  трыерах . Дарэмна крычалі ім услед

рамеі :

-    Здраднікі ! Антыхрысты !

  Як кажуць , свая кашуля бліжэй да цела , прытым , калі гэтая кашуля генуэзская .

  Калі Канстанціну сказалі пра адплыццё генуэзцаў ,  ён толькі зморшчыўся , сурова звёў

на пераноссі цёмныя бровы . Ён ужо разумеў , што жыццё загнала яго і верных яму

людзей у такі лабірынт , з якога  вяртаюцца  на белы свет толькі ў трунах . У гэтыя

імгненні ён ужо быў гатовы да смерці , але да смерці грэцкага героя , велічнай  і

прыгожай , незабыўнай , як смерць Ахіла і Гектара .

  Пра палон і самагубства не магло быць ніякай гаворкі . Толькі ў першых шэрагах

нязломных  ваяроў , толькі са зброяй у руках . Канстанцін зняў з сябе імператарскае

адзенне і апрануўся ў звычайны  шэры салдацкі плашч . На нагах  жа  пакінуў чырвоныя

боты з імператарскімі арламі .

   Туркі ўжо святкавалі перамогу . Іхнія зялёныя сцягі луналі на большасці

канстанцінопальскіх вежаў і брамаў . Вось-вось яны павінны былі ўварвацца ў Святую

Сафію .

  Венецыянцы Джакоба Кантарыні , людзі прынца Архана і ліцвіны-палеманісты

паступова аказаліся ў вогненным катле непадалёк ад бухты Залаты Рог . З усіх бакоў іх



сустракалі асманскія ятаганы , адусюль ляцелі ў іх стрэлы з лукаў і арбалетныя балты . Як

статак жывёлін , іх заганялі ў вузкія цесныя партовыя вулачкі на бойню .

  Паперадзе туркаў ішоў Гасан , велізарны , абпырсканы сваёй і чужой крывёю , з

усмешкаю пераможцы на вуснах . Ён настолькі быў перакананы ў сваёй  сіле і спрыце ,

што нават не прыкрываўся шчытом , лёгка адбіваючы  ўсе  ўдары  знясіленых праціўнікаў

ятаганам .

  Раптам туркі апазналі прынца Архана , закрычалі :

- Вораг Прарока ! Подлы гяур !

  І хацелі пасекчы яго на шматкі . Але Гасан узняў угору руку , сказаў :

-    Гэтага браць жыўцом . Гэтага чакае султанава паля з залатым наканечнікам .

  Ён  кінуў сплецены з конскага воласу аркан , лоўка падчапіў ім Архана , пачаў цягнуць

да сябе , як з гурта авечак цягнуць барана . Прынц пабялеў , упіраўся што ёсць моцы ,

абедзьвюмя рукамі стараўся выбавіць шыю са смяротнай пятлі , але нічога не дапамагала.

-    Ідзі . Ідзі да мяне , - з пагрозлівай пяшчотаю , усміхаючыся , казаў Гасан і ўсё цягнуў-

цягнуў беднага прынца . Так павук у сваёй жахлівай павуціне падцягвае да сябе муху .

  І тут Ян Карсакоў люта крыкнуў :

-    Не чапай! Не чапай яго !

  З усяго пляча ён секануў па аркану мячом , вызваліў прынца .

  Гасана  быццам уразіла громам , прыляпіўшы ногі да зямлі . Быццам слупняк наваліўся

на асілка , скаваўшы ўсё ягонае велізарнае цела . І адначасна відушчымі зрабіліся памяць

і душа . І ён успомніў . Ён успомніў маленькую драўляную хатку на беразе шырокай

светлай ракі . І ён успомніў ( упершыню за сваё жыццё ўспомніў ! ) сваю маці , маладую і

прыгожую . Яна моцна прыціскала яго , Гасана , да грудзей , а смуглатвары касавокі

вершнік , што сядзеў на ўзмыленым кані , вырываў Гасана з ейных рук .

-    Не чапай ! – крычала маці , - Не чапай !

  Але ён вырваў маленькага хлапчука з матчыных рук , перакінуў яго цераз потнае сядло ,

хвастануў каня плёткай і знік . І задымілася , загарэлася драўляная хатка . А маці ўпала

тварам у пясок , пачала сыпаць рыжы пясок сабе на галаву і ўсё крычала , галосячы :

- Не чапай !

  Гэты мацярынскі крык-стогн , успыхнуўшы ў глыбінях Гасанавага сэрца , азначаў – НЕ

БЯРЫ !- НЕ ХАПАЙ ! - НЕ НАШКОДЗЬ !-НЕ ЗРАБІ БАЛЮЧА !

  Гасан Нечапай засунуў за скураны пояс ятаган , са здзіўленнем і нейкай надзеяю

паглядзеў на Яна Карсакова , запытаў па-турэцку :

-    Хто ты і адкуль ?



  Ды Карсакоў не разумеў яго , стаяў , цяжка дыхаючы , сціскаючы ў стомленай руцэ меч .

Тады Гасан крута развярнуўся , пашукаў некага вачамі паміж сваіх людзей , знайшоў ,

схапіў гэтага чалавека за каршэнь , вывалак , паставіў побач з сабою , загадаў :

-    Перакладай тое , што я буду казаць .

  Перакладчыкам-тлумачом аказаўся шчупленькі вясёлы венгерскі яўрэй , якога ўзялі ў

палон яшчэ ў 1444 годзе ў бітве пад Варнай . Ён чамусьці падміргнуў Карсакову .

- Запытайся , хто ён , з якой краіны , - сказаў Нечапай .

  Перакладчык запытаў па-польску . Карсакоў адказаў :

-    Я – шляхціц з Віцебску , з Вялікага княства Літоўскага .

-    Гэта рыцар з Ліцвініі , - пераклаў вясёлы яўрэй Гасану Нечапаю .  

- Дзе знаходзіцца гэта краіна  Ліцвінія  і ці ёсць у ёй шырокая светлая рака ? – задаў

наступнае  пытанне Гасан .

- Ліцвінія ляжыць паміж Польскім каралеўствам і Татарскай Масковіяй . Там вельмі

шмат шырокіх светлых рэк . Дзвіна-Рубон , Нёман , Дняпро , - выслухаўшы Яна

Карсакова , сказаў перакладчык .

-    Значыць , я з Ліцвініі ,- як бы сам сабе прамовіў велізарны янычар , але ўсе пачулі

ягоныя словы , - Я заўсёды хацеў даведацца адкуль я . Я – з Ліцвініі .

  Ён павярнуўся да сваёй оды , што чакала баявога загаду :

-    Рыцараў з Ліцвініі пакуль што не кратаць . Сячыце псоў-перабежчыкаў прынца

Архана .

  Янычары з ярасным рыкам  ірвануліся на сваіх няшчасных аднапляменнікаў . Зноў узялі

на аркан Архана , але ён паспеў укінуць у рот малюсенькую рыбку , што на срэбным

ланцужку вісела ў яго на шыі , крыкнуў : “ Мелані ! “.  З роту ў прынца палілася чорная

пена , і ён адразу ж упаў на зямлю і  памёр .

  У гэты самы час лютая сеча каля Раманаўскай брамы , у якой у рукапашным баі

змагаўся  імператар Канстанцін Палеалог , дасягнула найвышэйшага напалу . Туркі ў

звычайным рамейскім салдаце  пазналі самога імператара і , памятаючы словы Мехмеда :

“ Прывядзіце да мяне Канстанціна “ , стараліся ўзяць яго ў палон . Пранізліва скрыгаталі

ятаганы , удараючыся аб жалезныя шчыты . Глуха бухалі па шаломах і латах цяжкія

шыпаваныя булавы .

  Канстанцін разумеў , што на яго ідзе паляванне , што вось-вось асманскі аркан можа

перахліснуць ягоную шыю , і звярнуўся да паплечнікаў , што біліся , сцякалі крывёю

побач :

-    Няўжо не знойдзецца хрысціянін , які б адсек мне галаву ?



  Гэта былі словы адчаю , страшныя словы . Іх сказаў чалавек , які заўсёды быў упэўнены

ў сваёй перамозе . І тым цяжэй было слухаць такія словы .

  Туркі і канстанцінопальцы збіліся-зляпіліся ў адну велізарную крывавую кучу .

Немагчыма было разабраць дзе свой , дзе вораг . Мільгалі галовы , рукі , ятаганы , мячы .

Гнеўным незямным святлом ззялі вочы . Ужо не крык , а хрыпенне вырывалася з чорных

ратоў .

-    У твае рукі , Хрысце , аддаю душу сваю і жыццё сваё ! – усклікнуў Канстанцін і ,

выхапіўшы з рук у свайго зброяносца доўгую вострую дзіду , рынуўся ў самае-самае

пекла крывавай  бязлітаснай  бітвы . Болей яго не бачылі .

-    Вы ,  рыцары з Ліцвініі , умееце ваяваць . Вы адважныя , моцныя духам і целам .

Станавіцеся пад сцяг , які я трымаю ў руцэ , пад зялёны сцяг Прарока , - сказаў

палеманістам камандзір дзевятай оды Гасан Нечапай . Ён радаваўся , што знайшоў

нарэшце  свой народ , але да мозга касцей ён заставаўся янычарам-асманам .

- Мы – хрысціяне . І ваюем толькі пад хрысціянскім сцягам , - глуха выдыхнуў Язэп

Ранцэвіч , які з-за цяжка параненай нагі ўжо не мог стаяць , а сядзеў на зямлі .

Палеманісты, ахоўваючы яго , стаялі паўколам з мячамі і дзідамі ў руках . З іхняй зброі

густа капала кроў . Бой аддаляўся ў цэнтр гораду . Толькі адзін  ліцвінскі астравок

заставаўся  тут , непадалёк ад бухты Залаты Рог . І ўсе яны былі ў поўнай уладзе Гасана

Нечапая. Узнімі ён руку , махні ёю , і янычары пасякуць на капусту маладых хрысціянаў .

  Гасану ўспомнілася шырокая светлая рака , успомнілася  маленькая хатка пад белым

зялёным дрэвам . якое называецца бяроза , успомнілася маці і ёйны адчайны развітальны ,

як птушыны , крык . Ён нават успомніў пах таго далёкага ветру . Вецер шумеў ,  жыў у

бярозе , быццам там было ягонае гняздо .

-    Нам загадалі лавіць і біць псоў-перабежчыкаў прынца Архана . Пра вас мы нічога не

чулі , - сказаў Нечапай і паказаў сваім ятаганам на бухту Залаты Рог , - Вазьміце на рукі

свайго параненага пашу і бяжыце туды . Там яшчэ ёсць галеры , якія вось-вось здымуцца

з якару і паплывуць адсюль . Султан Мехмед , наш вялікі бацька , распарадзіўся не дужа

чыніць перашкоды генуэзцам і венецыянцам , калі яны пабягуць на свае караблі .

   Прамовіўшы такія словы , камандзір дзевятай оды Гасан Нечапай высока ўзняў

скрываўлены ятаган , крыкнуў : “ Алах акбар ! “ і  павёў сваіх янычараў туды , дзе ў

полымі і дыме  то прабіваўся . то знікаў сілуэт Святой Сафіі .

  Увабегшы ў арсенал , Марцін і Зося ўбачылі там Мелані і ўсіх хлапчукоў . Як

перапалоханыя птушаняты , яны сядзелі на сваіх месцах і набівалі шрапнельнымі кулямі

каробкі . Здавалася , час  тут спыніўся , яшчэ не грукнуў жалезным кулаком у гэтыя

дзверы .



-    Што вы тут робіце , хлопчыкі вы мае ? – усклікнула Зося і раскрыліла рукі , каб абняць

усіх падшыванцаў , што адразу ж рынуліся да яе шукаць паратунку .

- Кірыя Зося , мы робім шрапнель , - адказалі хлапчукі , упершыню назваўшы Зосю

паняй .

-    Думаю , што ўжо не да шрапнелі , - змрочна прамовіў Марцін Жабыка-Жэмба .

  Хлапчукі з непаразуменнем глядзелі на яго . Гэты дзіўны рыцар з параненым плячом

казаў зусім не тое , што яны хацелі б зараз пачуць . Усе дарослыя хвалілі іх за іхнюю

працу і старанне , і раптам гучаць такія словы .

-    Туркі  ў горадзе , - сказала ім Зося Еўрапейка , - Хутчэй  бяжыце , хлопчыкі , дадому ,

да сваіх бацькоў . Толькі дадому бяжыце , больш нікуды .

- Мы хочам глянуць на сцяну , - прагучала ў адказ .

- Няма нашай сцяны . На сцяне ўжо туркі , - сумна выдыхнуў Марцін і закашляўся ад

дыму , які цёмнаю хмараю пачаў наплываць з вуліцы ў Арсенал .

  І толькі тут падала голас Мелані . Увесь гэты  час яна сядзела моўчкі , схіліўшыся над

горкаю шрапнельных куляў і не ўдзельнічала ў гаворцы . Але пачуўшы , што на

канстанцінопальскай сцяне ўжо ўладарнічаюць туркі , яна дзікім голасам крыкнула :

“Архан ! “ і хацела выбегчы на двор . Ды Жабыка-Жэмба ўтрымаў яе на парозе .

- Меланечка , будзь з намі , - угаворвала яе Зося , абняўшы сяброўку за плечы .

- Пусці мяне ! – вырывалася Мелані , - Твой Марцін побач з табою . Твой Марцін

жывы . А што з маім Арханам ?

  Раптам глухі стогн вырваўся ў яе з грудзей . Яна абхапіла  галаву рукамі , заплюшчыла

вочы , пачала павольна , як у нейкім трансе , пагойдвацца збоку ўбок . Затым нечакана

засмяялася , сказала :

-    А майго Архана ўжо няма . Мой Архан ужо на небе . Арханчык , я бачу як ты

ўсміхаешся мне адтуль . Пачакай , я зараз прыду да цябе .

  З тым жа смехам , ад якога ва ўсіх захаладзела кроў , яна ірванула з шыі срэбны

ланцужок з малюсенькай рыбкаю і хацела праглынуць рыбку , але Марцін у апошняе

імгненне вырваў у яе з рукі атруту , пляснуў на падлогу , расцёр нагамі . Мелані

паглядзела на яго , як на нейкага звера , і твар перасекла сутарга нянавісці .

- Гэта ты забіў майго Архана ! – крыкнула яна .

  Марцін з Зосяю перазірнуліся . У гэтае імгненне ядро з турэцкай гарматы ўдарыла , як

гарачы молат , зверху і , прабіўшы дах Арсеналу , урэзалася ў каробкі са шрапнельнымі

кулямі . Грымнуў выбух . Агонь і дым шуганулі ва ўсе бакі . Аглушаныя і абсмаленыя ,

яны вылецелі , як пробкі з вінных бутэлек , на арсенальны двор , плюхнуліся на гарачы

пясок . Як ні дзіўна , усе былі жывыя .



- Бяжым ! – усхапілася на ногі , закрычала Зося Еўрапейка .

  І яна сама , і Марцін , і Мелані , і трое хлапчукоў пабеглі па задымленым двары ,

пераваліліся цераз нейкую каменную агароджу . Потым быў кляштарны сад , стромкая

шырокая лесвіца , упоперак якой ляжаў стары сівавалосы рамей з праламанай галавой .

Ручай крыві , як чырвоны вуж , віўся каля галавы .

  Яны пераскочылі цераз нябожчыка , увабеглі ў ягоны  багаты шыкоўны дом , дзе на

сталах і сценах густа ззяла золата , з першага паверху ўзляцелі на другі , праз круглае

зашклёнае сінім і чырвоным шклом вакенца вылезлі на дах і толькі там вырашылі даць

спачын знясіленым нагам і сэрцам . У вачах успыхвалі , кружыліся гарачыя іскры .

  І адразу ж знізу , з вуліцы , пачуўся тупат мноства ног , зазвінела жалеза , паляцелі

нечалавечыя крыкі . Яны здагадаліся – янычары рэжуць усіх , хто патрапіў ім пад руку .

  Адзін з хлапчукоў , самы меншы , задрыжаў усім целам і пачаў ціхенька плакаць . Зося

прытуліла яго да сябе , пачала гладзіць галаву , шаптала на самае вуха :

- Не плач . Хутка мы завядзем цябе дадому . Твой жа дом недалёка адсюль . Праўда ?

  Хлапчук хітаў галавою ў знак згоды , заціхаў .

- Яны ідуць сюды ! – спалохана закрычаў другі хлапчук , - Што нам рабіць , кірыя Зося?

  Ды Еўрапейка й сама не ведала ,  як можна ўратавацца . Яна адчула ,  як пачынае дробна

трымцець усё ейнае цела . Каб супакоіцца , стрымаць хваляванне , на дыбачках падбегла

да круглага акенца , прыслухалася . Цяжкія хуткія крокі янычараў чуліся на першым

паверсе . Пасля першага паверха , яны , вядома ж , узбяруцца на другі , адшукаюць

вакенца і ...

-    Марцін , што нам рабіць ?! – кінула на Жабыку-Жэмбу ўмольны позірк Зося . Ён быў

адзіным мужчынам , ён быў рыцарам ( так-так , рыцарам ! ) і ён абавязаны быў абараняць

дзяцей і жанчын

- Мехмед на цэлыя тры дні аддаў Канстанцінопаль у рукі свайго войска , -

нервова кусаючы вусны , сказаў Марцін , - Значыцца , усе тры дні башыбузукі і янычары

могуць рабіць усё ,  што захочуць . А чаго яны хочуць ?  Маладым і галодным на

жаночую ласку ім хочацца жанчынаў , - Ён сурова паглядзеў на Зосю і Мелані , - Потым

яны захочуць хлапчукоў . А яшчэ ім патрэбна золата , срэбра , прыгожае адзенне ,

смачная ежа . Ды мала што ім узбрыдзе ў галаву .

  З гэтымі словамі Жабыка-Жэмба схапіў цяжкую мармуровую вазу з пальмачкай , што

стаяла на вузкім парапеце даха, і , размахнуўшыся , шпурнуў яе проста ў галаву вусатаму

гарбаносаму башыбузуку , які вытыркнуўся з вакенца . Той з енкам паляцеў уніз .

  Адразу ж на першым паверсе пагрозна залемантавалі туркі . Вытыркнулася другая не

менш вусатая галава . Мелані трапна пацэліла  ў яе невялікай статуэткай Геркулеса , што



падвярнулася пад руку . Як высветлілася , на даху было нямала такіх статуэтак . Зося і

хлапчукі таксама ўзброіліся імі .

- Што  вы робіце з маімі шэдэўрамі ? – у самы разгар кідання статуэтак прагучаў раптам

дужа сярдзіты незадаволены голас . Усе азірнуліся на крык . Невысокі тоўсты аголены па

пояс чалавечак стаяў у праёме дзвярэй , што , як аказалася , вялі ў майстэрню . У руках ён

трымаў малаток і зубіла ,  і з галавы да ног быў густа  зацярушаны бліскучай мармуровай

крошкай .

- Скульптар Стэліёс , - пачціва зашапталіся хлапчукі .

- Так , я – Стэліёс , - з адчуваннем уласнай годнасці , упёршы рукі ў бокі , ганарыста

сказаў чалавечак , - А хто будзеце вы ?

-    Мы  тыя , каго праз імгненне-другое парэжуць на дробныя кавалачкі янычары , калі

мы толькі перастанем біць па іхніх галовах вашымі шэдэўрамі , - прамовіў Жабыка-

Жэмба і шыбнуў яшчэ адну статуэтку .

- У маім доме янычары ? – вельмі-вельмі здзівіўся Стэліёс . Падобным тонам можна

было , хіба , спытаць : “ На зямлю спусціўся Зеўс ? “ .

- Так , - сярдзіта зірнула на яго Зося , - І не толькі ў вашым доме , але й ва ўсім

Канстанцінопалі .

  Скульптар падумаў , пэўна , што яна вар”ятка .

- Янычары павінны былі быць на той бок Басфору , - разгублена прамармытаў ён .

І з  непаразуменнем пазіраў то на Марціна з хлапчукамі , то на Зосю з Мелані , - Дзевяты

дзень я працую ў сваёй майстэрні і нічога не чуў пра туркаў .

  Нават хлапчукі паглядзелі на яго са шкадаваннем і лёгкай пагардай . Які ён вялікі

скульптар ,  калі не чуў граманосных стрэлаў  “Базілікі “ , не адбіваў на гарадской  сцяне

турэцкія атакі , а сядзіць у майстэрні , як у нары ?

- Хопіць гаварыць , - рашуча прамовіў Марцін , - Парайце ,  як нам схавацца ад

янычарскай пагоні ?

- Я ведаю , - на здзіўленне ,  адразу ж падказаў ім выйсце Стэліёс , - Непадалёк ад

майго  дому , вунь за тым чырвоным будынкам , знаходзіцца Калодзеж святога

Канстанціна . Калісьці там пакланяліся марскому богу Пасейдону паганцы . Канстанцін

Вялікі прагнаў іх адтуль і загадаў пашырыць , раскапаць ушыркі і ўглыб падземную

крынічку . Зараз пра гэты Калодзеж  забыліся , але я ў  кожны  дзень  летняга

сонцастаяння  прыходжу туды і малюся нашым продкам .

-    Як  знайсці ўваход ? – закрычала Зося , бо ўбачыла , што некалькі туркаў залезлі на дах

не праз вакенца , а па сцяне , і ўжо бягуць да іх , шалёна махаючы ятаганамі .



  Скульптар толькі адкрыў рот , каб адказаць ёй , ды першы ж янычар ,  што параўнаўся з

ім , секануў ятаганам , і ў  міг вока ўсе шэдэўры асірацелі . Крык жаху вырваўся з грудзей

у жанчынаў і хлапчукоў . Марцін жа толькі сціснуў кулакі . Не мелася  ніякай зброі  ,

акрамя штандару Дваццатага Маланкападобнага Рэйнскага Легіёну , які быў у руках у

Зосі . Жабыка-Жэмба хацеў хоць ім абараніцца ад туркаў . Ён збіраўся выхапіць  у

сяброўкі штандар, каб выставіць яго як дзіду насустрач янычарам , і раптам здарылася

невераемнае . Залаты рымскі арол ірвануўся з навершша штандару , імгненна павялічыўся

ў памеры ,  разгарнуў магутныя крылы і , перагарадзіўшы дарогу , ударыў дзюбай і

кіпцюрамі .  Заліўшыся крывёю , туркі  ўпалі побач са скульптарам . Арол вялізным

бліскучым вокам зірнуў на Марціна , рэзка паляцеў уперад .

- Ён кліча  нас ! Бяжым за арлом ! – крыкнула Еўрапейка .

  Што ёсць сілы ўсе паімчаліся за таямнічай птушкай . Спатыкаліся , падалі , тут жа

ўсхопліваліся , і беглі , і беглі . Толькі ў гэтым было ратаванне , бо зноў пагрозна

закрычалі , зазвінелі ятаганамі туркі . Каля паўсотні башыбузукаў ірвануліся ў пагоню за

ўцекачамі , пачалі іх даганяць .

  Арол ведаў ,  куды ляцець . Каля старадаўняга пацямнелага ад часу порціка вытыркаўся

з зямлі рог скалы з вострымі хвалепадобнымі краямі . Пад гэтым гранітным рогам

цямнелася пячора-ўваход амаль на вышыню чалавечага росту . Менавіта туды нырнуў

арол .

- Гэта калодзеж Святога Канстанціна ! – закрычаў Жабыка-Жэмба .

  Па халодных вышчарбленых ступенях таропка спусціліся ўніз у срэбнашэры паўзмрок .

Наперадзе пачуўся густы шум вадаспаду . Бліскучы струмень вады таўшчынёй з

чалавечую руку імкліва вырываўся з нутра скалы і падаў у круглае , як залаты

венецыянскі сподак , азерца , што мігцела ,  успыхвала бурлівымі пырскамі сажні тры

ніжэй акрайчыка скалы , на якім яны спыніліся . Ужо тупацелі ззаду , цяжка саплі ,

хапаючы  шырока  разяўленымі ратамі вільготнае паветра , башыбузукі .

  Раптам Марцін Жабыка-Жэмба крута развярнуўся , стаў на калені , перахрысціўся ,

сказаў дрогкім усхваляваным голасам :

-    Прабач  нам ,  Канстанцінопаль , што мы не здолелі абараніць цябе .

  І , ухапіўшы за руку Зосю Еўрапейку , скокнуў уніз у вірлівы бляск халоднай падземнай

вады . Следам , нават не паспеўшы спалохацца , скокнулі хлапчукі і Мелані .

  Славуты горад , галава і сэрца Усходу , надзея Грэцыі ,  сталіца імперыі і вялікага

патрыярхату бяссільна ляжаў у брудзе і пыле пад нагамі ў  заваёўнікаў . Канаў

Канстанцінопаль . Нараджаўся Істанбул .



  Яшчэ ўспыхвалі там-сям кароткія ярасныя баі , але яны ўжо былі падобныя на траскучыя

чырвоныя вугольчыкі , якія можна бачыць у попеле вогнішча , што назаўсёды патухла .

Апошнія трыеры і ветразнікі паспешліва адплывалі-вырываліся  з бухты Залаты Рог .

  Султан Мехмед , якога адразу ж назвалі Фаціхам , Заваёўнікам , уехаў на сваім кані у

Канстанцінопаль у шматлюдным атачэнні целаахоўнікаў і ваеначальнікаў . Перад Святой

Сафіяй саскочыў з каня , увайшоў у храм . Аб чым  падумаў  гэты чалавек ? Якая  струна

зазвінела ў разагрэтым шматдзённай крывавай бітвай сэрцы ? Невядома . І не будзем

шукаць адказу .

  У гэты самы час , не звяртаючы ні на кога аніякай увагі , ужо немалады башыбузук

выломваў з падлогі амаль у цэнтры круглай храмавай залы вялікую мармуровую пліту .

Што ён намерваўся рабіць са сваім трафеем ? Магчыма , хацеў пакрыць гэтай плітою

хляўчук у горнай Анатоліі , дзе стаялі ягоныя козы і авечкі .

-    Што ты робіш ? – запытаў у башыбузука султан .

  Той  ацёр з твару шчаслівы пот заваёўніка , сказаў , радасна ўсміхаючыся :

- Гэтым я хачу ўзвысіць нашу веру над хрысціянскай .

- Мярзотнік , я дазволіў усім вам браць палонных і скарбы , а будынкі і храмы

належаць Алаху і мне ! – усклікнуў Мехмед і  засек  рабаўніка ятаганам .

  Адразу ж пасля захопу гораду туркі пачалі шукаць імператара Канстанціна , жывога

альбо мёртвага . Між палонных яго не знайшлі . Падумалі , схаваўся дзе-небудзь ,

затачыўся , як крот , у падзямелле і сядзіць там , вычэквае ,  калі можна будзе патаемна

выслізнуць з Канстанцінопалю . Строга дапытвалі , нават катавалі , усіх вышэйшых

візантыйскіх саноўнікаў і военачальнікаў , што апынуліся ў палоне , каб натрапіць на след

Канстанціна . Але ніхто нічога не змог сказаць .

  Пошукамі рамейскага самадзержца асабіста займаўся візір Саган-паша . Сотні людзей

прайшлі перад ім у два апошнія дні . Візіру вельмі хацелася прывесці да султана Мехмеда

палоннага Канстанціна . Гэта было б апафеозам усёй кампаніі , і  ён , Саган-паша ,

узвысіўся б над усімі султанавымі дарадцамі . Але не мелася  ні зачэпачкі , ні парушынкі .

Такі паварот на першы погляд простай справы канчаткова раз”ятрыў візіра . І калі да яго

прывялі адмірала Луку Натараса , параненага , знявечанага , ён накінуўся на палоннага ,

як шалёны воўк :

- Дзе імператар ?

- Я , адмірал рамейскага флоту , перад табой . Дзе імператар рамеяў не ведаю , - цвёрда

адказаў Натарас .

  Саган-паша ўдарыў яго па твары :



-    Мы ведаем , што ты быў сябрам Палеалога , ездзіў з ім на паляванне . Ты павінен

ведаць ягоныя патаемныя мясціны . Кажы !

  Палонны адмірал пахіснуўся ад удару , але ўстояў на нагах , сказаў :

-    Няшчасная  наша сталіца . Яна дасталася не адважным высакародным рыцарам , а

дзікім звярам .

- Я прымушу цябе загаварыць , - злосна прыжмурыў вочы візір , - Зараз цябе завядуць

у ваш  рамейскі храм , у Сафію , і ты ўбачыш дужа цікавую сцэнку .

  Луку Натараса павалаклі ў Сафію . Там  каля вялікага алтара стаялі ягоныя дзеці –

васемнаццацігадовая Андрамеда і дзесяцігадовы Селеўк . Яны заплакалі , але да бацькі не

падыйшлі , бо янычары трымалі іх на вяроўках .

-    Гэта  твая кроў і плоць , - сказаў адміралу , паказваючы на дзяцей , Саган-паша , -

Даведаемся ж ,  якая яна на смак .

  Ён даў знак адному з янычараў ,і той , садраўшы з Андрамеды адзенне , пачаў гвалціць

яе на вачах у бацькі . Роспачны дзявочы крык узвіўся пад сутарэннямі святыні . Адмірал

страшэнна пабляднеў , апусціў галаву , закалаціўся ўсім целам .

-    Ты ! – паказаў пальцам на Гасана Нечапая візір , - Аддаю табе хлапчука . Зрабі яго

дзяўчынкай .

  Гасан адчуў ,  як гарачая хваля крыві прылівае да шчокаў і вачэй . “ Чаму Алах прывёў

мяне ў гэты храм ?  – тужліва падумалася яму , - Я ж са сваёй одай толькі што быў у

Акропалі . Чаму я не застаўся там ? “ .

- Ты ! – падбег да яго Саган-паша , - Зрабі дзяўчынкай гэтага рамейскага вырадка .

  Гасану раптам убачылася маленькая драўляная хатка , пакрытая шэрымі калючымі

снапамі чароту , калодзеж на двары , жоўтая сцежка ў зялёнай траве да гэтага калодзежу ,

маці , маладая , сінявокая , што чэрпае з калодзежа ваду . Яна , маці , смяялася . Срэбныя

кроплі вады ззялі на аголеных па локаць белых руках . І амаль адразу на двары , на

зялёнай мяккай траве , затанцавалі тонканогія чорныя коні . Пена валілася з ноздраў .

Смуглатварыя  вершнікі з лукамі ў сухіх руках , з калчанамі за плячыма , злавесна

ўсміхнуўшыся , кінулі арканы . Адзін з вершнікаў вельмі-вельмі падобны на Саган-пашу .

Смаляная вяроўка ягонага аркану ўпілася ў матчыну шыю якраз у тым месцы . дзе

трапечацца сіняя жылка .

-    Не чапай , - ціхім голасам сказаў раптам волат-янычар , павярнуўся і павольна пайшоў

з храму .

  Усе ў нейкім жаху расступаліся перад ім . Быццам ішла сама смерць .

-    Не чапай , - ужо больш гучна прамовіў асілак і занёс вялізную нагу , каб зрабіць

чарговы крок .



- Гэты янычар звар”яцеў ! - сярдзіта выгукнуў Саган-паша .

  Ён схапіў у свайго целаахоўніка лук , заклаў трабзонскую стралу , нацягнуў цеціву .

Вочы блішчалі , як у галоднага ваўка , што жыве ў анаталійскіх пустэльнях . Страла

гвазданула ў шырокую магутную спіну , прашыла жалезнай вострай дзюбай вераўчаную

кашулю , дайшла да сэрца . О , як зрабілася балюча Гасанаваму вялікаму сэрцу !

Нясцерпны агонь успыхнуў унутры . Ён быў яркачырвоны , ён быў бязлітасны . Здавалася

пажары ўсяго Канстанцінопалю ўмясціліся ў гэтым сэрцы . “ Якое было імя ў маёй

Маці ? “ – падумаў Нечапай . Гэта была ягоная апошняя думка . Праз імгненне ён цяжка

рухнуў на зямлю , як прабітая таранам сцяна .

  Па ўсім горадзе шукалі тым часам імператара Канстанціна . Пераварочвалі горы трупаў .

Адмывалі ад крыві галовы мёртвых . Раскопвалі свежыя магілы .

  Нарэшце знайшлі безгаловае тулава , у якога на нагах былі чырвоныя боты з

імператарскімі арламі . “ Ён “ , - пацвердзілі палонныя візантыйскія саноўнікі .

  А яшчэ праз дзень адшукалася сама імператарава галава . Яе насіў у заплечнай торбе

башыбузук , каб потым , як уляжацца ўся замятня , прадаць грэцкім купцам . Башыбузука

пасадзілі на вострую палю . Галаву на залатым блюдзе паднеслі султану Мехмеду . Ён

глянуў на яе ўважлівым роздумным позіркам , ціхім голасам паўтарыў Саламонавы

словы: “ І гэта пройдзе “ , загадаў забальзаміраваць галаву і выставіць на самым версе

калоны Канстанціна Вялікага . Каля калоны на каленях стаяла  купка жанчынаў . Яны

яшчэ верылі прароцтву , згодна з якім , як толькі туркі ўварвуцца ў горад і дойдуць да

гэтай калоны , з неба спусціцца анёл  каб  уручыць святы меч невядомаму дагэтуль

чалавеку. Чалавек той , перамогшы  ворагаў , вызваліць Канстанцінопаль . Ды янычары з

башыбузукамі ўжо прывязвалі сваіх коней да калоны , анёл не прылятаў з  дымных

нябёсаў . Ціхі ручаёк жаночага плачу віраваў каля зняважанай калоны .

  І раптам з неба крута ўпаў , абрынуўся велізарны арол , схапіў іпмератараву галаву

чэпкімі сталёвымі кіпцюрамі і панёс яе ўбок Прапантыды .  Ён ляцеў так хутка , што туркі

не паспелі выпусціць стрэлы са сваіх лукаў .

-    Анёл ! – радасна закрычалі жанчыны і ўскочылі з каленяў . Але гэта быў не анёл . Гэта

быў арол . Ён знік , растаў у сонечным бляску бязмежнай нябеснай прасторы .

  Адамкнуўшы ланцуг , з  бухты Залаты Рог вырвалася ў мора з разгромленага  гораду

пяць імператарскіх , сем генуэзскіх і большасць венецыянскіх караблёў . Туркі нават не

паспрабавалі іх даганяць . Ім пакуль што хапала спраў на сухазем” і .

  На палубе той жа самай венецыянскай галеры , што колькі месяцаў назад прывезла іх у

Канстанцінопаль , моўчкі стаялі , сядзелі і ляжалі ліцвіны-палеманісты . Амаль усе яны

ацалелі падчас жорсткай бітвы . Толькі двое з іх загінулі – Іван Маладзей і бабруйскі



шляхціц Ігнат Чэпа . Яшчэ ж двое – Зося Еўрапейка і Марцін Жабыка-Жэмба –

невядомым чынам зніклі ў асаджаным горадзе , але ніхто на свае вочы не бачыў іхняй

смерці ,  іхніх трупаў , і таму ў глыбіні душы ўсе лічылі , што яны жывыя  і вернуцца ў

Фларэнцыю , а потым і ў Вялікае княства . “ Быць не можа , каб такія , як яны , не

выкруціліся , не адолелі злы лёс “ , - думалі ўсе .

  Аціхаў гром вялікага бою ў вушах і ў душах . Вальней дыхалася на сіняй марской

дарозе,  дзе звонка  спявае сваю адвечную песню неспакойны бадзяга-вецер . Зноў

ўзляталі над віхурыстымі белапеннымі хвалямі імклівыя чароды дэльфінаў . Зноў вечнае

мора нашэптвала казкі-калыханкі аб вечнай маладосці , дзе заўсёды жывуць прага волі ,

прыгажосць , каханне і віно .

  Язэп Ранцэвіч , ужо амаль загаіўшы  рану , углядаўся ў хвалісты небасхіл , казаў сваім

маладым сябрам :

-    Думаю ,  што туркі яшчэ не паспелі перагарадзіць сваім флотам Адрыятыку , і мы

шчасліва вернемся ў Венецыю , Фларэнцыю , а потым і на радзіму . І я ўбачу  Полацк . І

ўсе вы ўбачыце свае родныя мясціны . Жыццё , маладзёны , толькі пачынаецца . І яно

будзе яркае і цікавае , ваша і маё жыццё . У таго , хто любіць свой край , хто беражэ яго

ад злыдняў , жыццё не можа не быць яркім .

  І ў гэта імгненне з-за белай пушыстай хмаркі , што бегла ў небе над трыерай , імкліва

вылецеў арол  , рэзка знізіўся над хісткай  палубай , нешта мякка паклаў на яе і зноў

узвіўся ў неба , знік .

- Чалавечая галава , - уражана прашапталі маладыя ліцвіны .

- Галава імператара Канстанціна , - прыгледзеўшыся , строга ўдакладніў

Ранцэвіч , - Нябёсы даюць нам свой знак , свой баявы сігнал . І , гэта значыць , што

барацьба не скончылася .

  Ён зняў з сябе кашулю , пачаў асцярожна загортваць у яе няскораную імператараву

галаву . Яна здавалася жывою . Яна неадрыўна пазірала на Усход .

Раздзел трэці . Агонь і вецер . 15 07 год .

                                                              І

  У траўні 1507  року  харужы Аршанскага павету Антоній  Жабыка-Жэмба рыхтаваўся

сустракаць свайго сына  Марціна , які навучаўся ў  Венскім універсітэце , а заадно , па

даручэнні аршанскай шляхты , купляў агняпальную зброю  ў нямецкім горадзе Брэмене ў

славутага ліцейшчыка-людвісара Карла Мольтцфельда . Марцін  павінен быў прыехаць



дадому на летнія вакацыі . Харужы чакаў сына на беразе рэчкі Адроў , што  ніжэй Воршы

ўліваецца ў Дняпро . Тут праходзіла  Вялікая дарога Берасце-Менск-Смаленск і  меўся

наплаўны  пантонны мост .

  Свяціла яркае вясновае сонца . Лясы і лугі ўжо шчодра зелянелі . Няўтомнае крылатае

птаства спявала песні на тысячы галасоў .

  Хоць было спякотнавата харужы дзеля доўгачаканага спаткання з сынам апрануў цёплы

доўгі , ніжэй каленяў , суконны кунтуш яркачырвонага колеру , які зашпільваўся на

бліскучыя металічныя гаплікі . Праз вялікі разрэз кунтуша віднеўся бурачковы жупан з

аксаміту , увесь у каляровых шнурках , у зіхоткіх зорачках-бразготках . На шырокім

скураным поясе вісела парадная шабля карабеля з апраўленым  у серабро і дробныя

каштоўныя каменьчыкі дзяржальнам .

  Магутны паставаю ,  буйнацелы ,  Жабыка-Жэмба густа пацеў , абліваўся салёнай

гарачай вільгаццю , якая казытліва залазіла ў вочы і ноздры і не было ад яе ніякага

паратунку . Харужы адламаў галінку бярозкі , сярдзіта абмахваўся ёю . Але сэрца спявала

– хутка ён абдыме  дюбімага сына .

-    Едуць ! – радасна закрычаў путны слуга Міхалка , дваццацігадовы кужэльнавалосы

дзяцюк , які быў у харужага за кур”ера . Ён узняўся ў сядле , паказваў рукою на

супроцьлеглы бераг ракі .

  І сапраўды , з лесу , што шчаціністай зялёнай сцяной стаяў на небасхіле , паказалася

некалькі рухомых кропак , быццам чорныя жучкі выпаўзлі са шчыліны . Кропкі гэтыя

павялічваліся , набліжаліся , і ўжо можна было разглядзець некалькі вершнікаў на

здарожаных стомленых конях .

  Харужы адчуў ,  як напаўняецца шчасцем душа . Цэлы год не бачыў ён

васемнаццацігадовага сына  Марціна . Ці ўзмужнеў  сын , ці набраўся розуму на чужыне ?

Ці не разлюбіў  свайго старога бацьку ?

-    Міхалка , - заклапочана звярнуўся ён да путнага слугі , - Не забыўся ўзяць  хлеб-соль і

штоф з мадзярскім такаем ?

- Усё, як мАе быць , пан харужы , - весела аскаліў жаўтаватыя зубы Міхалка , - Тут , -

ён палэпаў загарэлай рукою па вялізнай прысядзельнай торбе-сакве , - хопіць пачастухі

для цэлай роты жаўнераў .

  За апошні год шмат што змянілася ў жыцці ў харужага . Памерла жонка Ганна з роду

Копцяў . Ён пражыў з ёю дваццаць гадоў , па-свойму кахаў , і калі яна завірушнай зімовай

ноччу адыйшла на неба , быццам скамянеў душою , пачаў адчуваць пастаянны цвёрды

каменьчык болю ў грудзях . Каменьчык той рабіўся асабліва балючым уначы . Глуха

варочаўся вецер у  старых  бярозах і ліпах  наўкол ягонай сядзібы , вартаўнікі-клікуны



білі ў металічныя бляхі , сабакі  брахалі  адчайна і спалохана , уцягваючы ў скалелыя

ноздры блізкі воўчы дух , і ён не спаў , ляжаў на спіне , глядзеў  у шчыльны змярцвелы

змрок над сабою . Гарачакроўны , страсны , ён нядоўга трываў без салодкага юру .

Кожную ноч  з”яўлялася на ягоным двары і адразу  ж  у  ягоным ложку новая мужыцкая

дзеўка з навакольных вёсак . Хапала жаночага цела . Не хапала цёплай і мяккай жаночай

душы .

  Тым часам вершнікі ўсё набліжаліся . Больш востравокі Міхалка , што пільна ўзіраўся ў

іх ,  разгублена глянуў на харужага , сказаў :

- Гэта не яны . Гэта не паніч .

- Ды ты што , дубовая твая галава , - раззлаваўся Антоній Жабыка-Жэмба , - Хто можа

быць акрамя Марціна і ягоных сябрукоў ?

  Ён так чакаў гэты дзень , так прыспешваў у бяссонных начных  думках сустрэчу, ужо ,

здавалася, вось-вось прыгорне ,   прытуліць да сябе сваё дзіця , адчуе цвёрды сынаў

хрыбетнік пад рукою , і раптам  такая неспадзяванка . Харужы аж плюнуў і сярдзіта

тузануў цуглямі каня .

  Гэта быў не Марцін Жабыка-Жэмба . Нетаропка праехаўшы пантонны мост ,

разагнаўшы курэй , якія з неспадзяваным  вэрхалам   выбеглі-вылецелі  з хаткі закупа

Сямёна , што стаяла-ліпела непадалёку , да Антонія і Міхалкі ўрачыста наблізіліся трое

вершнікаў . Пярэдні , пэўна ж , галоўнейшы між іх , на ільсністым рудым жарабку , у

кароткім чорным  плашчы-даламане , адзетым на вайсковыя даспехі , у аксамітнай

шапцы-магерцы з пыхліва  ўваткнутым пяром заморскай  блакітнай птушкі , упэўнена

спыніўся насупраць харужага , рыпучым голасам абвясціў :

-    Віж Ян Круталевіч з Віленскага Гаспадарскага двара . Гэта , - ён азірнуўся , - маЕ

дзецкія .

-    Ажно  з самой Вільні прыехалі ? – шчыра здзівіўся Антоній Жабыка-Жэмба , - А чаму

не з Воршы , чаму не ад князя  Фёдара Іванавіча Заслаўскага ? Ён у нас тут гаспадараў

намеснік-дзяржаўца .

  Віленскі віж зірнуў на яго вільготным прасветленым вокам , глыбакадумна ўздыхнуў ,

дастаў з дарожнай скураной торбы скрутак з віслай пячаткай :

-    У мяне на руках ліст з канцылярыі Вялікага княства . На вас скардзіцца ваш сусед па

зямельных уладаннях пан Іасафат Тарноўскі . Вы пасеклі і спалілі ягоныя межавыя знакі ,

перайшлі ягоную мяжу , забралі сабе зямлю , ловы і бабровыя гоны , забралі  возера ,

запалонілі ягоных мужыкоў-хлебасеяў .  

  Харужы глядзеў на віжа , нібы  на прыхадня з таго свету . Аб чым кажа , аб чым чаўпе

гэты чалавек ? Зваліўся , як камень на галаву , далдоніць рыпучым мярзотным голасам аб



нейкіх яго , Антонія Жабэкі-Жэмбы , правінах . Агаломшанаму разгубленаму  харужаму

толькі й заставалася , што яшчэ раз перапытаць :

- І ўсё-ткі чаму вы прыехалі аж з самой Вільні , а не з Воршы ?

- Куды нас выпраўляюць , туды мы й едзем , - строга адказаў Ян Круталевіч , - А пан

харужы часам не забыўся , што наша Вялікае княства знаходзіцца ў стане вайны з

маскоўцамі ? Пан харужы , спадзяемся , ведае , што конныя палкі вялікага князя

маскоўскага  Васіля Трэцяга пайшлі на Смаленск , Полацк і Барысаў ?

  Пры такіх словах Антоній Жабыка-Жэмба гнеўна ўспыхнуў усім тварам , схапіўся за

сваю карабелю і нават узмахнуў ёю . Але адразу ж астыў , свідруючы віжа цяжкім  злым

позіркам , выдыхнуў :

-    Пан віж спраўна атрымае сваё віжавое . І дзецкія атрымаюць сваё . А вайну гэтую мы

кожны дзень адчуваем на сваім карку . Не вам , седзячы ў далёкай Вільні , напамінаць

нам , памежнікам , што ідзе вайна .

  Ды віленскі віж быў , адчувалася , з тых людзей , што не баяцца ні ківа , ні кія .

Халодным голасам ён сказаў узбуджанаму харужаму :

-    Вось таму , што вы памежнікі , мы й прыязджаем да вас з самой Вільні . Сам Гаспадар

нас пасылае . Не можа Гаспадар наш дапусціць да такога , каб мяжа дзяржавы была , як

дзіравае рэшата . Яна далёка адсюль на ўсход  гэта мяжа ,   за Вязьмаю . Але маскоўцы

прыходзяць ажно  сюды да вас ,   як да сябе дадому . Бяруць тое , што не клалі , жнуць тое

, што не сеялі. Надыйшоў час стукнуць іх па руках . Ці не так , пан харужы ?

- Так , - згадзіўся Антоній Жабыка-Жэмба .

- Вось і добра , - усміхнуўся віж , - А зараз пакажыце  ,  дзе можна паставіць і папаіць

нашых коней . Ды й  нам не грэх было б  памачыць у нешта вясёлае вус . Заўтра ж з

раніцы паедзем да пана Іасафата Тарноўскага .

  У гэты самы час прыкладна за дзесяць літоўскіх міляў ад пантоннага маста  цераз рэчку

Адроў , дзе ягоны бацька  слухаў красамоўства віленскага віжа , студыёзус Марцін

Жабыка-Жэмба са сваімі сябрамі паныла думаў  , як далей працягваць сваё падарожжа .

Адвалілася кола ў іхняй цяжкой нямецкай фуры і , як ні круціся , як ні маракуй , патрэбна

было або шукаць кузню , або кінуць паламаную фуру . Ды дзе ты знойдзеш тую кузню ?

Ужо праехалі Барысаў . Там можна б было зафрахтаваць  каваля між цыганоў ці жыдоў .

А цяпер – лаві вецер у полі . Справа ў тым , што да фуры была прычэплена колавая

гармата , падарунак людсвісарні Карла Мольтцфельда  “ барацьбітам супроць татараў “ ,

як казаў сам Карл . Металічныя ядры , порах ,  увесь артылерыйскі рыштунак , а гэта былі

шуфлікі для насыпання пораху , штэмпель для забівання зараду , вугламеры , рыдлёўкі ,

лянтоўніцы з кнотам , баннік з барановай шкуры для чысткі ствала , палотнішча , якім



ахалоджваюць перагрэты ў час бою ствол , везлі на фуры . За ўсё гэта было заплочана

сярэбранымі дэнарыямі .  І вось праклятая фура зламалася .

  Марцін Жабыка-Жэмба , высакарослы  прыгожы васемнаццацігадовы  юнак , задумліва

церабіў адной рукою светларусыя вусікі пад буйнаватым прамым носам , другой рукою

вадзіў па лацінскіх літарах адлітых на ствале гарматы . Заплюшчыўшы вочы , аднымі

пальцамі ён чытаў напісанае : “ ЗОСЯ . ПАЦАЛУЮ ТАК ГОРАЧА , ШТО ТЫ

ПАМРЭШ” . У людвісараў , што рабілі агняпальную зброю , была завядзёнка – кожнай

гармаце , як чалавеку , даваць імя і тут жа , на  гарматным ствале , разам з імем  пісаць

дэвіз .   Ён , Марцін , назваў гармату імем сваёй каханай , а дэвіз прыдумлялі ўсім агулам .

  Зося ўспаміналася яму так ярка , так востра , аж кружылася галава . Ён успамінаў яе

чарнявыя шаўкавістыя валасы , мяккія падатлівыя вусны , якія пахлі спелымі летнімі

суніцамі , што , нібы чырвоныя зорачкі , густа рассыпаны на зеленатраўных лясных

палянах . Яму ўспаміналася пяшчотная дзявочая скура , чыстая-чыстая , халаднаватая , як

першы вясновы ветрык . Ветрык той прылётвае яшчэ тады , калі ўспыхваюць у лесе  пад

сонцам бялюткія лапікі апошняга снегу , развітальныя астраўкі зімы , а з-пад іх ,  па-

дзіцячы  сарамліва і цікаўна , цягнуць свае галоўкі жыццялюбныя нязводныя кветкі-

пралескі . Ужо ўвечары  ён меркаваў сустрэцца з Зосяй , абняць яе , прыціскаць да

грудзей , прагна цалаваць , упасці з ёю ў п”янлівую траву ...

  Марцін нырнуў у свае мроі-успаміны так глыбока , што сябрам давялося крычаць , каб

вярнуць яго ў сённяшні дзень . .

- Марцін ! Агу ! Дзе ты ?! Адгукніся ! – склаўшы далоні трубачкай , горача выдыхнуў

проста ў Марцінава  вуха Адам Белазор .

  Жабыка-Жэмба спуджана ўздрыгнуў . Усе дружна засмяяліся .

  Гэта быў вясёлы народ . Сыны полацкай , віцебскай і аршанскай шляхты , не дужа

багатай , ды  ваяўнічай і ганарыстай , упартай і хлебасольнай , яны , дзякуючы золату і

срэбру сваіх бацькоў , паехалі вучыцца ў Еўропу . Большасць іхніх равеснікаў засталася ,

як і дзяды-прадзеды , сядзець на сваёй зямлі , заплываць тлушчам , секчыся ў п”яным

тумане на шаблях падчас павятовых соймікаў , што ўжо тады пачыналі набіраць моду і

сілу , ганяцца за татарамі і маскоўцамі .  Але гэтыя  , самыя  разумныя і  дальнабачныя ,

паехалі . Прывілей , выдадзены вялікім князем Казімірам IV Ягелончыкам у Вільні 2

траўня 1447 году , дазваляў выязджаць шляхце за мяжу дзяржавы  “ для лепшага набыцця

шчасця , або ўчынкаў рыцарскіх “ , але не ў “непрыяцельскую краіну “ . Еўропа не была

для маладых ліцвінаў непрыяцельскай краінай . І яны паехалі ў Еўропу .

  Яны шукалі ў Еўропе шчасця . Цяжка адназначна сказаць , што разумелі яны пад

шчасцем . Салодка піць і есці , мець для палавых уцехаў мноства жанчынаў ? Мець



неабмежаваную ўладу над падобнымі сабе ? Калі б яны былі паганцамі , гэта іх бы

задаволіла . Але яны некалькі гадоў пажылі ў Еўропе , яны дыхалі яе вольным ,  ні з чым

непараўнальным паветрам ,яны разумелі , што чалавек , падабенства  Божае , не можа

быць раднёю жывёлам і раслінам , і вось чаму яны паехалі на Захад , а не на Усход ,

паехалі шукаць жыццёвай  мудрасці , вучыцца кіраваць сваімі маёнткамі і падданымі ім

людзьмі .

-    Дык  ты , Марцін , забыўся пра нас , успамінаючы сваю каралеву ? –з”едліва запытаўся

Андрусь  Лыжыковіч , рудавалосы карычневавокі шляхцюк з-пад Лепеля .

- Маўчы , Андрусь , - прамовіў  Марцін , - У кожнага з нас ёсць свая каралева . Без іх ,

нашых каралеў , мы , шляхціцы , былі б горкім пылам пад нагамі сваіх супернікаў .

  Ніхто яму не адказаў .  Усе , маладыя і вясёлыя , бязладна і натхнёна загаварылі . Кожны

жадаў як мага хутчэй выказаць свае , вядома ж , самыя разумныя , самыя

звышфіласофскія думкі сябрам і ўсяму беламу свету . Столькі ведаў панапіхалі ім у

галовы , што край як трэба было неадкладна дзяліцца ведамі з першым сустрэчным . Але

дарога была пустыннаю , а фура з адламаным колам не хацела і не магла ехаць далей .

  Іх было роўна дзесяць чалавек , ні болей , ні меней . У шасцярых меліся верхавыя коні ,

чацвёра , бяднейшыя , але таксама вельмі  ганарыстыя , ехалі на фуры . Прыслужнікаў-

пахолкаў у іх не было , і ўсё даводзілася рабіць сваімі ўласнымі рукамі – збіраць сушняк

для вечаровых вогнішчаў , паіць і чысціць коней , смажыць мяса , нанізаўшы яго на клінкі

шабляў , штурхаць цяжкую фуру , калі яна пачынала безнадзейна  буксаваць у мяккім

дарожным пяску .

   Усе дзесяць , як ужо адзначалася , кіраваліся з Германіі ў родныя мясціны ( а гэта былі

ўсходнія землі Вялікага княства ) на летнія вакацыі , якія яны выпрасілі , выкупілі ў сваіх

правізараў , бо канікулаў , па сутнасці , не было . Яны , кніжнікі , пачувалі сябе невялікім

рыцарскім атрадам  , мелі  латы , кальчугі і шаломы , былі ўзброены шаблямі ,

агняпальнымі гакаўніцамі і ( дрыжы , вораг ! ) гарматаю . Напачатку гэта толькі весяліла ,

здавалася бяскрыўднай дзіцячай гульнёю , але , праехаўшы Менск , якому восем гадоў

таму вялікім князем Аляксандрам было нададзена Магдэбургскае права , убачыўшы там

попіс і шыхаванне войска , яны раптам зразумелі , што апынуліся на тэрыторыі , дзе палае

суровы агонь вайны . Маскоўцы ( у які ўжо раз ! ) напалі на Вялікае княства Літоўскае .

Іхнія раці , як жалезныя рэкі , зноў пацяклі на Менск і на Полацк .

-    Сынок удаўся ў бацьку , - сказаў пра вялікага князя маскоўскага Васіля Трэцяга , сына

Івана Трэцяга і Соф” і Палеалог , шклоўскі шляхціц  Андрэй Шаціла , якога ўсе называлі

паэтам . Гэта быў чарнавалосы ,  на першы позірк  нязграбны  дзяцюк з разумнымі



халоднымі вачамі . Ён не меў каня , ехаў на фуры і ўвесь час нешта шаптаў – ці то горача

маліўся , ці то выдумляў вершы .

- І чым жа ён так удаўся ? – прысеў каля Шацілы на адламанае кола Марцін Жабыка-

Жэмба .

-    Матулечка  ягоная , Зоя-Соф”я Палеалог , унушыла ім , бацьку і сыну , што яны ,

маскоўскія князі , адзіныя правапераемнікі Візантыйскай імперыі , адзіныя абаронцы

праваслаўя і Государи Всея Руси . Гэта значыць , і нашыя з табой гасудары . Але хто

такая Зоя Палеалог ?  Усяго толькі пляменніца імператара Канстанціна , што загінуў у

1453 годзе . Не дачка , не сястра , не жонка , а толькі пляменніца . Як кажуць , дзесятая

вада на кісялі , на роўным месцы шышка . Яна , Соф”я , была вельмі-вельмі тоўстая .

Адзін італьянец кпіў , што пасля візіту да яе , яму ўсю ноч снілася масла , сала і іншая

тлустая смаката .

- Не любіш ты Соф”ю , - засмяяўся , пачуўшы Шацілавы словы , Адам Белазор .

- А завошта мне яе любіць , тым больш , што яна ўжо памёрла ? – не прыняў жарт ,

з усёй сур”ёзнасцю павёў далей гаворку Андрэй Шаціла , - Яны , маскоўцы , кажуць , што

толькі яны ісцінныя праваслаўныя , што толькі яны адзіныя абаронцы праваслаўя . Але

князь Усяслаў Чарадзей узвёў храм Святой Сафіі ў Полацку  яшчэ  тады , калі пра Маскву

ніякага почуту не было , калі на месцы сённяшніх маскоўскіх церамаў раслі палявыя

васількі , а там , дзе стаіць палац цара Васіля Трэцяга , бегалі шэрыя курапаткі . Яны

лічаць ліцвінскія землі сваёй вотчынай , але нашы князі і баяры -  прыродныя нашчадкі

Рурыка і Гедыміна і ніколі не былі ў чорным рабстве ў татараў , як дзяды-прадзеды

маскоўцаў .

-    Хопіць , паэт , малаціць языком , - раскінуў рукі , пацягнуўся да хрусту ў костачках

Андрусь Лыжыковіч , - Лепей зрабі ласку – дай нам усім паслухаць тое , што ты , седзячы

ў фуры . прыдумаў за доўгую дарогу .

- А й паслухай , пан Андрусь .

  Шаціла прыгладзіў абедзьвюмя даланямі сваю чорную чупрыну , бліснуў вачамі ,

загаварыў глухім застуджаным голасам :

                                                 Куды мы , брацці , едзем

                                                 І ў белы дзень і ноччу ?

                                                 Як бурыя мядзведзі ,

                                                 Куды мы шлях свой топчам ?

                                                 Мы едзем без спачыну ,



                                                 Каб ратаваць Айчыну ,

                                                 Каб ля святых крыніцаў

                                                 За родны край наш біцца .

                                                 За бацькаўскі палетак ,

                                                 За дзетак-малалетак ,

                                                 За Полацк і Заслаўе ,

                                                 За Наша Праваслаўе .

  Ён змоўк , холадна пакланіўся ўсім , сказаў па-латыні :

- Mea culpa . ( Мая віна . Грэшны . ) .

  Потым дадаў :

- Я скончыў . Як гаварылі  рымляне : “ Няхай іншыя зробяць лепш “ .

  Усе маўчалі , уражаныя пачутым . Усе глядзелі на Андрэя Шацілу ,  як на старабытнага

вайдэлота ,  што  жыў і спяваў свае лясныя песні тады , калі  Аукштайтай  і Чарнарусяй

валодаў Пярун-Пяркунас ,  і людзі разумелі таемную шапатлівую мову   кветак , дрэў ,

птушак і звяроў .

-    Малайчына ! – усклікнуў Марцін Жабыка-Жэмба . Астатнія студыёзусы таксама

ўхвальна заківалі галовамі .

  Толькі Адам Белазор суха прамовіў :

-    А я думаў , што мы едзем на летнія вакацыі . Аказваецца ж , мы едзем “ бараніць

Айчыну “ . Але што такое Айчына , пан Паэт ? Дзе яна ?

  Ён з выклікам пазіраў на Шацілу . На дне цёмных вачэй няўлоўна тлела іскрынка

паблажлівай усмешкі .

  Шаціла зірнуў на яго з найвялікшым  здзіўленнем . Яму , паэту , здавалася , што ён так

даходліва , так пераканаўча выліў са сваёй душы тое пачуццё , той агонь , якія не давалі

спакою , прымушалі думаць , радавацца і пакутваць , чакаць  ад нябёсаў адказу на

балючае пытанне : “ Дзеля чаго , Божа , ты прывёў мяне на гэты свет ? “ . Але вось стаіць

чалавек , можна сказаць , сябра і нічагусенькі не разумее .

  Паэт цяжка ўздыхнуў , панурыў чарнавалосую галаву . На яго , як гэта часцяком бывае з

людзьмі тонкай душы , як бы наваліўся нейкі слупняк , адабраў мову , зблытаў пачуцці ,

даў пякучае адчуванне ўласнай віны . Але перад кім і за што ён быў  віноўны ?

  Выручыў Паэта Марцін Жабыка-Жэмба . Ён тупнуў нагою абутаю ў чырвоны скураны

бот , сказаў :



-    Наша  Айчына , твая і мая , пан Адам , вось тут . Вось гэтая зямля , на якой мы зараз

стаім , наша Айчына . Мы – уражоныя патомныя шляхціцы , і Гаспадар вялікі князь даў

нам гэтую зямлю за верную службу дзяржаве . А маскоўскі цар Васіль Трэці хоча  ўзяць

у нас нашу зямлю , лІчыць , што толькі ён адзіны валадар усяго наўкол , што , нас ,

ліцвінаў , “ забралі ад Русі лаціннікі “ . Але гэта іх , маскоўцаў , забралі ад нас татары .  У

Вялікім княстве Літоўскім не можа быць дзікага  адзінаўладства , як у туркаў альбо

маскавітаў . У нас лёсам Гаспадарства кіруюць паны-рада і шляхта разам з князем .  А

гэта вельмі не падабаецца нашым суседзям . Вось чаму маскавіты сябруюць з крымскімі

татарамі , і кожны год , як  ненажэрная саранча , урываюцца ў нашыя землі . Татары-

людаловы гоняць ясыр у Крым , каб потым прадаць у турэцкае рабства . Маскоўскія  ж

баяры вядуць нашых  палонных цяглых мужыкоў у свае вотчыны , у сваё ярмо ,  а

крычаць , што ратуюць праваслаўных адзінаверцаў ад лаціннікаў .

- Масква і Арда – адна бяда , - паклаў руку на плячо Марціну ў знак поўнай згоды

Андрэй Шаціла .

  Між тым набліжаўся  вечар , і трэба было думаць пра начлег , пра вячэру і пра вогнішча .

- Давайце спалім фуру , - прапанаваў раптам  Андрусь Лыжыковіч , - Усёроўна яна

кульгавая . Заўтра будзем меркаваць ,  як ехаць далей , а сёння хоць пагрэемся .

  Адзінадушна пагадзіліся з Лыжыковічам , выгрузілі з пакалечанай фуры ўвесь

рыштунак , перавярнулі яе ўгору коламі ( так чамусьці настояў Адам Белазор ) , і

неўзабаве траскуча запалала вялізнае чырвонакрылае агніска . Селі падалей ад яго , каб не

так пякло ў твары , хто на знятае з каня сядло , хто на разасланы па траве плашч , і пайшлі

па крузе тры медныя цёмначырвоныя келіхі з такаем і крамбамбуляй . Са смакам пілі ,

выціралі вусы , закусвалі свіным кумпяком , сушанай кішкой са свіной крыві і пячонкі ,

жытнім хлебам .

-    Зараз  бы гаршчок варанага гароху са смажанымі скваркамі , - задумліва пагладзіў

жывот Ігнат Кабылінскі , магутнацелы белатвары здаравяк-шляхціц з-пад Крычава . Ён

быў самы маўклівы  з усёй вясёлай гурмы студыёзусаў і калі і ўстаўляў слова ў размову ,

то толькі пра ежу .

- Зараз бы карчмарову жонку , - перадражніваючы Кабылінскага , таксама , як і ён ,

гладзячы жывот , але ў значна  ніжэйшым месцы , прагаварыў-праспяваў Фадзей

Дракаловіч , шчуплы ,  надзвычай рухавы шляхцюк з Бабра .

  Усе засмяяліся тым  здаровым дружным бесклапотным  смехам , які бывае толькі ў

залатую часіну маладосці , калі яшчэ не гняце душу вялікая сям”я , сварлівая жонка ,

непадкаваны галодны конь і пустая дзіравая кішэня . Калі кожны юны шляхціц цвёрда

ўпэўнены ў тым , што ўрэшце-рэшт ён , калі й не стане вялікім князем , то ўжо



найвышэйшым гетманам будзе абавязкова . Ах , звонкі п”янлівы вецер маладосці , праз

які халодны ,  чорны ад сажы комін адлятаеш ты ?

-    Там нехта ідзе , - ускочыў раптам на ногі , паказаў шабляю ў згусцелы змрок Фадзей

Дракаловіч .

  Следам за ім , як маладыя ваўчаняты , ускочылі ўсе . Заіскрыліся вочы , затрапяталі

гарачыя сэрцы , вострыя шаблі імгненна вылецелі з похваў . Так хацелася ўсім , каб гэта

былі татары альбо маскоўцы , і каб іх было шмат .

  Але гэта быў , мяркуючы па беднай вопратцы і па заўсёднай палахлівасці на цёмным

худым твары , звычайны селянін-хлоп .

- Ты хто ? – падбег да яго з аголенай шабляю Марцін Жабыка-Жэмба .

  Хлоп , як ад агню , засланіўся ад шаблі рукою , у  якой трымаў доўгі дарожны кій-асон .

Падалося , што гэтым асонам ён хоча ўдарыць Жабыку-Жэмбу , і маладыя шляхцюкі ўсе ,

як адзін , узвілі ўгору свае бліскучыя бязлітасныя шаблі . Разумеючы , што яго могуць

перакрышыць на дробныя кавалачкі , хлоп адшыбнуў ад сябе асон і бухнуўся на калені .

Галава з доўгім сіваватым валоссем наўкол круглай лысіны  палахліва прынікла да зямлі .

- Устань , - загадаў Марцін , - Хто ты ?

  Селянін хуценька ўзняўся на ногі , маленькімі слязістымі вачамі зірнуў на шляхціцаў ,

адказаў тонкім назаўсёды спалоханым голасам :

- Я закуп пана Яўстафія Шаблінскага . Хаджу , шукаю сваю блудзягу .

- Што , што ён робіць ? – не зразумелі некаторыя .

- У яго сыйшлі конь або карова , і ён іх шукае , - патлумачыў Марцін , задаволены тым ,

што можа адукаваць сваіх задужа падкаваных у філасофіі і ў рыторыцы сябрукоў .

- Я шукаю каня , - пацвярждаючы Марцінавы словы , згодна заківаў галавою закуп .

- А ці ёсць тут дзе  паблізу маскоўцы ? – спытаў у яго Андрусь Лыжыковіч .

- Ёсць , - адказаў селянін , - Я напачатку падумаў , паны жаўнеры , што й вы з

Маскоўшчыны . Бачу – вогнішча паляць , сядзяць каля яго , п”юць-ядуць , нікога не

баяцца .

- Дзе ж маскоўцы ? – не сунімаўся Лыжыковіч .

- Усюды . У Талачыне . У Халопенічах . Усюды . Калоцяць мужыкоў , аж пер”е ляціць .

Рэжуць скаціну . Апошняе зерне з ямаў выграбаюць .

  Маладыя шляхціцы перазірнуліся . Трывогай , бядой дыхнула на іх . Сівы туман , які

поўз у вечаровых лагчынах , зрабіўся раптам падобным на дым ад пажараў , што маглі

бушаваць непадалёку .

  Закуп у шэрай парванай світцы стаяў , перамінаўся з нагі на нагу , калаціўся ці то ад

страху , ці то ад холаду . Марцін наліў яму келіх крамбамбулі :



- Выпі .

  Дробныя рэдкія зубы заляскалі па цёмначырвонай медзі келіха .

-    Ніколі не каштаваў панскага пітва , - лісліва сказаў закуп , выціраючы загарэлай худой

даланёй патрэсканыя ад сонца і ветру вусны .

  Яму далі ладны кавалак свінога кумпяка , скібу хлеба . Ён пачаў прагна хутка есці . Так

ядуць сабакі , баючыся , што ежу могуць вырваць з-пад самага  іхняга носу . Маладыя

шляхцюкі , якія ад нараджэння не ведалі , што такое голад , глядзелі на гэтага прыхадня з

іншага незразумелага ім жыцця са здзіўленнем і гідлівасцю . Так маленькія дзеці

пазіраюць на павукоў .

  Потым некалькі чалавек ускочылі на коней , паімчаліся ў змрок шукаць блудзягу .

Неўзабаве яны прыгналі невялікага змучанага сялянскага коніка , жоўташэрага , з белай

зоркай  на лобе . Убачыўшы сваю скаціну , закуп шчасліва засмяяўся . Нечаканы гэты

смех напамінаў булькатанне вясновага ручая , які з напругай выдзіраецца з-пад снегу і

лёду . Закуп падбег да Жабыкі-Жэмбы , пацалаваў ягонае стрэмя . Потым накінуў свайму

коніку на шыю вяроўчыну , нізка пакланіўся шляхціцам і знік у цемры , як яго й не было .

Павісла маўчанне .

  Раптам Андрэй Шаціла паднёс далоні да роту , закрычаў :

- Вярніся ! Гэй ! Вярніся !

  Шляхцюкі  са здзіўленнем глядзелі на Паэта . А ён усё крычаў :

- Вярніся !

  Праз нейкі час зашалясцелі асцярожныя крокі , і са змроку выплыла драбнаватая

сагнутая фігура . Фыркаў конь .

-    Вазьмі  колы ад фуры , - сказаў закупу Шаціла , - Адно згарэла , а два цэлыя . Табе яны

спатрэбяцца .

  Ён дапамог селяніну звязаць лыкам  колы , ускінуць іх на конскую спіну . Пацяжэлы

конь  пайшоў у цемру .

  Калі аціхлі крокі закупа і каня , маладыя студыёзусы зноў расселіся наўкол вогнішча і

зноў паплылі кругам медныя келіхі . Пілі моўчкі . Ніхто не хацеў гаварыць . Іхняя

радзіма , аб якой яны часта думалі ў Нямеччыне , паказала ім свой твар , і гэта былі не

карціны Альбрэхта  Дзюрэра . Тут было нешта такое непадобнае , такое непрадказальнае і

невымоўнае , што шмат у каго варухнулася ў глыбіні душы думка : “ А навошта я сюды

еду “ ?

-    Мы– сарматы , - парушыў цішыню Вікент Камароўскі , русачубы шляхцюк з

Бабінавічаў , - Мы – сарматы , панове-прыяцялёве . І вось гэты хлоп , што шукае ў цемры

свайго каня , і тыя цяглыя мужыкі , што хаваюцца ў лесе і балоце ад маскоўцаў , і мы ,



што прагнем прывезці ў свой край з Еўропы святло адукацыі , - родныя браты . Адных з

нас Бог зрабіў багатымі і ўладнымі , другім даў у рукі серп і сошку , але нас вядзе  адзін

дух , адзін сонечны прамень , бо ўсе мы – сармацкі народ . Я ўдзячны вам за тое  , што вы

падзялілі свой дарожны хлеб з гэтым хлопам , далі яму магчымасць хоць трохі пагрэцца

каля вашага вогнішча , знайшлі ягонага каня . Хлоп гэты вернецца ў сваю бедную хатку ,

запаліць лучыну , сабярэ вакол сябе ўсіх сваіх дзяцей і раскажа ім пра нас . Як засвецяцца

чыстыя дзіцячыя вочы ! Як яны палюбяць нас , сваіх старэйшых братоў па сармацтву !

  Усе з найвялікшай увагай выслухалі Камароўскага , і шмат каму спадабаліся гарачыя

шчырыя словы . Ды ўзняў свой келіх Андрэй Шаціла , загаварыў глухаватым голасам :

-    Пан Вікент , я гатоў выпіць з табою , выпіць  і  за сармацтва . Але дазволь мне

паразважаць у трохі іншым накірунку , чым ты .  Сарматы – гэта сённяшнія палякі . Яны

кажуць , што продкі іхнія прыйшлі калісьці на Віслу з усходніх стэпаў , з Азіі . Вось

адкуль жупаны , чубы , любоў да коней , да прастору , шляхецкая вольніца . І вось адкуль

адчуванне локця , еднасці ў час бою , калі кожны рызыкуе сваёй уласнай  галавой і кожны

разумее , што толькі агулам , грамадой можна адбіцца ад ворага і , урэшце-рэшт ,

перамагчы яго . Я б не сказаў , што мы , жыхары Вялікага княства , сарматы . Мы –

ліцвіны . У нас свой лёс , свая гістарычная пуцявіна- дарога . Сёння нас ратуе тое , што

мы стаім з палякамі , з Каронаю , плячом да пляча супроць ордэнскіх рыцараў , крымскіх

татараў з туркамі , супроць Маскоўшчыны . Але мы не сарматы .

-    Мы , наша шляхта – палеманісты , - дачакаўшыся калі паўнюткі келіх даплыве да яго ,

сказаў Марцін Жабыка-Жэмба ,- Думаю , што ўсе вы чулі пра рымскага князя Палемона ,

які , каб уратавацца ад ордаў Атылы , адбыў  з Рыму на караблях з пяцю сотнямі

патрыцыянскіх сем”яў і дабраўся да вусця Нёману . Легенда гэта , або звычайная казка ,

няважна . Так плыў Энэй , так плыў Рурык з братамі . Важна тое , што мы маем сваё

гаспадарства , Вялікае княства Літоўскае , якое мы павінны абараняць усімі магчымымі

сіламі .

-    Але , пан Марцін , ты забыўся мабыць пра тое , што аўкштайты  лічаць Палемона

толькі сваім  аўкштайцкім  продкам , - уставіў слова паэт .

-    Я не забыўся , - усміхнуўся Жабыка-Жэмба , - Справа ў тым , што ў дастаслаўнага

князя Палемона быў не адзін карабель , а мноства караблёў . На адным прыплылі продкі

аўкштайцкай шляхты , на астатніх – шляхты ліцвінскай .

  Маладыя студыёзусы весела засмяяліся . Усім спадабалася Марцінава красамоўства . А

Шаціла , натхнёна заззяўшы вачамі , усхапіўся са свайго месца , горача прачытаў толькі

што прыдуманы верш :

                                            Як прыплыў Палемон на Нямон ,



                                            Дзежкі з мёдам выкаціў ён

                                            І засмажыў ён сто быкоў ,

                                            Каб нам жыці тут сто вякоў .

  Усе запляскалі ў ладкі . Марцін жа пацалаваў паэта , узбуджана гаварыў далей :

-    У нас ,  Жабыкаў-Жэмбаў , унук атрымоўвае  імя свайго дзеда . Як  вы  зразумелі , у

мяне быў родны дзед , Марцін Жабыка-Жэмба . Ён вучыўся ў Фларэнцыі і там разам са

сваімі землякамі зрабіўся палеманістам . Яны , маладыя ліцвіны , стварылі Ордэн святога

Палемона , абаранялі ад туркаў  Канстанцінопаль . Калі ж султан Мехмед захапіў сталіцу

Візантыі , дзед разам з маёй бабкай Зосяй вярнуўся на радзіму . Жылі ў любові-злагадзе , і

раптам зніклі . Кажуць , іх звёў кудысьці арол .

- Арол ? Які арол ?  Як арол можа павесці за сабою чалавека ?  – здзівіліся ўсе .

- А я й сам не ведаю . Хутка прыедзем пад Воршу , у маёнтак майго бацькі , і там усе

разам разбярэмся .

-    Пан Марцін , - усклікнуў Фадзей Дракаловіч , - Чаму ты разам з намі корміш тут мух і

камароў ? Табе трэба неадкладна джгаць у Вільню – там цябе чакае пасада канцлера .

  Зноў грымнуў смех . Паплылі вясёлыя келіхі . Майскія зоркі навісалі над зямлёю , як

срэбныя гронкі бязмежнага  ўрадлівага  Божага вінаградніку . Здавалася , толькі выцягні

руку , і ў далонь тваю ляжа цёплая вясновая зорка .

  Хапала ў гэты вечар добрага віна . Хапала маладой радасці . Але , як ні прытрымлівай

час , неўзабаве  робіцца сухім дно самых глыбокіх збаноў і келіхаў . Як ні доўжыцца

радасць , паступова падкочваецца халодны сум , а за ім і бяда .

  Яны прачнуліся ад несуцешнага плачу . Ускочылі , дзе хто ляжаў , пачалі церці кулакамі

вочы .

  Ігнат Кабылінскі , што быў  за начную  варту , падвёў да вогнішча дзвюх сялянак , адну

ўжо сталага веку , другую зусім  маладзенькую зялепуху . Яны былі апрануты вельмі

бедна . Зрэб”е , доўгія неахайныя спадніцы . Старэйшая ў лыкавых лапцях , дзяўчынка

басанож .

- Вось прыйшлі , - сказаў Кабылінскі , - Плачуць .

- Што вам патрэбна ? – спытаў Марцін Жабыка-Жэмба .

- Паночкі-жаўнерыкі , - вельмі хутка , пэўна , баючыся , што яе могуць перапыніць ,

загаварыла дзяўчынка  і апусцілася на калені , - Хрыстом Богам молім вас заступіцца за

нашага бацьку Аўдзея Асташонка . Другі дзень маскоўцы трымаюць яго на правёжы ў

Тоўстай Ліпе .



  Пасма светларусых ,  амаль белых валасоў рассыпіста  выбівалася ў яе з-пад грубай

даматканай хусткі . На бледных запалых шчоках шчодрым сяйвом былі рассыпаны

вяснушкі , адвечныя  зоркі вясны .

-    Устань , - сказаў дзяўчынцы Паэт , - І раскажы нам ладком чаго вы хочаце .

  Дзяўчынка парывіста ўсхапілася ( плямы ад вільготнай зямлі засталіся на голых

каленьках ) , узяла старэйшую жанчыну за руку так , як павадыры водзяць сляпых :

-    Гэта мая маці Агапка . Як прыехалі ў Тоўстую Ліпу маскоўцы , яны пачалі рабаваць

усіх . Яны прыйшлі на наш двор і пачалі біць нашага бацьку , пытаючы  ,  дзе ён схаваў

сала і пенязі . Бацька маўчаў . Тады яны схапілі маю маці , - Дзяўчынка з вялікай

шкадобаю паглядзела на сваю спадарожніцу , - Вы не думайце , яна не нямая . У яе

распух язык .  Яшчэ ўчора яна гаварыла , як усе мы . Але двое  маскоўцаў  пачалі і яе

катаваць . Адзін сыпаў на стол жытняе  зерне і загадваў маёй маці злізваць яго са стала .

Толькі яна высоўвала з роту язык , як другі калоў  ейны язык маленькім вострым шылам .

У іх , маскоўцаў , гэта была як бы гульня . Яны весела смяяліся і  так  здзекваліся цэлы

вечар , а потым пайшлі піць хлебнае віно , і мы з мамкаю ўцяклі . А наш татка Аўдзей

застаўся ў Тоўстай Ліпе . Маскоўцы здзёрлі з яго порткі і б”юць бярозавымі кіямі па

голых нагах , хочуць каб ён паказаў у лесе  Яму з салам і зернем .

  Дзяўчынка зноў  заплакала .

- Годзе румзаць , - нахмурыўся Фадзей Дракаловіч , - Лепш скажы  , як цябе зваць .

- Гэля , - хліпнуўшы носам , адказала дзяўчынка .

- Гэля-Гэля , - смешна скрывіў рот , наморшчыў лоб і залопаў па сваіх сцёгнах рукамі ,

нібы крыллямі , Дракаловіч , - Гані гусей ! Гыля-гыля !

  Гэля , а з ёю й  маладыя шляхцюкі засмяяліся . Задаволены Дракаловіч пачаў рэзаць хлеб

і кумпяк , каб пакарміць ранніх гасцей . Селі наўкол вогнішча , што ўжо амаль патухла .

Яшчз не ўтаймаваўся начны вецер . Адкочваліся ўбок падхопленыя ім клубкі дыму .

Непадалёк ныралі ў зялёную траву птушкі , нешта шукалі ў ёй .

-    Што будзем рабіць , панове ? – запытаўся Марцін Жабыка-Жэмба . Зусім нечакана для

сябе ён паступова пачаў успрымацца ўсімі  як бы галоўным у шумлівым  брацтве вясёлых

вольных студыёзусаў . Першай прычынай гэтага , вядома ж , была тая ,  што яны

набліжаліся да Аршанскага павету ,  дзе харужнічаў  ягоны родны бацька Антоній .

-    Патрэбна  задаць добрую лупцоўку маскавітам , - адразу ж сказаў Андрэй Шаціла , -

Патрэбна раз і назаўсёды адвучыць іх гаспадарнічаць у чужых сусеках . Але ж ці хопіць

нашай сілы ? Мы ж нават не ведаем колькі іх там у Тоўстай Ліпе . Можа стацца , што яны

й нас возьмуць , як з гнязда птушанятаў , і паставяць на правёж .



  Пры такіх словах Паэта  Ігнат Кабылінскі зморшчыўся , нездаволена паварушыў

тоўстымі мяккімі плячамі , быццам ужо адчуў гарачы смак маскоўскага кія . Ды й усе

астатнія студыёзусы , відно было , не надта рвуцца ў такую заваруху .

- Не , паэт , не дажывеш ты да сівога воласу і чорнага зубу  , - сказаў Андрусь

Лыжыковіч .

-    Твая праўда ,- весела ўсміхнуўся Шаціла , - Самы найлепшы лекар ад старасці смерць .

Але нешта  ж нам патрэбна рабіць .

- Сачыняй вершы .

- Ну , пан Андрусь , вершы , як ты кажаш , сачыняць можна , але ж хто іх чытаць будзе ,

калі масковец вытурыць  нас з нашай хаты ?

-    Трэба выведаць колькі іх стаіць у Тоўстай Ліпе , - рашуча перарваў спрэчку

Лыжыковіча з паэтам Марцін Жабыка-Жэмба .

  Усе адразу ж пагадзіліся з ім . Аказваецца , неабходна было , каб нехта першы  сказаў

цвёрдае слова . Слова такое прагучала , і студыёзусы пачалі рыхтавацца да мажлівага бою

з маскоўцамі .

-    Мы стрэлім з нашай гарматы ,і яны разлятуцца ва ўсе бакі , як вераб” і , - гарачліва

ўсклікнуў Вікент Камароўскі , той , што пачуваў сябе сарматам .

- У такім разе , пан сармат , гармата пададзена , - шаркануў перад ім ножкай , галантна-

з”едліва пакланіўся Фадзей Дракаловіч .

  Ды новая спрэчка не паспела ўспыхнуць , бо Адам Белазор раптам ускінуў угору руку ,

прыслухаўся , сказаў , пацямнеўшы тварам :

- Галопам ідуць вершнікі . Сама меней , сотня імчыцца сюды .

  Усе затаілі дыханне . І , сапраўды , здалёку накочваўся гуд капытоў . Быццам , зламаўшы

лёд , сцяной ішла няўтрымная вясновая вада .

-    Ну вось – хацелі падсмажыць пяткі  маскоўцам , а яны самі едуць пагасцяваць , -

разгублена і спалохана выдыхнуў Ігнат Кабылінскі .

- Зараджай гармату ! Зараджай гакаўніцы ! Шаблі ўгору !  – крыкнуў Марцін Жабыка-

Жэмба .

  Выкацілі проста на дарогу гармату , насЫпалі порах , забілі ў дула шрапнельнае ядро ,

пачалі падпальваць кнот  лянтоўніцы . Крукам-гакам гакаўніцаў чапляліся  за “казліныя

ногі” – падпоркі для змяншэння аддачы пад час стрэлу . З ледзяным вострым  хрустам

выдзіралі з похваў шаблі .  Усё рабілася хутка , дакладна і весела . Шчокі ў студыёзусаў

запунсавелі , вочы ўспыхнулі радасцю . Павінен быў адбыцца першы ў іхнім жыцці

сапраўдны бой , і яны не баяліся яго .  Наперадзе іх чакала такое доўгае жыццё , яшчэ ні



кроплі смутку не кінулі нябёсы ў імклівы ручай маладых дзён , і ніхто са студыёзусаў не

верыў , не мог паверыць у сваю ўласную смерць .

  Тым часам ужо можна было ўбачыць на небасхіле цёмную масу  вершнікаў . Яна

набліжалася , гусцела , рабілася больш страшнаю . Ззялі  пад ранішнім сонцам

пласцінавыя даспехі , кальчугі , металічныя шаломы з прылбіцамі , конскія цуглі і бляхі ,

шаблі , дзіды , гакаўніцы і пулгакі , сцяжкі-прапарцы за плячыма . Гром капытоў і звон

баявога жалеза нарастаў , пачынаў закладваць вушы . “ Змятуць нас , як дарожны пыл “ , -

падумаў не адзін са студыёзусаў . Але кожны стараўся перацярпець свой страх , не

паказаць яго сваім сябрукам . Шляхта і палахлівасць былі несумяшчальнымі  паняццямі .

Лепш смерць , чым жывёльная палахлівасць .

  Вершнікі выставілі ўперад вострыя доўгія дзіды , і здавалася  па дарозе імчыцца

суцэльны жалезны частакол . Гэта было страшна . Гэта было прыгожа , вельмі прыгожа .

-    Кадук мяне бяры , але гэта не маскоўцы , - раптам  здзіўлена  замармытаў Марцін

Жабыка-Жэмба , - Няма ў  масквы такога імпэту і форсу . Кадук мяне бяры , але гэта

аршанская харугва .

-    Аршанская  харугва ! – праз імгненне закрычаў ён захлёбістым голасам   і ,  нібы

звар”яцеўшы ад нясцерпна гарачай радасці , выбег на дарогу , пачаў махаць рукамі .

Студыёзусы рынуліся за ім . Бог шчасліва адвёў ад іх смяротную стралу , не сутыкнуў з

маскоўцамі , і яны былі вельмі задаволеныя такім паваротам справы .

  Харугва  наблізілася ўжо  так , што выразна бачыліся чалавечыя твары . Наперадзе яе  на

цёмнарудых магутных дрыкгантах, галовы якіх былі схаваны пад металічнымі

нагалоўкамі , імчаліся два вершнікі ў шаломах з аблямаванымі ваўчынай поўсцю

прылбіцамі , у бліскучых панцырах . За сіною ў іх былі прымацаваны яркія чырвонабелыя

крылы . Сустрэчны вецер  напінаў іх , і яны ярасна трымцелі , трапяталі , адначасна

выклікаючы і жах , і захапленне .

- Крылатыя людзі ! – уражана ўсклікнулі студыёзусы .

- Гусары , - са шчаслівым бляскам у вачах сказаў Марцін . Пад час сваіх падарожжаў па

Еўропе ён ужо бачыў такіх ваяроў у Венгрыі .

  Харугва з усяго ходу ланцужна развярнулася на дарозе , паўкругам ахапіўшы Жабыка-

Жэмбу і ягоных людзей . З-пад конскіх капытоў густа стрэльнулі камякі вільготнай

цёмнашэрай зямлі . Вершнікі пахіснуліся  , але іхнія моцныя мускулістыя ногі і спіны

адразу ж вярнулі целу высакародную ганарыстую паставу . Пра такіх кажуць : “ Як

улітыя сядзяць у сядле “.

  Як жа здзівіўся і палымяна  ўзрадаваўся Марцін , калі побач са сваім “крылатым “

бацькам аршанскім харужым Антоніем Жабыкам-Жэмбам убачыў “крылатую”  дужа



прыгожую Зосю Зубрыцкую , сваю суседку , сваю сяброўку па дзіцячых гульнях , сваю

каханую , якую не сустракаў амаль цэлы рок , аб якой марыў штодзень і штоноч . За час

іхняга растання ( ён паехаў вучыцца ў Вену , яна – у Кракаў , а потым у Рым ) Зося вельмі

пахарашэла , расцвіла  той вясновай трапяткой красой , што  бывае ў свежых лугавых

кветак , дачок яркага  сонца , чыстага дажджу і цёплага звонкага ветру . “ Яна ўся , як

кветачка “ , - замілавана думаў ён , любуючыся сваёй цудоўнай сяброўкай , - Як да твару

ёй гэтыя гусарскія крылы , гэтыя шалом і панцыр . Мая амазонка ! Я кахаю яе так , што

гатоў памерці за адну толькі ўсмешку светласініх  крынічных вачэй “.

  Але , як і належыць паслухмянаму адукаванаму сыну , у першую чаргу ён падыйшоў да

свайго бацькі , што  грузнавата злазіў з сядла , падставіў яму плячо . Антоній Жабыка-

Жэмба стаў нарэшце на зямлю , пільным учэпістым позіркам зірнуў на малодшага сына ,

потым абняў-абгроб яго тоўстымі рукамі , моцна пацалаваў , сказаў хрыплаватым ад

хвалявання голасам :

- Ну то здароў , сыне . Не забыў бацькава бацвінне ў месце Венскім ?

- Не забыў , - уткнуўшыся  тварам у шырокія бацькавы грудзі , адказаў Марцін .

- Прывёз хоць адну торбу вучонасці з Германшчыны ?

- Прывёз . І не адну , - расчулена выдыхнуў малодшы  Жабыка-Жэмба . Толькі зараз ,

улавіўшы знаёмы з маленства такі  родны пах дыму , лугу і лесу , пачуўшы шчакой ,  як

усхвалявана стукае бацькава сэрца , ён да знямогі ў грудзях , да лёгкага паколвання ў

скронях адчуў , зразумеў , што значыць для яго гэты суровы часам рэзкі і грубаваты

чалавек . Асабліва цяпер , калі Бог забраў маці .

-    Ну то й добра , - раптоўна заміргаўшы вачамі , нібы ў іх патрапіла парушынне ,

прамовіў харужы і злёгку як бы адпіхнуў ад сябе сына :

- Ідзі з братамі пагавары .

  Старэйшыя Марцінавы браты , Сцяпан і Тодар , сядзелі на конях і толькі нахіліліся ,

падставілі шчокі для пацалунку , калі Марцін падыйшоў да іх . Ён ведаў – яны не

разумеюць яго . Не тое , што не любяць , але не разумеюць . У іх вялікія сем” і , жонкі і

дзеці , бацька адпісаў ім багатую маёмасць і зямлю . Яны – патомныя шляхціцы . Конь ,

сядло , зброя , віно і гарачае мяса , трывожнае ,  амаль паходнае жыццё на памежжы

Вялікага княства з Маскоўшчынай , - вось іхняе сонца . І яны не хочуць іншага . Ім на

поўніцу хапае такога  жыцця . А ехаць сушыць мазгі на чужыну ... Няхай  за  іх гэты

мулкі крыж нясе маладзён , матчын і бацькаў пестунок .

  Толькі пасля вітання з бацькам і братамі Марцін падыйшоў да Зосі . Яна ( крылатая ! )

сядзела на кані і цярпліва чакала  пакуль  каханак пагаворыць-пацалуецца са сваімі

сямейнікамі . Іхнія позіркі сустрэліся , як на залітым сонцам  лузе вясновы вецер



сустракаецца з кветкай . І яны адразу ж зразумелі – каханне не сплыло , не знікла ,

разлука ў часе і ў прасторы толькі абвастрыла пачуццё . Маладыя сэрцы імгненна

ўздрыгнулі , зазвінелі , заспявалі адну і тую ж толькі ім вядомую песню .

-    Зося – пяшчотна дакрануўся да маленькай дзявочай нагі абутай у металічна-скураны

чаравічак Жабыка-Жэмба , - Якая ты прыгожая ! Дальбог не думаў , што сустрэну такую

антычную багіню . Адкуль такія крылы ?

- А ты не хочаш мяне пацалаваць ? – гарэзліва перапыніла Марціна Зося Зубрыцкая , і ,

не чакаючы адказу ,хуценька нахілілася , з усёй жарсцю прыпала цёплымі вуснамі да

ягоных вуснаў .

  У Марціна пайшла кругам  галава . Яшчэ йдучы ад братоў да Зосі , ён ліхаманкава

меркаваў ,  як паводзіць сябе . Ссадзіць яе з каня і абняць , пацалаваць ? Зрабіць гэта

прылюдна ? Але ж побач бацька , браты , сябры-студыёзусы , павятовая шляхта . Ці не

падумаюць яны , што з Германшчыны да Воршы прыбег памаўзлівы марцовы кот ?

Норавы гэтай зямлі халаднейшыя і сушэйшыя , чымся ў Еўропе . І вось табе на – Зося

сама яго пацалавала , пацалавала першая , не збаяўшыся і не засаромеўшыся .

  Са смяшынкамі ў мілых светласініх вачах зверху ўніз яна пазірала на яго , быццам

пытаючыся : “ Ну як табе я ? “. А ўслых сказала :

- Гэтыя крылы і ўвесь гэты даспех , я думаю , падараваў мне і твайму бацьку Начны

Дзед .

- Начны Дзед ?! – здзіўлена ўсклікнуў Марцін , - Ён яшчэ жывы ?

- Жывы , Марцінік , жывы , - пяшчотна-радасна ўсміхнулася Зося , - Як і жывое каханне

наша , калі ты не забыў  мяне паміж больш прыгажэйшых паненак .

- Ды ты што , Зося ? – горача выдыхнуў Жабыка-Жэмба , - Забыць цябе ? Ты ж толькі

адна такая !

- Якая ? – зноў загарэзнічала Зубрыцкая .

- Скажу сёння ўвечары на нашым месцы . Калі сонца будзе садзіцца за лес . Памятаеш

наша  месца ? Прыдзеш ?

- Памятаю і прыду .

  Між тым харужы Антоній Жабыка-Жэмба ужо выслухаў слёзныя аповяды  дзеўчынёхі

Гэлі і вырашыў ударыць усёй павятовай харугвай па маскоўцах , што атабарыліся ў

Тоўстай Ліпе . Радасць ад  сустрэчы з малодшым сынам прайшла , яе выцеснілі

бясконцыя клопаты і мітрэнгі апошняга часу .

-    Вялікая  вайна ідзе , вялікая фуртавіна , - напружваючы голас , прыўзняўшыся ў

страмёнах , казаў харужы сваёй шляхце і студыёзусам , - Цар маскоўскі Васіль Трэці

паслаў на нас  раці ваяводаў Холмскага і Захар” іна . Як і ягоны прагавіты бацька Іван



Трэці , што захапіў у нашым Гаспадарстве гарады Бранск , Веліж , Гомель , Мцэнск ,

Рыльск , Старадуб ( іх шмат , не буду пералічваць ) , гэты ваяка нясе меч знішчэння на

нашы спрадвечныя землі . Ён і ягоныя баяры гавораць , што ідуць на нас , каб ратаваць

праваслаўных . Але ад каго ратаваць ? Ад нас саміх ? Мы і нашы дзеці , як і нашы дзяды-

прадзеды , хрысціяне грэцкага закону . Праваслаўе прыйшло ў наш край стагоддзі таму не

з Масквы , а з Канстанцінопалю . У нас былі і ёсць свае духоўнікі і законнікі , свае

мітрапаліты . І свая спракавечная зямля-карміцелька ёсць у нас .

  Голас у Антонія Жабыкі-Жэмбы пазванчэў :

-    Яго   Веляможнасць Жыгімонт , кароль і вялікі князь , загадаў найвышэйшаму гетману

пану  Станіславу  Кішку сабраць у  Менску паспалітае рушэнне ад кожнага дыму , ад

кожнае службы . Паны-брацці , вы прывялі сюды свае початы , сваіх людзей . І мы

пойдзем да Менску . Але зараз мы праверым ці не заржавелі нашы шаблі , ці не застаяліся

нашы коні . Зараз мы атакуем Тоўстую Ліпу . Пан ротмістр Жалязоўскі , мы гатовы да

атакі ?

- Гатовы ! – узняў шаблю рудавусы ротмістр .

  Ухвальны гул пакаціўся між шляхты . Нецярпліва заіржалі загарцавалі коні . Вершнікі

ямчэй уладкоўваліся ў сёдлах . Рукі намацвалі эфесы шабляў . Ваяўнічы гарачы народ

засумаваў па добрай старой бітве-валцы , калі , як качаны капусты , злётваюць з плячэй

варожыя галовы , калі  ёсць прастора моцнаму плячу і востраму мячу .

  Тоўстая Ліпа месцілася  ў  вярстах  трох-чатырох  убаку  ад  Вялікай дарогі Берасце-

Менск-Смаленск . Ад цікаўных вачэй , ад праезджых падарожнікаў яе хаваў ладнаваты

зарослы нізкім зялёнажоўтым  хвойнічкам пясчаны бугор , дзе навыкопвалі нораў лісы .

Гэта была вотчына княжатаў Друцкіх-Горскіх . Дваццаць тры дымы вялі тут сваё

спрадвечнае зацятае змаганне з малаплоднай камяністай зямлёю , з дажджамі і завеямі , з

хваробамі і галадоўляй , плоцячы свайму пану дзякла , а  дзяржаве грашовую сярэбшчыну

і пушнінную ардыншчыну . Людзі нараджаліся і паміралі , хаты , хлявы , клеці і клуні

старэлі , салома на стрэхах чарнела . Неба і зямля былі маўклівыя  і заўсёды як бы да

нечага  прыслухоўваліся . І толькі прылётны бусел кожнай вясною ганарыста ўскідваў

чырвоную мокрабліскучую  дзюбу , гучна шчасліва клекатаў .

  Якраз пасярэдзіне Тоўстай Ліпы  побач з сажалкай стаяў на каменным мураваным

падмурку агромністы  двухпавярховы драўляны палац складзены з абчасаных сякерамі

дубовых бярвенняў , пакрыты чырвонай ляшскай дахоўкай .  Узыйсці на другі паверх

можна было толькі праз высокі аркападобны  ганак , па краях якога сядзелі , нібы жывыя ,

выразаныя з моранага дубу ільвы . Вялікія вокны гэтага паверху прамяніста ззялі чыстым



незамутненым шклом. Ніжнія ж вокны былі зроблены ў выглядзе вузкіх  амбразураў і

закратаваны  цёмным квадратным  дротам .

  Ужо трэці  дзень у Тоўстай Ліпе гаспадарнічаў са сваім загонам сын баярскі Сямён

Кошкін . Пад рукою ў яго мелася  сто чалавек каванай раці  – вершнікаў узброеных

дзідамі ,шаблямі, алебардамі і булавамі . Разам з ім быў татарскі царэвіч Аслан з

паўсотняю конных лучнікаў . Ваявода Холмскі , адчуваючы ў войску недахоп харчоў і

фуражу , адпусціў на дзесяць дзён у розных накірунках сваіх военачальнікаў шукаць корм

і ўсё , што можа быць патрэбным для вайны .

  Сын баярскі Кошкін , светлабровы і светлабароды шчуплы чалавечак трыццаці пяці

гадоў ад роду , з плешшу-месячыкам на галаве , сядзеў на мяккім крэсле-калыхалцы на

самым версе ганку і пільна сачыў за тым ,  як ягоныя служывыя людзі і тутэйшыя сяляне

прывозяць , прыносяць  і раскладваюць  на зялёным лужку над сажалкай самы розны

тавар . Ад яркарудых  лісіных кажухоў да жывых гусей у вялізных плеценых з лыка

кошыках . Зганялі і адразу ж рэзалі авечак і свіней . Перадсмяротны віск жывёлін ,

кудахтанне курэй , якіх лавілі татарскія лучнікі ; глухія ўдары па цвёрдаму – узломвалі

дзверы свірнаў і клецяў ; галашэнне жанчынаў - усё спляталася ў надзвычай яркі і

пярэсты вянок , які радаваў вока і вуха баярскага сына . Гэта было звычнае змалку жыццё

– паходы , лютыя сечы , паражэнні і адступленні і , вядома ж , перамогі , калі ты робішся

панам усяго . Што ні кажыце , прыемна сядзець на мяккім крэсле-калыхалцы , калі да

тваіх ног кладуць і кладуць даніну .

  Раптам чуйнае вуха сына баярскага ўлавіла нейкі трывожны  нечаканы гук . Гук гэты

быццам з”явіўся вырваўся  з-пад зямлі , густы і абломны .

-    Гэй , Івашка ! - крыкнуў са свайго верху Сямён Кошкін  надворнаму халопу ,

цельпукаватаму белабрысаму мардвіну , - Хто гэта так расшумеўся ?! Арапніка захацелі ,

воўчыя пысы ?

-    Бацюхна  баярын , на нас літва імчыць ! – спалохана крыкнуў Івашка і знік , як яго й не

было .

- Ты што мелеш , чурбан няхрышчаны ?! Якая такая літва ?

  Сямён Кошкін жвава ўскочыў з крэсла-калыхалкі , схапіў агнябойную рушніцу і пабег

па шырокіх дубовых ступенях ганку ўніз , насустрач нечаканаму трывожнаму гуку .

Трэба зазначыць , ён не быў палахліўцам , як і большасць ягоных людзей . Пастаянныя

паходы маскоўскай раці то на Пскоў , Ноўгарад і Цвер , то на Вялікую Арду і Літву

прывучылі такіх , як ён , трымаць сваё сэрца ў вельмі суровых цянётах , калі слёзы

людскія ўспрымаюцца , як ранішняя лугавая расА , не болей . “ Каб цябе не забілі , забі

першы “ , - вось чаму вучылі яго з малалецтва .



  Ён не верыў пра напад  літвы . Ваяводы Холмскі і Захар” ін казалі  на самым пачатку

вайны , што рушаць на Вялікае княства  Літоўскае ў абыход ягоных умацаваных

фартэцый , абыйдуць , абцякуць іх , як  вясновая вада абцякае камень . Так , у сутнасці , і

атрымалася. Паспалітае рушэнне праціўніка , па чутках , збіраецца сёння  недзе аж каля

Менску , а вось гэтая зямля , на якой ён зараз уладарнічае , нікім не абаронена . Рабі што

хочаш , бяры што хочаш .

  Татараў , якія павінны былі перакрываць ахоўваць палявую дарогу , што вяла ў Тоўстую

Ліпу , а замест гэтага злезлі з коней і пачалі латашыць вясковых курэй і гусей , шляхта

пасекла ў імгненне . Ніводзін не ацалеў . Маскоўцы , пачуўшы пранізлівыя енкі сваіх

аднакошнікаў ( суседзяў-саюзнікаў па адным вайсковым лагеры-кошы ) , паспелі схапіць

зброю , схавацца за хатамі і хлявамі  , за парканамі і сустрэць аршанскую харугву  густой

стралянінай з рушніцаў , лукаў і арбалетаў . Давялося спешвацца , прыгінаючыся бегчы

па слізкай мяккай зямлі прысадаў , калоць дзідамі ,  пластаваць шаблямі .

  Марцін Жабыка-Жэмба напачатку трымаўся побач з  братамі Сцяпанам і Тодарам , і

яны, пэўна , па бацькавым загадзе , апякавалі яго , прыкрывалі ад  праціўнікаў.

Заўважыўшы зразумеўшы гэта , малады студыёзус фыркнуў , як дзікі лясны кот , ірвануў

падалей ад іх . І адразу ж грудзі ў грудзі сутыкнуўся з каржакаватым  барадатым

маскоўцам . Той чэпка трымаў у руках алебарду . Аж костачкі пальцаў пабялелі .

Убачыўшы Марціна , уздрыгнуў усім целам , варсануў алебардаю , падчапіў ейным

загнутым крукам Марцінаву кальчугу . Потым , цяжка ўпёршыся ў зямлю нагамі , адной

рукою пачаў цягнуць Марціна да сябе ,  другой ліхаманкава лэпаў  па халяве бота ,

стараючыся выцягнуць адтуль засапожны нож .

  “ Зрэжа мяне , як лясны грыб “ , - падумаў малады Жабыка-Жэмба . Злаўчыўшыся ,

зачэрпнуў жменю зямлі , пляснуў ёю ў твар маскоўцу . Барадач з алебардаю заматаў

галавой , закашляў . Рука , што цягнула Марціна аслабела , і ён , хітнуўшыся ўперад усім

тулавам  , секануў маскоўца шабляй па шыі ,  пераскочыў цераз абмяклае цела , пачуў

ззаду булькатлівае хрыпенне .

  Аршанская шляхта страціла забітымі дзевяць чалавек . Каля дваццаці было паранена , у

іх ліку і харужы Антоній Жабыка-Жэмба . Баярскі сын Сямён Кошкін пекануў яму ў левы

плячук з рушніцы .

  Маскоўцаў палягло значна больш . Яшчэ болей трапіла ў палон разам з Кошкіным .

Панура схіліўшы галовы , яны хадзілі па Тоўстай Ліпе , шукалі сваіх забітых і зносілі іх

на лужок перад палацам .

  Марцін даведаўся , што бацька паранены , ад брата Тодара . Адразу ж пабег убок палацу

і па дарозе ўбачыў маладзенькага маскоўца , які , ратуючыся ад ліцвінаў , ускочыў у



балотца на краю вёскі . Масковец  быў без шапкі , спалоханы , разгублены . Яркабелыя ,

як лён , валасы кудлаціў вецер . Твань даходзіла яму ўжо да калена .

- Ты хто ? – прыпыніўся , спытаў Марцін .

- Івашка , - адказаў масковец .

- Івашка ?

  У руках у Марціна нічога не было апроч шаблі . Ён паглядзеў наўкол , убачыў  кінутую

некім доўгую скрываўленую  дзіду , падняў яе , працягнуў адзін канец маскоўцу :

- Трымайся . Няма чаго ў гразі сядзець .

  І выцягнуў Івашку на сухазем”е .

  Рана ў харужага была лёгкая .  Гэта ўзрадавала ўсіх ягоных сыноў і ўсю шляхту . Сам

Антоній Жабыка-Жэмба з перавязаным плечуком сядзеў на ганку ,  і каля яго праводзілі

ўсіх палонных . Выгляд у маскоўцаў , асабліва ў баярскага сына Сямёна Кошкіна , быў

неважнецкі . Не чакаў ён такой змены ў сваім жыцці . Яшчэ зусім нядаўна так гладка , так

добра ўсё паварочвалася , а зараз змрок уваліўся ў сэрца , і ўжо рыхтуе для яго літва

наручнікі-кайданкі .

  Самыя смялейшыя з сялянаў-тубыльцаў таксама сабраліся каля палацу , стаялі купкамі ,

глядзелі на сваіх учарашніх рабаўнікоў . Але маўчалі , бо жыццё навучыла

прытрымліваць гняўлівыя словы , як бы яны не рваліся з грудзей . Яшчэ ж невядома , хто

тут будзе за гаспадара .

  І раптам звонкі дзіцячы голас разарваў цішыню :

- Ён !

  Усе ўздрыгнулі ад неспадзеўкі . Дзяўчынка Гэля , тая , што прыбягала раніцой да

студыёзусаў , паказвала пальцам на аднаго з маскоўцаў :

- Ён ! Ён маіх мамку і татку мучыў .

-    Спыніся  і адыйдзі ўбок , - загадаў Антоній Жабыка-Жэмба палоннаму , высокаму

чарнавалосаму здаравяку з чырвонымі шчокамі . У вачах у таго ўспыхнуў агеньчык , але

агеньчык  не страху , а здзіўлення . Ён глядзеў на малую Гэлю і як бы нешта прыпамінаў .

- Што ён рабіў з тваімі бацькамі ? – узняўшыся з ганку , запытаў у Гэлі харужы .

- Ён калоў язык шылам і заганяў пад пазногці вострыя трэсачкі , - адказала дзяўчынка .

  Зазвінела цішыня . Усе , і маскоўцы , і тутэйшыя , пазіралі на чырвонашчокага . Ён

спакойна стаяў на тым месцы , дзе прыпыніў яго Антоній Жабыка-Жэмба . Агеньчык у

вачах не тух , але драбнеў , ператвараўся ў малюсенькую іскрынку .

- Ты хрысціянін ? – упрытык падыйшоў да яго аршанскі харужы .

- Я праваслаўны .

- Хіба ж Хрыстос вучыў цябе катаваць ні ў чым не павінную жанчыну ?



  Масковец маўчаў . Іскрынка трапятала ў цёмных вачах .

-    Ты  аддаліўся ад Бога , але я набліжу цябе да неба ,- сурова прамовіў харужы , - За зло

шыю  страціш . Павесьце яго , - павярнуўся ён да сваіх людзей .

  Двое пахолкаў выскачылі з вяроўкаю , схапілі чырвонашчокага пад рукі , прывалаклі да

магутнага  старога дрэва над  сажалкай ( вось чаму вёска называлася Тоўстая Ліпа ) і

павесілі . Гэта адбылося так хутка . што бусел , які вылецеў за жабкамі са сваёй буслянкі

на ліпе , яшчэ не паспеў апусціцца ў балотца .

-    Астатніх павядзём у Воршу , каб потым абмяняць на нашых людзей , якіх захапілі

маскоўцы , - сказаў Антоній Жабыка-Жэмба .

                                                             І І

  Шмафарбны і шматгучны апускаўся на зямлю вечар . Запальваліся на сінім шкле  неба

зоркі . Са сваіх сховаў вылётвалі кажаны і апісвалі над цёмнай зямлёй таямнічыя кругі .

Галасіста крумкалі ў травяных лужынах жабы .Заспявалі-запішчалі камары , якіх асабліва

густа бывае ў канцы траўня пасля дня Лукер” і-камарніцы .

  На зарослым купчастым вербалозам беразе ракі Адроў са змроку выплылі дзве

чалавечыя постаці , пастаялі , паўглядаліся ў наваколле і адразу ж ірвануліся адна

насустрач другой .

- Марцін ! – зазыўна гукнула Зося Зубрыцкая і кінулася на грудзі каханку .

- Зося ! - пяшчотна абняў яе , прытуліў Марцін Жабыка-Жэмба .

  Колькі часу чутны былі толькі пацалункі , нейкія патаемныя , як голас рачнога трыснягу

пад ветрам , шэпты . Два сэрцы пасля доўгага расстання захлыналіся ў маладой

неадольнай пяшчоце .

  Затым Марцін і Зося мякка апусціліся на траву , ляглі , зліўшыся ў адну істоту ,

прыпаўшы вуснамі да вуснаў , нібы пілі з бяздоннай чароўнай конаўкі жывую ваду . Ён

адчуваў кожнай сваёй жылкай жыццядайную іскрыстую цеплыню ейнага маладога

прагнага на ласку цела . Яна аддавалася яму , як прыўкрасная кветка ў зялёным лузе

аддаецца бурнаму  вясноваму дажджу .

  Абняўшыся , селі над рэчкай , пачалі ўспамінаць учарашні дзень і ўчарашні вечар . Неба

глядзела на іх безліччу зорак – залатых і срэбных вачэй .

- Калі мы атакавалі Тоўстую Ліпу , я ўвесь час думаў дзе ты , што з табою ? - сказаў

Марцін .

- Так я табе й паверыла , - гарэзліва засмяялася Зося , - Толькі пачуў горн , адразу ж



ірвануў у бой , як той паляўнічы сабака . Забыўся пра ўсё , кінуў  мяне . Добра што трэба

было ахоўваць гармату , і я засталася каля яе разам з гэтым Андрэем , з Шацілам , які

вершы выдумляе .

-    Дык вось чым ты займалася – вершы выдумляла разам з Шацілам , - Марцін зрабіў

выгляд , што страшэнна пакрыўдзіўся .

-    Перастань , дурненькі , - паклала яму на плячук галаву Зося Зубрыцкая , - Ніхто мне не

патрэбен апроч цябе . А гэты Андрэй такі галавісты . Як гэта ён учора пад час банкету

чытаў шляхце ?

  Яна лёгка ўскочыла на ногі , спадылба , падрабляючыся пад Паэта , зірнула на Марціна :

                                                     Клянемся ж , родны людзі ,

                                                     Што з вамі жыць мы будзем

                                                     Не ў Маскоўскім царстве ,

                                                     А ў нашым Гаспадарстве .

  Яны пачалі ўспамінаць ўчарашні банкет . Шляхта , перамогшы маскоўцаў у Тоўстай

Ліпе , з вялікай радасці не пашкадавала ні віна , ні прысмакаў . Асабліва ж узрадаваў усіх

ганец ад найвышэйшага гетмана Кішкі , які перадаў загад не ісці да Менску , а правесці

попіс мясцовага войска і чакаць паспалітае рушэнне ў сваім Аршанскім павеце . Попіс

харужы Антоній Жабыка-Жэмба якраз перад гэтым правёў і быў ім задаволены . Усе

шляхціцы , як і патрабавалася , прывялі сваіх людзей , свае початы ў поўным узбраенні .

Асаблівых нараканняў не было . Толькі трое вершнікаў прыехалі на конях не той масці ,

якую заяўлялі перад гэтым .

-    Ну й п”е ж наша шляхта ! – з захапленнем выгукнуў Марцін Жабыка-Жэмба , - Такога

нідзе ў Еўропе я не бачыў . Магутны народ !

- Ты й сам учора быў з дужа  мокрым вусам , - падкалола Зося .

-    А  якія падавалі закускі ! – нібы не пачуўшы  яе  , прыцмокнуў языком Марцін , - Аж

сталы прагіналіся ! Смажаная ласіна і шчупакі . Галовы і кумпякі дзікоў . На алавяных

бляхах цэлая гара зайцоў і курапатак . Гарэлачку запівалі старым трайным мёдам . А з

торту вылецелі жывыя белыя галубы ! Ведай – наша Вялікае княства я люблю не толькі за

тое , што сустрэў тут цябе , але й за тое , што тут заўсёды можна ўволю выпіць і паесці .

  Смеючыся , ён моцна абняў Зосю , хацеў пацалаваць . Але яна вывернулася , магчыма ,

не спадабалася празмернае захапленне банкетам  . Заўважыўшы гэта , Марцін змяніў

гаворку .



-    Давай  пойдзем  да Сымонавай кручы і паглядзім ці выйдзе сёння Начны Дзед пазіраць

на месяц і зоркі , - прапанаваў ён сваёй сяброўцы . Зося згадзілася , і яны , узяўшыся за

рукі , асцярожна пакрочылі ў халаднаватае малако туману , які ўжо пачынаў плысці над

лугамі .

  Сымонавай кручай называлася невысокая гара , што вытыркалася з травяністай  раўніны

непадалёк ад рачнога берагу . Па чутках , калісьці тут жыў пустэльнік Сымон , якога

марознай галоднай зімою разарвалі і з”елі ваўкі . Некалькі гадоў таму , яшчэ калі Марцін

з Зосяю былі  зялёнымі малалеткамі , на гэтай гары пабудавалі маленькі каменны палацык

і абкружылі яго бярвёністай сцяной з дубу . Хто будаваў гэты таямнічы маленькі палац ,

хто ў ім жыў , было загадкаю  , прынамсі , для Зосі і Марціна . Як яны ні  выпытвалі ў

сваіх бацькоў , як ні стараліся даведацца , нічога не дапамагала . Было ўражанне , што

накладзена нейкае табу на ўсё , што тычыцца гэтай будыніны . Яшчэ будучы падлеткамі ,

яны пачалі кожнай вольнай часінаю кружляць вакол Сымонавай гары , сачыць за ёй і

ейнымі насельнікамі . І неўзабаве адкрылі для сябе Начнога Дзеда . Неяк увечары , калі як

срэбнажоўты шар выплыла на бязмежную лугавіну неба поўня , яны раптам заўважылі ,

што на другім паверсе палаца расчыніліся дзверы і на невялікі балкончык нетаропка

вышаў чалавек . Мяркуючы па ўсім , ён быў вельмі-вельмі стары . Запаволеныя рухі ,

сагнутыя доўгім жыццём плечы і , галоўнае , барада – сівая , хвалістая , аж па пояс .

Таямнічы стары  падыйшоў да парэнчаў балкона , абапёрся аб іх рукамі , узняў галаву і

пачаў неадрыўна глядзець на поўню . На фоне папяловашэрага неба рэзка вылучаўся

ягоны сілуэт . Здавалася , расце чорнае ссохлае дрэва .

  Неўзабаве прыслужнік вынес для старога крэсла . Начны Дзед ( так адразу ж назвалі яго

Марцін з Зосяю ) сеў , але не адвёў свой позірк ад яркай поўні . Прывіднае срэбнае святло

залівала яго .

- Напэўна , ён моліцца , - шапнула Зося .

А , можа , нешта ўспамінае , - дрогкім ціхім голасам сказаў Марцін .

  З таго часу Начны Дзед зрабіўся талісманам-абярэгам іхняга маленства , а затым і

юнацтва . Зямельныя ўладанні іхніх бацькоў  , іхнія сядзібы суседзілі , і таму яны , як

памятаюць сябе , заўсёды хадзілі-гулялі па лугавых і палявых сцяжынках разам . Гэта не

магло не перарасці спачатку ў дзіцячую дружбу , а потым і ў каханне . Даўно адцвілі тыя

кветкі , якія бачылі іхні першы пацалунак . Бацькі іхнія , пан Антоній Жабыка-Жэмба і

пан Гурый Зубрыцкі , глядзелі-глядзелі на сваіх дзетак , ды й выпілі кварту мёду , ударылі

па руках , вырашылі – як толькі падрастуць ,  паразумнеюць Зося з Марцінам , пажаніць

іх , навекі звязаць  залатым ланцугом сужэнства . Пакуль што яны вучыліся . Марцін у

Вене , Зося разам з дачкою намесніка-старасты Аршанскага павету князя Заслаўскага



Аленай напачатку ў Кракаве , а потым у Рыме . Але няўхільна і радасна набліжалася тая

часіна , калі на адной падушцы лягуць ноччу іхнія маладыя галовы .

  Праз туман падкраліся яны , як і ў маленстве , да маленькага таямнічага палацу , селі на

выварацень надрэчнай вольхі . Звінелі ўнізе струмяні рачной вады , крумкалі лягушкі .

- Мае родзічы , - ціхенька засмяяўся Марцін .

- Хто ? – не зразумела Зося .

- Лягушкі . Я ж – Жаба . Гэта мой дзед Іван перапісаўся ў Жабыкі-Жэмбы . Надта не

падабалася яму балотнае імя . А так усе мы – спрадвечныя Жабы . Яснавяльможная

паненка , ты хочаш  стаць Жабай ?

  Нечаканае , як бы жартаўлівае пытанне прымусіла Зосю Зубрыцкую задумацца . А й

сапраўды – ці проста , ці  лёгка жыць на белым свеце  , тым болей , жанчыне , з

прозвішчам Жаба ? Не так гэта смешна .

- Я падумаю , - памаўчаўшы , сказала яна .

- І доўга будзеш думаць ? – спытаў Марцін .

- Пакуль мой Зубр не растопча тваю Жабу ,- адказала Зося .

  Жартуе ? Гаворыць усур”ёз ? Паспрабуй зразумей гэтых кабет !

   Чакалі , але  таямнічы стары не вышаў на балкон . Плыла над  зямлёй поўня . Жменямі

сыпала на неба ноч усё новыя і новыя зоркі . Шалясцеў вецер у асацэ , у кустоўі .

Журботнасцю веяла са змроку .

-    Ты  ж казала , што Начны Дзед падараваў табе і майму бацьку гусарскія крылатыя

даспехі , - сумным голасам прамовіў Марцін , - Адкуль ты даведалася пра гэта ?

- Спытай у свайго бацькі , - суха адказала Зося Зубрыцкая і , не развітаўшыся , хуценька

пабегла туды , дзе бялеўся конь путнага слугі Аўдакіма . Марцін жа адламаў з

вербалозіны галінку , пашлёгваючы  ёю на назе  паныла паплёўся  дадому .  “ Памёр

Начны Дзед . Шкада . “ ,  - думалася яму .

     А  раніцой ,  ледзь толькі  лінуў Марцін  жменю халоднай вады сабе ў твар з меднага

рукамыя , яго паклікаў бацька . Харужы ўжо сядзеў у святліцы за  шырокім дубовым

сталом , на якім былі раскладзены  стосы попісных кніжак , звязкі ключоў , некалькі

шляхецкіх шапак ( пагублялі ў час балявання ) , нажы і шаблі , таксама згубленыя . На

твары ў харужага ўжо быў выраз заўсёднай суровай заклапочанасці . Ёсць такія людзі ,

што нават у самы ў самы шчаслівы , у самы радасны дзень са скрухаю кажуць : “ Ат , як я

жыву ? Пяклуюся . “

  Марцін з усёй сыноўняй пачцівасцю павітаўся з бацькам , ды й не ўтрымаўся , спытаў:

-    Сёння  раніцой мяне пабудзілі вароны . Я глянуў у вакно і ўбачыў як з тваёй

спачывальні выходзіла жанчына . Хто гэта ?



-    Дзеўка  для ночы , дзеўка-блудадзейка ,  - адказаў харужы і , заўважыўшы хмурнасць у

сынавых вачах , дадаў :

-    Паміж ног у мяне , і ў цябе , і ва ўсіх мужчынаў расце дрэўца . Без жанчыны дрэўца

гэтае сохне . Ды што я табе расказваю ? Ты даўно гэта ведаеш сам .

  Марцін маўчаў . Тады бацька пачаў гаворку дзеля якой і паклікаў яго ў такое раноцце :

-    Што  будзем рабіць з нашымі гасцямі , са студыёзусамі ? Дайшлі звесткі , што дарога

на Смаленск і наогул на ўсход перакрыта  раццю ваяводы Захар” іна . Туды нельга ехаць ,

бо іх адразу ж схопяць , як курапатак . Я й падумаў – няхай пакуль што пабудуць  у нас.

Попіс могуць прайсці ў Аршанскім павеце , а калі падыйдзе неўзабаве  з Менску

паспалітае рушэнне , пойдуць разам з ім  і да сваіх маёнткаў , да сваіх бацькоў урэшце

рэшт дабяруцца .

- Дзякуй , бацюхна , - узрадаваўся Марцін .

- Я ім ужо сказаў пра гэта , - строга зірнуў на сына Антоній Жабыка-Жэмба . - Усе

згадзіліся , акрамя аднаго . Адам Белазор яшчэ ўчора вечарам паехаў убок Мцэнска .

- Яго воля , - спакойна сустрэў навіну Марцін .

- І яшчэ адна турбота ў нас з табою , сын . Прыехаў віж з Вільні , з гаспадарскага двара .

- І чаго  ён хоча ?

- Аказваецца , я , патомны шляхціц Антоній Жабыка-Жэмба , я , харужы Аршанскага

павету , парушыў мяжу зямельных уладанняў майго суседа Іасафата Тарноўскага , пасек

межавыя знакі , забраў ягоныя бабровыя гоны і возера , запалоніў ягоных цяглых людзей .

Пан Тарноўскі хоча судзіцца са мною .

- Няўжо наш сусед звар”яцеў ? – здзівіўся Марцін .

- Не ведаю , - развёў рукамі Антоній Жабыка-Жэмба  , - Ні пядзі ягонай зямлі я не

забіраў , не няволіў ягоных хлопаў . Проста не магу даўмецца што ўсё гэта значыць .

-    Думаю , нам патрэбна з”ездзіць да пана Тарноўскага і на месцы ўсё абгаварыць . –

сказаў Марцін , - Дзе ягоная вотчына ?

- Па той бок ракі Адроў , па дарозе  да Белай гары .

  Вырашылі заўтра  сустрэцца з панам Іасафатам Тарноўскім . Пасля размовы з бацькам

Марцін адразу ж пайшоў праведаць сваіх сябрукоў . Яны пераначавалі ў двух флігелях ,

што стаялі паабапал панскага дому . Першы флігель быў кухонным . У ім меліся  кухня ,

кладоўка і даволі прасторны пакой для гасцей , сцены якога былі абшыты залатым

галуном . Каля дзвярэй  стаяў двухпавярховы буфет . Сюды дворныя слугі ўжо

прыцягнулі некалькі сталоў , пачалі сервіраваць іх алавянымі і срэбнымі талеркамі ,

куфлямі і келіхамі , бутлямі і графінамі з віном і півам , конаўкамі з лёдам для

ахаладжэння напояў . Потым пачалі цугам насіць прысмакі : смажаную дзічыну ,



тушаную капусту з мясам , каўбасы , фаршыраваную рыбу , гусяціну , грыбы , мясныя

зразы , халодны расол, чырвоны і белы хрэн , мочаныя яблыкі .

  Калі Марцін паказаўся на парозе , баляванне дасягнула ўжо такога напалу , што Андрусь

Лыжыковіч , выцягнуўшы з похваў шаблю , прымушаў усіх устаць і стоячы слухаць

песню , якую ён будзе спяваць . Шчокі ў студыёзусаў расчырванеліся , вочы натхнёна

блішчалі . Жабыку-Жэмбу сустрэлі “ віватам “ , пацалункамі , неадкладна налілі

велізарны келіх віна , прымусілі піць і , затаіўшы дыханне , пільна сачылі за тым , каб ён

выпіў да апошняй кроплі . Калі Марцін асушыў , здавалася , бяздонны келіх , пачуліся

авацыі , захопленыя крыкі .

-    Брат ! – крычалі шчаслівыя студыёзусы , - Наш брат ! Шаблі ўгору ! Памрэм за

Вялікае княства ! Ні пядзі нашай зямлі маскоўскаму цару і ягоным царанятам !

  Быў такі ўздым , такі шквал пачуццяў , што напалоханы харужы паслаў  аканома

праверыць ,  што дзеецца ў флігелі . Скончылася тым , што  аканому , як ён не ўпарціўся ,

сілком улілі ў рот гэткі ж самы бяздонны келіх , і напалоханы асалавелы служка паплёўся

дакладваць свайму пану аб поўным правале  ўскладзенай на яго місіі .

  За сталом да Марціна падсеў Андрэй Шаціла . Як і належыць сапраўднаму паэту , ён

быў ужо п”яны , але не грубае ,  не прымітыўнае ап”яненне валодала ягонай тонкай

душой , а эйфарычны ружовы туман , калі абвастраецца духоўны зрок і ўзбуджаны розум

сягае ў наднебныя вышыні . Ён таксама сказаў Марціну : “ Брат “ , моцна пацалаваў яго і ,

высока ўзняўшы поўны келіх , загаварыў :

-    Люблю такое жыццё . Паходы ... Атакі ... Рызыка ... Віно ...  Локаць сябра ... Вусны і

грудзі сяброўкі ... Учора ўвечары чытаў мясцовым дзеўкам-кухаркам “ Арыстоцелеву

браму або Тайная тайных “. Пра Аляксандра Македонскага ім нецікава  было слухаць . А

вось пра фізіягноміку ( хоць гэтае слова для іх , як для дворнага сабачкі Арыстоцель )

слухалі ўважліва . І ўсё казалі мне “ Ты , малады панок , добры , бо ў цябе вялікі нос і

вушы не лапушыстыя “. Ха-ха-ха ! У мяне вушы не лапушыстыя .

  Ён выпіў віно , пайшоў да дзвярэй , усклікваючы :

- Дзеўкі ! Бяжыце да мяне ! Зноў будзем чытаць “ Арыстоцелеву браму “!

  Але дзевак  нідзе  не было , дзеўкі , выконваючы строгі аканомаў загад , абыходзілі

флігель , як чорт абыходзіць ладан , і паэт зноў вярнуўся да Марціна . Сеў , падпёр галаву

кулакамі :

-    Ведаеш , пане Марціне , чаму я люблю нашу Ліцвінію ? Таму што ў нас , ліцвінаў , усе

роўныя , кожны шляхціц роўня самому каралю і вялікаму князю , а ў маскоўцаў усіх

трымае ў жалезным кулаку гасудар  . Там ён , як бог , а ўсе астатнія ,  і радавітыя  князі і



баяры , і праваслаўныя папЫ , і самыя апошнія смерды – ягоныя людзішкі . У сябе мы

такога не церпім . І не пацерпім ніколі .

  Гамонячы-выпіваючы з сябрамі , плануючы заўтрашні візіт да пана Іасафата

Тарноўскага , Марцін Жабыка-Жэмба неадчэпна думаў пра Зосю Зубрыцкую . Чаму яна

так нечакана зрабілася халоднаю і нібыта чужою ? Што пакрыла лёдам ейную душу ?

  Ды пасля абеду падбег да Марціна гайдучок Тараска , па-змоўніцку шапнуў :

-    Паніч , цябе хоча бачыць маладая паненка з Вялікай Зуброўні . Яна чакае над рэчкаю ,

а ў якім месцы , ты сам ведаеш .

  Марцінава сэрца светлай птушкаю ўспырхнула ў грудзях . Вялікая Зуброўня ! Дык гэта

ж вотчына паноў Зубрыцкіх ! Вялікая Зуброўня ! Гэта ж Зося !

  Ён ускочыў на каня , паімчаў па зялёнай квяцістай лугавіне да рэчкі . Цёплы вецер біўся

ў грудзі , ускрыльваў доўгія русыя валасы .

  Пацалункі былі жарчэйшыя ,  чым учора . Рукі ў абдымках  спляталіся мацней .

-    Калі  я ўчора вярнулася дадому , пакаёўка сказала  , што да мяне прыходзіў нейкі

незнаёмы чалавек , - пачала расказваць Зося , зрываючы ў букецік надрэчныя кветкі , -

Яна ніколі не сустракала , не бачыла гэтага чалавека . Ён вельмі хацеў пагаварыць са

мной . Абяцаў ,  што неўзабаве зноў зойдзе . І вось сённяшняй раніцою зайшоў . Выклікаў

мяне на двор і , ведаеш , што мне даў ?

  Яна раскрыла смуглы кулачок , і Марцін убачыў у яе на далоні маленькі крыжык .

Старадаўні . Пацямнелы ад часу .

  Марцін здзіўлена глянуў на Зосю .

-    Я спыталася ў яго ,  хто ён такі і чаму прынёс мне гэты крыжык ?  Ён назваў сябе .

Мацей Кветка . Разумееш ? У яго такое дзіўнае , такое прыгожае прозвішча – Кветка ! І

самае нечаканае – ён нас ведае . І цябе . І мяне .

- Адкуль ? – вырвалася ў Жабыкі-Жэмбы .

- Я й сама спыталася : адкуль вы нас ведаеце ? “ Ты са сваім каханкам вельмі часта

блукаеш увечары каля палацу над ракой “ – адказаў ён мне . Марцін – ён з гэтага

таямнічага палацыка , і гэта ён заўсёды выносіць на балкон крэсла для Начнога Дзеда .

- Дык Начны Дзед жывы ? – узрадаваўся Марцін .

- Жывы . Але ўсё слабне і неўзабаве памрэ . І ён , як сказаў мне Мацей Кветка ,

перадаючы крыжык , хоча сустрэцца з намі , з табой і мной , сустрэцца сённяшняй ноччу .

  Гэтая навіна так уразіла іх , што ўвесь дзень яны , чакаючы наступлення цемнаты ,

правялі нібы ў нейкім сне . Марцін , каб падспешыць час , снаваў  верхам на кані туды-

сюды па бацькавым маёнтку . У лагчынцы за белым бярозавым гайком убачыў тры

невялікія курныя хаціны . Аказваецца , тут жылі са сваімі сем”ямі сяляне-агароднікі .



Іхнія загарэлыя мурзатыя дзеці гулялі ў “ пана “ . Адзін , самы таўсматы , з доўгім  кійком

у руках , грукаў кійком у дзверы :

                                                       -   Клям-клям !

                                                       -    Хто там ? – спалоханымі галасамі пыталі дзеці .

                                                       -   Сам пан !

  Грозны  “пан “ , махаючы кійком , распырскваючы гразь , бег за сваімі сябрукамі па

глыбокіх чорных лужынах .

  Нарэшце надышоў доўгачаканы вечар . Марцін з Зосяю сышліся ў сваім месцы над

рэчкай . Хваляваліся , пазіралі на зацемнены таямнічы палац . Што сустрэне іх там ?

  Раптам у густым змроку ўспыхнула кропелька святла , павольна паплыла над увечарэлай

зямлёй , спынілася , загайдалася збоку ўбок .

- Нас клічуць , - здагадаўся Марцін .

- Марцінка , ты ж не кінеш мяне там ? – спалохана зашаптала Зося .

- Ды ты што , дурнічка ? – пяшчотна паклаў ёй руку на плячо Жабыка-Жэмба , - Не

бойся . Пайшлі .

  У сцяне ,  выкладзенай з вялізных палявых валуноў ,  была прарэзана вузкая , на

шырыню сялянскіх калёсаў , брама . Знутры грымнула металічная завала , са скрыгатам

адчыніліся паплылі дзверы , і  Марцін з Зосяй апынуліся на маленькім дворыку . Перад

імі стаяў высокі шыракаплечы чалавек у доўгім плашчы з глухім капюшонам . Ён  трымаў

ліхтар – гліняную  з драцянай ручкай  гладышку , у якую была ўваткнута тоўстая свечка.

Чалавек з ліхтаром моўчкі пайшоў паперадзе . Дворык быў вымашчаны дубовымі

тоўстымі плахамі , і гук ад крокаў атрымоўваўся сухі ,  чэрствы . Прыгнуўшы галовы ,

яны ўвайшлі ў невялікі грот , дзе пачыналася вінтавая каменная лесвіца . Зверху ,  з

круглай чорнай дзіркі , куды вяла лесвіца , цягнула свежым ветрам . Узняўшыся на другі

паверх , трапілі ў прасторную з паркетнай падлогай залу , на сценах якой віселі рознай

формы рыцарскія шчыты , дзіды , мячы , арбалеты , галовы дзікоў , ласёў і ваўкоў , а

таксама велізарныя звярыныя шкуры .

Маўклівы чалавек патушыў свой ліхтар , лёгенька таўхануў нізкія дзверы , рухам рукі

запрасіўшы  Марціна і Зосю ўвайсці ў іх , а сам застаўся ззаду , не пайшоў далей .

  Круглы пакой , у які яны ўвайшлі , ярка асвятляўся прыгожа змайстраваным

мармуровым  камінам . У каміне шумна  гарэлі , сакавіта трашчалі сасновыя круглякі .

Агонь , як чырвонароты дракон , са смакам пажыраў сухое дрэва . Вось камін гучна

стрэльнуў вугольчыкам , і той , апісаўшы дугу ,  вылецеў з палымянай пашчы , пляснуўся

на каменную падлогу , з піскам закруціўся на ёй . Адразу ж адзін з двух чалавек , якія



сядзелі каля каміну , хуценька ўстаў , венікам змёў вугольчык з падлогі на жалезную

рыдлёвачку , шыбнуў яго назад .

- Мацей Кветка , - шапнула Зося Зубрыцкая .

  І адразу ж яны , Марцін і Зося , скіравалі свае позіркі на таго , хто не ўстаў , а працягваў

сядзець , не зводзячы вачэй з чырвоназалатых іскрыстых вуголляў , якія жылі сваім

кароткаімгненным жыццём у глыбіні каміна – рухаліся , напаўзалі адзін на аднога ,

нараджаліся і паміралі . Дык вось ён які – Начны Дзед ! Сухі  , жылісты ,  з амаль цёмным

высакародным тварам , з густой каронай сівых белых , як зімовы снег , валасоў , з такога

ж колеру доўгай , аж па пояс , хвалістай барадой . Пэўна , такімі былі пракаветныя

біблейскія прарокі . Затаіўшы дыханне , маладзёны глядзелі на гэтага незвычайнага ,

дужа старога чалавека і адчувалі  , як ад яго струменніца ў іхнія сэрцы , у іхнія душы

неадольная цягавітая сіла . Гэтак бывае ранняй вясною , калі схлынуць з халоднага неба

снежныя сонныя хмары , і адчыняецца такі цёплы , такі яркі блакіт , што хочацца зрабіцца

птушкай і ляцець-ляцець туды , у зіхоткую  бясконцасць , у велічную ўсюдыіснасць , дзе

гучыць вечны голас Бога .

-    Падыйдзіце  бліжэй , - сказаў роўным спакойным голасам Начны Дзед . У ягоных

словах адначасна былі і загад , і просьба . Нельга было не падпарадкавацца такім словам .

  Марцін і Зося зрабілі некалькі ціхіх крокаў уперад , спыніліся насупраць яго . Сіла , што

ішла ад гэтага чалавека , зрабілася яшчэ мацнейшаю . Здавалася , ад яе зазвінелі іхнія

сэрцы .

-    Дык вось вы якія , -  прамовіў Начны Дзед , - Маладыя , прыгожыя , светлыя душою . І

кахаеце адно аднога . Каханне – гэта Божы дар , дзеці . Беражыце яго . Даўшы нам ,

людзям , пачуццё кахання , Бог выдзеліў , вылучыў нас з цёмнага царства прымітыўных

звяроў , наблізіў да сябе .

  Затым ён узяў Марціна за руку , сказаў , пільна пазіраючы яму ў вочы :

-    У  тваіх жылах цячэ мая кроў . Твая бабка , Зося Квяцінская , была маёй пляменніцай .

Ды аб гэтым мне забаранілі казаць табе твае бацькі . Я ж – вечны бадзяга , я не такі , якім

яны хацелі бачыць мяне . Яны засадзілі мяне ў гэты палацык , і я пакляўся ім , што не

адкрыю табе гэтую таямніцу . Я думаў , што ты будзеш такі ж , як твае браты . Але ты –

іншы . Ты –мой . Не толькі па крыві . Па духу . І я вельмі-вельмі рады !

  Марцін маўчаў , як уражаны маланкай . Вось табе й Начны Дзед !

  Раптам стары  лёгка ўстаў са свайго крэсла . Аказалася , што ён даволі высокі , хоць і

ніжэй Марціна Жабыкі-Жэмбы . Ён запытаўся ў  Зосі :

- Ці з табою крыжык , які перадаў табе пан Мацей Кветка ?

- Так , -  уздрыгнуўшы , адказала Зося , - Ён са мной , тут , - яна паклала на грудзі руку .



  Начны Дзед задаволена ўсміхнуўся . Вочы ў яго былі цёмна-карычневыя , як спелы

каштан , з вострай гарачай іскрынкай у самай глыбіні .

-    Калісьці , шмат-шмат гадоў таму , гэты святы хрысціянскі крыжык належыў тваёй

цёзцы , такой жа юнай і прыгожай , як ты . Звалі яе Зося Квяцінская .

  Аддаўшыся ўспамінам , ён на колькі імгненняў заплюшчыў вочы , як бы паплыў у

човене памяці назад . Марцін , Зося Зубрыцкая і Мацей Кветка стаялі не дыхаючы .

-    Ах , які гэта быў цудоўны час !  Нават я , я , якому ўжо сто два гады , быў у тыя дні

лёгкім на хаду і на сардэчнае пачуццё . Па Міжземным моры на венецыянскай трыеры

мы плылі ў Канстанцінопаль , а потым абаранялі яго . Магутныя гарачыя ядры крышылі

сцены . Ад яраснага дзікага крыку янычараў і башыбузукаў расколвалася неба . А мы ,

хрысціяне , мы , палеманісты , стаялі да канца . Бог вырашыў аддаць горад Мехмеду

Фаціху .

  Начны Дзед змоўк . Потым перахрысціўся .

-    Так вырашыў Бог . Не нам , простым смяротным людзям , не мне , нікчэмнаму старому

Язэпу Ранцэвічу , аспрэчваць такое рашэнне . Я шчаслівы , што вялікая несмяротная

гісторыя крайком свайго вогненнага крыла зачапіла і маё жыццё . Я перажыў усіх . У тым

ліку , і тваіх  дзядулю з бабуляй , - ён зірнуў на Марціна , - Але жыццё не скончылася .

Яно ідзе . Яно кіпіць . Зноў над нашай зямлёй устаюць суровыя чорныя хмары .

    Язэп Ранцэвіч ( бывай , Начны Дзед ! ) узвысіў голас , па-маладому заблішчаў вачамі :

-    Сёння , як і ў той далёкі час , дамоклавым мячом вісіць пагроза над нашай

хрысціянскай краінай . Тады – асманскі султан , сёння – маскоўскі гасудар  без нас

хочуць пекчы хлеб нашага жыцця , не заўважаюць нас у нашай уласнай хаце , як быццам

нас у ёй няма . Але хто стварыў дзяржаву ад мора да мора ? Хто стаўся ядром новай

дзяржавы ? А я скажу – хто . Радзівілы , Сапегі , Гаштольды , Хадкевічы , Пацы , Кішкі ,

Сангушкі , Астрожскія , Глінскія , Вішнявецкія ... Князі і шляхта , купцы і хлопы . Наш

народ . Праваслаўныя , каталікі і  вуніяты .  Ліцвіны , аукштайты . Усе , як адзін !

  Ранцэвіч упрытык падыйшоў да Марціна з Зосяй . Яны чулі  ягонае дыханне .

-    Я  ведаю вашых пашанотных  бацькоў . Пана Антонія Жабыку-Жэмбу і пана Гурыя

Зубрыцкага . Каранёвая ліцвінская шляхта . Мудрыя гаспадарнікі . І мужныя воі . І вы

такія , як яны . Той жа агонь бачу і ў вашых душах . Каб вы ведалі , як гэта радасна ! З

глыбіні часу , з магілаў глядзяць зараз на вас маладыя  палеманісты , сыны і дочкі нашага

краю , і бласлаўляюць вас на цяжкую святую дарогу .

  Раптам ён аслабеў , знясілена рухнуў у крэсла , апусціў галаву , падпёршы яе цёмнай

кашчавай рукою . Марцін і Зося памкнуліся чым небудзь дапамагчы яму , ды ён зрабіў

знак вачыма – не трэба . Мацей Кветка з насценнага буфеціка узяў цёмнага шкла бутлік ,



наліў з яго ў маленькую шкляніцу нейкага пітва , даў Ранцэвічу выпіць . Павісла цішыня .

У каміне ад невыноснай пякоткі трашчалі , круціліся сасновыя круглякі .

-    Я адчуваю , што жыццё , якое адмерыў мне Бог , канчаецца , - не ўстаючы з крэсла ,

зноў пачаў гаварыць Язэп Ранцэвіч , - Я не баюся смерці , бо ў нас , хрысціянаў , яе няма .

Хутка пачнецца  новае жыццё , калі перад маёй душой расчыняцца нябёсы . Там будзе ўсё

такое  светлае  і такое зразумелае ! На гэтай зямлі больш за ўсё я любіў сваю радзіму –

Полацк , Вялікае княства Літоўскае . Дзеля яе росквіту і шчасця мы , маладыя , ( так , мы

калісьці таксама былі маладымі ! ) стварылі Ордэн святога Палемона . Я нават нейкі час

быў Палемонам , быў ,  як бы мовіць , духоўнікам Ордэна . Потым Палемонам быў твой

дзед , - Ранцэвіч глянуў на Марціна Жабыку-Жэмбу , - У яго была цудоўная вельмі

прыгожая сяброўка , якая неўзабаве  стала ягонай жонкай , а тваёй бабуляй . Мы ўсе звалі

яе Зося Еўрапейка . Колькі жарсці было ў ёй , колькі цеплыні !

  Ён заплюшчыў вочы . Зараз ён зноў жыў там , у тых далёкіх залатых днях , дзе  ўсё ( і

жыццё , і каханне ) здавалася вечным .

-    Пан Язэп , - усхвалявана прамовіў Марцін , - Я ніводнага разу не бачыў сваіх дзеда і

бабу . Я толькі чуў ад людзей , што яны былі незвычайнымі людзьмі . Але нават мой

бацька , іхні сын , не ведае дзе іхнія магілы , - ён прыцішыў голас , - Кажуць , іх некуды

звёў арол . Вельмі прашу вас , патлумачце мне , як такое магло адбыцца ? Што за арол ? І

як птушка можа павесці за сабой чалавека ? Як ?

  Усе напружана чакалі што адкажа Ранцэвіч . У каміне ярка і няўтомна бушаваў агонь .

-    А цябе ні разу , як ты быў маленькі і выбягаў вясною ў поле або на луг , не адводзіла

ад свайго гнязда , дзе ляжалі яечкі , птушка – кнігаўка , жаўранак ? – пасля працяглага

маўчання спытаў Ранцэвіч  у Марціна , - Птушка  прыкідвалася хвораю , пакалечанаю ,

яна валачыла па зямлі сваё крыло . Здавалася , ступні крок – і схопіш . Было такое ?

-    Было , - няўпэўнена сказаў Жабыка-Жэмба і паглядзеў на Зосю і на Мацея Кветку ,

нібы просячы ў іх падтрымкі .

- І ты , дурненькі маленькі чалавечак , бег і бег за хітрай птушкаю . Так ?

- Так . Але ж я быў малы , а яны , дзед з бабаю , дарослыя мудрыя людзі .

- Дык і птушка ж не жаўранак ці кнігаўка , а сам арол , - ускінуў угору палец Язэп

Ранцэвіч , - Арол !  Як кажуць , кароль птушак . І не звычайны арол , а рымскі , залаты ,  з

баявога  штандару Дваццатага  Маланкападобнага Рэйнскага Легіёну .

  З выглядам пераможцы ён вясёлым вокам зірнуў на прысутных . Тыя , падалося ,

знямелі ад здзіўлення  , не ведалі што й падумаць .

-    Пан Мацей , - звярнуўся Ранцэвіч да Кветкі , - Нясі сюды тры зэдлікі , бо ў нагах

праўды няма . Нясі бутэльку самага найлепшага віна са сваіх сховаў  , келіхі , і раскажу я



вам , грэючы бок ля цёплага каміну , дужа цікавую , можа нават , фантастычную на

першы погляд гісторыю .

  Мацей Кветка не прымусіў сябе доўга чакаць . Чырвоным ручайком пацякло па зіхоткіх

келіхах віно , асвяжыла душу , і Язэп Ранцэвіч , адразу нібы памаладзеў , востра

заблішчаў вачамі і , пазіраючы на бурлівыя касмылі полымя , пачаў свой аповяд . Пра

Фларэнцыю і Ордэн святога Палемона , пра Везувій і палёт да імператара Канстанціна

Вялікага , пра бязлітасную  крывавую  бітву за Канстанцінопаль і гераічную пагібель

базілеўса Канстанціна Палеалога . Пра жыццё , каханне і смерць .

  Гэта было так ярка , так хвалююча , так пранізвала навылёт маладыя чуйныя  сэрцы ,

што Марцін з Зосяю праз нейкі час ужо не ведалі на якім свеце яны знаходзяцца – тут ,

дзе гучыць крыху глухаваты вельмі ўсхваляваны голас сівога старога мудраца , ці там ,

дзе абараняючы святы хрысціянскі горад , паміраюць , ды не становяцца на калені перад

ворагам людзі . На вачах у Зосі Зубрыцкай успыхнулі слёзы , калі яна слухала пра сваю

далёкую прыгожую і адважную цёзку , пра ейны трывожны і горкі  лёс . Яна моцна

схапіла Марціна за руку , нібы хацела пераканацца , што каханы з ёй , каханы побач , а не

адляцеў у грымлівае вогненнае старачассе . Марцін усім целам падаўся ўперад , сашчапіў

пальцы , наструніўся . Цені і  варухлівыя плямы святла бегалі па шчоках . Твар ад гэтага

мяняўся . То змрачнеў і як бы старэў , то рабіўся вельмі юным і нават дзіцяча-

бездапаможным .

  Доўгае гаварэнне стаміла Язэпа Ранцэвіча .  Ён знясілена заплюшчыў вочы . Марцін ,

Зося і Мацей Кветка глядзелі на гэтага прыхадня з далёкай-далёкай мінуўшчыны так , як

глядзелі б яны на камету , што толькі раз за сотню гадоў залётвае ў нашыя нябёсы .

Здзіўленне , захапленне і радасць былі ў іхніх позірках .

-    Твае дзед і бабуля , пан Марцін , зніклі нечакана для ўсіх , нават для мяне , - раптам

зноў загаварыў Ранцэвіч , - Я ж невыпадкова пасля Канстанцінопалю і Фларэнцыі

пасяліўся менавіта ў гэтых мясцінах . Гэта ж і мая вотчына . Я паехаў следам за імі , а яны

пажадалі жыць тут , на старадаўніх землях Жабыкаў-Жэмбаў . Спачатку мы бачыліся

кожны дзень , кожны вечар . Нас яднала наша мінулае , наш Ордэн святога Палемона .

Колькі разоў мы сустракаліся каля гэтага каміну , і ён асвятляў іхнія натхнёныя

прыгожыя твары !  А потым як бы нешта зламалася . Яны ж былі нашмат маладзей за

мяне , і , пэўна , я перастаў іх цікавіць . Ну ляжыць стары камень ля дарогі і няхай сабе

ляжыць . А ім хацелася жыць , гарэць , дзейнічаць . Дзіця яны нарадзілі , твайго бацьку ,

Марцін , гаспадаранне ў маёнтку іх не надта захапляла . Па першым часе ў нашы мясціны

прыязджала нямала палеманістаў – то адзін заверне на агеньчык , то другі . Мы ж былі

рассыпаны па ўсёй Еўропе , па ўсіх вялікіх гарадах і землях . І ў Княстве , вядома , шмат



нашых людзей было . Але султан Мехмед захапіў Канстанцінопаль , хрысціянская

Еўропа,  хоць зморшчыўшыся , праглынула гэты пякучы турэцкі перац , Маскоўшчына

пачала сапраўдную вайну супраць Княства , бо турак і крымскі татарын зрабіўся  ёй

радней , чым ліцвін , і , бачу , засумавалі мае галубочкі , зажурыліся . І зніклі .

-    І , усё-ткі , дзе ж яны ? – ціха , як бы ў самога сябе запытаўся Марцін Жабэка-Жэмба .

Адказаць на такое пытанне мог , вядома ж , толькі Язэп Ранцэвіч . І ён зноў загаварыў

нетаропкім глухаватым голасам :

- Думаю , што іх і сапраўды , як кажуць людзі , звёў арол . Іх звяла іхняя мара , іхняе

найвострае жаданне зноў вярнуцца ў сваю маладосць . Але такое , паверце мне , старому ,

немагчыма . Як павучаў мудры грэк , нельга двойчы ўвайсці ў адну і тую ж раку . Але

яны , насуперак усяму , паспрабавалі гэта зрабіць . Думаецца мне , што яны зноў хацелі

паляцець да імператара Канстанціна Святога , да першавытокаў хрысціянства і там

супакоіць свае ўзбунтаваныя душы . Ды алхімік Алясандра Ракеці ў сваёй кніжцы

папярэджваў , што такое чалавек можа зрабіць толькі аднойчы , толькі адзін раз .

- Яны хацелі паляцець у мінуўшчыну ?! – аж ускрыкнула Зося Зубрыцкая .

- Так , дзяўчынка , - журботна прамовіў Ранцэвіч , - Не хацеў я вам гаварыць , але

ўсё-ткі скажу . Заязджаў да мяне кракаўскі пан Ігнацій Неслухоўскі , што кіраваўся да

крымскага хана ў Бахчысарай . Дык ён распавёў аб двух целах , жаночым і мужчынскім .

Іх  знайшлі пастухі коз на самым схіле гары Везувій . Мяркуючы па апісанню , целы

належалі  нетутэйшым ,   не італьянскім  людзям . Вось і мяркуйце  Я ж думаю -  яны гэта

былі , яны , цёзкі вашыя – Марцін ды Зося .

  На канчатку ягоных слоў так стрэльнула ў каміне , што ўсе міжволі ўздрыгнулі . Два

надзвычай яркія вугольчыкі , вялікі і маленькі , вылецелі з іскрыстага полымя і ўпалі на

падлогу  якраз насупраць крэсла ў якім сядзеў Язэп Ранцэвіч . Яны доўга-доўга свяціліся ,

не хацелі тухнуць . Усе , хто быў у пакоі , уражана  перазірнуліся  ,  пачалі шаптаць

малітву .

-    Нясі яшчэ бутэльку , пан Мацей , - дрогкім голасам сказаў Язэп Ранцэвіч , - Вып”ем за

супакой іхніх душаў .

  Моўчкі пачалі піць віно . Было вострае  адчуванне , што ў пакоі , апроч іх і каміна ,

прысутнічае яшчэ нехта або нешта . Адчуванне было такое моцнае і неадчэпнае , што ўсе

ўвабралі галовы ў плечы , нават стараліся цішэй дыхаць . Гэта доўжылася колькі

пакутных імгненняў , і раптам пачуўся рэзкі стук-ляск  у шыбіну вакна , аж закалацілася

зазвінела шкло . Зося выпусціла з рукі свой келіх . Мацей Кветка спуджана войкнуў ,

збялеў . А Марцін і Язэп Ранцэвіч падбеглі да вакна .

- Арол ! – шчаслівым маладым  голасам закрычаў стары Ранцэвіч , - Там арол !



  Рукою , што дрыжала ад найвялікшага нясцерпнага  хвалявання , ён паказваў у густы

заваконны змрок . Марцін прыпаў ілбом да халоднага шкла . Па-праўдзе , ён нічога не

здолеў убачыць. Толькі нейкі мільготкі бясформенны цень . Нешта непадуладнае

чалавечаму ўяўленню . Але ж Язэп Ранцэвіч адразу ўбачыў арла . Пэўна , хто што жадае

пабачыць , тое таму й бачыцца .

-    Дзеці мае , - зноў сеўшы ў крэсла , усхвалявана загаварыў Ранцэвіч , - Далёка-далёка

ад нас , высока-высока над намі ў залатым небе вечнасці жыве арол . Дух змагання і

надзеі . Ён прылётвае толькі да тых , хто не жадае быць рабом , хто не высякае , не

вынішчае ва ўгоду больш моцным і больш нахабным спрадвечнае карэнне свайго роду .

Гэты арол быў з намі , палеманістамі , на Тыбры і на Басфоры . Сёння ён прыляцеў сюды .

Чаму ? А таму што нашай дзяржаве , нашаму Вялікаму княству пагражае смяртэльная

небяспека . Як чорная хмара , з усходу паўзе бяда . Пад выглядам праваслаўных родзічаў

у нашыя хаты , у нашыя сядзібы ўрываюцца малойчыкі з вяроўкамі ў руках , каб вязаць

нашых мужыкоў-хлебасеяў , нашых залатарукіх рамеснікаў і гнаць іх у свае вотчыны .

Нас ратуюць ад лацінскай Еўропы . Але што дрэннае бачылі мы ад Еўропы ? Тысячы

шляхецкіх дзяцей вучыліся і вучацца там . Вы й самі вучыцеся там . Хіба гэта кепска ?

  Ён пакутліва закашляўся . Сухія худыя грудзі закалаціліся . Адчувалася што старому

стомленаму целу  не хапае паветра . Так гарачым пякоткім летам яблыні не хапае вады і

яблыня сохне .

-    Пан Марцін , стань новым Палемонам , - рэзка ўзняўшыся з крэсла , раптам горача

выдыхнуў Ранцэвіч . Вочы ззялі маладым святлом , - Ты разумны моцны справядлівы . За

табой пойдуць твае сябры . Твае дзядуля з бабуляю вельмі ўзрадуюцца ў нябёсах . А наш

Ордэн святога Палемона зноў ажыве , бо сёння ён вельмі-вельмі патрэбны .

  Ад пачутых слоў Марцін Жабыка-Жэмба аж пахіснуўся . Што заўгодна меркаваў ён

пачуць ад Начнога Дзеда , але не гэта . З найвялікшым здзіўленнем глядзеў ён то на

Ранцэвіча , то на Зосю Зубрыцкую . Яму падалося , што ў ягонай прысутнасці

разыгрываецца нейкі карнавальны спектакль. Ды твары ва ўсіх былі надзіва сур”ёзныя , ні

смяшынкі ў вачах . А Язэп Ранцэвіч , натхніўшыся , казаў далей :

-    Дзеля гэтага , дзеці мае , я й запрасіў вас у сваё сціплае жытло . Вы самі чулі і бачылі –

у вакно стукнуў арол . Ён прыспешвае ўсіх нас , ён патрабуе дзейнічаць . Але што і як мы

павінны рабіць , дакладней , вы , бо я ўжо стары збуцвелы пень ? Трэба адшукаць нашу

святыню , залаты карабель Палемона . Трэба адшукаць штандар Дваццатага

Маланкападобнага Рэйнскага Легіёну . Іх схавалі твае дзядуля і бабуля , Марцін . І схавалі

недзе тут , на дзедзічных землях Жабыкаў-Жэмбаў . У сваю апошнюю вандроўку на гару



Везувій яны іх не бралі , не мелі права браць без дазволу ўсяго Ордэну . Яны , вядома ж ,

меркавалі вярнуцца з часоў Канстанціна Вялікага назад , але , на жаль , загінулі .

  Ён сурова прыжмурыў вочы :

-    Абавязкова трэба знайсці гэтыя нашыя святыні . А потым , дзеці , палеманістаў чакае

яшчэ больш цяжкая і адказная справа – трэба знайсці трэцяга Канстанціна , - Ранцэвіч на

імгненне змоўк , нібы сам прыслухаўся да сказаных самім сабою слоў , узважыў іх , -

Было два святых Канстанціны , прынамсі , для нас , палеманістаў , іх было два .

Канстанцін Вялікі . І Канстанцін Палеалог . Павінен быць трэці . І ён ёсць . Гэта

найвышэйшы  гетман Вялікага княства Літоўскага князь Канстанцін Іванавіч Астрожскі .

Наша сіла і слава . Наш Ганібал . Самаадданы нязломны  ваяр за хрысціянства і за наш

край . Ён граміў і татараў , і маскоўцаў . 14 ліпеня 1500 року з чатырохтысячным атрадам

вершнікаў ён адважна атакаваў на рацэ Вядроша саракатысячную раць маскоўцаў ( адзін

вой на дзесяць вояў ! )  і патрапіў да іх у палон . У ланцугах яго пагналі ў Маскоўшчыну .

Ужо сем гадоў пакутуе ў няволі наш герой , кажуць , недзе ў снежнай марознай

Валагодскай пустыні .

  Язэп Ранцэвіч , пазіраючы проста ў вочы Марціну  , казаў цвёрдым усхваляваным

голасам :

-    Апошняя  мара майго доўгага жыцця , апошняя мэта – выбавіць вызваліць з ланцугоў

гетмана Канстанціна Астрожскага .Толькі ён можа магутным ударам  адкінуць ад нашых

межаў маскоўскія раці , абараніць нашу дзяржаву . Прашу цябе , Марцін Жабыка-Жэмба ,

прашу цябе , нашчадак слаўнага ліцвінскага роду , стань новым Палемонам , вярні нашыя

святыні , вызвалі з рабскай цямніцы нашага гетмана . Зоркі кажуць , гаданні кажуць , што

зрабіць гэта можаш толькі ты .

  Пры гэтых словах Мацей Кветка , што стаяў за плячыма Ранцэвіча , згодна захітаў

галавою , а затым апусціўся на калені . Гэта было такой неспадзяванкаю для Марціна ,

што ён , густа зачырванеўшыся , хуценька загаварыў :

-    Узніміся , добры чалавек . Не трэба мне кланяцца . Ці ж я кароль або маскоўскі цар ?

Або віленскі магнат ? Устань .

  Кветка няспешна ўзняўся з каленяў , абтрос пыл са сваіх цёмных порткаў . У ягоным

паглядзе свяцілася глыбокая задаволенасць сваім учынкам , а , значыць , і самім сабой .

Язэп Ранцэвіч таксама ўхвальна зірнуў на яго .

-    Што скажаш , пан Марцін ? – спытаў Ранцэвіч , і голас дрыжаў ад хвалявання .

  Марцін маўчаў . Язык нібы прыліп да гартані . Рукі і ногі раптоўна зрабіліся бязважкімі .

Такое было з ім даўным-даўно ў маленстве , калі ён першы раз у жыцці збіраўся скокнуць



нырнуць са стромай кручы ў Дняпро . І хацелася скокнуць , і мярзотны страх халадзіў

нутро і падэшвы ног .

  Зося Зубрыцкая бліскучымі шырокімі вачамі неадрыўна глядзела збоку  на каханка . Ён

адчуваў гэты гарачы дзявочы позірк , разумеў яго і баяўся расчараваць сваю сяброўку . Ды

пытанне было пастаўлена рубам , і ўсе чакалі , што адкажа ён , Марцін Жабыка-Жэмба .

  Марцін уздыхнуў :

- Але ж я яшчэ студыёзус . Мне патрэбна вучыцца . Мой бацька плоціць вялікія грошы за

маё навучанне .

-    Ты й будзеш вучыцца . Як можна чалавеку без навукі ? – сказаў Язэп Ранцэвіч , - Ды

вучоба пачынаецца пасля пакроваў , і наперадзе цэлае лета . Цэлае лета ! За гэты час

можна пешшу дайсці да той жа Волагды . Грошы , дзякуй Богу ,  у  нас ёсць , - ён

зірнуў на  Кветку , - Людзі ёсць . І старыя палеманісты і , мяркую , з тваіх сябрукоў

знойдуцца ахвочыя .

-    Ну што ты маўчыш , Марцінка ? , - раптам выгукнула Зося , - Як ты можаш маўчаць ?

Твой дзед такі адважны , такі смелы быў ! Ты мне сам расказваў пра яго .

  Здавалася , яна вось-вось заплача . Здавалася , у гэтае самае імгненне незваротна

вырашаецца ўвесь ейны лёс . Усхвалявана-гнеўна трапяталі цёмныя крылатыя бровы .

-    Добра , пан Язэп . Трэба , дык трэба , - рашуча секануў паветра рукою Марцін

Жабыка-Жэмба .

  Шчаслівая Зося Зубрыцкая кінулася яму на шыю , пачала цалаваць . Ранцэвіч і Кветка

радасна заўсміхаліся . Нават камін , што ўжо быў  патух , жвава  вытыркнуў з шэрага

попелу вострае чырвонае лязо-агеньчык .

- Пан Мацей , пакліч сюды пані Маланьню , - сказаў Язэп Ранцэвіч .

  Праз колькі імгненняў  у пакой увайшла строгая пажылая жанчына ў чорным убранні

мнішкі . Срэбра сівых валасоў мякка асвятляла смуглы сухарлявы твар , на якім выразна

бачыліся непадуладныя часу сляды былой яркай прыгажосці . У руках жанчына трымала

абраз Божай Маці , невялікі акуты вузкімі залатымі палоскамі і ўквечаны па краях

рознакаляровымі каштоўнымі каменьчыкамі .

-    Мы  вынеслі гэтую святыню з агню , які знішчаў Канстанцінопаль , - прашаптаў

Ранцэвіч , - Станьма на калені .

  Усе ўкленчылі перад выяваю Божай Маці . Усе пачалі маліцца . Яна ж пазірала на

людзей мудрымі ўсёдаравальнымі вачамі , і ўжо ведала іхнія будучыя жыццёвыя шляхі , і

ўжо плакала іхняй слязой , і прасіла Усявышняга пашкадаваць усіх і зберагчы .

- Дзякуй табе , Мелані , - сказаў мнішцы пасля малітвы Язэп Ранцэвіч .



  Мнішка ціха ўсміхнулася яму і моўчкі выйшла з пакою , несучы святы абраз . Падалося ,

прашалясцеў , паляцеў удалеч цёплы лугавы ветрык .

  Марцін назаўтра з раніцы  пакіраваўся да  бацькі каб аб”явіць аб рэзкай нечаканай

змене ўсіх сваіх планаў і папрасіць ягонага бласлаўлення . Яны вельмі доўга гутарылі

зачыніўшыся ў святліцы ад старонніх вачэй і вушэй . Адтуль даляталі ўзбуджаныя часам

надта сярдзітыя галасы . Хтосьці , пэўна , харужы , грукаў кулаком аб стол . Нарэшце

Марцін , як страла з лука , вылецеў са святліцы . Твар быў чырвоны  раззлаваны , але

вочы ўсміхаліся .

- Ну што , Марцінка ? – кінулася яму насустрач  Зося Зубрыцкая , што з найвялікшым

хваляваннем чакала яго .

- Дазволіў , - выціраючы з ілба пот , адказаў Марцін , - І абяцаў , чым толькі можа ,

дапамагчы . У-ух ! І , ведаеш , чым я яго ўзяў ? Я сказаў : а чаму ты , мой бацька ,  усё

жыццё хлусіў мне ? Чаму хаваў ад мяне , што Начны Дзед мой родзіч ? Раней , чуў я ад

старых дзядоў , ведзьмакоў-варажбітоў зашывалі голымі  ў адзін мяшок з дзікімі кошкамі

. Лічы , што я толькі што выслізнуў з такога мяшка .

-    Харашук мой , - моцна пацалавала яго Зося і , памаўчаўшы імгненне-другое ,

пасур”ёзнеўшы , глянула на каханка прасветленым  усхваляваным позіркам ,  сказала :

- Магла б усё жыццё сваё пражыць і нічога не ўведаць пра такіх людзей , як твой дзед і

твая бабуля , ні слоўка  не пачуць пра Ордэн святога Палемона . Божа , дзякуй табе за

гэты вечар , дзякуй за сустрэчу з Язэпам Ранцэвічам . Як бы нехта павуціну з вачэй маіх

сцёр . Аказваецца , жыццё не шэрае . Яно , калі толькі моцна-моцна сам захочаш , такое

яркае , такое  поўнае . Марцін , прашу цябе – заві мяне , як звалі тваю бабулю ,

Еўрапейкай .

  Здавалася , яна сама не чакала гэтых слоў , што вылецелі вырваліся насуперак ейнай волі

з самых патаемных глыбіняў душы . Яна засаромелася , пачырванела і схавала - апусціла

твар у цесна сплеценыя загарэлыя далонькі . Так маленькая нечым напалоханая птушка

хаваецца ў гняздо .

-    Вышэй нос , Еўрапейка , - радасна сказаў Марцін і моцна прытуліў сяброўку да

грудзей , пацалаваў .

  Амаль усе студыёзусы , як і меркаваў Марцін Жабыка-Жэмба , з імпэтам і вялікай

жарсцю аб”явілі сябе палеманістамі і згадзіліся , прызнаўшы яго за Палемона ,

удзельнічаць у вайне супроць маскоўцаў . Пра ўдзел у вызваленні з палону гетмана

Канстанціна Астрожскага ён напачатку  сказаў не ўсім , а толькі асабліва  адданым  і

надзейным  – Андрэю Шацілу , Андрусю Лыжыковічу і Фадзею Дракаловічу . Трохі

засмучала студыёзусаў  , што не пабачаць у бліжэйшы час сваіх бацькоў , але



разважыўшы пагадзіліся ў наступным – летніх вакацый ніхто ім у далёкай  Германшчыне

не даваў , яны самі іх выпрасілі-выкупілі і , такім чынам , ніхто іх на радзіме пакуль што

не чакае . Вельмі хутка вытураць яны разам з паспалітым рушэннем  з Княства ўсіх

маскоўцаў і адразу ж паімчацца дадому .

  З нагоды шчаслівага адраджэння Ордэна надвячоркам гэтага ж дня зладзілі шумны

банкет . Зноў няспынна лілося віно , гучалі віваты , на беразе рэчкі ярка траскуча  гарэлі

смаляныя дзежкі . За сталамі студыёзусы-палеманісты сядзелі плячо да  пляча разам з

мясцовай шляхтай  , разам з аршанскім харужым Антоніем Жабыкам-Жэмбам  ,  натхнёна

чокаліся , абдымаліся , цалаваліся . І кожны на  гарачым узлёце самых тонкіх , самых

высокіх пачуццяў усхвалявана думаў – пакуль жыве ён і ягоны сусед , будзе жыць і

квітнець Вялікае княства Літоўскае .

  На банкеце Зося Еўрапейка сядзела  разам са сваім бацькам панам Гурыем Зубрыцкім .

Піла толькі салодкі яблычны адвар . Але паміж столькіх шумлівых разагрэтых віном

мужчынаў як бы трошкі ап”янела . Марцін радасна і закахана ўсміхаўся ёй з другога

канца стала . Ужо толькі дзеля адной такой усмешкі варта было жыць на свеце .

  Калі нарэшце скончыўся адшумеў банкет , Зося ціхенька пайшла ўбок ракі мяркуючы

што там можа сустрэцца з Марцінам .Але там былі толькі цёплая цемра , срэбна-туманны

таямнічы бляск вады  і вецер .

- Зося ! – клікаў здалёку бацька . Ды  яна не адгукалася .

“ Я – шчаслівая , - у радасным дзіўным утрапенні думала яна , - Божа , якая я шчаслівая .

Дзякуй табе за гэтае маё шчасце “ .

  Над рэчкаю яна заўважыла самотную постаць . Гэта быў Андрэй Шаціла , паэт . Трохі

пахістваючыся ад залішніх келіхаў віна , ён падыйшоў да яе , стаў пад начнымі зоркамі ,

пад бліскучым  белым чоўнікам месяцу  ,   высокі і прыгожы , пачаў чытаць :

                                             Як туман у лузе ,

                                             Растаюць ілюзіі .

                                             Тое , што пішу я ,

                                              Вам ці трэба , людзі ?

-    Трэба , Андрэйка , трэба , - парывіста сказала Зося , падыйшла і пацалавала яго .

                                                       ІІІ

  Як толькі ўспыхнула над зямлёй  зара-дзянніца , аршанскі харужы Антоній Жабыка-

Жэмба з сынам Марцінам і путным слугой Міхалкам паехаў да свайго суседа-гранічніка

пана Іасафата Тарноўскага , каб на месцы вырашыць усе спрэчныя пытанні , разам



праверыць межавыя капцы і дукты . Зямля найгалоўнае багацце кожнага шляхціца . Чым

больш яе , тым ганарлівей задзіраецца ўгору панскі вус . Ёсць зямля , заўсёды знойдуцца

хлопы , каб пад пякучым панскім бізуном старанна  абрабляць яе , засяваць зернем .

Палітае цяжкім крывавасалёным  потам хлопаў і хлопак  зерне тое ўвосень паплыве па

Нёмне , Дзвіне і Вісле да Балтыйскага мора , а там – у Еўропу і вернецца назад  залатой

гатоўкай у панскую кішэнь , асляпляльнымі зіхоткімі ўпрыгожаннямі для пяшчотных

шыек , вушак , ручак і ножак капрызлівых паняў і паненачак .

  У лесе мяжа між суседскімі  зямельнымі ўладаннямі адзначаецца , звычайна , знакам

крыжа на дрэвах . У чыстым полі насыпаюць  капцы . Каб было бачна , што капцы гэтыя

зрабіў чалавек , а не прырода , на самае іхняе дно кладуць кавалкі шкла , аскялепкі

разбітых гліняных збаноў . Ад капца да капца зялёнай змяёй віецца вузкая паласа дзікай

неўзаранай зямлі – дукт .

  Але , калі надта захочаш чужой зямелькі , як бы аслепнеш і страціш памяць , не

заўважыўшы ні высечаны крыж на баравым дрэве , ні дукт у полі . Дык вось каб памяць

такая моцна-моцна засела ў людзях і каб падчас зямельных спрэчак заўсёды меліся

надзейныя сведкі , да капцоў прыводзілі з суседніх вёсак маладых сялянскіх хлопцаў і

бязлітасна лупцавалі лазой . Як кажуць , праз мяккае месца ўбівалі ў галаву памяць .

  Бродам пераехалі рэчку Адроў , пакіраваліся па зялёных расквечаных лугавінах убок

Белай гары . Наўкол дзумкала незлічонае мноства мух і лясных пчол . Успыхваючы ў

праменнях сонца , насіліся срэбнакрылыя стракозы . Коні радасна фыркалі , маталі

галовамі . Высокая расяная  трава даходзіла ім да самых жыватоў .

  Антоній Жабыка-Жэмба быў у добрым лагодным настроі . Яго ні на міг не пакідала

ўпэўненасць , што прыезд гаспадарскага віжа па скарзе пана Іасафата Тарноўскага проста

нейкая недарэчнасць . Неўзабаве  яны сустрэнуцца , разам правераць межы , межы тыя

акажуцца непарушанымі ( а як жа інакш ? ) , і давядзецца піць смакавітае  віно згоды і

добрасуседства .

-    Бач , як сёлета густа спорна рабіна цвіце , - рукою , у якой быў кароткі бізунчык ,

паказаў ён Марціну на навакольныя лясы , - Значыцца , авёс будзе добра налівацца , і

нашыя коні будуць сытыя .

  Рабіна , і сапраўды , цвіла як ніколі . Яркія жаўтавата-белыя шапкі квецені ўрачыста

ззялі пад промнямі сонца між свежай  сакавітай лістоты . Там балявалі цэлыя раі лясных

пчол , прагна пілі нектар . Цікава , які ён на смак  лясны рабінавы мёд ? Пэўна , з дзікай

трывожнай гарчынкаю , і чалавеку , які калі-небудзь пакаштуе яго , доўга будзе чуцца-

сніцца неўтаймоўны  зялёны лясны вецер .



- Дык кажаш тваіх дзеда і бабу звёў некуды арол ?– пацвельваючыся над сынам , весела

сказаў харужы , - Сам я такога не чуў , а яны ж бацькі мае . Мне было дванаццаць гадоў ,

як яны паехалі ў Віцебск і не вярнуліся . Быццам бы човен , у якім яны плылі па Дзвіне ,

перакуліўся , калі бура наляцела . Шукалі іхнія целы , ды не знайшлі . Я ў дзядзькі

Мікалая , бацькавага брата , гадаваўся . А ты кажаш – іх звёў арол .

  Антоній Жабыка-Жэмба сыта рагатнуў :

-    Так і я магу сказаць , што цябе прынёс не бусел , а паднябесны арол .

  Ды Марціну чамусьці не хацелася гаварыць з бацькам . Упершыню за ўсё жыццё не

хацелася . Усё-ткі яны розныя , хоць адной крыві , аднога кораню . Бацька жыве на зямлі ,

у сваім маёнтку . Баявая шабля , паходнае сядло , няпростыя стасункі з навакольнай

шляхтай і цяглымі мужыкамі ... А ён , Марцін , нясецца па жыцці , як стэпавае перакаці-

поле , і яшчэ  невядома дзе спыніцца .

  У гэты ж  самы час на двары пана Іасафата Тарноўскага , куды з раніцы паехалі Жабыкі-

Жэмбы , віраваў трывожны неспакой . Сам пан быў у адлучцы , і ўся гаспадарка , уся

чэлядзь нявольная былі пад наглядам цівуна Мар”яна Віткоўскага , дваццацісямігадовага

вусатага нежанатага і таму нервовага чалавечка . Ён быў з беззямельнай беднай шляхты ,

дробнацелы , з вельмі буйным носам на вузкім бледным твары . За найвялікшы гонар і за

апошнюю магчымасць хоць трохі разбагацець перад жаніцьбаю палічыў ён прапанову

магната Іасафата Тарноўскага быць  ягоным цівуном у Белай гары . Ён дняваў і начаваў на

сваёй службе , зазіраў у кожную шчыліну , ведаў кожную сцежачку  , не даваў спуску

лайдакам і марнатраўцам панскага дабра .

  Толькі што з Белай гары ад”ехаў віленскі гаспадарскі віж Ян Круталевіч . Шмат нерваў і

сапсаванай крыві каштавала цівуну ласкава  сустрэць , улагодзіць грознага віжа , які

аказаўся суровым непадступным чалавекам . Віж і ягоныя дзецкія атрымалі багатыя

падарункі , хоць асабіста  сам віж нічога не браў , а ўсё міргаў сярдзітым чорным вокам

убок сваіх мітуслівых памочнікаў , якія бегалі па панскім двары ўпэўнена і нахабна ,

быццам прусакі па падваконніку .

  Віленскі віж вельмі здзівіўся , што пана Іасафата Тарноўскага , які ўзбудзіў справу аб

парушэнні суседам сваіх межавых капцоў , не аказалася на месцы .

-    Дзе пан Іасафат Тарноўскі ? – наліваючыся цяжкой гнеўнай крывёю , спытаў ён у

цівуна , - Дзеля чаго мы ехалі сюды з гаспадарскага двара з Вільні ? Ці пан думае , што ў

нас няма іншае больш пільнае справы ?

  Мар”яну Віткоўскаму давялося хлусіць . Неабходна зазначыць , што хлусіў ён у сваім

жыцці далёка не першы раз і заўсёды з надзвычайнай лёгкасцю . “ Схлусіць , як вадзіцы

папіць “, - будучы ў добрым гуморы , любіў паўтараць ён .



-    У яснавяльможнага пана памерла ў Дуброўне  родная сястра , адзіная ягоная сястра

пані Макрына . Ён так любіў яе , так любіў , - узвёў угору дробныя бліскучыя  зярняты

вачэй цівун , - Толькі бязэцнік , толькі чалавек-мярзотнік , можа не адгукнуцца на голас

роднай душы , якая адлятае ў Божыя нябёсы , і якую трэба з усёй пашанотаю правесці ў

апошні шлях з гэтай поўнай грахоў зямлі . Вестку аб смерці дарагой сястры прынеслі

пану ноччу , і ён адразу  ( той жа ноччу ! ) выправіўся ў дарогу .

  Здавалася , віж паверыў . Ён хмура выехаў са сваімі дзецкімі з  Белай гары , і тонкія

слупкі жаўтлявага  пылу , што віліся з-пад капытоў іхніх коней , неўзабаве зніклі за

павароткай  лясной дарогі .

  Пан Мар”ян Віткоўскі добра ведаў дзе зараз знаходзіцца і чым займаецца ягоны патрон-

мажнаўладца , ды  не толькі старонняму чалавеку , а й сабе , не сказаў бы аб гэтым на

поўны голас . Дужа казытліваю была сітуацыя .

  Замест таго , каб калупацца ва ўласнай душы , вышукваючы ў ёй хібы і трэшчынкі ,

цівун мудра вырашыў , што самае лепшае  і самае разумнае зараз – цвёрдай няўхільнай

рукою навесці яшчэ больш строгі парадак на падуладным яго волі панскім двары . А

спраў хапала . Абыходзячы двор , ён зайшоў у нядаўна зрублены  са свежага хвойнага

кругляка флігель , у якім павінны былі жыць і сталавацца парабкі , што не мелі сваёй

зямлі , а працавалі на пана за месячыну . Буйны чуйны нос цівуна адразу ўлавіў нейкі

дужа непрыемны смуродлівы пах . Яшчэ  колькі дзён таму  такога смуроду не было .

Віткоўскі крутнуў носам туды-сюды , грэбліва зморшчыўся , паклікаў да сябе старшага

конюха Гарасіма , які апроч панскай стайні быў у адказе за ўсё , што дзеялася ў

гаспадарчых пабудовах і вакол іх . Гэта быў камлюкаваты дзікі з твару чалавек зарослы

доўгім цёмнарудым валоссем . Белая ільняная кашуля з плямамі ад поту пад пахамі была

падперазана шырокім скураным пасам , на якім мелася мноства металічных кручкоў-

гаплікоў . На гэтыя кручкі былі начэплены крэсіва з крэменем і  кавалкамі труту , ножык

у бронзавых тронках , скруткі сырыцы і маткІ тоўстых вошчаных нітак .

- Нюхай , - загадаў яму Мар”ян Віткоўскі .

  Гарасім зморшчыў свой маленькі чырвоны , як морквіна , носік , уцягнуў у яго паветра .

- Ну й што ты скажаш ? – выцягнуў шыю цівун .

- Ды быццам нешта ваніць , нешта ваніць .

- Ты хочаш сказаць што нешта смярдзіць , - удакладніў цівун .

- Так . Нешта ваніць , - згадзіўся старшы конюх .

- Ваніць ці смярдзіць , - раззлаваўся Віткоўскі , -  але што гэта ?

- Не магу ведаць , пан цівун , - задумліва  палез пальцамі ў сваю цёмнарудую бараду

Гарасім , - Пэўна , недзе нешта здохла і ваніць .



-    Ды ты што , хамскае тваё рыла , задалдоніў : “ ваніць... ваніць ...” , - гнеўна ўзвіўся

цівун , - Я пытаю ў цябе – што ваніць ?

  Старшы конюх спакойна і задумліва глянуў на пана Віткоўскага , памаўчаў , потым

сказаў :

- Трэба паклікаць з гусятніку бабу-нюхаўку .

- Што яшчэ за цуд –юд ?

- Санклета . Панская гусятніца . Дужа востры нос у кабеты . Калі пану , а асабліва пані ,

здавалася , што ад іхняй бялізны надта ж пахне мылам , клікалі Санклету ,  і яна кожную

просцінку , кожную падушку нюхала . Бывала , усю ноч нюхае . І знаходзіла . І тую

пакаёўку , што панскую  бялізну мыла , я частаваў на стайні гарачай раменнай кашай .

  Цівун з недаверам зірнуў на Гарасіма , але ў ноздры ўсё гусцей залазіў смурод , і цівун

загадаў

- Вядзі сюды Санклету .

  Прыйшла Санклета , пакланілася цівуну .

- Ты й ёсць баба-нюхаўка ? – спытаў Віткоўскі .

  Яна нічога не адказала , толькі зноў пакланілася .

- Нюхай , Санклетка , - не загадаў , а папрасіў Гарасім .

  Вочы ў гусятніцы ўспыхнулі мяккім лагодным святлом , маленькі тварык заружовіўся .

Яна перажагнулася , потым узняла ўгору  , як гэта робяць сабакі , ладнаваты абгарэлы на

сонцы нос , знерухомела . Цівун і старшы конюх з вялікай цікавасцю глядзелі на яе .

  Вось яна хуценька пайшла ўздоўж сценаў , уздоўж свежаабкораных перакладзеных

шэрым лясным мохам бярвенняў . Нос нібы прыліп да драўніны . Адна сцяна , другая ...

Каля трэцяй Санклета , як спатыкнуўшыся , спынілася , потым апусцілася на калені . Нос

варушыўся так , быццам хацеў адарвацца ,  адламацца ад твару .

- Тут , - шчасліва выдыхнула гусятніца і чорнай закарэлай рукою ляпнула па сцяне .

  Цівун зірнуў на Гарасіма . Той падбег да Санклеты , прысеў побач з ёй , прыгледзеўся і

ўскрыкнуў :

- Дзірачка ! Дзірачка , пан цівун !

  Прынеслі сякеру . Старшы конюх , трохі паваждаўшыся , падчапіў ,  адкалупнуў ад

сцяны хітра замаскаваны кавалак бервяна  , і  ўбачыў гняздо-сховіну . Там ляжала

курынае яйка , дужа-дужа смярдзючае .

- Што там ? – заткнуўшы нос шаўковай хусцінкаю , гугнява спытаў цівун .

- Яйка , - здзіўлена адказаў Гарасім , - Як магла курыца знесці яго тут ?

- Дурань ! – затупацеў нагамі Мар”ян Віткоўскі , - Хто быў за цесляра , калі рубілі

флігель ?



- Халімон . Міхаіла . Янка Тоўсцік  падсабляў .

- Зараз жа прывесці мярзотнікаў да мяне ! Шыю намылю , і за мыла заплоцяць .

  Кінуліся шукаць цесляроў , ды іх нідзе не было . І сям”я Халімона , самага пажылога

між іх , знікла . Калі Гарасім прынёс такую навіну Мар”яну Віткоўскаму , той нібы

сшалеў ад вялікага гневу . Ягоныя вусы ўспырхнулі вышэй носу .

-    Няма ? Як гэта – няма ? – забегаў цівун вакол старшага конюха , - Іх што – каровы

злізалі ? А ты для чаго ў мяне  панскі хлеб жрэш ? Ану пайшлі да стайні !

  Каля стайні была “кабыла “ – пакладзенае на крэглі-растапыркі сукаватае яловае

бервяно . Тут Гарасім па загадзе цівуна або самога пана Тарнаўскага часцяком лупцаваў

чэлядзь нявольную – парабкаў і жонак . Калі падыйшлі да кабылы , старшы конюх пачаў

азірацца па баках , выглядваць таго ,  каго трэба будзе біць .

- Цягні дзежку з салёнымі дубцамі ! – загадаў Віткоўскі .

  Гарасім , аддана сапучы , прынёс са стайні дзежку , у якой у салёнай вадзе адмочвалася ,

чакала свайго часу гнуткая пякучая лаза , сагнуўся ў паклоне :

- Каго пан цівун загадае пакараць ?

- Спускай порткі і кладзіся на кабылу .

- Я ? – збялеў старшы конюх .

- Ты , - жорстка  ўсміхнуўся цівун , - У цябе ж таксама ёсць спіна і азадак . Зараз я іх

трохі паказычу . Атрымаеш усяго сем  лазінаў . Па адной за кожнага збеглага хлопа . Ты

нарэшце павінен хоць раз адчуць тое , што амаль штодня пад тваёй рукой адчуваюць

парабкі і жонкі .

  Змярцвелы Гарасім лёг на кабылу , учапіўся рукамі ў яловае сучча . Ні разу не войкнуў ,

толькі матаў цёмнарудай галавой . Калі пасля экзекуцыі нацягваў порткі , злёгку

пахістваўся , як п”яны , а на губах павісла белая  пена .

  Ды на гэтым не скончыліся конюхавы нечаканкі . Раз”ятраны Мар”ян Віткоўскі ( і што

толькі накацілася  на цівуна ? )  загадаў пасадзіць Гарасіма ў калодку  каля свінячага

хлеву . Урэшт агаломшанаму конюху заціснулі рукі-ногі тоўстымі драўлянымі брусамі .

Цяжка да ламоткі ў хрыбетніку сагнуўшыся , ён сядзеў на бруднай расквашанай зямлі , а

на шыі ў яго вісела торбачка з тухлым яйкам .

  Нарэшце харужы Антоній Жабыка-Жэмба разам з сынам Марцінам і пахолкам Міхалкам

дабраўся да Белай гары , вотчыны пана Іасафата Тарноўскага . Але сам пан , па словах

ягонага цівуна , паехаў на пахаванне роднай сястры і невядома калі вернецца .

  Такі паварот справы не ўзрадаваў аршанскага харужага . Ён сярдзіта грыз вус , з

недаверам глядзеў на дробнацелага бледнатварага цівуна .



-    А , можа , пан Віткоўскі паедзе разам з намі глянуць на капцы і дукты ? – нарэшце

прамовіў ён .

- Палічыў бы за гонар , ды пан Іасафат Тарноўскі такія найважныя справы вырашае

толькі сам , толькі ўласнай персонаю , -  увільнуў цівун , - Панове , я хачу  пачаставаць

вас цудоўным  такаем , які  толькі што прывезлі  з Вільні .

- Вялікі дзякуй васпану , але не будзем  турбаваць , - суха адкланяўся Антоній

Жабыка-Жэмба .

  Моўчкі пакіраваліся ў зваротную дарогу . Нешта не тое было ў  нечаканым прыездзе

гаспадарскага віжа , у раптоўным знікненні пана Тарноўскага . Плёўся нейкі чорны

клубок , але паспрабуй яго разблытаць .

- Неўзабаве пойдзе дождж . Дні два-тры пляскацца будзе , - пасля доўгага маўчання

раптам сказаў харужы .

  Марцін здзіўлена зірнуў на бацьку . Не такія  словы хацеў ён зараз пачуць . Не тое

вярэдзіла душу .

-    Пойдзе  дождж , - зноў паўтарыў сваё Антоній Жабыка-Жэмба , - На двары ў пана

Тарноўскага сабакі елі траву .

  Ехалі мокразялёным лесам . З дзікіх гушчароў прарэзліва нёсся няўтомны трывожны

голас зязюлі . Лічылі ( кожны пра сябе ) колькі яшчэ адпушчана рокаў таптаць зямныя

сцежкі . Зязюльчын голас часам  абрываўся , знікаў , і рабілася вусцішна холадна сэрцу .

  Раптам з густога хмызу , што тапырыстымі шырокімі хвалямі  клаўся амаль на дарогу , з

шумам і трэскам вывалілася нешта цёмнае . Заіржалі і ўзвіліся на дыбкі коні . Міхалка

паляцеў потырч носам на калючую лясную ігліцу . Жабыкі-Жэмбы , бацька і сын ,

выхапілі з похваў шаблі .

-    Пашкадуйце , паночкі ! – спалохана заверашчала цёмнае , - Не губіце хрысціянскую

душу !

  Толькі пасля такога роспачнага крыку-енку скумекалі , што гэта не звер , а чалавек . Ён

стаяў на каленях . Цёмнарудое склычанае валоссе ляпілася на твар .

-    Хто  ты ? – грозна пад”язджаючы да незнаёмца , амаль топчучы яго сваім канём ,

разгневана запытаў Антоній Жабыка-Жэмба . Па ўсіх жылах у аршанскага харужага

порстка бушавала кроў .

- Пане дабрадзею , я старшы конюх пана Іасафата Тарнаўскага Гарасім Цвыркун , а са

мною яшчэ Янка Тоўсцік , - азірнуўшыся на лес , хуценька прагаварыў цёмнаруды

чалавек , - Янка дапамог мне зламаць калодку , у якую мяне пасадзілі .

- Ты ўцёк ад свайго пана ? – ледзяным голасам перапыніў яго харужы .

  Але Гарасім Цвыркун , нібы не пачуўшы гэтыя словы , казаў , давячыся ад хвалявання :



-    Я ўсё-ўсё ведаю . Я сваімі  рукамі счэсваў з дрэў вашыя межавыя крыжы і перакопваў

вашыя капцы . Мне так загадалі цівун з панам . А ў пана Іасафата няма ніякае сястры і ,

значыцца , яна не памірала . Пан  з усім сваім початам з”ехаў да маскоўцаў . Яны , пан і

маскоўцы , табаруюцца ў Церабілаўскай пушчы . Адтуль робяць наезды па ўсім

Аршанскім павеце . У пушчы , на возеры , у іх ёсць Востраў голых  дзявок .

- Востраў голых дзявок ? – перапытаў Марцін , - Што гэта ?

- Яны звозяць туды для любошчаў прыгожых мужычак і трымаюць там . Калі ідуць у

наезд , прыкоўваюць іх да дуба ланцугамі .

-    Ты сам бачыў такое ці верашчыш , як пералётная сарока ? – сярдзіта і адначасна

здзіўлена пазіраў на Гарасіма Цвыркуна Антоній Жабыка-Жэмба .

- Святы крыж – бачыў на свае вочы . Я туды ездзіў лазу рэзаць . Цівун загадаў шмат

лазы нарыхтаваць , - старшы конюх , зморшчыўшыся , варухнуў бітым азадкам .

-    Дык ты й для сябе яе рэзаў , - здагадаўся і ўсміхнуўся харужы , - Але , калі брэшаш ,

калі вярзеш няпраўду , зноў пойдзеш пад цівунскую лазу .

- Святы крыж , - бубніў Цвыркун . Яму яўна не хацелася зноў класціся на калючую

кабылу , - Я яшчэ магу вам расказаць , паночкі , - ён азірнуўся і сцішыў голас , - Жыве

між мужыкоў-хлопаў Хлопчык з залатым зубам . Яны хаваюць яго , нікому не

паказваюць , а пераносяць з адной лясной вёсачкі ў другую . Такі ён ужо ўрадзіўся –

Хлопчык з залатым зубам . Кажуць , што ён угадвае людскі лёс , можа адшукаць  тое ,

што схавана пад зямлёй .

- Сам бачыў Хлопчыка з залатым зубам ? – загарэўся Марцін .

- Сам не бачыў . Чуў , - не стаў хлусіць Гарасім , - Але можна , калі панове моцна

зажадаюць , парупіцца і знайсці яго .

  Аповяд пра Хлопчыка з залатым зубам Антоній Жабыка-Жэмба пускаў міма вушэй , не

верыў цёмнай хлопскай казцы , але сын ягоны Марцін вельмі зацікавіўся .

- І як жа яны , мужыкі , патаемна перапраўляюць яго з вёскі ў вёску ? – спытаў Марцін .

- У вазах са снапамі ці з сенам . У дамавінах-трунах .

- У трунах ?

- Так . Для іх ён , як бацька родны . І за яго яны гатовы нават памерці , але не аддаць

у  рукі чужынцу . Ён не расце і заўсёды маленькі . Такі ўжо ён урадзіўся Хлопчык з

залатым зубам .

  Аршанскі харужы вырашыў забраць збеглага старшага конюха і ягонага сябрука Янку

Тоўсціка  з сабою , добра дапытаць у Воршы і , калі ў іхніх словах будзе праўда , разам з

павятовай шляхтаю прачасаць Церабілаўскую пушчу . У Востраў голых дзявок , як і ў

Хлопчыка з залатым зубам , ён не верыў , але ж , як кажуць , спроба не хвароба .  Марціну



ж вельмі захацелася знайсці таямнічага мужыцкага хлопчыка . Хлопчык гэты , меркаваў

Марцін , дапаможа адшукаць святыні палеманістаў .

  Калі вярнуліся ў Адроўскае сяльцо , ён папрасіў бацьку даць яму на некалькі дзён ,

папярэдне , вядома ж  , дапытаўшы , Гарасіма Цвыркуна .

- Навошта табе гэты конюх ? – спытаў  харужы .

- Можа з ім што-небудзь знойдзем , - ухіліўся ад прамога адказу Марцін .

  Антоній Жабыка-Жэмба кісла зморшчыўся , з непаразуменнем і шкадаваннем зірнуў на

сына , але загадаў прывесці з вязніцы Цвыркуна .

  На пошукі накіраваліся Марцін , Андрэй Шаціла , Андрусь Лыжыковіч і Фадзей

Дракаловіч . Паехалі ў лясістую прыдняпроўскую старану . Паперадзе на рахманым

белым коніку Гарасім Цвыркун .

  Гэта было ,  як пагружэнне на самае-самае дно зялёнага дрымотнага мора . Туды , дзе

абвітыя чысцейшым смарагдавым мохам , жывуць пракаветныя дрэвы , што ні разу не

бачылі чалавека ,  струменяцца рэчачкі і ручайкі , зіхцяць пад срэбнымі месячнымі

промнямі чорныя бяздонныя  азёры ,  сурова гудуць цёмныя калючыя ельнікі , звонка

спяваюць белыя бярэзнікі і чырвоныя асіннікі , дзе на вяршынях высозных абламаных

маланкамі дубоў начуюць лясныя воблакі .

  Гэта было ненанесенае на геаграфічныя мапы бясконцае каралеўства птушак , вужоў ,

дзікоў , ваўкоў , лісаў , зайцоў , ласёў , вожыкаў , мядзведзяў , рысяў , вавёрак ,  чмялёў ,

камароў і пчол . І таямнічых агеньчыкаў над начнымі глухімі балотамі . І зваблівых

доўгавалосых русалак . І вогненнавокіх рагатых лесавікоў . І паміж усяго гэтага дзікага

шматгалосся неяк жыў , неяк месціўся чалавек .

  Лясныя маленькія вёсачкі ўзнікалі раптоўна , як бы з-пад зямлі . Чуўся пах дыму , потым

ірваў густую сонную цішыню звонкі сабачы брэх , і позірку адкрывалася некалькі хатак

шчыльна крытых жытняй саломай альбо хрумсткім  азёрным чаротам . Людскія вочы

насцярожана  глядзелі з зацягнутых  бычыным пухіром вокнаў . Потым , крэкчучы ,

вылазілі на прызбы дзяды . Потым выбягалі дзеці . Хто жыў у гэтых вёсачках ? Асочнікі ?

Бортнікі? Смалакуры ?

   Кожная такая вёсачка пачыналася з вялізнага абвязанага рушнікамі драўлянага

хрысціянскага крыжа .

-    Паклон табе , зямля Ліцвінія , - кладучы руку на сэрца ,  казаў Андрэй Шаціла , паэт .

  Следам за Гарасімам Цвыркуном заходзілі ў хаты . Дубовыя белыя лавы ўздоўж сценаў ,

абвітыя дзеразой і свежымі ляснымі кветкамі абразы на покуці , падраны рыдлёўкамі

чырвона-руды гліняны дол у сенцах і рыпучыя засланыя саматканымі ходзікамі сасновыя

маснічыны ў святліцах ...



  Народ быў сціплы , але не адчувалася ў людскіх позірках рабскага прыніжэння . Вочы й

валасы былі светлыя і цёмныя . Скура адлівала беллю , апроч рэзка да чарнаты загарэлых

твараў і рук .

  Цвыркун шаптаўся з белабародымі дзядамі . Палеманісты ж з надзвычайнай цікавасцю

ўзіраліся ў жыццё простага люду , прыслухоўваліся да тутэйшай гаворкі , да вясёлых

дасціпных аповядаў .

  Блакітнавокі жвавы дзядок з вялікай ахвотаю расказаў ім пра сваю кабету :

-    Пытаюся  ў яе : “ Чаму ты , Агатка , любка мая , плачаш ? “ А як жа , галубок мой , не

плакаць , калі казалі ў царкве , што на тым свеце будзе плач і скрыгат зубамі . А чым жа  я

буду скрыгатаць , калі ў мяне ані  аднюсенькага зуба няма ?

- Ха-ха , - смяяўся дзядок , задзіраючы ўгору жоўтую , як лясны мох , бараду .

  Тым часам Цвыркуновы шаптанні з дзядамі пачалі прыносіць свой плён . Дзе подкупам ,

дзе ліслівым словам старшы конюх працерабіў сцежку да сэрцаў асцярожных лясных

людзей . Некаторыя казалі , што на свае вочы бачылі Хлопчыка з залатым зубам . Адзін

жа й наогул узяўся вывесці палеманістаў на ягоны след .

- Яны хаваюць яго ў Якімавым лядзе , - шапнуў Цвыркун Марціну Жабыку-Жэмбу .

  Адразу ж з усёй сцярожкасцю пакіраваліся ўбок Якімавага ляда . Той , хто згадзіўся

здаць палеманістам  Хлопчыка з залатым зубам , адкрыць ягоны схоў , ішоў паперадзе з

сякерай у руках , ссякаў маладзенькія тонкія пруткі асінак і бярозак , гнуткія кійкі густога

арэшніку , бо ніякай дарогі , ні нават сцяжынкі не было . Неўзабаве злезлі коней , павялі

іх праз цёмназялёную лясную гушчэчу . Слізгалі ногі па вузластых каранях , па доўгай

мокрай траве і па грыбах , якіх расло тут незлічонае мноства . Марцін цяжка крочыў  за

правадніком , чэпка трымаючы конскую аброць . Следам за ім жвава  праставаў  Андрэй

Шаціла , мармычучы сабе пад нос :

                                              Тут вочы шэрыя . Тут вочы сінія .

                                              І плеск дажджоў . І гуд лясоў .

                                             Адна такая ты , зямля Ліцвінія .

                                             Я за цябе жыццё аддаць гатоў .

“ Ну й галава  , - дзівіўся з сябрука Марцін , - Усё нешта шэпча , нешта выдумляе . А

пачне гаварыць , людзі  раты разяўляюць – так разумна , так складна “.

  Якімава ляда – сем невялічкіх хатак на круглай пясчанай выжарыне пасярод дрымучага

ляснога непраходдзя . Зялёная глухмень . Але й тут жывуць людзі . Віецца праз валакавое

вакно хаткі сівы  дымок . Кукарэкае на страсе чырвонапёры тоўсты  певень .



  Тубыльцы бажыліся-хрысціліся ,  што анічога не ведаюць пра нейкага Хлопчыка з

залатым зубам .

-    Ого-го , каб ён у нас тут аб”явіўся , мы  выдзерлі б у яго з роту той залаты зуб і

накуплялі б сабе піва , - хмыкаў у рудаватыя вусы вясёлы лядашты мужычок з бярэмем

дроў у руках . Але Гарасім Цвыркун шматзначна зірнуў на Жабыку-Жэмбу , і Марцін

зразумеў : “ Тут . Ліса трапіла ў пастку “.

  Не надта цырымонячыся , пачалі аглядаць ператрэсваць усе хаткі і двары . Толькі пер”е

ляцела . Ды пакуль што нічога не знаходзілі .

-    Пан Марцін , - прапанаваў Гарасім , - Трэба ім  лазою спіны пагрэць . Адразу

загавораць . Толькі загадайце . Я гэта ўмею .

  Але  Жабыку-Жэмбу не хацелася  брацца за лазу-пякучку . Заплачуць дзеці , загалосяць

жанчыны ... Хіба дзеля гэтага прывёў ён сваіх людзей у ціхую лясную вёсачку ?

  Раптам Андрусь Лыжыковіч усхвалявана крануў яго за плячо :

- Глядзі , пан Марцін – мужык на кані валачэ бервяно .

- Ну й што ? – глянуўшы на мужыка , на ягонага каня і на бервяно , стомлена сказаў

Жабыка-Жэмба .

-    А тое , што бярвенні , звычайна , возяць з лесу , а гэты валачэ бервяно ў лес . Ці мужык

гэты дурны ...

- Ці вельмі  хітры , - скончыў ягоную думку Фадзей Дракаловіч і замахаў рукамі ,

закрычаў занадта працавітаму тубыльцу :

- Спыніся ! Стой !

  Падыйшлі бліжэй .

-    Хлопчык з залатым зубам у бервяне . Там – дупло , - шапнуў той , хто згадзіўся

адкрыць палеманістам таямніцу , і адыйшоў убок .

- Кідай свае дровы і цягні  сюды сякеру . Не – пілу , - загадаў , задаволена ўсміхаючыся,

старшы конюх рудаватавусаму мужычку .

   Прынеслі пілу . Толькі кранулі вострымі жалезнымі зубамі драўніну , толькі пырскнуў

першы струменьчык цёплага  жаўтлявага пілавіння , як знутры бервяна пачуўся здаўлены

крык .

- Жывое бервяно , - засмяяўся Андрусь Лыжыковіч .

- Як засадзіў яго туды , так і даставай , - строга  загадаў Марцін Жабыка-Жэмба

рудаватавусаму . Той зморшчыўся , быццам на яго раптоўна накінуўся  сардэчны боль ,

але змушаны быў выконваць загаданае . Праз колькі імгненняў усе вохнулі – з

разабранага на дзве палавіны бервяна з”явіўся на белы свет Хлопчык з залатым зубам .



  Гэта было незвычайнае дзівоснае стварэнне ! Каля трох пядзяў росту , з белымі

кучаравымі валасамі , з вялікімі блакітнымі вачамі . Скура ў хлопчыка была не смуглая і

не светлая , а як бы пасярэбраная  , з вясёлым россыпам не вяснушак , а дробненькіх

бліскучых зорачак . І , вядома ж , галоўным , што адразу  бачылася на твары , што без

сумневу ўпрыгожвала яго , быў залаты зуб . Ладнаваты кругленькі ярказалаты , ён

імпэтна выпіраўся з-пад пухленькай верхняй губы , і не было ў тым нічога заечага , а

толькі радасная жыццялюбная бадзёрасць . Апрануты чароўны хлапчук быў у чырвоную

камізэльку і такія ж чырвоныя кароткія порткі . На нагах зграбна сядзелі скураныя

поршні з бліскучымі круглымі  спражкамі . У руках ён трымаў кароценькі , падобна ,

бронзавы кіёчак .

  Ён прыязна ўсміхаўся кожнаму , хто глядзеў на яго , а так як на яго глядзелі ўсе , ён

усміхаўся ўсім . Прытым , як адразу заўважылі палеманісты , не адводзіў пагляд , пазіраў

у самую глыбіню чалавечай душы .

  Было відно , што Хлопчык з залатым зубам улюбёнец усіх жыхароў Якімавага ляда – і

старых , і малых .

-    Ён – мудрагель вялікі , - радасна казаў Марціну Жабыку-Жэмбу  рудаватавусы , - Мы

старыя і без зубоў , а ён маленькі і з залатым зубам .

-    Не забірайце яго , пане , - прасіла дзяўчынка з запэцканымі бурай балотнай тванню і

пакусанымі камар”ём  нагамі , - Ён нам , дзецям , грыбныя і ягадныя месцы ў лесе

знаходзіць . Ён паказаў дзе трэба капАць студню . І ваўкоў ад вёскі адганяе .

- І адкуль ён узяўся такі ? – дзівіўся Марцін .

- Аднойчы вышаў з пушчы яшчэ калі нашы памерлыя  дзяды былі малымі і ўпоперак

лаўкі ляжалі , - адказалі яму .

  Андрэй Шаціла ў глыбокай задуменнасці глядзеў на Хлопчыка з залатым зубам .

Радзімая зямля , якую ён ніколі не забываў і да якой заўсёды  спяшаўся з чужыншчыны ,

паказала яму і ягоным сябрам яшчэ адну сваю таямніцу . Як бы яркі прамень сонца

вырваўся на імгненне ( толькі на імгненне ! ) з-за халодных чорных хмараў . А колькі

яшчэ ёсць такіх прамянёў пакуль недаступных воку !

-    Каб сам не ўбачыў , ніколі б не паверыў , - ціха казаў ён , - Вось адкуль народныя казкі

пра хлопчыка з пальчык , пра хлопчыка Пакацігарошка . Гавораць ,  што ён вышаў з

пушчы . А магчыма там , у пушчанскіх нетрах , і сёння жыве вось такі вясёлы  маленькі

залатазубы народ . Добры народ .

  Паэт пачаў імкліва паглыбляцца ў свае мроі . Яму ўжо здавалася , што ён ідзе па

змрочнай імшыстай пушчы . Пушча гэтая  такая густая  шчыльнастволая – птушка

ягадзіну не пранясе між дрэў . І вось наперадзе нібы запалілася ў цемры мноства



малюсенькіх яркіх агеньчыкаў – гэта прыветна ўсміхаецца яму , Андрэю Шацілу ,

таямнічы залатазубы люд . Там стаяць маленькія з залатым дахам хаткі . І маленькія

каровы і авечкі пасвяцца на зялёных  сакавітых лужках .

- Гэх ! – толькі й уздыхнуў , цяжка махнуў рукой  Шаціла .

  Марцін , аб”явіўшы Хлопчыка з залатым зубам уласнасцю Аршанскага павету , забраў

яго з сабой . Малюка пасадзілі ў глыбокую лубяную сявалку з-пад зерня . Ён пазіраў

адтуль і па-ранейшаму ўсміхаўся ўсім . Але калі жанчыны і дзеці Якімавага ляда

заплакалі , развітваючыся з ім , твар ягоны адразу ж пасуровеў , пацямнеў . Хлопчык з

залатым зубам з найвялікім дакорам глянуў на Марціна Жабыку-Жэмбу і заплюшчыў

вочы . І пакуль доўга-доўга ехалі назад у Аброўскае сяльцо , вочы ягоныя былі

заплюшчаныя .  Здавалася , ён не дыхае , памёр .

  Вярнуўшыся з далёкай дарогі , адразу панеслі Хлопчыка з залатым зубам у святліцу

харужага . Расселіся наўкол вялізнага дубовага стала , малюка паставілі на стол , на

самую сярэдзіну . Па-ранейшаму ён быў мярцвяк мярцвяком . Вочы заплюшчаныя , рукі

апушчаныя , і кіёчак вываліўся з іх .

  Палеманісты разгублена перазірнуліся . Няўжо дарэмнымі былі шматдзённыя цяжкія

пошукі ?

  І тады загаварыла Зося Зубрыцкая , Зося Еўрапейка .

-    Не бойся . Мы не зробім табе анічагусенькі благога , - пазіраючы ў твар Хлопчыку з

залатым зубам , мякка пранікнёна сказала яна , - Мы не начныя таці  , не рабаўнікі . Павер

нам , мы добрыя людзі . Мы хочам каб наша зямля не дымілася крывавымі пажарамі , каб

чужынец не гнаў у няволю нашых людзей .

  Адно вока ў Хлопчыка з залатым зубам расплюшчылася , уважліва і як бы

выпрабавальна паглядзела на Еўрапейку .

- Мы хочам адшукаць з тваёю дапамогаю свшчэнныя  для нас рэчы .

  Яна пачала расказваць  пра Ордэн святога Палемона ,пра тысячы юнакоў і дзяўчатаў ,

што бясстрашна  змагаліся і сёння змагаюцца за родны край , за сваю хрысціянскую веру .

Яна гаварыла пра Зосю Квяцінскую , пра вялікую бітву за Канстанцінопаль і пра баявога

рымскага арла .

-    Як толькі ты нам пасобіш адшукаць святыні , мы адразу ж адпусцім цябе . Мы завязем

цябе або  назад у Якімава ляда , або туды ,  куды  ты толькі зажадаеш . У любы лес , у

любую пушчу . І , павер нам , мы будзем вельмі-вельмі рады , калі ты захочаш застацца ў

нас .



  Хлопчык з Залатым зубам расплюшчыў другое  вока . Ён падняў свой кіёчак і дакрануўся

ім да Еўрапейкі . Пэўна , гэта азначала ўзаемную сімпатыю . Палеманісты заўсміхаліся ,

весела загаманілі , нават пачуліся воплескі .

  Патрэбна зазначыць , што гэты дзіўны хлопчык не валодаў дарам мовы , не гаварыў ,  як

звычайна гавораць  людзі . Ён усё-усё да макулінкі разумеў , што кажуць яму , але ў адказ

толькі зычліва ўсміхаўся і прыязна глядзеў проста ў вочы суразмоўцу , вядома , калі той

яму падабаўся .

  Назаўтра ж пачалі пошукі  палеманісцкіх святыняў . Параіўшыся з Язэпам Ранцэвічам і

Мацеем Кветкам , Марцін з сябрукамі-студыёзусамі , якія ўзброіліся рыдлёўкамі , і з

Хлопчыкам з залатым зубам прыйшоў на ўсходні бугорысты бераг ракі Адроў насупраць

старадаўняга  здзічэлага ліпава-бярозавага парку , што атуляў сядзібу аршанскага

харужага .  Усе хваляваліся . Усім было дужа цікава паглядзець ,  чым скончыцца

задуманая дзея .

Хлопчык з Залатым зубам трошкі пастаяў , заплюшчыўшы вочы і апусціўшы

белавалосую , як дзьмухавец , галаву . Потым дакрануўся сваім кіёчкам да зямлі і

хуценька-хуценька пайшоў па пяску і траве . Так ходзяць калючыя лясныя вожыкі .

  Хто-кольвечы з палеманістаў хацеў быў рушыць за ім следам , ды  Марцін узняў угору

руку :

- Не перашкаджайце .

  Марудліва каціўся час . Хлопчык з залатым зубам хадзіў і хадзіў па надрэчным

густатраўі . Раптам ён рэзка спыніўся , зірнуў на Марціна і Зосю , стукнуў кіёчкам у

зямлю перад сабою .

- Ёсць ! – радасна ўскрыкнула Еўрапейка .

  Ліхаманкава пачалі капаць . Сутыкаліся ,  дзынкалі рыдлёўкі .

-    Асцярожней , - ці то прасіў , ці то загадваў Марцін Жабыка-Жэмба . Вочы ва ўсіх былі

як прывязаны да чорнай яміны , што ўсё пашыралася і паглыблялася . Сэрцы калаціліся .

Што адкрыецца воку праз нейкае імгненне ?

  Адкапалі два шкілеты – конскі і чалавечы . Стагоддзі таму іх , мёртвага чалавека і

мёртвага каня , пахавалі разам у гэтай зямлі , над гэтай рэчкай . На чалавеку была

сатлелая іржавая кальчуга ,  сплеценая з жалезных колцаў . Побач ляжаў з”едзены

няўмольным часам баявы меч . Колькі галоў адцяў гэтым грозным мячом той , ад каго

засталіся толькі слабыя крохкія косткі ды жоўты бязвокі чэрап !

-    Не тое , - сумна пазіраючы на дно свежаадкрытай магілы , ціха прамовіла Зося

Зубрыцкая .



  Хлопчык з залатым зубам , які вельмі ўважліва сачыў за выразам  ейнага твару , так

расхваляваўся , што з вялікіх блакітных вачэй пырскнулі слёзы . Палеманістам зрабілася

ніякавата – гэтае дзіўнае стварэнне , якое аж заплакала ад няўдачы , усё болей

завалодвала іхняй сімпатыяй .

  Вырашылі перанесці пошукі на заўтра . Шмат хто ўжо не верыў , што можна  што-

кольвечы знайсці . Дарэмная трата часу , ды й толькі . Не такімі наіўнымі былі тыя

старадаўнія палеманісты , каб святыя для сябе рэчы закопваць пад нагамі ў людзей у

чыстым полі . Яны , напэўна ж , нешта б змудрагелілі – ці ў дупло ў глухім лесе паклалі ,

ці пад вадою схавалі .

  Як толькі разгарэлася раніца , зноў пачалі шукаць . На  гэты раз Хлопчык з залатым

зубам пайшоў між дрэў старога парку . Палеманісты ледзьве паспявалі за ім . Ягоная

белавалосая галава мільгала тут і там , паднімаючыся на ўзгоркі , апускаючыся ў

лагчынкі, як паплавок на хвалях . Адчувалася , што ён вельмі хоча дагадзіць Зосі

Еўрапейцы .

  Нарэшце ён прыпыніўся ў трохкутніку , які стваралі тры дрэвы – дзве ліпы і бяроза ,

стукнуў аб зямлю кіёчкам . Урэзаліся ў пракаветны жылісты ад каранёў дрэў і травы

дзірван вострыя рыдлёўкі . Нешта заскрыгатала ,  зарыпела пад імі . Усе затаілі дыханне .

З зямлі паступова пачаў вырэзвацца ,  выплываць вялізны чорны камень .

-    На  ім нейкія знакі ! – усхвалявана ўскрыкнуў Ігнат Кабылінскі і пачаў голымі рукамі

ачышчаць ад наліплых  камякоў зямлі паверхню таямнічага камня .

  Неўзабаве ўбачылі выяву жанчыны і мужчыны . Узяўшыся за рукі , яны як бы ляцелі ў

паветры . Паміж імі , над імі ,  з шырока распластанымі крыламі лунаў арол . Знізу былі

высечаны лацінскія літары  М і Z . Палеманісты перазірнуліся .

- Марцін і Зося ! – вырвалася ў Еўрапейкі .

  Асцярожна паспрабавалі скрануць камень з месца . Ён напачатку не паддаваўся . Ігнат

Кабылінскі , што стараўся , бадай , больш за іншых , раптам паслізнуўся , няўклюдна

ўзмахнуў рукамі .

- Не наступай нагой на магільны камень ! – адначасова закрычала некалькі чалавек .

  Кабылінскі з неймаверным для ягонага тоўстага  цела спрытам прабалансаваў колькі

імгненняў на адной назе і цяжка плюхнуўся на траву побач з камнем .

-    Ух ! – шчасліва выдыхнуў ён . На пераноссі і на шчоках ззяў пот .

  Нарэшце непадатлівы камень мякка перавярнулі набок , і позіркам адкрыўся вялікі

выдзеўблены са светлай  дубовай калоды куфар . Крыху паваждаўшыся , яго адчынілі . Ён

падзяляўся на дзве палавіны . У адной , загорнуты ў ваўчыную  шкуру , ляжаў рымскі



легіённы штандар з выяваю залатога арла на навершшы , у другой , больш прасторнай ,

стаяў макет карабля-ветразніка , увесь чыста залаты , зіхоткі .

  У палеманістаў ад узрушэння і захаплення адняло мову . Мяккі бляск-водсвет ад золата ,

якое з магільнай цемры  зноў вярнулася ў яркі сонечны дзень , ліўся на маладыя твары .

Гэта было надзвычай хвалююча і прыгожа . Гэта прымусіла затрапятаць юныя сэрцы .

Нехта першы апусціўся на калені . За ім на калені сталі ўсе . У Андрэя Шацілы на вачах

успыхнулі слёзы .

  Хлопчык з залатым зубам стаяў зводдаль , пазіраў на людзей . Аб чым думала гэтая

дзіўная незвычайная істота ? І ці здольная яна думаць ? На такія пытанні няма і не будзе

адказу . Але ягоны тварык пасвятлеў , потым заружовіўся . Зося Еўрапейка падбегла да

Хлопчыка з залатым зубам , моцна-моцна пацалавала ў белавалосую макаўку ,

усхвалявана прамовіла :

- Ты падараваў нам вялікае шчасце . Ты самы лепшы на свеце ! Дзякуй табе !

  Дастаўшы куфар з зямлі , вырашылі адразу ж паказаць палеманісцкія святыні Язэпу

Ранцэвічу і Мацею Кветку . Тыя сустрэлі моладзь , як Рым сустракаў трыумфіратараў –

усюды гарэлі свечкі , на сценах віселі вянкі з палявых кветак , нешматлікая абслуга

палацыка была ў святочных строях , радасна крычала віваты .

  Язэп Ранцэвіч , памаладзелы , прыгожы гэтай сваёй памаладзеласцю , узяў з рук  у

Марціна карабель , затым штандар , доўга глядзеў на іх , нешта шаптаў , пацалаваў . Тое

ж самае зрабіў Мацей Кветка .

 -    Дзеці  мае , - натхнёна  сказаў Ранцэвіч , - Шмат гадоў марыў я вось пра такі дзень ,

калі маладыя рукі зноў дакрануцца да нашых святыняў і зноў  натхнёна заб”юцца

маладыя сэрцы . Ёсць тэмпературы ,  пры якіх плавіцца ўсё : вернасць , памяць , каханне ,

сяброўства . Ёсць агні , што спальваюць усё жывое . Я рады , я вельмі рады , што не

знайшлося агню ,  які б назаўсёды знішчыў святое брацтва  палеманістаў . Вы – ёсць .

Значыць , ёсць і мы . І , значыць , ёсць наша дарагая радзіма , Вялікае княства Літоўскае .

У мудрых грэкаў былі багі і героі . У нас ёсць Езус  Хрыстус . Ён – наш вечны сцяг , наша

непарушная  апора . О , непагаслы Хрысце , малю цябе – зрабі так , каб гэтыя маладзёны

пераўвасобіліся ў герояў , у  праметэяў і геркулесаў і каб яны не ведалі страху і

і сумнення !

  Ён шырока і размашыста , нібы сеяў зерне , перажагнуўся . Услед за ім перахрысціліся

ўсе .

  Затым Язэп Ранцэвіч падклікаў да сябе Зосю Зубрыцкую , абняў яе ,  сказаў :

-    Я ведаю , што ўсе твае сябры завуць цябе Еўрапейкай . Прыгожае імя . Высокае імя .

Еўрапейкай у наш час мы называлі Зосю Квяцінскую , Марцінаву бабулю . Я ўжо



расказваў пра яе . Яна была , як вясновы вецер – чыстая , цёплая , звонкая . Будзь такой

жа , слаўная дзяўчынка . Я бачу тваю прамяністую ,  напоўненую любоўю душу .

  Ён пацалаваў Зосю ў лоб , затым уручыў ёй штандар Дваццатага Маланкападобнага

Рэйнскага Легіёну :

-    Гэтую нашу святыню заўсёды ахоўвала Зося Квяцінская . Яна была жрыцай Ордэна

святога Палемона . Стань жрыцай і ты .

  Твар у Зосі зрабіўся вішнёвы – так усхвалявана падступіла да шчокаў кроў. На вачах

успыхнулі іскры слёз . Яна стаяла , моцна прыціснуўшы да грудзей штандар , і адчувала ,

што можа ўпасці , і шукала вачамі Марцінавы вочы , каб падтрымаў і падбадзёрыў . Ён

паклаў ёй на плячо сваю далонь , усміхнуўся , і адразу супакоілася ейнае сэрца .

  На дворыку палаца да Зосі падыйшоў маладзенькі чорнавусы шляхцюк . Разам з ім была

дзяўчына , высокая русавалосая з вясёлымі ямачкамі на загарэлых круглых шчоках .

-    Я  Сцяпан Валадкевіч  з Ліпкавічаў . Гэта мая малодшая сястра Палута . Яна вельмі

хоча быць палеманісткай і быць тваёй сяброўкай , Еўрапейка . Праўда , Палута ? – знізу

ўверх з цёплай клапатлівасцю зірнуў ён на сваю сястру .

- Святая Божая праўда , - густым  дрыготкім  голасам адказала Палута , - Панна

Зосечка , нашы Ліпкавічы вёрстаў за дзесяць ад вашай Вялікай Зуброўні . Я б магла

ездзіць да цябе ў госці . Я й на фурманцы магу , і верхам . Я ўсё ўмею .

  З вялікім хваляваннем пазірала Палута на Зосю Зубрыцкую , быццам зараз вырашалася

жыць ёй альбо не жыць . Прыгожыя карычневыя вочы ззялі , як свежы марскі бурштын .

- Добра , Палута , - цёпла зычліва ўсміхнулася Зося , - Будзем сяброўкамі .

  Палута аж захлынулася ад шчасця :

-    Вялікі дзякуй , панна Зосечка ! Няхай твой анёл-ахоўнік моцна трымае цябе за руку !

  Потым  парывіста  абняла брата , цмокнула яго ў шчаку :

- Дзякуй табе , дарагі братка . Сама б я ніколі не адважылася .

  Пры ўсіх хваляваннях-перажываннях Еўрапейка ні на міг не забывалася пра Хлопчыка з

залатым зубам . Ён цярпліва чакаў яе , стоячы разам з Гарасімам Цвыркуном пад ліпаю ,

што расла каля сцяны палацыка . Яна таропка  падыйшла , спытала :

- Куды ты хочаш каб мы цябе адвезлі ?

  Хлопчык з залатым зубам зірнуў на Цвыркуна .

- Ён хоча ў Церабілаўскую пушчу , - сказаў Цвыркун .

- Добра , - адразу пагадзілася Зося , - А як жа ты жывеш узімку ў снежным халодным

лесе ?

  Малюк зноў запытальна зірнуў на старшага конюха .

- Ён засынае разам з мядзведзямі . Яны пускаюць яго ў свае берлагі . Там – ціха і цёпла .



  Хлопчык з залатым зубам згодна хітнуў галавой .

  Селі ў двухконную фурманку Зося , Марцін і Хлопчык з залатым зубам .  За фурмана

быў   Гарасім Цвыркун . У рудавалосага  старшага конюха пана Тарноўскага рэзка

палепшыўся настрой . Перад самай дарогаю ён даведаўся , што харужы Антоній Жабыка-

Жэмба не верне яго ранейшаму пану . Іасафат Тарнаўскі пасля расследвання быў

аб”яўлены ворагам дзяржавы , здраднікам-перамётнікам , які ўцёк да зямлі

непрыяцельскай , і , значыць , страціў гонар свой і маёнтак свой .

  Радасны Цвыркун бадзёра падганяў коней , спяваў на ўвесь голас :

                                             А ў Віцебску  на рыначку

                                             П”е галота гарэлачку .

                                             А багаты дзІвіцца ,

                                             Чым галота жЫвіцца .

                                              Шынкарачка малада ,

                                              Налі піва і віна !

                                              Хоць я сам не сап”ю ,

                                              Сябручочкаў напаю .

  Пад такую бясконцую песню ехалі густым лесам . Над галовамі  шумліва

перакрыжоўваліся галіны дрэў . Маленькімі лапікамі сінела неба .

  У вядомым толькі яму месцы Цвыркун прыпыніў коней , ссадзіў Хлопчыка з залатым

зубам з фурманкі . Той усміхнуўся ўсім , паглядзеў на ўсіх вельмі ўважліва , асабліва , на

Зосю Еўрапейку , і пайшоў у зялёную лясную сцяну . І знік у ёй , пэўна ж , назаўсёды .

  Калі вярталіся дадому , Зося , заплюшчыўшы вочы , сядзела ў дрогкай фурманцы і

ўспамінала незвычайнага маленькага чалавечка . Дзе і як жыве ён пад дажджом і ветрам ,

пад начнымі зоркамі ? Дзеля чаго Бог прывёў яго на зямлю ? Яна правальвалася  ,

адплывала ў сон , і ёй бачыўся белы студзёны зімовы  лес . Усё да драбніцы замецена

снегам . Толькі цёмныя шнуркі птушыных і звярыных слядоў віюцца між зледзянелых

дрэў . Пад вываратнем тоўстай спарахнелай елкі , што ,  рухнуўшы пад напорам старасці ,

прагавіта ўваткнула ў зямлю вострыя доўгія  дзіды сукоў , спіць да вясны буры мядзведзь.

За  лета ён добра  наеўся ў лесе  цёплага мёду і салодкіх малінаў , аўсу і рэпы на хлопскіх

палетках .  Ён спіць , пакрэктвае ўва сне , а на ягонай шырокай кіпцюрыстай лапе

даверліва ляжыць маленькая белавалосая галава Хлопчыка з залатым зубам . “ Да вясны ,

- шэпчуць зімовыя снежныя  дрэвы , - Спіце да вясны “.



  Дні праз два-тры аршанскі харужы Антоній Жабыка-Жэмба , упэўніўшыся што Востраў

голых дзявок не хлопская казка-небыліца , вырашыў са сваёй шляхтаю і атрадам

палеманістаў зрабіць раптоўны наезд на  асінае гняздо .

-    Растопчам  драпежных восаў , - сурова сказаў харужы , - Вырвем джалы ў ненаедных

тацяў .

  Абматаўшы конскія капыты анучамі , светлай чэрвеньскай ноччу ціха паехалі ўбок

Церабілаўскай пушчы да возера Чаравач . Перад возерам спешыліся , аддалі коней пад

нагляд каняводам , а самі , сціскаючы ў руках зброю , пачалі падкрадвацца да празрыстага

ляснога вока . Адтуль патыхала холадам і трывогай .

  На абплеценым густым непралазным хмызняком беразе заляглі , прыслухаліся . Было

ціха . Толькі тоненька звінела вада  ды  час ад часу біла хвастом вялікая рыба . Раптам з

волкага туману , якім быў ахутаны востраў , што быў сажняў за дваццаць ад берагу ,

данёсся  захлёбісты смех . Потым сыты мужчынскі голас сказаў :

- Поди ка ко мне , девонька-лапонька .

- Не па-нашаму гамоняць . Па-маскоўску , - шапнуў Андрусь Лыжыковіч .

  Марцін ляжаў на халоднай макраватай траве , напружана ўзіраўся ў малочную бель

туману . Побач гэтак сама ж затаіліся палеманісты і харуговыя шляхцюкі . Вырашылі

цярпліва вычэкваць той час ,  калі там , на востраве , усіх спаўе сон . Лезлі ў вочы і ў

вушы камары . Ад іх адсцёбваліся галінкамі вербалозу .

-    Долго  ты будешь кобениться ? – зноў даляцела з вострава . Пачуўся звонкі пляскач –

пэўна , нехта схапіў аплявуху .

  Але паступова густая цішыня брала ў сваю абладу наваколле . Засыналі і дробненькія

казюркі , і рыба ў вадзе , і звяры ў пушчы . Адлюстроўкі нябесных зорак , што ўжо

пачыналі кволіцца , бляднець , хісталіся на азёрных хвалях . Неўзабаве зніклі  й яны .

-    Ідзем , - пракацілася прашалясцела па ланцугу шляхты і палеманістаў . Усе глыбей

уздыхнулі , мацней сціснулі ў руках эфесы шабляў , дзяржальны дзідаў і кляўцоў і амаль

бясшумна , як здані , пайшлі ў ціхую цеплаватую ваду . Крок , яшчэ крок ... Якая

неспадзяванка чакае наперадзе ?

  Марцін брыў па вадзе , стараючыся , каб не нарабіць шуму , не надта шырока

расстаўляць ногі . Побач , з левага і правага боку , гэтаксама  ішлі Андрусь Лыжыковіч і

Андрэй Шаціла . Крок , яшчэ крок ...

  Вось перад Жабыкам-Жэмбам паўстаў  велізарны разлапісты куст ніцай вярбы . Карэнне

ягонае было на востраве , але ён на некалькі сажняў рашуча  кінуў свае гнуткія

трапятлівыя галіны ў азёрную ваду , нібы жадаў захапіць як паболей месца . Марцін ,

затойваючы дыханне , левай рукою ( у правай была шабля ) пачаў асцярожна расхінаць



мокрыя зблытаныя зялёныя змеі і раптам ( ва ўпор ! ) сутыкнуўся з пранізлівым

чалавечым позіркам . Ён ледзьве не крыкнуў , ледзьве не ўпусціў з рукі шаблю . Гарачым

камяком бухнула ў грудзях сэрца . Закружылася галава .

  На яго глядзела дзяўчына-тапеліца  , аголеная , мёртвая , з шырока расчыненымі

мёртвымі вачыма . Пэўна , яна , плывучы , зачапілася доўгімі чорнымі валасамі за куст ,

не змагла выблытацца і захлынулася . Яна стаяла ў кусце нагамі ўверх , хутчэй за ўсё ,

азёрныя хвалі перавярнулі , перакулілі  цела . Пранізлівы мёртвы позірк  біў па

Марцінавых вачах знізу , з вадзяной тоўшчы . Вось беласкурая тапеліца ўздрыгнула пад

напорам вады , заварушылася , гайданулася ўперад і сваімі халоднымі нагамі  кранула

Марцінаву шчаку . Ён сціснуў зубы , да хрусту ў шыі адкінуў убок галаву . Ён баяўся ,

што яго пачне ванітаваць і ў думках  прасіў Бога ,  каб той злітаваўся  над ім .

  Выбраліся на бераг , моўчкі пабеглі да намётаў і буданоў , што там-сям былі раскінуты

на невялічкім востраве . Халоднае ранішняе сонца іскрыста ззяла на вострых лёзах

клінкоў. Як чорныя вежы , стаялі наперадзе  старыя вузлаватыя  дубы .

-    Литва ! Латинники ! -паспеў хрыпла  крыкнуць барадаты маскавіт , што драмаў ,

грузна  абапёршыся на свой бярдыш . Андрэй Шаціла зваліў яго ўдарам шыпаванай

булавы .

  Дзікі крык і лямант узвіўся над востравам . Ірвануліся , залапаталі крыллем птушкі з

чаратоў і ўзбярэжнага кустоўя .  Зазвінела жалеза . Захрабусцелі кальчугі і шчыты . Нехта

з маскоўцаў пачаў ліхаманкава біць у паходны звон , што вісеў на самым тоўстым  дубе .

Палеманісты імгненна падскочылі туды , і  званар  упаў з перасечаным горлам . Бой ужо

бушаваў па ўсім востраве .

  Марцін Жабыка-Жэмба , у якога выбілі з рук  шаблю , счапіўся ў клубок з вельмі

моцным жылістым маскоўцам . Яны бораліся , хапалі адзін аднога за глотку ў шорсткім

траскучым пяску з дробнымі вострымі каменьчыкамі . Каменьчыкі тыя балюча ўпіваліся

ў цела . На маскоўцу была вяроўчатая цвёрдая кальчуга , і ён стараўся раздзіраць ёю

Марцінавы шчокі . Гідліва пахла кіслым потам .

-    А  каб ты спрах ! – крыкнуў нарэшце  Марцін і з усяго маху  ўдарыў маскоўца па

галаве  каменем-галышом ,  што на шчасце падвярнуўся пад руку . У таго цурком

палілася з твару  цёплая кроў . Ён рыўком ускочыў на ногі , папрасіў :

- Не убивай меня , пан .

- Жыві , - задыхана адказаў Марцін , - Ды толькі не чапай , не псуй  нашых дзевак .

  Як і трэба было чакаць , Бог аддаў перамогу таму , хто атакаваў і хто змагаўся за

справядлівую справу . Зланцужылі з дзесятак маскоўцаў і некалькі мясцовых людзей ,

шарачковых шляхцюкоў і путных слугаў .



- І буйная птушка трапілася ў сіло , - радасна сказаў Антоній Жабыка-Жэмба сыну .

- Хто ? – спытаў Марцін .

- Цівун  пана Тарнаўскага Мар”ян Віткоўскі . Зараз  дапытаем .

  Прывялі цівуна . Настрой у яго быў  дужа прыгнечаны . Вусікі абвіслі пад носам , ды й

сам цівуноў  нос , яшчэ зусім нядаўна такі буйны і ганарысты , нібы патанчэў .

- Што , васпане , рабіў тут такім познім часам ? – спытаў аршанскі харужы .

- Днюю і начую на варце багаццяў , якія даў пад маю руку  вялікапышны пан Іасафат

Тарноўскі , - сціпла патупляючы вока , адказаў цівун .

- І гэтае возера таксама ўладанне пана Іасафата ?

  Ад такога пытання Мар”ян  Віткоўскі зморшчыўся , быццам праглынуў гнілую ягадзіну .

Перамінаючыся з нагі на нагу , ён глядзеў на дуб густа абкручаны жалезнымі ланцугамі .

Улавіўшы ягоны позірк , Антоній Жабыка-Жэмба падыйшоў да дубу , узяў у рукі

некалькі ланцугоў , дзынкуў імі адзін аб другі , пацікавіўся ў цівуна :

- Што гэта ?

- Гэта ланцугі , - адказаў Мар”ян Віткоўскі .

- Чые ланцугі ?

  Зазвінела маўчанне . Харужы махнуў рукою , і пахолкі падвялі дзяўчатак ,

перапалоханых , ледзьве апранутых .

- Чые вы ? – спытаў у іх Антоній Жабыка-Жэмба .

  З адказаў вынікала , што яны з усяго Аршанскага павету і належаць многім панам . На

гэты востраў іх сілком прыгналі маскоўцы і пан Мар”ян Віткоўскі . Кажучы такое , яны

спалохана пазіралі на белагорскага цівуна .

-    Кожны  вечар з намі гулялі паны жаўнеры , - сказала самая смелая між іх , высокая

белакурая дзяўчына з вясёлымі іскрамі ў цёмнаблакітных вачах , - А калі паны  жаўнеры

ад”язджалі на дзень , нас прыкоўвалі да дубоў . Мы ніяк не маглі ўцячы адсюль . Толькі

Лёдзя Навіцкая збегла .

- У Лёдзі былі чорныя валасы ? – спытаў Марцін Жабыка-Жэмба .

- Чорныя . Доўгія .

  Белакурка з недаўменнем зірнула на Марціна . Той болей нічога не сказаў , павярнуўся

да свайго бацькі .

- Пан Мар”ян Віткоўскі , я , харужы Аршанскага павету , зноў пытаю : дзе знаходзіцца

зараз ваш патрон пан Іасафат Тарноўскі ?- строгім голасам прамовіў Антоній Жабыка-

Жэмба .

-    Пан ад”ехаў з усім сваім дваром да вялікага князя маскоўскага Васіля Іванавіча , -

адказаў Віткоўскі .



- Значыць , пан мне хлусіў , калі казаў , што не ведае дзе ягоны патрон ? – грозна

бліснуў вачамі харужы .

- Я схлусіў , - не міргнуўшы вокам , адказаў цівун  , - Так мне было загадана .

  Да яго зноў вярнуліся ўпэўненасць і нахабства . Вусікі задзёрліся ўгору і нагадвалі

крылцы ваяўнічай птушкі . Ён зразумеў , што пакуль што яму нічога не пагражае .

Мужыцкіх дзевак зганялі на востраў маскоўцы . Пан Іасафат уласнай панскай воляю

адбыў да маскоўцаў . Прычым тут ён , Мар”ян Віткоўскі ?

  Як бы там ні было , але Востраў голых дзявок  апынуўся  ў  руках мясцовай улады , якой

з”яўляўся аршанскі харужы Антоній Жабыка-Жэмба . Палонных маскоўцаў пагналі ў

Воршу . Шарачковую шляхту , путных слугаў і  Мар”яна Віткоўскага  , што аддаліся

вялікаму князю маскоўскаму Васілю Трэцяму , было вырашана прытрымаць у Воршы , а

потым , калі падыйдзе паспалітае рушэнне з Менску . аддаць на суд найвышэйшага

гетмана Кішкі .

  Калі вярнуліся ў Адроўскае сяльцо , Марцін Жабыка-Жэмба пайшоў у палацык да Язэпа

Ранцэвіча . Стары палеманіст сустрэў яго вельмі-вельмі прыветліва .  Частаваў віном ,

смачным печывам , салодкасцямі . Не зводзіў з Марціна вачэй , у якіх гарэла захапленне .

-    Ты такі ж самы , як твой дзед Марцін . Усе кропелькі пабраў , - казаў ён , - Але ты,

сённяшні ,  вышэй свайго дзеда . Чаму ? А таму , што жыццё не стаіць на месцы ,

нястрымна цячэ , як рака , разліваецца-развіваецца . Ты – шляхціц , як і твой бацька , але

ўжо не такі шляхціц . Яшчэ , здаецца , учора казалі : “ Дзе збіраецца шляхта , там льюцца

гарэлка і кроў “ . Сёння , вялікі дзякуй пану Богу , такое мы чуем усё радзей . Сёння ўжо

часта  мы чуем : “ Yende pallium , eme libros “ – “ Прадай плашч ,купі кнігі “. Мы , шляхта

і духоўнікі , у адказе перад вечнасцю і панам Богам за Вялікае княства Літоўскае .

Мінулым летам памёр вялікі князь літоўскі Аляксандр , які быў жанаты з сястрою

маскоўскага  князя  Васіля  Іванавіча   Аленай ,  і маскавіт  надаўмеўся  , каб менавіта яго,

Васіля , абралі вялікім князем літоўскім . Але хіба ў нашым Гаспадарстве не хапае

светлых галоў і адважных вояў ? І яму паказалі , як у нас кажуць , гарбуза . Васіль

страшэнна абурыўся , аб”явіў нам вайну . А ягоная сястрыца Алена Іванаўна , якая ў

лістах да свайго бацькі Івана Трэцяга называла сябе   “ твоя девка “ , ні на ёту не

адступілася ад маскоўскага праваслаўя , бо бацька ейны строга-настрога аб”явіў :

“Скажите от нас брату и зятю нашему , великому князю Александру , чтоб нашей дочери

никаким образом к римскому закону не нудил ; если бы даже наша дочь и захотела

приступить к римскому закону , то мы ей на то воли не даем “ . Вось паслухмяная  дочка і

падбухторвала праваслаўных віленцаў на мецяжы , на  адпад ад Вялікага княства

Літоўскага . Некаторыя з удзельных князёў і буйных магнатаў- паноў  паверылі ёй . Да



Масквы спехам  ад”ехалі князі-здрадцы Сямён  Бельскі , Сямён Мажайскі , Васіль

Шамячыч , чарнігава-северскія і вярхоўскія князі разам са сваімі дварамі , баярамі і

слугамі . Але трэба разумець , што ёсць маскоўскае праваслаўе і  спрадвеку ёсць  наша

ліцвінскае праваслаўе . Гэта , як дзве ракі , у нечым падобныя , ды  ў найгалоўнай

большасці сваёй самастойныя , са сваім асаблівым , адрозным  адно ад  другога цячэннем.

  Ранцэвіч на імгненне змоўк , упэўніўся , што малады  ліцвін слухае яго вельмі-вельмі

ўважліва ,  пачаў казаць далей :

-    Вось  ты гаварыў , што пан Іасафат Тарноўскі з усімі сваімі людзьмі таксама ад”ехаў

да Масквы . Мы парадзіліся з панам Мацеем , - ён зірнуў на Кветку , што , як заўсёды ,

быў побач  , - і падумалі , што й ты , пан Марцін , мог бы зрабіць такім жа самым чынам .

Каб не прыцягваць нічыю ўвагу , ты мог бы са сваімі палеманістамі таксама паехаць убок

Маскоўшчыны  і  стаць пад бацькоўскую руку вялікага князя маскоўскага Васіля Трэцяга,

верай-праўдай служыць яму .

- Вы хочаце , каб я зрабіўся здрадцам ?! – чырванеючы , гнеўна ўсклікнуў Марцін

Жабыка-Жэмба . Ён аж адступіў ад Язэпа Ранцэвіча .

-    Пра што ты кажаш , пан Марцін ? – захваляваўся Ранцэвіч , - Вось не чакаў , што ты

такі дужа гарачы . Ніхто не змушае цябе быць здрадцам . Думаю , ты ведаеш , што самы

мярзотны здрадца на ўсе часы – Юда . Гэта ён за трыццаць дынараў прадаў рымлянам

Хрыстуса . Самы ж першы  дакладна вядомы здрадца – грэк Эфіальт . Пад Тэрмапіламі ў

480 року да Хрыстовай эры  ён паказаў персам горную сцяжынку , што вяла ў тыл

спартанцам . У цябе ж зусім іншая справа . Ты  – шляхціц , рыцар . Ты павінен выбавіць з

варожай няволі , з маскоўскіх цянётаў князя Канстанціна Астрожскага .  Зразумей – для

перамогі , для богаўгоднай справы калі-нікалі  можна  схлусіць ворагу .  Бог усё ўбача і

ўсё даруе . Сказана : “ не будзь ілжывым сведкам” ,  але не сказана : “ аддай на вароп і

знішчэнне ворагам бацькоўскую зямлю”.

  Трэба  выбіраць . І ты , я цвёрда ўпэўнены  ,  выбераш , як шляхціц-ліцвін ,  вернасць

роднаму краю .  Ці так я думаю?

- Так , - дрогкім прачулым голасам сказаў  Марцін Жабыка-Жэмба і пакланіўся

мудраму старому .

                                                                   IV

- Косцік – матчын хвосцік ! Косцік – матчын хвосцік !

  Звонкая вясёлая дражнілка нясецца з глыбокага яру , што густа і непраходна зарос

ляшчыннікам , бярэзнікам , калючай зялёна-чырвонай шыпшынай . Там заўсёды пануе



таямнічы вільготны паўзмрок , уюць гнёзды птушкі , поўзаюць , хутка і шархотка ,

гадзюкі , што крадуць з гнёздаў яечкі і птушанятак-падлёткаў .

  Ён , Косцік , добра ведае пра гэта . Са сваёю малодшай сястрой Марыяй ( усе завуць яе

Марыйка ) стаіць ён , шасцігадовы шчаслівы , на залітай сонцам строме Замкавай гары

каля выкладзенай з валуноў і шурпатай доўгай плінфы сцяны вежы-данжона . Сцяна

цёплая ад яркіх сонечных праменняў . Вежа магутная высокая . Ён задзірае галаву і

бачыць неба , бясконцае , сіняе , і няўпынныя  чародкі белых воблачкаў . Усё гэта – гара ,

вежа на ёй , прыгожая царква , глыбокія ірвы – Астрожскі замак . Ён , малы Косцік –

патомны князь Канстанцін Астрожскі . Яго чакае слаўная будучыня – так кожны вечар ,

кладучы дзяцей  спаць , крэслячы над імі  тонкімі пальцамі знак святога крыжа , гаворыць

іхняя маці . Яна , матуля Настуля , гаворыць гэта пра ўсіх сваіх дзяцей , двух сынкоў і

пецярых дачок , але ён , Канстанцін , упэўнены , што гэта тычыцца толькі яго . Не , ён

любіць брата і сясцёр  , ён жадае ім  шчасця і радасці , ды ў маленькім хлапчуковым

сэрцы ўжо пачынае прарастаць дзіўнае трывожнае насенне . Ён бачыць сябе адважным

закаваным у бліскучыя даспехі ваяром . У ягонай руцэ меч альбо булава . Ён імчыцца на

грывастым чорным кані праз шырокі стэп . Конь ірве моцнымі вострымі капытамі  сівы

кавыль і дурманны палын . Вораг ( гэта крымскі татарын , пра якога толькі й размовы

наўкол ) уцякае ці валіцца на калені .

-    Ты – Канстанцін , - часта кажа яму настаўнік-балгарац Вылка , які навучае ўсіх дзетак

князёў Астрожскіх царкоўна-славянскаму пісьменству , - Гэта вельмі высокае і пачэснае

імя . З гісторыі людзям вядомыя два славутыя Канстанціны . Канстанцін Святы альбо

Канстанцін Вялікі , што зрабіў Рымскую імперыю , а , значыць , і ўвесь тагачасны свет

хрысціянскім . І Канстанцін Палеалог , які са зброяю ў руках мужна загінуў , абараняючы

ад мусульманскіх полчышчаў Візантыю . Ты , бачу на тваім чале , хлопчык , станеш

Канстанцінам Трэцім . Ты будзеш самааддана ахоўваць сваю зямлю , сваю радзіму ад

ворагаў , што  ненажэрна палезуць  з поўдня і з усходу . У шмат якіх пабаявішчах будзе

пераможна  звінець твой меч і грукатаць твая булава , і нашчадкі назавуць цябе ,

уганароўваючы тваю доблесць , новым Сцыпіёнам . Смела глядзі наперад , хлопчык , бо ў

тваіх жылах цячэ кроў тураўскіх князёў і кроў  самога Усяслава Чарадзея .

- Косцік – матчын хвосцік ! – нясецца тым часам з таямнічага яру , - Косцік !

  Гэта крычыць старэйшы брат Міхаіл .

   Але вясёлы братаў крык адбіваецца адскоквае ад свядомасці , як адбіваюцца і

адскокваюць ад магутнай вежавай сцяны дажджынкі падчас порсткага ўсёсакрушальнага

летняга ліўню . Ён не маленькі Косцік , не . Ён – Канстанцін ! Ах , Вылка , Вылка ,

навошта высокімі мроямі ты назаўжды параніў хлапчукову душу ? Ён зноў адчувае ў



сваёй руцэ цяжкое халоднае дзяржальна булавы . Вось ён мацней , аж да болю ў далоні ,

сціскае дзяржальна , вось пачынае шырока  размахвацца булавой ...

  Дружны густы рогат нішчыць мрою . Быццам з рэзкім пранізлівым  хрустам

рассыпаецца на дробныя кавалачкі высокая  шкляная сцяна .

  Князь Астрожскі ўздрыгнуў усім сваім  целам , адкрыў вочы . Маскоўцы везлі яго ў

жалезнай клетцы . За  абедзьве  рукі  ён быў прыкаваны ланцугамі да прутоў клеткі . Вось

чаму ўва сне ўбачылася- адчулася металічнае дзяржальна булавы . Побач , у другой

палове перагароджанай клеткі , стаяў гэтак жа прыкуты дворны маршалак Рыгор

Станькавіч  Осцік . Яны сустрэліся позіркамі і ні слова не сказалі адзін адному . Нарэшце

парушыў маўчанне Осцік :

- Хрыстос трываў і нам загадаў .

  Канстанцін , пагаджаючыся з ім , кашлянуў .  Затым паглядзеў на дарогу . Там ,

узбіваючы слупы сухога  шэрага пылу , брылі з апушчанымі галовамі ягоныя воі , што

патрапілі ў палон да маскоўцаў . Вясёлыя маскоўцы , вершнікі і пешцы , віліся ,  гулі

вакол іх , як пчаліныя раі . Яны выхваляліся адзін перад адным сваім геройствам і з

пагардаю пазіралі на палонную літву .

  14 ліпеня 1500 року на Міцькавым полі , на рацэ Вядрошы непадалёк ад горада

Дарагабужа ,  якраз у гадавіну перамаганоснай для маскоўцаў Шалонскай бітвы , у якой

яны разграмілі наўгародскую раць , войскае шчасце зноў усміхнулася вялікаму князю

Івану Трэцяму . Пэўна , недарэмна загадаў ён , паслухаўшыся парады жонкі Зоі-Соф” і ,

вЫразаць на сваёй гасударавай пячатцы візантыйскага дзвюхгаловага арла . Па першым

часе вельмі ўдала дзёўб шматгаловы арол суседзяў Масковіі .

  Трасучыся , як звер , у жалезнай клетцы , Канстанцін зноў і зноў прыпамінаў

адгрымелую бітву , і свае гетманскія словы перад ёю : “ Мала ці многа маскоўскіх  будзе ,

ды толькі ўзяўшы Бога ў падмогу біцца з імі , а не біўшыся з імі ,  назад не вяртацца “ .

Пад рукой у ваяводы Данілы Шчэні аказалася 40 тысячаў . Ён , Канстанцін Астрожскі ,

меў усяго чатыры з паловай тысячы вершнікаў . І ўсё-ткі ён не паказаў ворагу хвост , а з

поўнага  ходу , павёўшы сваіх людзей праз лес і балота , адважна ўвязаўся ў сечу ,

урэзаўся ў варожую сцяну . Чаму ?

-    Чаму ?  – услых спытаў ён самога сябе . Рыгор Осцік у суседняй клетцы уздрыгнуў.

Дворнаму маршалку падалося , што пераможаны гетман з”язджае з глуздоў .

  Але галава ў Астрожскага была надзіва ясная . Ён памятаў , што перад самым пачаткам

пабаявішча быў цвёрда упэўнены ў перамозе . З прадчуваннем  непаэбежнай перамогі

павёў людзей у наступ . Да апошняга ўзмаху булавы верыў у перамогу . Чаму ?



  Балгарац  Вылка расказваў яму , што імператар Канстанцін Палеалог , абараняючы

Канстанцінопаль ,  на кожнага свайго салдата меў  дваццаць асманаў , якія люта лезлі на

сцяну . І ўсё-ткі імператар верыў у перамогу , верыў у Хрыста і ў хрысціянскую Еўропу ,

якія яму дапамогуць . Палеалог загінуў , ды не здрадзіў гэтай  сваёй веры .

  Ваявода Шчэня зламаў ліцвінскія шэрагі , ударыўшы засадным палком і разбурыўшы

мост праз раку Трасну . Тапіліся людзі і коні . Адляталі жыцці . Ён , Канстанцін

Астрожскі , паранены  зваліўся з параненага каня  ,  адчуў на сваім горле каляны татарскі

аркан .

  Ён стаяў у жалезнай клетцы . Нямелі ў ланцугах рукі . Балела працятае маскоўскім

жалезам плячо  Ён думаў .

  Бог ніколі не адступаецца ад чалавека . Гэта я ў нечым адступіўся ад Бога . І караюць

мяне  сілы нябесныя . Спакою хачу , але забраў Бог спакой з душы маёй . Нібы ў

мурашнік кінута сэрца . Балюча сэрцу майму . У Маскву вязуць , а там , чуў , у халодную

Волагду пацягнуць . На ланцугу буду сядзець , як апошні пёс . У мёрзлай бруднай яме

сканаю . Сваімі  пазногцямі буду карміцца .

  І ўсё-ткі , калі б зноў падвялі яму гарачага войскага каня , далі тарч і булаву , ён зноў бы,

ні імгнення не вагаючыся , павёў  на ворага свае палкі .

  Пад”ехаў на рудым жарэбчыку масковец , адзін з сыноў баярскіх , шырока бесклапотна

ўсміхаючыся , сказаў :

- Ну что – отвоевался ,  латинник ?

- Я – праваслаўны , - зірнуў на яго з вышыні сваёй падводы гетман .

- Коль ты православный , ты должон быть слугой московского православного государя.

  Астрожскі ўсміхнуўся :

-    Я бачу , што ты праваслаўны . Тады адкажы : колькі канцоў у праваслаўнага крыжа ?

Маўчыш , бо не ведаеш . Восем канцоў . А , значыць , восем дарог ва ўсе бакі Божага

свету . Восем . А не толькі адна ваша , маскавіцкая .

  Сын баярскі ажно прысвіснуў ад здзіўлення і ўзбіў на патыліцу сваю калматую

барановую шапку . Затым грозна нахмурыў чорныя кусцістыя бровы , махнуў плёткаю :

-    Вот как ты поешь , чужеземная пташечка .

  Азірнуўшыся ва ўсе бакі , ён крыкнуў некаму :

-    Ану езжай сюда !

  Да падводы , на якой у жалезнай клетцы везлі гетмана Канстанціна Астрожскага , жвава

прыкапыціў на сівенькім кані даўгавусы таўсцячок .

- Ты кто ? – спытаў у яго сын баярскі .

- Шляхціц з-пад Шклову Парфён Сініца . Еду біць чалом да гасудара маскоўскага і ўсяе



Русі Іаана Васілевіча , каб узяў мяне , маіх сямейнікаў і ўсё маё іменне пад сваю

клапатлівую гасудараву руку , - са шчаслівым бляскам у маленькіх ,  як бы падслепаватых

вачах адказаў таўсцячок .

-    Вот видишь , - паказаў Канстанціну плёткаю на Парфёна Сініцу масковец , - Он едет в

Москву на поклон . Значит , он не дурачина . А почему и тебе не поклониться нашему

государю-батюшке ? Чай , шея не отсохнет . Поклянись государю Иоанну Васильевичу в

верности , и он щедро вознаградит тебя землями и холопьями .

- Я ўжо прыносіў роту вернасці вялікаму князю літоўскаму Аляксандру . І вялікі князь

за маю службу Айчыне даў мне землі і маёнткі . І  гетманскую булаву ўручыў са сваіх

вялікакняжых  рук , - спакойна , з лёгкай усмешкаю на твары прамовіў Астрожскі , - Мне

хапае шчадротаў .

-    Едзь , бі чалом гасудару маскоўскаму , - раптам ублытаўся ў іхнюю гаворку Парфён

Сініца .

  Гетман Астрожскі глянуў на яго , як на восеньскую збродлівую муху , трасянуў доўгай

цёмнарусай барадой :

- Прыхваснем маскоўскім не быў і не буду .

- Ах , так он Великая Булава ! Великая Булава ! – закрычаў сын баярскі , зняў

барановую шапку і пачаў , крыўляючыся , як блазен , кланяцца Астрожскаму :

-    Пощади меня , своего нижайшего раба , Великая Булава . Не вели сечь плетьми на

твоей конюшне . Чего изволишь приказать мне , Великая Булава ?

  Ягоны твар раптам усчарнеў ад гневу . Ён густа  плюнуў , з усяго маху пляснуў сваю

шапку пад ногі каню ў дарожны пыл , закрычаў :

- Сюда , робяты ! Здесь едет Великая Булава ! Тузи его !

  Адразу ж  каля гетманавай падводы закруцілася на вёрткіх конях з дзесятак маскоўцаў .

Маладыя дзёрзкія вочы свяціліся вострым чаканнем нечага незвычайнага . Некалькі

чалавек закрычала :

- Будем вешать собак !

  Спынілі падводу . Прыцягнулі на шворках двух вялізных вартаўнічых псоў . Сабакі

екаталі , прадчуваючы сваю смерць . Іх забілі , звязалі хвастамі і павесілі на шыю

палоннаму гетману . Сабачая кроў капала яму на  ногі . Ён стаяў , бледны , сцішэлы ,

нешта шаптаў , пэўна , маліўся . Ягоны сусед па клетцы дворны маршалак Рыгор Осцік

чакаў і для сябе такога ж пакарання , нервова грыз ніжнюю патрэсканую ад спёкі губу .

Ды яго пакінулі ў спакоі .



  Зноў кранулася марудлівая падвода . Шэры пыл , як хмара , узвіўся над дарогаю . Людзі

і коні ніжэй нахілілі галовы , сабралі рэшткі сілаў і рушылі праз гарачыню і задуху . Ісці

яшчэ ой як далёка .

  Гетман , раскінуўшы , як крылы , прыкаваныя да клеткі рукі , пакрысе супакойваўся ,

думаў . Думаў пра людзей і пра сабак .  Ну што , адбегаў сваё , сабака-шаляка ? Адгаўкаў,

адвыў ? І заціх  нарэшце  на гетманавай шыі . А неблагое месца знайшоў ты сабе ,

хвастаты забіяка . Ды нічога . Хрыстос трываў і нам загадаў .

  Канстанцінавы думкі пачыналі ісці шырэй і глыбей . Нездарма кажуць :  калупні любога

маскоўца і знойдзеш татарына . Кожнае лета нападаюць на Літву . Татары , каб узяць

чалавечы  ясыр , маскоўцы , каб ратаваць адзінаверцаў . Добра ратуюць , нічога не

скажаш . Выводзяць з гарадоў у Маскоўшчыну збройнікаў , шабельнікаў , рэзчыкаў па

дрэве і косці , парахоўшчыкаў , сярэбранікаў , замочнікаў , залатароў , кафельнікаў ,

ствольнікаў . З храмаў вывозяць каштоўныя  абразЫ і старадаўнія кнігі . З вёсак гоняць

мужыкоў-хлебасеяў .

  Колькі разоў спрабавалі замірыцца з Масквою . Нарэшце вялікі князь Аляксандр ,

жадаючы спакою і  шчасця Айчыне , у студзені 1494 року  паслаў у Маскву сватоў Пятра

Белага і Станіслава Гаштольда , каб прасіць рукі старшай гасударавай дачкі Алены .

Паслы сказалі Івану : “ Наш Гаспадар хоча жыць з табой у такім жа саюзе , як жыў дзед

ягоны Вітаўт з тваім дзедам Васілём . Тваёй бабкай , а маскоўскай вялікай княгіняй была

ліцвінка Соф”я Вітаўтаўна . Успомні ейныя добрыя рукі і залатое сэрца . Яна памёрла ,

адыйшла ў Хрыстова царства , у той самы год , калі пад напорам басурманаў рухнуў

Канстанцінопаль . Давай з”яднаем сем” і нашы , каб не ваяваць адзін супроць другога , а

устаць сцяною за хрысціянства “.

  Іван Васілевіч даў згоду на шлюб . Ён , як , бадай , кожны бацька , любіў сваю дачку .

Вось што ён пісаў ёй у Вільню :

  “ Приказывала ты ко мне о горностаях и о белках , и я к тебе послал 500 горностаев да

1500 подполей , приказывала ты еще , чтоб прислать тебе соболя черного  с ногами

передними и задними и с когтями; но смерды , которые соболей ловят , ноги у них

отрезывают ; мы им приказали соболей черных добывать , и , как нам их привезут , мы к

тебе пошлем сейчас же . А что ты приказывала о кречетах , то теперь их нельзя было к

тебе послать : путь не установился , а как путь установится , то я к тебе кречетов пришлю

сейчас же “.

  Роўна праз год маладая з вялікай світаю князёў пакіравалася з Масквы ў Вільню . Яе

віталі гарматнымі залпамі-салютамі Смаленск , Віцебск і Полацк . У ёй бачылі нявесту



любові і згоды , яркую добрую кветку , што ўзыйдзе расцвіце паміж шэрага попелу

бясконцай  вайны .

  Канстанцін Астрожскі таксама сустракаў яе . У мястэчку Маркаў , ужо непадалёку ад

стольнай Вільні , яны , 60 давераных асобаў вялікага князя Аляксандра на чале са

Станіславам Кішкам , стоячы шпалерамі , радасна ўсміхаліся ёй , кідалі пад ногі грошы і

кветкі , калі яна ішла да абшытага аксамітам вазка , у які было запрэжана 8 белых коней з

пазалочанай збруяй . Ён , Канстанцін , запомніў ейны позірк , позірк , у якім , як віно ,

віравала маладое іскрыстае шчасце .

  Спачатку яна , Алена , была “верной девкой “ свайго суровага бацькі , маскоўскага

гасудара . Яна амаль кожнага дня  слала яму ў Маскву шматслоўныя лісты-справаздачы ,

у якіх запэўнівала , што “ крепко держит греческий закон , не впадает  в  латинство “ . Яна

патаемна сустракалася з мясцовымі княжатамі і панятамі , якія былі незадаволеныя

верхавенствам пры віленскім двары католікаў . Але паступова , дзень за днём , кропля за

кропляй , тутэйшае жыццё змывала шэрую плёнку з ейных вачэй . Яна бачыла наўкол

сябе маладых радасных людзей , шляхціцаў і шляхцянак , якія падарожнічалі па ўсёй

Еўропе , наведвалі  Рым і Вену , Кракаў і Парыж , якія апраналіся з найвялікшым

вытанчаным густам і , калі танцавалі прыгожыя высакародныя танцы , здавалася , пад

чароўную музыку грацыёзна плывуць вянкі яркіх кветак . Гэта не йшло ні ў якае

параўнанне з халоднай хмурай Масквою , дзе дзяўчаты і маладыя жанчыны сохлі  ,

гублялі маладосць у багатых  ,  замкнутых на жалезны ключ  святліцах . З цягам часу

мяняюцца яе лісты да бацькі .

  “ Господин и государь батюшка ! Вспомни , что я служебница и девка твоя , а отдал ты

меня за такого же брата своего , каков ты сам ; знаешь , что ты ему за мною дал и что я

ему с собой принесла ; но государь муж мой , нисколько на это не жалуясь , взял меня от

тебя с доброю волею и держал меня во все это время в чести и в жаловании и в  любви ,

какую добрый муж обязан оказывать подружию , половине своей . Свободно держу я

веру христианскую греческого обычая : по церквам святым хожу , певцов на своем дворе

имею , литургию и всякую иную службу божью совершают передо мной везде , и в

Литовской земле , и в Короне Польской . Государь мой король , его мать , братья-короли ,

зятья и сестры  , и паны радные , и вся земля – все надеялись , что со мною из Москвы в

Литву пришло всё доброе : вечный мир , любовь кровная , дружба , помощь на паганство;

а теперь видят все , что со мною одно лихо к ним вышло : война , рать , взятие и

сожжение городов и волостей , разлитие крови христианской , жены вдовами , дети

сиротами , полон , крик , плач , вопль ! Таково жалование и любовь твоя ко мне ! По

всему свету поганство радуется , а христианские государи не могут надивиться и тяжко



жалуются :  от века , говорят , не слыхано , чтоб отец своим детям беды причинял . Лучше

бы мне под ногами твоими в твоей земле умереть , нежели такую славу о себе слышать ,

все одно только и говорят : для того он отдал дочь свою в Литву , чтоб тем удобнее землю

и людей высмотреть . Помяни , Бога ради , меня , служебницу свою и кровь свою , оставь

гнев неправедный и нежитье с сыном и братом своим  и первую любовь и дружбу к нему

соблюди , чтоб кровь христианская больше не лилась , поганство бы не смеялось , а

изменники ваши не радовались бы , которых отцы предкам нашим изменили там , на

Москве , а дети их тут , в Литве “.

  Бясконцы доччын плач ! Ліст за  лістом , слова за словам , сляза за слязой . Але  ўсё гэта,

як восеньскі дожджык , які можна не заўважаць . Паплача , парумзае дурная дзеўка , ды й

сціхне . Галоўнае – “ собирать Русь “ ! Хоча Русь  гэтага збірання , не хоча – у яе , Русі ,

не пытаюць . Праглынулі Ноўгарад , Пскоў , Разань і  Цвер . Іхнія золата і срэбра , хлеб ,

мёд і футравіна ракою пацяклі ў Маскву . З”явіліся велькія  грошы .  Можна  наймаць

італьянскіх дойлідаў-каменесечцаў  і , на зайздрасць суседзям , шыкоўна  будаваць ,

узводзіць пад нябёсы Першапрастольную-Белакаменную . Не хапае грошай ? А побач жа

ляжыць багатая  Літва , “ наша дедина и  отчина “ . Пойдзем туды .

  Барацьба з туркамі-асманамі , крыжовая выправа хрысціянскіх дзяржаваў супроць

захопнікаў Канстанцінопалю ,  да якой заклікае рымскі Папа  -  усё гэта той жа восеньскі

дожджык . Яшчэ толькі султан Мехмед пачынаў зацягваць шнурок на горле рамейскай

сталіцы , яшчэ толькі па ўсёй Еўропе пачалі збірацца добраахвотнікі , каб дапамагчы

грэкам-хрысціянам , а Маскоўская праваслаўная царква ( у 1448 годзе , за пяць гадоў да

катастрофы ! ) ужо аддзялілася ад Канстанцінопальскага патрыярхату , аб”явіла сябе

Аўтакефальнай . Якія ўжо тут добраахвотнікі ?

  За гэты час туркі і іхнія ( з 1475 году ) васалы , менглі-гірэеўскія крымскія татары

ператварыліся для Маскоўшчыны з дзікіх ваўкоў у рахманых міралюбных авечак . Вось

як Іван Трэці павучаў сваіх паслоў , што ехалі ў Крым :

  “ Если Менгли-Гирей захочет идти на Литовскую землю , то не отговаривать , только не

идти самому с татарским войском . Если приедут литовские послы в Крым за

перемирием, то говорить Менгли-Гирею , чтоб он не мирился , а если он скажет , что

великий князь перемирье взял , то отвечать : « Великому князю с литовским прочного

миру нет : литовский хочет у великого князя тех городов и земель , что у него взяты , а

князь великий хочет у него своей отчины , всей Русской земли ; взял же с ним теперь

перемирье для того , чтоб люди поотдохнули да чтоб взятые города за собою укрепить :

которые были пожжены , те он снова оградил , иные детям своим отдал , в других воевод

посажал , в которых люди были недобры , тех  он вывел да все города насадил своими



людьми … Детей ханских послы должны уговаривать , чтоб не давали отцу мириться с

Литвою . “ Ведь вам тогда не воевать : так у вас весь прибыток отойдет “ .

  Вялікі князь маскоўскі Іван Трэці клапаціўся , як бачна , аб крымска-татарскім

“прыбытку “ . А што гэта такое , што за прыбытак такі ? А гэта спаленыя гарады і

мястэчкі , мёртвая чорная пустыня ад Кіеву да самай Вільні , здратаваныя татарскай

конніцай хлебныя нівы , забітыя воі і нямоглыя дзяды , згвалтаваныя маладзенькія

дзяўчаткі і дзесяткі тысячаў “ясыру “ , скручаныя мусульманскімі  калянымі вяроўкамі і

сырыцай хрысціянскія палонныя , якіх прададуць у рабства ў крымскай Кафе .

  Найвышэйшы гетман Канстанцін Астрожскі добра разумеў усё гэта . І зараз , у жалезнай

клетцы , зняволены і зняважаны , унутраным абвостраным зрокам ён прабягаў усё сваё

зямное жыццё ад залатых дзён малалецтва да Вядрошы і з радасцю прыпамінаў , што

заўсёды  жыў , стараўся жыць па хрысціянскім  законе .  Тады , калі сямігадовым

хлапчуком даведаўся аб раптоўнай смерці сваёй маці і свайго бацькі , ён зразумеў – ён –

сірата , ён нікому непатрэбны  на гэтай апусцелай халоднай зямлі акрамя Бога . Бог з

гэтага часу – ягоныя бацькі . За адну-адзіную ноч у бацькоў  на целе з”явіліся

яркачырвоныя , а затым чорныя плямы . За адну-адзіную ноч згаслі іхнія жыцці . Перад

гэтым яны вытрымалі сямідзённую аблогу ў невялічкай стэпавай крзпасці , стаяла дзікая

спякота , скончылася вада , а татары кідалі ў крэпасць праз земляны вал здохлых сабак і

кошак . “ У памяць , у гонар сваіх рана памерлых бацькоў я буду , дзе толькі здолею ,

будаваць хрысціянскія храмы “ , - пакляўся ён у той горкі лёсапераломны  дзень самому

сабе .

  Ён быў праваслаўны , як і ўвесь ягоны старадаўні род . Праваслаўнымі былі й тыя , што

пасадзілі яго , як жывёліну , у жалезную клетку , начапілі на шыю яму , найвышэйшаму

гетману Вялікага княства , смярдзючых сабак . І ён разумеў : як ёсць розныя людзі і

дрэвы , так ёсць і рознае праваслаўе . У 1482 годзе з намовы вялікага князя праваслаўнай

Масквы Івана Трэцяга арда крымскага хана Менглі-Гірэя наляцела , як чорная саранча ,

на Кіеў . Знішчылі ,  спалілі пасад і замак . Зруйнавалі хрысціянскія храмы . У Пячэрскім

кляштары згвалцілі і пазабівалі манашак , выграблі , да апошняга пенязя , увесь скарб . А

залатыя царкоўныя сасуды са знявечанай  кіеўскай святой Сафіі Менглі-Гірэй урачыста

падараваў Івану Трэцяму .

  “ Такое праваслаўе не можа быць маім “ , - узіраючыся праз хмары шэрага гарачага пылу

на ланцужок сваіх зняволеных вояў , думаў гетман , - У мяне і ва ўсёй маёй дзяржавы

ёсць сваё праваслаўе . І я гатоў ахвяраваць яму ўласнае жыццё “.

  Тым часам вясёлыя дзеці баярскія надумалі новую забаву . Спынілі падводу , на якой

везлі Астрожскага і Осціка , пачалі праводзіць каля яе палонных ліцвінаў . Меркавалася ,



што тыя , убачыўшы ў якім прыніжаным , у якім мізэрным стане знаходзіцца іхні баявы

найвышэйшы гетман , затрымцяць , як лісце на восеньскай асіне , адчуюць усю веліч і

моц Маскоўшчыны . Ды ўсё атрымалася наадварот .

-    Дзеці мае ! – зычна гукнуў-крыкнуў з жалезнай клеткі Канстанцін Астрожскі , - Ільвы і

тыгры ! Пушчанскія ваўкі ! Вышэй галовы , дзеці мае ! Нішто не зломіць сілу нашую !

Ніхто не паставіць на калені дарагую нашу айчыну , Вялікае княства Літоўскае ! Я побач

з вамі ! Я між вас ! Дзякуй вам , дзеці мае , за мужнасць вашу і за веру вашу !

  Гэты голас быў , як гром з яснага неба . Узняліся галовы . Заблішчзлі вочы . Узвіліся

кулакі .

-    Гетман ! Наш гетман ! Віват , гетман ! – загрымела наўкол . Налітыя жалезнай

усёсакрушальнай стомай палонныя людзі распроствалі спіны і плечы . І быццам

развейваўся дарожны едкі пыл . Цвярдзейшымі рабіліся ногі . І жыццё , што , здавалася ,

скончылася на праклятай Ведрашы , яшчэ толькі пачыналася , толькі разгаралася .

  Дзеці баярскія яўна не чакалі такога і разгубіліся . Што рабіць з Астрожскім і палоннай

літвой ? Як заткнуць ім раты ?

  У гэтае імгненне падляцеў шыкоўны абабіты бліскучымі металічнымі бляхамі вазок , у

які была ўпрэжана парка сытых гладкіх коней . З вазка вываліўся , выскачыў моцны

рухавы чалавек з пятаў да галавы  закаваны ў жалезны нямецкі даспех . У ягонай руцэ

блішчэла шабля .

- Что за галдёж ? ! – прарэзліва крыкнуў жалезаносец і грозна ўзмахнуў шабляй .

  Сыны баярскія заплюшчылі вочы і адчулі , як іхнія калені зрабіліся мяккімі .

- Воевода Данила Щеня , - прашалясцела між  імі .

  Ваявода суровым уладным вокам зірнуў на іх , на палонную літву , на жалезную клетку .

Сустрэўшыся з позіркам Канстанціна Астрожскага , уздрыгнуў тоўстымі абпечанымі

ліпеньскім сонцам шчокамі . Потым люта павярнуўся да сваіх :

-    Вы  что , сучье племя ?! Вы знаете , кто он ? У него в жилах – кровь Рюриковичей ! Да

по крови этой он сродник нашему великому князю Иоанну Васильевичу . Кто глумился

над ним , заточил в клетку и навесил на рыцарскую шею мерзких псов ? Отвечать , иначе

кликну татар с арапниками , и шкура ваша клочьями полетит !

  Ніхто з дзяцей баярскіх не хацеў ахвяраваць уласнай скураю , і вельмі хутка

высветлілася , што зачыншчыкам-падбухторшчыкам глуму быў Васька Вельямінаў .

Адразу ж ён паўстаў перад светлымі вачамі ваяводы Шчэні .

-    Не дело , боярин , так над христианским  рыцарем измываться , - люта зірнуў  на яго

ваявода , - Поблагодарствуй своему родителю Лександру Панфутьевичу , которого я знал



и знаю , иначе пополз бы ты отсюдова со вспоротым задом . Бить-терзать я тебя не буду .

Живи . Но плату  за содеянное получишь .

  Ён павярнуўся да сваёй світы :

-    Гетмана литовского со  товарищем евоным из клетки выпустить . Сына боярского

Ваську Лександрыча Вельяминова засадить вместо них в клетку эту и на глупую шею

евоную дохлых псов нацепить . Пусть попрохлаждается по дороге на Москву .

  Ваяводаў загад выканалі . Васька Вельямінаў паехаў у клетцы , а Канстанціна

Астрожскага і Рыгора Осціка , зняўшы з іх ланцугі , пасадзілі ў прасторную фурманку на

мяккія набітыя сенам падушкі .

-    Дзякуй табе , пан ваявода Даніла Васілевіч , - сказаў Астрожскі Шчэню , -

Хрысціянскую душу маеш . Ведаем мы , што ты з Гедзімінавічаў і рыцар харобры .

  Шчэня ўважліва зірнуў на палоннага гетмана чорнымі вачамі , нешта хацеў сказаць , але

перадумаў , палез у свой вазок . У клетцы ад вялікай крыўды-знявагі завыў  ,  заскуголіў

сын баярскі Васька Вельямінаў .

  Нарэшце далі адпачынак спакутаванаму целу , і ўзрадавалася душа . Астрожскі , з

асалодаю выпростваючы ногі , паглядзеў на таварыша па няшчасці , на Рыгора Осціка,

амаль весела сказаў :

- Не вешай галаву , пан дворны маршалак . Некуды ж прыедзем .

   І зноўку паплылі ,  паляцелі думкі . Размашыстую   сілу набірае Масква . Вялікі князь

Іван Васільевіч , учарашні татарскі халоп , які ў 1480 годзе на рацэ Угры  абарваў

нарэшце ланцугі ардынскага іга , па навучанню  жонкі-рамейкі  Соф” і прыўкрасіў свой

тытул . Сёння ён ужо – “ Иоанн , Божиею милостью государь всея Руси и великий князь

Владимирский , и Московский и Новгородский , и Псковский , и Тверской , и Пермский ,

и Югорский , и Болгарский , и иных “. І хочацца , вельмі ж хочацца яму зрабіцца вялікім

князем Літоўскім , Кіеўскім , Полацкім , Менскім , а там , калі пашэнціць , і Кракаўскім .

Нездарма ж ягоныя прыдворныя летапісцы ўжо ад самога кесара рымскага Аўгуста род

князёў маскоўскіх выводзяць . Мала ім , бачыце , адной Візантыі . Быццам бы Аўгуст ,

кесар рымскі , уладар усяго сусвету , калі адчуў нядужасць-нямогласць , падзяліў набытак

свой паміж братамі і родзічамі . Брата свайго Пруса ён пасадзіў па берагах Віслы-ракі і да

ракі , што называецца Нёман . І дагэтуль зямля запаведная тая носіць імя Прускай зямлі , а

ад Пруса чатырнаццатае калена – вялікі гасудар Рурык , кроўныя нашчадкі якога князі-

маскоўцы . Для іх , летапісцаў маскоўскіх , Прус тое ж самае , што Рус . А што такога ?

Толькі літарку , адну-адзіную літарку , адкалупнуў ад слова , і вырастае , весела  шуміць

зялёнай лістотаю генеалагічнае дрэва . Праз паўтысячы гадоў адшчыкнуць яшчэ літарку

ад слова , і будзе народ Ус . І ўсе будуць шчаслівыя і вельмі-вельмі задаволеныя .



  Едучы ў дрогкай фурманцы , пазіраючы на нівы і лясы Маскоўшчыны , успамінаў гетман

Канстанцін сваё жыццё . Ужо сорак гадоў адшумела за плячамі . Нямала . Бачыў і радасць

зямную , і кроў , і пакуту , з сямі пячэй хлеб  еў . Вось зараз вядуць у палон . Што чакае

наперадзе , пакуль  невядома . Пэўна , пачнуць угаворваць каб паступіў на службу да

гасудара Івана Трэцяга , яму прысягнуў . Па абодва бакі мяжы ( і ў Літве , і ў Маскве )

шмат служылага люду , ёсць родзічы , добрыя знаёмцы . Цэлымі княжымі ды баярскімі

сем”ямі перабягаюць то туды , то сюды . Хто ўзмоцніцца , узвысіцца , да таго і бягуць . У

каго хлеб мякчэйшы і саладзейшы , таму й служаць . Але ён , найвышэйшы гетман князь

Канстанцін Іванавіч Астрожскі , не такі .

  Пасля раптоўнай смерці бацькоў зведаў ён горкі вецер сіроцтва , калі няма пляча , на

якое б абапёрся , няма рукі , якая б прыгладзіла задзірысты віхорык на галаве . Жыццё ,

што толькі-толькі пачало разгарацца , зірнула на яго халодным драпежным вокам .

Быццам быў ён  злога  ложа сын , а не нашчадак славутых ліцвінскіх княжых дамоў

Астрожскіх  і  Глінскіх . Дзякуй мясцовым баярам ды брату Міхаілу – не кінулі , як

сляпога шчанюка ў рэчку , навучылі , выхавалі , адвезлі ў Вільню . Не давялося , на

вялікае шчасце , прамаўляць яму прыніжаныя сірочыя словы : “ Дайце мне жыць і

накарміце хлебам “. Быў хлеб , быў дах над галавою , былі мудрыя клапатлівыя настаўнікі.

  Дваццаціаднагадовы ,  юны  і рамантычны ,  разам з Міхаілам паехаў у Вільню да двара

троцкага ваяводы  Марціна Гаштольда , вучыўся ў школцы , якую той адкрыў для сваіх

суродзічаў . Пасля маленькага Астрога сталіца Гаспадарства ўразіла сваёй веліччу і

прыгажосцю . Тут , у сутоку рэкаў  Віліі і Вільні , імкліва рос , набіраў сілу малады

хрысціянскі горад , які перамог паганскага жраца бога Пяркунаса Крыва-Крывейту , што

меў сваё свяцілішча ў даліне Швінтарога . Менавіта ў гэтай даліне пусціў карэнні горад ,

на гербе ў якога святы Хрыстафор пераходзіць цераз бурную раку , трымаючы на левым

плячы  ( бліжэй да сэрца ! ) маленькага Ісуса .

  Цэлымі днямі , калі надараліся перапынкі ў вучобе , Канстанцін блукаў па вуліцах і

вулках Вільні  і нават у самых смелых думках не мог уявіць , што роўна праз трыццаць

гадоў ён стане кашталянам гэтага гораду . Ратуша , мураваныя  касцёлы Мікалая , святога

Бернарда , Ганны і Барбары ,  кляштар францысканцаў , - ад усіх гэтых узведзеных пад

нябёсы натхнёнымі людскімі рукамі збудаванняў струменілася святло вечнасці . “ Мы

прыйшлі сюды назаўсёды “ , - як бы казалі яны .

  Асабліва ўскалыхнуў душу кафедральны касцёл Станіслава і Уладзіслава побач з

Дольным замкам . Ён узведзены над рэшткамі знішчанага пажарам старадаўняга касцёлу

і , нібы шчыт , прыкрывае святыя камяні ад віхураў і маланак . Тут знайшоў вечны спачын

вялікі князь Вітаўт , чалавек і ваяр , без якога б не было Вялікага княства Літоўскага .



Канстанцін Астрожскі ў глыбокім одуме пастаяў каля таго месца , дзе ляжаць нятленныя

для людской памяці косці , дзе лётае нябачны чалавечаму воку анёл-ахоўнік Вітаўта .

Здавалася , нейкія павевы кранаюцца шчокаў , нейкія ціхуткія-ціхуткія галасы хочуць

сказаць душы і сэрцу аб самым запаветным .

  У школцы на Гаштольдавым двары два настаўнікі ,  запрошаныя з Рыму і Венецыі ,

навучалі святому  пісанню ,  лацінскай і грэцкай мове , гісторыі , геаграфіі і філасофіі .

Пасля настаўнікаў італьянцаў над студыёзусамі апекаваўся суровы  ліцвінскі рыцар

Андрэй Кветка . Пад ягоным няспынным наглядам вучыліся кіраваць пад час бою войскім

залатаваным канём , сячыся на мячах і шаблях , страляць з лукаў , арбалетаў і рушніцаў .

Вучыліся фартыфікацыі і агняпальнай гарматнай справе .

  Калі пускалі стрэлы з лукаў у круглы шчыт навешаны на дубе , Кветка сказаў :

-    Запамятайце , панове , вы – хрысціянскія рыцары . Дзе б ні давялося вам ваяваць ,

праліваць сваю і варожую кроў , не забывайце гэта . Ніколі не карыстайцеся атручанымі

стрэламі . Ніколі . Вы не гадзюкі . Вы – хрысціяне .

  Такія словы  ўрэзаліся ў памяць . На суровага рыцара Канстанцін пачаў глядзець з

павагаю . Акрамя  брата Міхаіла , якога шчыра слухаўся  і з якім сябраваў , блізка

сышоўся малады Астрожскі з пляменнікам свайго настаўніка Мацеем Кветкам . Гэта быў

задумлівы светлавалосы юнак  з яркімі сінімі вачамі і цвёрдай лініяй  крыху прыпухлых,

як бы капрызліва надзьмутых вуснаў . На кожную з”яву жыцця ён меў свой погляд .

  Менавіта ад Мацея Кветкі  Канстанцін пачуў аб тым , што Масковія і ейны вялікі князь

Іван  дамагаюцца валодаць  усім Вялікім княствам Літоўскім , бо гэта , на іхні розум , –

захопленая лаціннікамі Русь .

-    Ёсць  Татарва . Ёсць Мардва . Ёсць Масква . Ёсць Літва , -  казаў Мацей Кветка , -

Прыслухайся – падобныя словы . Але ў іх схаваны розны сэнс . Тое ж самае Русь . Дзе яна

і што яна ? Племя варагаў-находнікаў ? Тое ж самае й Літва . Яшчэ зусім нядаўна

літоўскае племя голядзь жыло ў ваколіцах Масквы . Што такое Літва ?  Хто акрэсліць

ейныя межы ? Хто такія Рагвалод і ягоная дачка Рагнеда Полацкая ? Адкуль яны прыйшлі

на Дзвіну ? Якога кораню вялікі князь Гедзімін – полацкага або аўктштайцкага ? Няма і ,

пэўна , ужо не будзе адказу на гэтыя пытанні . Для нас , жыхароў Вялікага княства

Літоўскага , павінна быць ясным адно – мы самабытныя . Мы – новы народ , ліцвіны ,

нашчадкі славутага рымляніна Палемона . Нам накавана спалучыць у сабе , зліць у адно

цэлае Усход і Захад , балтаў і славянаў,  грэцкую і рымскую веру . Дарогу да такога

зліцця ўжо пратапталі нашы папярэднікі , і называецца гэтая дарога – Вунія .

  Нязвычна было слухаць такія словы . Яны , як кроплі расплаўленага воску , падалі ў

свядомасць , апякалі . Міхаіл Астрожскі адмахваўся ад Мацея Кветкі . Канстанцін жа



моўчкі глядзеў на свайго гаваркога сябрука , не пярэчыў , але й не пляскаў у ладкі . Ён

слухаў і думаў .

  Пасля двух гадоў навучання ў Вільні Міхаіл і Канстанцін вярнуліся ў Астрог . Незадоўга

перад гэтым знік Андрэй Кветка са сваім пляменнікам . Злыя языкі казалі , што рыхтаваў

ён  карэнне атрутнае  , каб звесці са свету вялікага князя літоўскага і караля польскага

Казіміра Чацвёртага Ягелончыка . Паспрабуй правер , ці так гэта .

  Ды гаспадаранне ў маладых князёў у астрожскім родавым гняздзе не заладзілася .

Панадзіліся , як шалёныя восы , крымскія татары . Штогод іхнія загоны ўрываліся з

поўдня , даходзілі аж да Валыні , усё знішчалі на сваім шляху , рабавалі цяглых мужыкоў

і шляхту , таго , хто не здолеў абараніцца ці схавацца , выводзілі з палонам . Гэта было ,

як нейкае закляцце , як нябесная кАра . Толькі падсохнуць пасля вясновых ліўняў дарогі ,

толькі пачне выплываць з нагрэтай сонцам зямлі колас , чакай крымскіх гасцей .

  Напачатку татарская конніца здавалася непераможнаю . На прамое сутыкненне з

ворагам яны не йшлі , ахоплівалі з двух бакоў і пачыналі абстрэльваць з магутных лукаў .

Няспынны град стрэлаў ляцеў і ляцеў  на непрыяцеля , крышыў шчыты і кальчугі ,

знясільваў праціўніка .  Падалі коні , вершнікі .  Не было паратунку ад бязлітаснай

вострадзюбай смерці .

  Канстанцін пакутліва думаў , як уратаваць сваіх вояў ад пагалоўнага знішчэння , як ,

урэшце рэшт , раздушыць ненаедную стэпавую саранчу . Да цёмнага сядзеў у астрожскай

бібліятэцы , абклаўшыся кнігамі . Чытаў рымлянаў Юлія Цэзара і Вегецыя , візантыйцаў

Велізарыя і Льва Мудрага . Хацелася даўмецца ,  як гэтыя славутыя палкаводцы і

вайсковыя мудрадумы  змагаліся і вучылі іншых змагацца  з кавалерыяй галаў , гунаў ,

персаў , арабаў , сельджукаў . Вынікала з прачытанага адно – неабходна перадавымі

атрадамі на палёт стралы адсякаць праціўніка ад свайго войска , не дазволіць яму

беспакарана расстрэльваць пешцаў і вершнікаў .

  Але ён добра разумеў , што жменькаю свайго астрожскага войска ніколі не вымецеш са

стэпу незлічоныя  татарскія загоны . Патрэбна сіла , моц усёй дзяржавы , усяго

Гаспадарства . І ён разам з братам Міхаілам зноў вярнуўся ў Вільню .

  Вільня яшчэ больш пахарашэла . Так маладзенькая сарамлівая шляхцяначка , якую ў

першы раз прывезлі з глухога занядбанага маёнтку на гарадскі баль , дзе паркетная

падлога ярка ззяе золатам у святле шматлікіх уваткнутых у каштоўнейшыя кандэлябры

свечак , дзе натхнёна і захапляюча  грае і грае музыка , дзе прыгажуны-мужчыны звабліва

пазіраюць на цябе ва ўпор , напачатку палахліва ціснецца да сцяны альбо ў трапятлівы

гурт такіх самых , як яна , дзяўчынак-дзічак . Усім ім здаецца , да халодных дрыжыкаў

здаецца , што яны не так гавораць і ходзяць , не так трымаюць у руцэ веер і абмахваюцца



ім , што праз італьянскія пудры і крэмы нахабна  прабіваецца на іхніх міленькіх тварыках

грубы вясковы загар . Ім хочацца памерці , ім зараз жа хочацца памерці , бо яны , як ім

думаецца , горш мужычак на гэтым ашаламляльным яркім  свяце весялосці і прыгажосці .

О , як знясілена і пакутна б”юцца маладыя сэрцайкі ! Але вось прыязна-захоплена

ўсміхнуўся вяльможны пан , вось расфранчаныя шляхцюкі рынуліся да іх , як лясныя

галубы на чырвоныя ягадзіны арабіны . І – усё ! Яны – багіні ! Яны – каралевы !

  Так і Вільня , дачка дрымотных лясоў і блакітных рэкаў , што пачыналася з паганскага

капішча на абкружанай непраходнымі пушчамі  гары ,з драўлянага Крывога горада , як

бы ў адно імгненне ( а імгненне гэтае расцягнулася на стагоддзі ) ператварылася ў

бліскучую еўрапейскую сталіцу . Да яе пайшлі-паехалі з таварам ганзейскія , кракаўскія ,

полацкія купцы . Пра яе даведаліся ў Рыме , Вене і Маскве . Яна пачала гуртаваць вакол

сябе плямёны і народы .

  На гэты раз Вільня сустрэла братоў Астрожскіх больш прыязна . Яны трапіліся на вочы

гетману Пятру Янавічу Беламу . Гетман вельмі ўзрадаваўся , напаткаўшы ў людскім

мурашніку гжэчных маладых  рыцараў з Валыні . У свой час ён быў маршалкам

Валынскай зямлі , часта гасцяваў у Астрожскім замку .

-    Ваша  матулечка , княгіня Настася  Глінская была жанчынаю з залатым сэрцам , -

расчулена сказаў гетман , - Помню я  ейныя частаванні . Якія былі мядкі-халадкі !

  Пётр Янавіч падставіў , як кажуць , плячо , і неўзабаве Канстанцін Астрожскі зрабіўся

гаспадарскім дваранінам , стаў служыць пры двары вялікага князя літоўскага і караля

польскага  Казіміра Ягайлавіча . Амаль кожны дзень , калі Казімір прыязджаў з Кракава ў

Вільню ,  даводзілася бачыць яго  , калі-нікалі нават размаўляць з ім . Гэта быў

пяцідзесяцігадовы цёмнавалосы моцны целам і востры позіркам чалавек , у якім

з”ядналася кроў Ягайлы і князёўны Соф” і Іванаўны Гальшанскай . Яму было толькі

трынаццаць летаў , калі на ягоную хлапчукоўскую  галаву ўздзелі карону Гедзіміна ,

карону Вялікага княства . Праз сем гадоў ён стаў каралём польскім . Дзве дзяржавы ,

некалькі рэлігій і народаў , полчышчы ворагаў на ўсіх межах ,  і ўсё гэта павінен

утрымаць у сваіх руках малады  неспрактыкаваны чалавек . Ён стараўся . Ён , каб знайсці

апору ў шляхце , выдаў прывілей 1447 году і “ Судзебнік Казіміра “ 1468 году , ён узвысіў

ролю паноў-рады , пачаў склікаць соймы . І ён жа , не вагаючыся , загадаў аддаць у рукі

катаў-заплечнікаў сваіх родзічаў князёў Івана Гальшанскага і Міхаіла  Алелькавіча  , якія

ўчынілі ( не першую па ліку !) змову . Ягоным добрым геніем была маці ягоная Соф”я –

давала мудрыя парады , умацоўвала душу . Шмат чым ён запомніцца , і добрым , і

дрэнным , але Польшча павінна вечна памятаць яго ўжо хоць бы за тое , што дзякуючы



менавіта яму  яна атрымала выхад на Балтыйскае мора . Успамінайце калі-нікалі пра гэта ,

паны і паненкі , на пляжах Гдыні .

  Канстанцін Астрожскі , толькі  крайком свайго жыцця сутыкнуўшыся з Казімірам

Ягелончыкам , вельмі моцна пасябраваў з сынам ягоным Аляксандрам . Гэта быў

чацвёрты сын Казіміра ад Альжбеты Габсбург . Як бачым , усё шырэй  і ўсё глыбей

урасталі  ліцвінскія карані ў еўрапейскую глебу .

  Амаль Канстанцінаў равеснік ( маладзей усяго на год ) Аляксандр прыязджаў разам з

бацькам з кракаўскага Вавеля ў Вільню . Тут і сустрэўся  з гаспадарскім дваранінам

Астрожскім , які  спадабаўся яму – цудоўны вершнік і адважны рыцар , ужо з малалецтва

ганяўся з пагоняю за татарамі , выдатна ведае латынь і мову грэкаў , шмат чытае . Не

верылася , што ў тутэйшых пушчах вырастаюць такія еўрапейскія адукаваныя людзі .

Кроў Габсбургаў , што цякла ў Аляксандравых жылах , адразу ж адгукнулася такому

чалавеку .

  Вялікі князь літоўскі і польскі кароль Казімір любіў з усім сваім дваром ловы , шумныя

паляванні ў запаведных пушчах . Аляксандр і Канстанцін , уздрыгваючы ад нясцерпнага

чакання сустрэчы са зверам , стараліся ехаць у лясным гусцяжы побач .

  У пушчах для ловаў вялікакняжыя асочнікі загадзя майстравалі доўгую , аж на некалькі

вёрстаў , загародку з жэрдак , колляў і вяровак . Сажняў праз дзвесце-трыста ў загародцы

меліся праходы . Тут звяроў чакалі замаскаваныя галлём і травой лоўчыя ямы , сілкі ,

самастрэлы , петлі-зашмаргі .

  Вішчалі , екаталі  на шворках сабакі . Перад ловавмі  іх не кармілі , толькі паілі вадою ,  і

лютыя ад голаду сабачыя вочы прагна глядзелі туды , дзе пад ляснымі зялёнымі шатамі

хавалася звяр”ё .

  Сівабароды  старшы асочнік , якому перад  ловамі сам Казімір звычайна  дараваў новую

нямецкую рушніцу і кашалёк дынарыяў , уздымаў касцяны рог , трубіў . І быццам віхор

улятаў у дасюль маўклівую пушчу . Шалеючы , гаўкалі , цахлілі сабакі , пранізліва

свісталі ў свісцёлкі , рэзка грукалі  ў бубны асочнікі , успыхвалі яркія паходні , на ўсю

моц  грудзей крычалі паляўнічыя .

  Прыходзіў  канец  лясному звярынаму шчасцю . Некалькі гадоў тут не было ловаў .

Звяроў падкармлівалі , ашчаджалі . На зацішных палянках пакідалі стажкі сухога

духмянага сена, кучы  сакавітай рэпы , лаўжы асінавага і бярозавага галля . Звяры сыцелі ,

наліваліся цяжкім тлушчам . І вось за ўсё за  гэта патрэбна было плаціць уласным

жыццём , і цякла на зялёную траву і шэрую ігліцу чырвоная гарачая кроў .

  Над усімі сцежкамі-праходамі былі напяты  на  шастах перавесы і цянёты . Звяры , хто

рогам , хто капытом альбо лапаю , заблытваліся ў іх  ,  адчайна тузаліся , дарэмна трацячы



сілу . Дзесяткі , сотні  лясных насельнікаў на ўсім бягу правальваліся ў лоўчыя ямы ,

наляталі ,  напорваліся на вострыя коллі .

  Аднойчы княжыч-каралевіч Аляксандр прыпыніў каня над  лоўчаю ямаю , адкуль

несліся стогны і перадсмяротнае хрыпенне няшчасных жывёлін , прыўзняўшыся ў

страмёнах , паспрабаваў глянуць у пашчу ляснога пекла . І раптам гаспадарскі дваранін

Цімафей  , ашчэрыўшы зубы , размахнуўся і рэзка ўдарыў яго дрэўкам дзіды ў спіну . З

роспачным крыкам Аляксандр кульнуўся ў яму . Ды яму пашанцавала – нага ў

вастраносым скураным чаравіку зачапілася за стрэмя . Ён павіс потырч галавою над

жахлівымі коллямі . Адразу ж трое-чацвёра  асочнікаў, што , пэўна ж , затаіўшыся побач ,

чакалі свайго часу , рынуліся да ямы , каб укінуць у яе Казімірава сына . Жыццё ягонае

ліпела на тоненькім валаску .

  І тут Канстанцін , які заўсёды быў побач з Аляксандрам , быццам драпежная рысь ,

скокнуў са свайго каня проста на загрывак асочніку . Той ужо хацеў дзеўбануць у жывот

Аляксандру рагацінай , з якой ходзяць на мядзведзяў . Абедзвюмя  рукамі Астрожскі

моцна-моцна схапіў яго за галаву , рэзка крутнуў . Гучна лопнулі шыйныя пазванкі .

Асочнік , як торба з мокрай  травою , плюхнуўся на зямлю . Канстанцін схапіў ягоную

рагаціну , пракалоў ёю грудзіну яшчэ адному злашкодніку . Астатнія шуснулі ў

навакольны лес , нібы  курапаткі .

  Каб выбавіць са смяротнае пасткі Аляксандра , неабходна было супакоіць ягонага каня .

Астрожскі не стаў крычаць , клікаць на дапамогу , бо конь мог спудзіцца і разам са сваім

гаспадаром загрымець з краю ямы ўніз , дзе хрыпелі  каналі звяры .

  Яшчэ ваюючы з татарамі ,  навучыўся ён  аб”езджваць , утаймоўваць і падпарадкоўваць

сваёй волі коней .

- Косю , косю , - выцягнуўшы ўперад руку ,  ціхім спакойным голасам пачаў гаварыць

ён смяртэльна напалоханаму каню . Конь дрыжаў усім сваім буйным целам , выварочваў

набок карычневы вочны  яблык , пудка пазіраў уніз . З-пад ягоных капытоў шархатліва

сцякалі ў лоўчую яму струменьчыкі цёмнай лясной зямлі . Жывёліна разумела – толькі

ступі крок ,  паляціш на колле , загінеш . Вось чаму конь стаяў , як укапаны , чакаў пакуль

Астрожскі падыйдзе і , цвёрда ўзяўшы за аброць ,  выратуе яго і ягонага вершніка ад

лютай смерці .

  З тых  ловаў малады князь   Канстанцін  Астрожскі адразу ж набраў пры двары вялікага

князя і польскага караля Казіміра недасяжную для ўсіх ягоных равеснікаў вышыню . У

верасні 1497 году , ужо пры Гаспадары вялікім князі літоўскім Аляксандры ,  ён атрымаў

чын найвышэйшага гетмана , а неўзабаве зрабіўся намеснікам брацлаўскім ,

звенігародскім і вінніцкім .



-    А  памятаеш , Канстанцін Іванавіч , як ты выцягнуў мяне з той чортавай ямы ? –

часцяком у вузкім  застоллі  асабліва давераных людзей  любіў казаць вялікі князь

Аляксандр , - З таго свету за нагу выцягнуў .

  У іх завязалася вельмі цеснае сяброўства . Гэтаму спрыялі і аднолькавы ўзрост , і амаль

аднолькавыя погляды на жыццё і на будучыню Вялікага княства Літоўскага . Яны

прыдумалі адзін адному патаемныя мянушкі . Канстанцін быў Кажаном , бо ўмеў

бясшумна і нечакана з”яўляцца там , дзе яго быццам бы не чакалі . Аляксандр называўся

Ямнікам , у памяць  той  лясной лоўчай ямы , дзе ледзьве не аддаў Богу душу . У

малалецтве ягонымі настаўнікамі былі польскі гісторык Ян Длугаш і гуманіст з Венецыі

Піліп Калімах , ад якіх ён цвёрда засвоіў перакананне , што трэба кіраваць падданымі не

прыніжаючы іх , памяркоўна і чалавекалюбна .

  Астрожскі не любіў паказваць на людзях сваю прыбліжанасць да Гаспадара . Ён , як і

ўсе , служыў князю .  Служачы ж яму ,  Гаспадару , ён служыў Вялікаму княству

Літоўскаму , якое называў зямля Ліцвінія .

  Пасля таго здарэння з нападам на Аляксандра ( строгае расследванне Казіміра паказала ,

што нападалі людзі Міхайлы Алелькавіча ,  павешанага перад гэтым за здраду . )

Канстанціну часта пачаў сніцца адзін і той жа сон . Быццам ідзе ён па лесе , і наўкол ,

вітаючы новы дзень , радасна спяваюць птушкі , куляюцца праз галаву на зялёных лужках

рахманыя зайцы і вожыкі . Ды раптам  з ляснога долу , з мяккай травы ў міг вока

выторкваецца нечая валасатая чорная рука , хапае яго за нагу і пагрозна сіпіць :

- У яму ! Хадзем у яму !

  З усіх сілаў ён хоча вызваліцца , выкараскацца , абліваецца халодным потам . А

невядомая падземная пачвара ўсё сіпіць :

- У яму !

  Вось і зараз яна нібы абцугамі сціснула нагу ,  цягне ўніз .

- Адчапіся ! – крычыць Канстанцін і прачынаецца .

  Ён у фурманцы . Побач , звесіўшы на грудзі галаву , дрэмле Рыгор Осцік , тоненька , як

суслік , свішча носам . Палонныя воі-ліцвіны , брыдучы па пыльнай пясчанай дарозе ,

спяваюць песню :

                              Як пайду я ў стайню , стайню вайскавую .

                              Як выведу коня , каня варанога .

                              Каня я сядлаю , а конь уздыхае .

                              - Косю ты мой , косю , чаму ты ўздыхаеш ?



                               Ці я табе цяжкі ? А ці мая зброя ?

                               - Не , ты мне не цяжкі і не твая зброя .

                               А цяжкі мне цяжкі частыя паЯзды ,

                              Частыя паязды , доўгія дарогі .

                              У крывавым полі будзеш ты ляжаці .

                              Мяне ж ты пакінеш аднаго стаяці .

  Зашчымела гетманава сэрца ад такіх слоў . Якая ж ты аднолькавая , пакута , конская і

чалавечая !

                               

Мяркуючы па-ўсім , неўзабаве будзе Масква . Паабапал дарогі ярка жаўцеюць , то

хваліста  ўздымаюць , то пад парывамі ветру  хіляць да зямлі густое калоссе хлебныя

нівы. На шырокіх перавітых бліскучымі  ручаямі лугах  пасвяцца табуны грывастых

рознакаляровых коней . Усё часцей трапляюцца багатыя вёскі з пазалочанымі

цыбулінкамі цэркваў і каменнымі двух-трохпавярховымі баярскімі палатамі . Убок

Масквы ідуць бясконцыя абозы , вязуць  цэглу і гліну , свежае бярвенне , палявыя шэрыя

валуны , белы камень-плітняк . Гоняць статкі кароў , авечак , свіней . Масква будуецца і ,

пэўна ж , у яе прарэзаўся нечуваны апетыт .

  І вось на неабсяжнай раўніне разгарнуўся , як яшчэ непрачытаная кніга , адкрыўся

позірку вялікі  шумлівы горад . Іскрыстыя ад сонечных прамянёў купалы шматлікіх

храмаў . Чырвоныя вежы і белыя сцены Крамля . Рэдкія каменныя будынкі паміж мноства

шэрых драўляных дамкоў . Зялёныя сады і гаі . Дымныя слабодкі кавалёў , слесараў ,

гаршчэчнікаў , суконнікаў і кафтаннікаў . Мост цераз Маскву-раку стаіць на драўляных

козлах ,  хістаецца ад мноства фурманак . На крутых берагах Яўзы лапочуць нястомныя

крылы ветракоў . І ўсюды галасісты  рухлівы натоўп . На галовах у мужчынаў  каўпакі ,

якія звужваюцца ўверсе і нават пераломваюцца і адвісаюць . Дзяўчаты з заплеценымі ў

касу або распушчанымі валасамі носяць каснікі і шаўковыя стужкі-перавязкі . Замужнія ж



кабеты не павінны “ свяціць воласам “ , бо ад гэтага можа накінуцца на суседзяў якая-

небудзь шкода . Нездарма маскоўцы кажуць: “ Ратуй мяне ад ведзьмака і ад дзеўкі

гладкавалосай і ад бабы проставалосай “. Вось чаму на галовах у жанчынаў павойнікі ,

убрусы і кічкі . Усе ў кафтанах з камкі і тафты  з адкіднымі рукавамі . Кафтаны без

каўняроў або з невялікімі каўнярамі-стаякамі , якія называюцца козыры . У багата

распісаных фурманках цугам па чацвёра або шасцёра коней носяцца па вуліцах радавітыя

баяры і пыхлівыя царадворцы . Астатні ж люд ідзе пешкі , бадзёра месіць ботамі і лапцямі

хлюпкую тлустую гразь .

  Ужо перад самай Масквою дарогу перагарадзіла  рагатка-шлагбаўм . Раззлаванаму

ваяводу Данілу Шчэню службовы баярын патлумачыў , што ўсіх , хто ўязджае ў сталіцу ,

правяраюць па загаду  самога вялікага князя .

- Ці няма з вамі блудных дзевак ? – строга спытаў баярын .

  Справа ў тым , што яшчэ ў 1493 годзе адна жанчына , як паведамляў  ліцвінскі  пісарчук,

прывезла з Рыму ў Кракаў хваробу ФРАНЦУЗКУЮ . Хвароба тая , як шчупальцы

жахлівага спрута , адразу ж папаўзла ва ўсе бакі , у тым ліку , і на Маскоўшчыну . Вялікі

князь Іван  вельмі перапалохаўся і , пасылаючы ў 1499 годзе ў Вялікае княства Літоўскае

баярскага сына Івана Мамонава , загадаў яму : “ Будучи в Вязьме , разведай , не приезжал

ли кто из Смоленска с недугом , в коем тело покрывается болячками , и который

называют французским ? “.

  Балячак і дзевак  між войска і між палонных не было , і рагатка ўзнялася і прапусціла

ўсіх у стольную Маскву .

-    У гэтага горада вялікая будучыня . Шмат каго ён зробіць шчаслівымі . А  многія

пральюць з-за яго горкія слёзы .

  Так сказаў найвышэйшы гетман Вялікага княства Літоўскага Канстанцін Іванавіч

Астрожскі , ступаючы на маскоўскую зямлю . На руках і на нагах ягоных , як змеі , віліся

звонкія  ланцугі .

                                                                     V

  У Гранавітай палаце маскоўскага Крамля вялікі князь Іван Васілевіч шчодра  частаваў

сваіх думных  баяраў . Гасудар усяе Русі сядзеў на троне ў залатой шапцы Манамаха .

Вялікакняжы вянец быў зроблены з залатой цюбяцейкі бухарскай работы , упрыгожанай

сабалінай аблямоўкай . Зверху  вянца ззяў залаты  абсыпаны каштоўнымі камянямі крыж .

На высокай спінцы трона яркаю фарбаю быў  намаляваны дзвюхгаловы дзяржаўны арол у

кароне . Вялікі князь маскоўскі , рослы станісты мужчына з суровымі чорнымі бровамі ,



сядзеў на троне , як у сядле баявога каня . Калі ж ён , прымаючы з рук стольніка  залаты

кубак з мальвазіяй ці срэбную талерку са смажаным  лебядзіным крылом паварочваўся ,

з-за  ягоных плячэй вытыркалася то адна , то другая арліная галава . Здавалася , арол

раздвойваецца і ўвесь час падглядвае , што робяць запрошаныя на трапезу баяры .

  Баяры ж , усе з аднолькава прыціхлымі пакорлівымі тварамі , усе ў летніх распашных

кафтанах  з чырвонай камкі абшытай сабалінымі пупкамі або жоўтай вавёркаю , з

дванаццацю срэбнымі гузікамі на левай пале , рознакаляровабарадатыя , сядзелі за

цеснассунутымі сталамі , якія аж гнуліся ад багатых прысмакаў . Але елі і пілі мала , бо

сам гасудар не меў сёння асаблівага апетыту . Есці ж і піць , мачыць вусы і бараду , калі ў

вялікага князя рот сухі , шукаць кія на сваю галаву . І гэтыя людзі яшчэ колькі гадоў таму

былі вольнымі ўдзельнымі князямі , і нейкая маленькая нерадавітая Масква здавалася ім

казявачкай , што паўзе па засланым залатым абрусам княжыім стале . Пстрыкні пальцам ,

і казявачкі няма .

  Вялікі гасудар маскоўскі , або цар , як яго пачалі ўжо велічаць у лістах да замежных

дзяржаваў , быў на самай  вяршыні зямной сілы і ўдачы . Шасцідзесяцігадовы моцны

целам і духам чалавек уладна сядзеў на залатым троне , нібыта ўрос у яго . Ён памятаў

усё . І тое , што ягоны бацька маскоўскі князь Васіль Другі Цёмны называў у дзяцінстве

яго , свайго сына , гарбатым . Чаму ? Прыроднага ж горбу ў яго не было , можа , трохі

сутуліўся . Значыць  , “гарбатасць “ была ўнутраная  ,  духоўная . Вельмі баяўся ў свой

час хлапчук , каб і яго , як бацьку , не асляпілі , не пазбавілі дзённага святла . А пачалося

ўсё з лютай барацьбы за маскоўскі сталец  паміж князем звенігародскім Юрыем

Дзмітравічам і ягоным пляменнікам дзесяцігадовым князем Васілём Васілевічам . Ніяк не

хацеў Юрый падпарадкавацца малалетку . Дабавіла ж агню ў пажар маці вялікага князя

Соф”я Вітаўтаўна . Рашучая ліцвінка вырашыла жаніць сына не на дочцы князя Івана

Дзмітрыевіча Усяволжскага , які на судзе ў ханскай Ардзе падгаварыў хана прызначыць

вялікім князем маскоўскім Васіля , а не Юрыя . За гэта Васіль абяцаў жаніцца на ягонай

дочцы . І вось – такі канфуз . Далей – болей . Калі на Васілёва вяселля , прышчаміўшы ў

сэрцы крыўду , прыехалі сыны Юрыя Звенігародскага Васіль Касы і Дзмітрый Шамяка ,

усё тая ж Соф”я Вітаўтаўна ўбачыла на Васілі Касым багаты залаты пояс , упрыгожаны

каштоўнымі камянямі . Аказалася , што пояс гэты ў свой час звенігародцы вераломна

прысвоілі сабе. Суздальскі князь Дзмітрый Канстанцінавіч даваў яго ў пасаг сваёй дочцы

Еўдакіі , якая выходзіла замуж за Дзмітрыя Данскога . Ды тысяцкі Васіль Вельямінаў ,

сват , падмяніў яго таннай бліскучай падробкаю , а сапраўдны пояс застаўся

звенігародцам . Соф”я Вітаўтаўна прылюдна загадала зняць злашчасны пояс з Касога .

Смяртэльна пакрыўджаныя браты пабеглі з вяселля , як апараныя . Пачалася барацьба не



на жывот , а на смерць . Спачатку Васіль асляпіў , вырваў вочы Касому . Затым Шамяка ,

брат Касога , улучыўшы момант , захапіў у палон Васіля . 14 лютага 1446 году вялікі

князь маскоўскі Васіль Другі ў апошні раз пабачыў сонца , стаў Цёмным . Перад

вочавырываннем ён запёрся ў Троіцкай царкве , крычаў адтуль :

- Брате ! Помилуйте мя ! Не лишите мя зрити образа Божиего !

  Глядзець на лік Божы не дазволілі , павалаклі  да катаў .

  Вялікі князь маскоўскі Іван Васілевіч , прыпамінаючы ўсё гэта , заплюшчвае вочы , як

бы засынае на залатым троне . Баяры перастаюць піць і есці , баяцца чыхнуць альбо

слоўца шапнуць , сядзяць , як мышы пад венікам . Дужа ж люты бывае цар , калі сон

ягоны ўстрывожыш . Так сядзяць яны , бывае , цэлымі гадзінамі .

  Незадоўга перад гэтым уся Маскоўшчына з вялікім трапятанне душаў і целаў

рыхтавалася сустрэць Канец Свету . Ён , усе гэта ведалі , павінен быў наступіць у 7000

(1492 ) годзе . Упэўненасць у непазбежнасці Канца была такой вялікаю і ўсеагульнаю ,

што нават пасхаліі ( табліцы для вызначэння рухомай даты штогодняга святкавання

Вялікдзеня ) былі даведзены толькі да 7000 ( 1492 ) году . “ Зде ( здесь ) страх, зде беда

велика , зде скорбь не мала ! Сие лето на конци явися ! А затем чаем всемирное

пришествие Христово ! “.  Але залатое сонца выплыла на блакітныя нябёсы і ў наступным

7001 годзе , і гэта вельмі ўзрадавала вялікага князя маскоўскага Івана Трэцяга . Значыць ,

літасцівы Бог вырашыў падоўжыць ягонае цараванне  , дараваў свае нечуваныя

бязмежныя  шчадроты . І душа княжая , як залатакрылы  дзвюхгаловы  арол , радасна

ўскрыліла пад самыя нябёсы .

  І зараз , седзячы ў Гранавітай палаце паміж сваіх падкаленных рабоў , змярцвелых ад

штодзённага страху баяраў , ён думкаю сягаў у самы пачатак свайго жыцця , а потым , як

па лесвіцы , паступова ўзбіраўся да дня сённяшняга . Што было галоўнаю ягонаю

ўдачаю? А , дакладней , хто ? Несумненна , Зоя-Соф”я Палеалог , “ мая тоўсценькая

грачаначка “ , як у хвіліны пяшчоты называў ён яе .

  У  1452 годзе ён , дванаццацігадовы , узяў шлюб з дачкою цверскага князя Барыса

Марыяй . Яго жанілі , без кахання , без той залатой Божай іскры , якая павінна ўспыхваць

між сужэнцамі . Іскры не было .  Так трэба “ , - вось , што чуў ён . Трэба для Маскоўскага

княства , для ўсяго ягонага роду , для Русі .

  Па вераснёўскаму маскоўскаму леталіку ішоў 6981 ( 1473 ) год , калі Зоя Палеалог з

пышнай світаю , з кардыналам-легатам Папы Рымскага Сікста IV Антоніем прыбыла з

далёкіх Фразовяў ( Італія ) у Маскву . Дабіраліся не па Міжземным і Чорным морах , на

якіх ўжо ўладарнічалі туркі-асманы , а па халоднай негасціннай Балтыцы .



  Да свайго пасланага Богам і жыццёвым выпадкам жаніха Зоя ехала праз Германію і

Чэхію , потым плыла з Любеку да Калывані ( Талін ) і зноў ехала праз Юр”еў і Пскоў да

стольнай Масквы . Меркавалася , што яна будзе ўгаворваць Івана спачатку прыняць

вуніяцтва , прызнаўшы Фларэнтыйскую вунію , а затым стаць католікам , каб сумесна з

Еўропаю агульным фронтам выступіць супроць турэцкай экспансіі . Ды разумная і хітрая

грачанка , аглядзеўшыся ў новай для яе халоднай вялікай краіне , звыкшыся з ейнымі па

першым часе незразумелымі законамі і норавамі , успомніла раптам , што яна

прыроджаная праваслаўная .

-    Які ты Іван ? – сказала яна свайму мужу , - Ты – Іаан ! Ты , як Хрысціцель для ўсяе

Русі ! Ты пастаўлены Богам над гэтым народам , каб цараваць , каб правіць цвёрдай

бязлітаснай рукою , як рабілі гэта рамекйскія базілеўсы .

  Адразу ж у Масковію прыляцеў дзвюхгаловы візантыйскі арол , уладна сеў на

вялікакняжыя пячаткі , сцягі і манеты . Маскву аб”явілі Трэцім Рымам .

  Гэта яна , Зоя , якая ў Маскве зрабілася Соф”яй ( больш звычна для мясцовага вуха ) ,

натхніла Іаана Трэцяга вывесці маскоўскія раці супроць ардынцаў . У 1480 годзе на рацэ

Угра сустрэліся дзве сілы – старая , татарская , на чале з Ахмед-ханам , і новая ,

маскоўская , якую падняў і прывёў цар Іван Трэці . Маскоўцы ўжо мелі на ўзбраенні

ручную агнястрэльную зброю – лёгкія “цюфякі “ , вагою трохі болей за 4 кілаграмы ,

замацаваныя на драўляным прыклАдзе . Яны так і называліся ручніцы ( рушніцы ) .

Масаваю ж зброяй войска яшчэ заставаліся рагаціны і сякеры . Была і новая халодная

зброя – сякеры-бердышы , якія служылі  вогненным  стральцам падстаўкаю для іхніх

рушніцаў .

  Ахмед-хан , тыцнуўшыся са сваёй конніцай туды-сюды па беразе Угры , так і не

адважыўся пераходзіць раку , усе броды якой былі шчыльна і вогнебойна прыкрыты

маскоўскімі рацямі . І няўдалы хан пабег на поўдзень , каб неўзабаве скласці галаву ў

татарскім палацавым міжбойчыку .

  З-пад цяжкіх ,  быццам бы заплюшчаных павекаў маскоўскі гасудар раз-пораз кідае

пільныя імгненныя позіркі на баяраў . Ад такіх кінжальных позіркаў некаторыя жанчыны

трацілі прытомнасць . Баяры , праўда , не падаюць , але халодны ручаёк страху паўзе пад

багатымі кафтанамі .

  Сёння пад ягонай рукою ўся Русь . Няма старадаўніх княжых удзелаў , дзе кожны князёк

пачуваўся імператарам альбо султанам . Ёсць Маскоўская дзяржава , якую ведаюць і ў

Рыме , і ў Вене , і ў Швецыі з Даніяй , і ў Лівонскім ордэне . Усюды ведаюць . Ведаюць ,

добра ведаюць і ў Вялікім княстве Літоўскім , за князя якога Аляксандра ён , Іван , аддаў

сваю любімую дачку Алену . Дачку ў Літву аддавалі з далёкім прыцэлам , каб там , між



лаціннікаў і вуніятаў , сеяла праваслаўнае насенне . Спачатку дачка старалася , была

вернай “ служебницей и девкой “ , але , пэўна , не вытрымала мяккае жаночае сэрца

салодкіх спакусаў прыгожага кракаўскага і віленскага жыцця . Усё радзей піша . А калі й

піша , то з дакорамі яму , свайму бацьку . Яйка пачынае вучыць курыцу , дакладней ,

баявога пеўня .

  Стольнік паднёс залаты кубак з мальвазіяй . Іван піў , адтапырыўшы мезенец , піў

маленькімі павольнымі глыткамі . Ён думаў , што вельмі пашанцавала яму з другой

жонкай , з Соф”яю . Яна навучыла яго мужнасці , цвёрдасці і жорсткасці , яна прымусіла

яго бачыць у самім сабе намесніка Бога на зямлі . Ён асляпіў Хведара Басянка , вернага

васала свайго бацькі . Калі прыезджы ўрач-лаціннік  не здолеў вылечыць сына служылага

татарскага царэвіча , вялікі князь загадаў зарэзаць лекара нажом , як авечку .

  Першая ягоная жонка “ цвяранка “ нарадзіла яму сына Івана Маладога , але той у 1490

годзе раптоўна памёр . Што было прычынаю такой нечаканай смерці ? Халодны квасок ,

што  ў спякотлівы дзень папіў царэвіч ? Альбо тое , што ў  1479 годзе Соф”я Палеалог

шчасліва разрадзілася сынам Васілём ? Ён , Васіль , а не памерлы Іван і сынок ягоны

Дзмітрый , стане пасля смерці бацькі самадзержцам-скіптралюбцам Масковіі . Грэцкая

кроў перамагла кроў мясцовую , цверскую . Дарэчы , Іван Трэці  не адзін раз  у  цішыні

Гранавітай палаты думаў аб тым , што народ даручаны яму Божым промыслам і

падуладны яму , складаецца , калі паразважаць , з чатырох частак , чатырох пластоў . Што

такое маскоўскі народ ? Ён склеіўся , збіўся з чатырох пластоў , якія  ляжаць адзін на

адным : угра-фіны – славяне – варагі – татары . Зверху ж , вядома , варагі і татары .

Ніжэйшых , угра-фінаў і славянаў , патрэбна заўсёды трымаць у пакоры , у вожыкавых

рукавіцах  , у пільнай строгасці .

  І ў той жа час ён  ,  вялікі князь ,  быў , калі патрэбна , ласкавым і цярплівым нават з

ерэтыкамі . Уладыка наўгародскі Генадзій , што валодаў шматлікімі царкоўнымі і

манастырскімі  землямі , жорстка пакараў ерэтыкоў-святароў Аляксея , Захара , Дзяніса і

Гаўрыіла . Іх апранулі ў блазенскія ўборы , адзелі на галовы берасцяныя  каўпакі з

надпісам “ Сатаніна воінства “ , пасадзілі на коней тварамі да хвастоў і правезлі па

шумных наўгародскіх вуліцах . Потым бяросту падпалілі . Пад радасныя крыкі натоўпу

святары вылі і курчыліся ад болю , а Дзяніс , які быў цвёрды на допытах у Генадзія ,

раптам забляяў па-казлінаму . Іван выклікаў іх усіх у Маскву , суцешыў клапатлівым

бацькоўскім словам , і  пратапапом галоўнага храма краіны – Успенскага сабору , які

збудаваў і цудоўна выштукаваў італьянскі архітэктар Арыстоцель Фіяраванці ,

прызначыў Аляксея . Хлебныя месцы атрымалі і ўсе астатнія  “  печальники “. У Генадзія

ж неўзабаве адабралі ўсе землі , усё брашно ,  і ён знік , як у спякотны дзень знікае камар .



-    Вып”ем  ,  слугі-памочнікі мае верныя , за нашу перамогу на рацэ Вядрошы ! –

узняўшы кубак , урачыстым голасам выгукнуў Іван Трэці з вышыні свайго трону , -

Вераломная  Літва , што аддалася  лаціннікам і папству , жорстка пасаромлена намі . Мой

зяць Аляксандр са сваімі ганарыстымі панамі надумаўся цягацца з Масквою , са мной .

Ды мы яго і ягоных паноў адлупцавалі на Вядрошы так , як лупцуюць лазой неразумных

хлапчукоў .

  Баяры , як адзін чалавек , усхапіліся са сваіх месцаў . Заззялі шчасцем твары . Зазвінелі

кубкі . Рознакаляровыя бароды ўзвіліся-задзёрліся ўгору .

  Але гэта быў толькі пачатак апафеозу . Дзяк пасольскага прыказу Фёдар Васілевіч

Курыцын , які ў сваіх лістах да вялікага князя літоўскага Аляксандра  нястомна ,  жорстка

папракаў таго , што Іванавай дачцэ Алене забараняюць спавядацца Богу па праваслаўным

звычаі , радасна блішчучы вачамі , аб”явіў :

-    Па тваім загадзе , гасудар , прывялі літоўскіх палонных і паміж іх найвышэйшага

гетмана Астрожскага !

- Прасі , дзяк , да стала нашага няпрошаных гасцей , - весела пажартаваў Іван Трэці .

  Баяры сустрэлі гасудараў жарт крыкамі захаплення і густым смехам . Чаму не быць

вясёлым , калі сядзіш за багатым рознасольным сталом , а ворага твайго падводзяць да

цябе , як пса на шворцы ?

  Высокія пазалочаныя дзверы Гранавітай палаты з дзяржаўнай веліччу і павольнасцю

шырока расчыніліся , і на парозе з”явілася купка людзей . Яны былі ў падзёртых

паходных плашчах з цёмнымі плямамі крыві , без шапак , з кайданамі-ланцугамі на руках

і на нагах . У Гранавітай палаце зазвінелі не п”яныя кубкі , а суровыя цяжкія ланцугі .

Палегла , як камень , цішыня . Першы парушыў яе , вядома ж , маскоўскі гасудар . Ён

узняўся з трону , пайшоў між сталоў , за якімі сядзелі баяры , да парогу , каля якога стаялі

палонныя .

-    Разгромил Литву наш воевода Данила Щеня-Патрикеев , - як бы размаўляючы з самім

сабой , прамаўляў  ён , - Мы очень щедро наградим его . А сейчас посмотрим – что за

рыбка заплыла в невод воеводе ?

   Дзяк Курыцын нешта шапнуў яму на вуха , пэўна , падказаў  , што між ліцвінаў

знаходзіцца найвышэйшы гетман, бо Іван Трэці адразу ж скіраваў свой позірк на

Канстанціна Астрожскага .

-    Под Ведрошью взят ? – сказаў вялікі князь маскоўскі Астрожскаму , -Небось , на

Москву , на меня  шел . Хотел меня и их , - ён тыцнуў рукою з кубкам убок баяраў , -

гнать к своему князю , а моему зятю Алексашке в Вильню .  Знаю , что ты , гетман ,



храбрый и умный рыцарь . Ты не единожды разбивал в пух татар Менгли-Гирея . Служи

мне . Мне нужны верные слуги .

- Я служу Вялікаму князю Аляксандру і Вялікаму княству Літоўскаму , - адказаў

Канстанцін . Ён стаяў між сваіх людзей ,  высокі ,  зграбны і  моцны , і пазіраў на

венцаноснага суразмоўніка з годнасцю і спакоем .

-    Вашего Княжества больше не будет . Это отчина моих дедов-прадедов и моя , - аддаў

свой недапіты кубак дзяку Курыцыну Іван . Ягоны твар пачынаў торгацца і налівацца

чырванню .

- Сёння яно ёсць . І будзе заўтра . А потым усё вырашаць Бог і меч , - варухнуў

знямелымі ад кайданоў рукамі Канстанцін .

- На колени ! – раптам крыкнуў вялікі князь , - Все на колени !

  Адразу ж рухнулі на калені  ўсе баяры , а паміж палонных шклоўскі шляхціц Парфён

Сініца , што невядома якім чынам апынуўся тут .

- Государь-батюшка , возьми меня и всё моё семейство под свою опеку и защиту !- з

цёплай вільгаццю ў вачах залемантаваў ён .

  Іван Трэці глянуў на яго з непаразуменнем і здзіўленнем , затым перавёў позірк на

Астрожскага . Чакаў , што ўсё-ткі  той  схіліць выю .

-    Па трох прычынах не магу выканаць твой загад , вялікі князь маскоўскі , - сказаў

Канстанцін , - Я – шляхціц . Я – найвышэйшы гетман . Я – Астрожскі .

-    А  вы , литвины , коварные . Не зря с Краковом и Римом якшаетесь . Нахватались там

зловония . Одного вашего князя Ивана Лукомского с его толмачем палячишкой Матиасом

я уже  сжег в железной клетке . Отравить меня хотел Лукомский , - кажучы гэтыя словы

Іван Трэці спакайнеў , лагаднеў . Спакайнелі баяры за сталамі . Дзяк  пасольскага прыказу

Фёдар Курыцын ціха ўсміхаўся ў кучаравую русую бараду .

- Не бойся , гетман ,  я тебя жечь не буду , - узяў  з рук у Курыцына свой паўнюткі келіх

маскоўскі гасудар , - Такие , как ты , должны умирать на поле бранном , а не в клетке . Но

взаперти посидишь . Посидишь , пожалуй , до Великого поста . И людишкам твоим места

подыщем . Посидите на московской сторонушке , подумаете . Авось , даст Бог ,

образумитесь .

  Ён павярнуўся да начальніка стражы , якая прывяла палонных :

-    Залейте ему оковы оловом , чтоб не мог сбросить , как ящерица хвост . Хлеба и мяса

не жалеть , но стеречь , как зеницу ока . И еще один мой наказ . Сведите его в темницу ,

где новгородская буянша- посадница сидит , Марфушка Борецкая . Пусть посмотрят в

глаза друг дружке и пусть поймут , что на Москву нельзя подымать руку . Враз отрубим



вместе с глупой головой . Двадцать два годочка сидит Марфушка . Уже , чай , речь

человеческую подзабыла . Вот ты , гетман , и научишь её человеческой речи .

  Ён засмяяўся , задаволены сваім красамоўствам . Адразу ж следам за ягоным смехам , як

хвост за цюцькам , затрапятаўся баярскі смех .

  Суправаджаць і адначасова сцерагчы Канстанціна было даручана сыну баярскаму

Цімафею Сабураву , маладому светласкураму чалавеку з доўгімі  каштанавымі валасамі і

такой жа барадой . З ім было дзесяць панцырнікаў апранутых у кальчугі і жалезныя

пласціны , узброеных доўгалёзнымі сякерамі-бердышамі і шаблямі . Яны абкружылі

гетмана , павялі з Гранавітай палаты , не даўшы нават развітацца з аднапляменнікамі .

  Праўда , Канстанціну дазволілі ўзяць з сабою ардынарца з ліцвінаў . Ім аказаўся

шарачковы шляхціц аднекуль з-пад Менску Зміцер Дайнеба .

- Дзіўнае ў цябе прозвішча , - сказаў Астрожскі .

- Я й сам дзіўлюся , - усміхнуўся Дайнеба вялікімі сінімі вачамі , - А было , як расказваў

мне мой нябожчык бацька , так . Прадзед наш  Сцяпан , як быў малым галапузікам , ездзіў

з бацькамі на сенажаць . Не сам , вядома , ездзіў . Бацькі вазілі . Наша шляхта не

ганарыстая была , побач з мужыкамі працавала . Разаслалі дыванок на лузе , паклалі на

яго маленькага Сцяпана , самі косяць . Сонца свеціць . Косы-літоўкі свішчуць . Усё , як

мАе быць. Ды чуюць – плача Сцяпан . Падыйшлі , а ён ляжыць на спіне , плача , ручкі

ўгору цягне і ўсё просіць :

- Дай ! Дай !

- Што табе даць ? Квасу ? Хлебчыка ? А , можа , ягадаў ?

- Дай ! Дай неба !

  Дужа здзівіліся тады ўсе . Так і прозвішча павялося – Дайнеба . А раней мы Зайкоўскія

былі .

  На маскоўскіх вуліцах было вятрыста  і шматлюдна . Горад кіпеў , як мурашнік у

сонечнае надвор”е . Перад фурманкай , у якую людзі Сабурава пасадзілі Канстанціна

Астрожскага , прайшоў блазен з мятлою ў худых руках . Ён змятаў бруд і крычаў

пранізлівым голасам :

- Вымятаю смецце са Святой Русі !

  Прыехалі ў Чудаў манастыр . Па цёмных  пераходах Сабураў , трымаючы ў руцэ

запаленую  паходню , правёў палоннага гетмана ў падзямелле , дзе было некалькі густа

закрачаных цесных вязніц . Там , у суцэльнай  цемры , капашыліся нейкія людзі ў

лахманах . Адтуль чуўся кашаль , стогны і вар”яцкі смех .

-    Тут зняволены злейшыя ворагі нашага гасудара , - тлумачыў Астрожскаму Сабураў , -

Цар казанскі Алегам са сваімі жонкамі і дзецьмі . Родныя браты крымскага хана Менглі-



Гірэя Айдар і Нардаўлат . Наўгародскія баяры . Лівонскія шпіёны . А вось і святліца

Марфы Ісакаўны Барэцкай .

  Слова “святліца “ масковец сказаў , пэўна ж , з насмешкаю , бо князь Канстанцін ,

апынуўшыся там , дзе доўгія  дзесяцігоддзі ў маўчанні і адзіноце жыла былая гаспадыня –

пасадніца Гаспадзіна Вялікага Ноўгарада , убачыў маленькую бедную каморку . Меўся

толькі грубы драўляны ложак , гэткі ж стол і гліняная круглая пасудзіна для нечыстотаў .

На каменнай няроўнай сцяне вісела невялічкая выява Хрыста . Пад ёю квола цеплілася

свечачка  ўваткнутая ў патрэсканы  каровін рог .

-    Марфа Ісакаўна , прымай гасцей , - лагодным голасам сказаў Цімафей Сабураў і

адступіў з каморкі ў змрок падземнага калідора .

  На Астрожскага глянулі разумныя напоўненыя святлом веры і пакуты жаночыя вочы .

Сухі высакародны твар , сівыя акуратна забраныя пад убрус і кіку валасы . Барэцкая была

апранута ў цёмную , але чыстую феразь з вузкімі рукавамі , з белымі   завязкамі спераду .

- Сядай , князь-гетман . Сядай побач са мною на ложак , - ціхім голасам сказала яна .

  Канстанцін уздрыгнуў . Значыць , Марфа Пасадніца  ведае яго ! Але адкуль ? Яна ,

зразумеўшы ягонае здзіўленне , усміхнулася :

-    І  тут , у лёхах падземных , жывуць людзі , а  не адны толькі вартаўнічыя псы . Людзі

гэтыя добрыя й сказалі мне пра цябе . Сказалі , што прывядуць цябе сюды , каб ты

спалохаўся . Ты спалохаўся ?

  Марфа Пасадніца пільна-пільна паглядзела Астрожскаму ў вочы .

-    Яшчэ не паспеў , - адказаў ён .

- Малайчына , князь . Ніколі і нікога , акрамя Бога , не трэба баяцца .

  Яна прамовіла гэтыя  словы так пераканана , так складна , што Канстанцін адчуў як

упершыню пасля чорнага дня Вядрошы напаўняецца светлай сілай душа . Ён пазіраў на

спакутаваную , ды непахісную ў сваёй жыццястойкасці жанчыну , як на святую , як на

наўгародскую Жанну д”Арк .

  У студзені 1478 году рухнуў Ноўгарад Вялікі , баярская рэспубліка з межамі ад Фінскай

затокі да Урала , ад Вялікага княства Літоўскага да Кольскага паўвострава . Іван Трэці ў

1471 годзе разграміў на рацэ Шалоні наўгародскую раць , якой кіравала антымаскоўская

групоўка баяраў начале з удавой пасадніка Марфай Барэцкай і ейнымі  сынамі .

Наўгародцаў , тых , хто ацалеў і трапіў у палон , прымусілі адрэзаць адзін адному вушы ,

насы , губы і адпусцілі . Яны пабеглі ў свой родны горад , і там іх назвалі “ рэзанымі “.

  Маскоўцы выбілі войска і сілу наўгародскую , як кажуць , у пень . Бяззбройны

безгалосы горад ( маскоўцы адразу ж знялі і павезлі да сябе вечавы звон ) ляжаў перад

пераможцамі . Іван Трэці ўехаў у яго і ўрачыста аб”явіў : “ Хотим государства своего , как



есмя на Москве , так хотим быти на отчине своей Великом Новегороде “. З таго часу

Ноўгарад вялікі толькі назвай сваёй , а так -  вёска вёскаю . Ціха . Шэра . Аднастайна .

Лянівыя  тлустыя самЫ б”юць хвастамі ў Ільмень-возеры .

  А які быў размах , якое кіпенне ! Сябравалі-гандлявалі з Ганзаю , з усёй Еўропай . Везлі

туды сібірскую футравіну , маржовыя біўні , ці , як яны называліся , рыбін зуб , лес ,сала ,

зерне , пяньку , грыбы , мёд . Бушавала жыццё ва ўсіх канцах агромністага горада –

Славенскім , Людзіным , Нераўскім , Цяслярскім , Загародскім  , у багатых факторыях

немцаў і шведаў . Баяры і купцы , пасадскія людзі і рукадзельныя рамеснікі , святары і

кніжнікі - кожны  знаходзіў тут свой хлеб і сваё месца . А яшчэ ж былі нястрымныя

бадзягі-ушкуйнікі , якія хадзілі ў імклівыя паходы-налёты па Волзе ажно да Хвалынскага

мора , і , падобна вікінгам , боем бралі на рачных берагах здабычу . І над усім гэтым

велічна ўзвышаўся наўгародскі крэмль-дзядзінец з каменнай аграмадзінай Святой Сафіі .

  Вялікакняжая Масква перамагла вечавы Ноўгарад . Сіла і слава наўгародская сышлі ў

пясок , як вясновая шумлівая вада , і , пэўна ж , назаўсёды . Дзе Вадзім ? Дзе Гастамысл і

Садко ?

-    Ён  мяне не выпусціць адсюль , - казала Марфа Пасадніца Канстанціну Астрожскаму ,

маючы на ўвазе вялікага князя маскоўскага Івана Трэцяга , - Я гэта ведаю . Я яму

патрэбна , як пастаянны напамін аб ягонай перамозе , як лялька-цацка капрызліваму

дзіцяці . І ён не хоча , каб я памёрла , бо лялькі гніюць , але не старэюць . Як леташні

снег, як учарашнія воблакі , плыве , аддаляецца той час , калі я была маладой , калі са

мною былі мой муж ,  і мае сыны ,  і наш Гаспадзін Вялікі Ноўгарад . Пасля Шалоні

майму сыну Дзмітрыю Ісакавічу маскоўцы адцялі галаву , шмат мужчынскай

наўгародскай сілы паклалі . А Казімір не прыйшоў з Літвы з дапамогай , хоць мы

спадзяваліся і вельмі чакалі . У самім Ноўгарадзе , між нас , завяліся таці перамётныя .

Адзін з іх , Упадыш , са сваімі сябрукамі за ноч закляпаў 55 нашых гарматаў . І ўпала пад

ногі Маскве слава наўгародская таму што шмат было такіх упадышаў . Але я памятаю

моцны прыгожы непахісны вольны Ноўгарад .  Ён , цар Іван , як ні стараецца , ніколі не

зможа выпаліць выкарчаваць з маёй душы ўсё гэта .

  З хваляваннем глядзеў гетман у прыгожы  высакародны  твар сваёй сяброўкі па

маскоўскай няволі . Спачуваў ёй . Вучыўся ў яе цярпенню і веры ва ўсё тое , што людзі ,

калі толькі яны людзі , а не пад”ярэмныя жывёлы , ніколі не аддаюць ворагу .

  З Чудава манастыра  палоннага Астрожскага павезлі на ўскраінную маскоўскую вуліцу ,

дзе за высокім дубовым плотам ляпілася некалькі невялікіх драўляных дамкоў . Ягоны

наглядатай баярскі сын Цімафей Сабураў аказаўся , на шчасце , неблагім чалавекам .



-    Я ведаю цябе , гетман , - сказаў Сабураў , - Я бачыў цябе ў Маркаве , калі вы , ліцвіны ,

сустракалі дачку вялікага князя Івана Васілевіча Алену . Я ехаў у яе вясельным поездзе .

Вы тады з гарматаў стралялі , вогненныя колы запускалі з гары . Весела было . Я глядзеў і

думаў , што болей між намі , Масквой і Літвой , ніколі не будзе вайны . Царская ж дачка

рабілася жонкай вашага вялікага князя Аляксандра , а хіба родзічы могуць варагаваць ?

- Могуць . Як бачыш , могуць , - ціха ўсміхнуўся маладому маскоўцу Астрожскі , - Бо

некаму патрэбен звычайны кавалак хлеба з соллю , некаму чужая жонка , а некаму Трэці

Рым .

  Сказаўшы такія словы , ён глянуў на неба . Вогненныя горы аблокаў зіхцелі над абмытай

летнім  дажджом Масквой . А паміж гэтымі аблокамі-гарамі плавалі маленькія

рознакаляровыя хмаркі , сінія , жоўтыя , зеленаватыя , як дзівоснае нябеснае пер”е .

Пазіраў бы і пазіраў на іх , цешыўся б імі . Разам з імі паляцеў  бы ўдалеч , туды , дзе за

доламі і лясамі , за цішынёй і за громам ляжыць родны Астрог , уецца між густога

ляшчынніку тоненькая , як нітка , сцяжынка , што помніць і беражэ ягоныя дзіцячыя

сляды .

  Каля брамы , якая была прарэзана ў пацямнелым дубовым плоце , і да якой Сабураў

павёў Астрожскага і Дайнебу , стаяла кволая , нібы  палявая былінка , вельмі старая

жанчына ўся ў чорным . Калі палонны гетман параўняўся з ёю , яна , пакланіўшыся ,

падала яму невялікі вузельчык , прамовіла-праспявала  дрогкім голасам :

- Возьми , батюшка , хлебушко . Покушай .

- Вазьмі хлеб , - сказаў Канстанцін Зміцеру Дайнебу , а сам таксама пакланіўся старой :

- Дзякуй табе , добрая душа .

  Так пачалося нявольніцтва ў Масковіі . Канстанцін Іванавіч жыў у адным з маленькіх

драўляных дамкоў , Дайнеба ў такім жа побач . Усё было вельмі сціплае – ложак , пара

крэслаў , стол , печ-каменка каля глухой сцяны . Зміцер Дайнеба , які слугаваў палоннаму

гетману , калоў на двары дровы , прыносіў іх у журботную хатку , распальваў печ . Яны

ямчэй уладкоўваліся на рыпучых крэслах , сціхалі і глядзелі на агонь . Трашчалі ў печы

паленцы . Танцавала полымя . Цені бегалі , трапяталі на сценах , на тварах . Было

адчуванне , што жыццё спынілася , скончылася .

  Баярскі сын Цімафей Сабураў са сваёй вайсковай камандаю займаў два суседнія дамкі .

Маскоўцам было забаронена размаўляць з палоннымі ліцвінамі . Кайданы з Астрожскага

не здымалі , і пакрысе ён звыкся з імі . Тры разы на дзень прыносілі гарачую ежу . У

нядзелю налівалі вялікую кварту піва .



  Пэўна , вялікі князь маскоўскі Іван Трэці забыўся пра палоннага літоўскага гетмана . А ,

магчыма , нешта вычэкваў . Можна было меркаваць , што ён хоча , каб Астрожскі

паступіў да яго на службу . Але пасланцоў з Крамля не было .

  Затое прыехаў нечаканы госць – князь Сямён Іванавіч Бельскі , які ў  1499 годзе

перайшоў на бок вялікага князя маскоўскага . Няблага жылося яму ў свой час у  Вялікім

княстве Літоўскім . Пад ягонай рукою былі  гарады Белы , Смаляны , Рослаў . Пры

Казіміры і Аляксандру засядаў у панах-радзе , быў у велькай пашаноце . Чаму збег да

Масквы , аднаму Богу вядома .

  Князь быў грузны , задышлівы , але вясёлы . Увайшоў у хатку , запоўніўшы яе сабою ,

моцна абняў Астрожскага , тройчы з густым прыцмокам пацалаваў . Потым стаў каля

вакенца , сказаў :

- Як жыве-пажывае наш гетман-паланенік ? Не бачу булавы . Дзе булава гетманская ?

- Булаву ў мяне цар Іван украў , - усміхнуўся Канстанцін .

-    Што   ты кажаш , Канстанцін Іванавіч ? – спалохана азірнуўся па баках , нават  глянуў

у вакенца Бельскі , - Хіба можна такое пра гасудара гаварыць ? Тут усе называюць Іаана

Васілевіча – наш гасудар-надзёжа .

- Каму надзёжа , а каму не дай , Божа , - вёў сваё Астрожскі . Яму  захацелася

падражніць , пазлаваць Бельскага . Мяркуючы па-усім , гэта ўдалося .

  Сямён Бельскі пакрыўджана засоп кароткім чырванаватым носам :

-    Не  трэба ні табе , ні мне такія жарцікі . Тут , у Маскве , дужа балючыя арапнікі і дужа

цёмныя падзямеллі .

- Масква слязам не верыць , - згадзіўся гетман , - Але ж тваім слязам , калі ты пераехаў

да Івана , яна паверыла . Ведаеш , як мы называлі і называем  такіх , як ты ? Бегункі .

  Бельскі глянуў на яго ўжо амаль са злосцю :

-    Бачу я , гетман , што неадплочаныя неадпомшчаныя крыўды гнятуць тваю душу . Але

няхай не пакіне цябе звычка хадзіць азіраючыся і прыслухоўваючыся . Змірыся  і

скарыся. Не ўсё ў чалавечай уладзе . Значыцца , Богу было заўгодна , каб цябе маскоўцы

зланцужылі пад Вядрошай . Не ерапенься , а йдзі на службу да Іаана Васілевіча . Чымся

тут з павуціннымі павукамі шаптацца , лепш зноў пачуць гром гарматны на войскім полі .

Ты ж – прыроджаны рыцар !

   Ён , князь Сямён Бельскі , ведаў чым зачапіць і ўстрывожыць гетманаву душу . Так , у

гэтым забытым людзьмі і Богам лядаштым нікчэмным дамку яму часта сніўся стэп ,

тысячы гарачых баявых коней , тысячы вершнікаў і тысячы шабляў-маланак узвітых над

галовамі . Грозна стогне зямля . Хвошча па тварах пругкі сустрэчны вецер . Ён , гетман ,

наперадзе . Як вольная птушка .



  Астрожскі пракаўтнуў сухі камяк у горле . Пайшла кругам ,  затуманілася галава . Каб не

ўпасці , ён сеў на ложак .

-    Мацуйся , князь , - заўважыўшы ягонае хваляванне , сказаў Бельскі і нават паляпаў яго

па плечуку рукою , -  Калі шчыра сказаць , то ўсе мы ў палоне , хто ў якім . Хто ў палоне

багацця зямнога , хто ў жаночых альбо ў піцейных цянётах .

- Я ў маскоўскім палоне , - жорстка прамовіў Астрожскі , - Я сяджу , як ланцужны пёс .

У  гэтай бруднай цеснай будцы . Што хацеў мне сказаць ? Кажы .

- Ідзі ваяводаю да цара Івана . Трэба весці раць на Магілёў .

- На Магілёў? – Канстанцін горка ўсміхнуўся , - На сваіх не хаджу .

-    Твая панская воля , - развёў рукамі Бельскі , - Так мне даручылі табе сказаць . І Даніла

Шчэня з дзякам Курыцыным і праз іх – сам гасудар Іван . Што ж , думай . А я пакуль

пайду .

- Ідзі , калі пайшоў па сабачых сцежках , - злосна выдыхнуў Астрожскі .

  Сямён Бельскі ўздрыгнуў , скрыўджана глянуў на яго , моўчкі вышаў . На бедную

зацемненую хаціну навалілася цішыня . Зміцер Дайнеба , што падчас іхняй гаворкі  быў

на двары , зразумеў , чым яна скончылася і толькі прысвіснуў .

  Увечары , расхінуўшы вакенца , Канстанцін Іванавіч любіў глядзець на палёты кажаноў .

Цямнела неба . Змрок пачынаў браць у сваю абладу ўсё наваколле . Хаваліся ў  гнёзды

птушкі . Заціхаў двор . І тады з”яўляліся кажаны . Бясшумна . Заўсёды неспадзявана .

Быццам нечая моцная рука выкідвала іх , як чорныя мячыкі , у вечаровую імглу . Палёт

іхні быў вельмі імклівы . Яны несліся нізка-нізка над дрэвамі , над дахамі , а потым рэзка

кідаліся то ўбок , то ўверх , пэўна , хапалі на ляту камароў ды іншую драбнечу . Нешта

містычнае і халодна-трывожнае было ў гэтых маўклівых кіданнях . Адразу ўспамінаўся

Астрог , маленства .

-    Паніч Косцік , адзень шапачку , а то кажан на галаву сядзе , - клапатліва казала  яму

старая нянька , калі летнімі вечарамі ён выходзіў пабегаць каля вежавай сцяны . Дзе зараз

і ці жывая тая няня ? Дзе тая шапачка ?

  Успамінаўся Аляксандр , вялікі князь і кароль , сябра . Для яго ён , Канстанцін , быў

Кажаном . Калісьці яны былі , як Дыяскуры – Кастар і Палідэўк . Верныя адзін адному .

Неразлучныя . Ці памятае Аляксандр-Ямнік  яго , запалоненага чужынцамі гетмана ? Ці

што робіць для ягонага выбаўлення з няволі ? Зрабіцца б крылатым кажаном і праз

чорную ноч паляцець адсюль у далёкую , у  любімую Вільню .

  Неяк Зміцер Дайнеба , вытрасаючы-выбіваючы гетманаў чырвоны плашч , ціха і

няўпэўнена  сказаў , адводзячы ўбок вочы :

-    Пан Канстанцін , ці можна мне папрасіць ?



- Прасі , пан Зміцер , - весела дазволіў Астрожскі .

- Тут да мяне прыбягала дзяўчына-маскоўка . Аніськаю завуць . Добрая дзяўчына .

- А як жа яна да цябе прыбягала ? – здівіўся Канстанцін , - Плот жа кругом . І варта

дзень-ноч стаіць .

-    З вартаю Аніська дамовілася . Ейны бацька купчына багаты , - пачухаў патыліцу

Дайнеба , - А плот ... Яна цераз плот пералазіць . Дык ці можна ёй пералазіць ?

  Сінія шчырыя вочы вернага служкі глядзелі на гетмана з чаканнем і вялікай надзеяю .

Яму так хацелася , каб Астрожскі не адмовіў . У яго  нават шчокі пабляднелі . А й то –

малады , гарачы . Як там у песні , якую ён , Астрожскі , чуў аднойчы ў малалецтве :

                                                          Вол бушуе –

                                                          Вясну чуе .

  Канстанцін пазіраў на Зміцера Дайнебу і думаў . А мне ўжо сорак летаў . Сорак . І няма

той , якая б дзеля мяне пералазіла , як гэтая Аніська , цераз плот , няма  малжонкі .  Не

звіў свайго гнязда . Не паспеў ? Не здолеў ? Не схацеў ? Цяжка адказаць . А столькі было

цудоўных паненак і ў Астрозе , і ў Вільні , і  ў  Кракаве . Зараз жа , носячы на руках

грымучыя кайданы , наогул невядома як павернецца кола лёсу . Можа , давядзецца

скончыць свае дні ў цёмнай смуродлівай клетцы . Ён успомніў пасадніцу Марфу

Барэцкую .

- Пан гетман , - кашлянуў Дайнеба .

- Няхай пералазіць твая Аніська , - усміхнуўся Астрожскі , - Толькі цёмнячы , каб

старонняе вока не бачыла . І маіх кажаноў не паразганяйце .

  І ўсё-ткі час спыніўся . Здавалася , нават воблакі над дваром пачалі плысці больш

павольна . Ніводнага разу не прыязджаў  князь Бельскі , ніхто іншы з бегункоў . Пра

палоннага гетмана нібы забыліся .

  Аднойчы ў яркі сонечны поўдзень ён , схаваўшыся ў цень , сядзеў у сваім дамку каля

акенца , глядзеў на неба . Адпачывала душа . Вочы купаліся ў бязмежным блакіце . Перад

гэтым уначы грымела дзікая навальніца . Гнуліся абпырсканыя святлом маланкі мокрыя

дрэвы . З пранізлівым свістам ляцела абламанае сучча . Доўгі тоўсты  сук нават упіўся , як

дзіда , у сцяну ягонай хаткі . Аднаго з людзей Цімафея Сабурава падхапіла , нібы

саломіну , панесла над зямлёй . Ён праляцеў з дзесятак сажняў , а потым пляснуўся на

зямлю . Падбеглі сябрукі , растармашылі . Небарака з  цяжкасцю прыўзняўся , сеў , пачаў

гаварыць што чуў , як спявалі анёлы .

  Сёння ж неба было ціхае . І раптам у зіхоткім сонечным бляску з”явіўся сокал-балабан .

Пэўна , нейкі паляўнічы выпусціў прыручаную драпежную птушку недалёка адсюль , над

балотамі , а балабан , захапіўшыся паляваннем , заляцеў у горад . Ён рэзаў паветра , як



чорны востры нож . Ён навёў найвялікшае трапятанне на дробнае птаства . Птушачкі

зашываліся-хаваліся хто куды . Балабан быў царом неба .

  Ды з-за зялёнай сцяны дубоў і бярозаў , што купна раслі на ўскраіне Масквы , імкліва

вырвалася невядомая магутная птушка .

- Арол ! – закрычаў Зміцер Дайнеба , - Пан гетман ! Арол !

  Астрожскі выбег на двор пад гарачы лівень сонечных прамянёў . Хаваючы вочы ад

сляпучай нябеснай яркасці , склаў далоні стрэшкай , пачаў глядзець уверх . Адкуль тут

узяцца арлу ?

  Балабан заўважыў праціўніка . Клубком натапырыў пер”е , смела пайшоў на збліжэнне .

Пэўна , ніколі не сустракаў у небе мацнейшую за сябе птушку .

  Два крылатыя кіпцюрыстыя і дзюбатыя тараны з трэскам-ляскам сутыкнуліся ў

сонечным небе . Пырскнула ўбакі скрываўленае пер”е . Балабан нібы спатыкнуўся ў

палёце , каменем пачаў падаць уніз . Вось перавярнуўся , як дохлая нікчэмная курыца ,

пляснуўся на шэры пясок непадалёк ад плоту .

  І адразу ж арол , свідруючы паветра , склаў вострым вуглом магутныя крылы , ірвануўся

са сваёй галавакружнай вышыні да зямлі .

-    Пан гетман ! – спалохана крыкнуў Зміцер Дайнеба і спалохана закрыў твар рукамі .

Падалося , дзіўная грозная птушка хоча выдзеўбсці вочы . Астрожскі , як зачараваны

невядомай сілаю , стаяў , не хаваўся . Было прадчуванне , што зараз адкрыецца нейкая

таямніца .

  Арол быў ужо побач . Парывістым ветрам ударыла ў грудзі . Гетман аж захістаўся , але

не заплюшчваў вачэй . Усхвалявана затахкала сэрца .

  Магутная птушка праляцела –прасвістала ўсяго за некалькі сажняў ад гетманавага твару

і глянула на яго . Так пад час навальніцы ў вакно заглядвае маланка , рэзка , імгненна і

вогненна . Мудрыя нечалавечыя вочы наскрозь пранізалі душу . Здавалася , арол хоча

нешта сказаць . Ды  толькі дзікае клекатанне вырвалася з птушынага горла , і ён ізноў

узмыў у вышыню , зрабіўся чорнай кропкай , знік . Канстанцін жа знясілена сеў на парозе

сваёй хаткі , падпёр галаву рукамі . Што хацела сказаць таямнічая птушка ?

  А неўзабаве з-за плоту , які агароджваў двор , пачуліся гнеўныя крыкі  , усчалася

спрэчка . Некалькі сярдзітых мужчынскіх галасоў счапіліся ў калючы клубок , і невядома

было хто і аб чым спрачаецца . Астрожскі з Дайнебам на ўсялякі выпадак ўзялі ў рукі

сваю адзіную зброю – доўгія арэхавыя кіі . Мяккасардэчны Цімафей Сабураў у абыход

найстражэйшага вялікакняжага загаду не дазваляць палонным займацца  справаю , якая

напамінала б ім аб іхнім ваярстве , не стаў забараняць двубоі на арэхавых кіях . Трэба ж

час ад часу размінаць рыцарскае плячо .



-    Здесь упала наша птица ! – глуха басіў раззлаваны мужчынскі голас , - Вы из рушницы

застрелили моего охотничьего сокола ! Пустите меня во двор !

- Нельзя . Там государевы пленники , - няўпэўнена і разгублена пярэчыў Сабураў .

- Я – государев дворецкий Петр Плещеев ! Со мной сокольничий Иван Тереньтьев ! И

ты , Тимошка Сабуров , ответишь нашему государю за свое своеволие и дерзость свою

непомерную !

  Брамка з неахвотаю , але расчынілася . На двор увабегла некалькі чалавек у паляўнічай

апратцы – лёгкія плашчы , доўгія скураныя боты , у шапкі-аблавушкі ўваткнуты чапліны

пёры . Галоўны між іх , пэўна ж , дварэцкі Пляшчэеў , убачыў  каля плоту забітага

балабана , роспачна пляснуў рукамі , схапіў птушку і прытуліў  да грудзей , нібы хацеў

ажывіць яе . Потым з нянавісцю глянуў на гетмана Астрожскага , закрычаў :

- Мало ль вам в Литве окаянной птиц ?!

  Ды Астрожскі нават не глядзеў на крыкуна дварэцкага . Усе думкі ягоныя былі пра

грознавокага арла .

  Пад канец лютага ў  1501 годзе  Канстанціна Астрожскага , Літавора Храптовіча ,

Мікалая Глябовіча і Зміцера Дайнебу з Масквы павезлі ў Волагду . Некалі там быў

зняволены , праліваў няўцешныя слёзы бацька сённяшняга маскоўскага гасудара Васіль

Цёмны .

  Ехалі санным абозам па белай зімовай дарозе . Тонка пішчалі палазы . Фыркалі ,

выпускаючы з ноздраў клубкі цёплай пАры , калматыя грывастыя коні . Чым болей

аддаляліся на поўнач , тым халаднейшаю рабілася зіма . Гэта табе не Астрог і не Вільня з

Менскам . Там паміж зімы праз тыдзень-другі налятаюць з Балтыйскага мора адлігі ,

цуркочуць  са стрэхаў звонкія срэбнаструмяністыя  капяжы , вераб” і  п”юць  ваду з

размяклай дарогі . Тут мароз пячэ , смаліць , іголкамі коліць . Тут мароз – гасудар , цар

усяго .

  Гетман сядзеў у голых санях на ахапцы мёрзлага сена разам з Дайнебам . На служку

цяжка было глядзець . Калі ад”язджалі , прыбегла на двор Аніська , проставалосая , у

расхліснутым чырвоным кажушку . Людзі Сабурава адпіхвалі яе дрэўкамі бердышаў , не

пускалі да саней . А яна крычала :

- Пустите до мово миленочка ! Дёма ! Диметрий !

  Не пусцілі . Адпіхнулі ў снег . Ірванулі коні , крануліся з месца сані . Яна ляжала на

снезе , надрыўна  плакала , галасіла ўслед:

- Дёма ! Дёма ! Прощевай , цветик мой лазоревый !



  Імчаўся ў глухую зімовую далеч абоз . Гаслі барвы кароткага дня . Неба і зямля зліваліся

ў адну суцэльную белашэрую паласу . Ужо не было бачна коней . Толькі бомы пад дугамі

журботна звінелі , выбівалі адно і тое ж :

- Прощевай … Прощевай …

  Усю дарогу Канстанцін Астрожскі сядзеў моўчкі , глядзеў на пустынную беласнежнасць

зімовай зямлі , думаў . Незадоўга перад гэтым Цімафей Сабураў пашкадаваў палонных –

даў кожнаму цёплы аўчынны кажух . Так што ў цяпле думалася лепш .

  Вось гэтая белая зямля , па якой лятуць  сані , зусім нядаўна была ўласнасцю Гаспадзіна

Вялікага Ноўгарада . Зараз яна ўласнасць маскоўскага гасудара Івана Трэцяга . Ці не

памылілася гісторыя , абраўшы для Русі маскоўскі , а не наўгародскі шлях ? Ноўгарад жа

мог таксама “збіраць Русь “ , але збіраць з меншай крывёю , з Вечам , з выхадам на

блізкую адсюль Еўропу . Было б нешта накшталт паўночнай Венецыянскай альбо

Генуэзкай купецкай рэспублікі . Менавіта ж з Наўгародчыны , з ракі Волхаў , з возера

Ільмень , з варага Рурыка і ягоных няўседлівых братоў  пачыналася калісьці дзяржаўная

Русь . Дарэчы , яна магла б называцца не Русь , а Варагія .

  Думкі , як птушкі , пералётвалі на ягоную , князя Астрожскага , радзіму . Што такое

Літва ? Гэта ўсе мы , людзі славянскага кораню . Астрожскія з Тураўшчыны . Глябовічы з

Полаччыны , Храптовічы з Валыні . І тысячы іншых , вяльможных і зацных . І мільёны

простага люду . Гэта ўсё – Літва , ці Ліцвінія , як у вузкім сяброўскім коле называем мы

сваю Айчыну . І аўкштайцкія князі-вадасы са сваімі дружынамі . Тыя ж самыя варагі ,

толькі наднёманскія . У іхніх жылах цячэ кроў ваяўнічых полацкіх князёў . Яны вышлі з

лясоў , жменька ваяўнічага народу , і наша Літва праглынула іх і засталася Літвою-

Ліцвініяй , з нашай старадаўняй мовай , з нашымі статутнымі законамі , з нашай грэцкай

хрысціянскай верай .

  У Волагдзе палонных  ліцвінаў сустрэў люты мароз і не менш люты ваявода Аляксей

Марозаў . Ён быў ў велізарным кажусе , сшытым з чорнабліскучых сабаліных шкураў . На

галаве – калматая мядзведжая шапка , таксама вялізная , як буслянка на вясковай ліпе . На

растапырыстых чорнарудых вусах пагрозліва ззяў лёд . Дзіўна  было – чаму гэты чалавек

не можа сваёй уласнай рукою ўзяць і сашкрэбці ,  здзерці са сваіх  вусоў гэты лёд . Трохі

пазней дакумекалі – ён любіць , калі пазіраючы на яго , падначаленыя яму людзі

пастаянна  адчуваюць холад .

  Ваявода Марозаў адразу пачаў з лаянкі і крыку :

-    Подтяни  брюхо , латинное войско ! Здесь вам не Рым ! ( Ён так і крычаў Рым , а не

Рим ). Здесь два воеводы – Мороз и Морозов !



  Пасля такіх слоў на людскія вушы нёсся нястрымны рогат , падчас якога ў ваяводы

калыхаўся пад сабалінаю футраю тоўсты абвіслы жывот .

  Ды ваявода Марозаў , як кажуць , не на тых напароўся . Ледзьве ён пачаў сваю чарговую

“ речь “ , як Літавор Храптовіч , магутны  крутаплечы чалавек , шырока пазяхнуў і

перахрысціў рот .

- Ты что зто делаешь , латинник ? – загрымеў  прастуджаным голасам Марозаў .

- Жагнаюся . Каб нячысцік у рот не ўляцеў , - адказаў Храптовіч .

- А где ты здесь видишь , как ты говорищь , нечистика ? – навастрыў вушы Марозаў .

  Адказам было маўчанне . Марозаў азірнуўся наўкол  , нават паглядзеў сабе пад ногі ,

разгублена хмыкнуў у растапырыстыя вусы .

  Жылі напачатку ў нізкай бярвёністай хаце , якую па самую страху замятаў снег . Між

бярвенняў клычыўся сцямнелы  шорсткі мох .

- Марозаўскія вусы , - сказаў пра яго Зміцер Дайнеба .

  Усе засмяяліся , усім спадабалася . Так і пачалі зваць гэты мох .

  Адзінай працаю было штодзённае змаганне са снегам . Нарабілі шырокіх драўляных

рыдлёвак . Нарэзалі ў суседнім хмызняку мётлаў .  Са старых паламаных дзвярэй

змайстравалі валакушу і , упрэгшыся ў яе , сцягвалі ў адну кучу снегавыя гурбы .

Надыйдзе вясна і з”есць гэтую кучу . Пакуль жа Літавор Храптовіч круціўся вакол яе

туды-сюды , і глянуць не паспелі , як на двары стаяў агромністы пузаты снегавы чалавек .

Прыгледзеўшыся , Дайнеба весела крыкнуў :

- Дык гэта ж наш Марозаў !

  Дні губляліся ў шэрай мяцельнай імгле , у ваўчыным выцці . Ваўкі падыходзілі зусім

блізка . Коні , што стаялі ў хлеўчуку , пачыналі храпсці , пранізліва жалобна іржалі ,

клічучы чалавека . Людзі ваяводы Марозава выбягалі з каравулкі , стралялі з рушніцаў у

трывожную злую цемень . Толькі ляскат каціўся па наваколлі .

  Аднойчы з-за парослых шчаціністым калючым ельнікам узгоркаў вываліўся купецкі

абоз – шасцёра саней гружаных мёрзлай рыбай . Велізарныя шчупакі і плоткі ляжалі

кучамі . Купцы , абматаныя ад марозу тоўстымі башлыкамі , шчодра падзяліліся з

ваяводам сваім грузам .

-    І кот не мыўся , і госць з”явіўся , - пажартаваў Зміцер Дайнеба .

-    Ловим рыбу в лесных озерах . Везем с Вологды на Тверь , а оттудова в Москву , -

патлумачыў купецкі старэйшына , велізарнага росту барадаты чалавек з чырвоным ад

холаду тварам і дзіўным маленькім носам-круцёлкай , які колерам сваім рэзка вылучаўся

на твары – быў белы .



  Ваявода Марозаў , што напачатку абрадаваўся і гасцям  і падараванай імі рыбе , раптам

падазрона звузіў касаватыя вочы , пачаў пільна  ўглядацца ў гэты нос . Так котка , не

адрываючы позірку , глядзіць на шчыліну , з якой вось-вось павінна выбегчы мыш .

-    А  что это , мил человек , у тебя с носом ? – раптам спытаў Марозаў і сваёю рукою-

лапай хапануў гэты нос . Нос адваліўся . Усе , як анямелі . Гэта было так імгненна і так

нечакана .

- Резаные ! Новгородцы ! – закрычаў ваявода і наваліўся на купецкага старэйшыну .

  Пачалася дзікая валтузня .

-    Срывайте с их поганых рож башлыки ! Они все резаные ! – рыкаў , як мядзведзь ,

ваявода .

  Ягонае воінства было больш шматлікае , і неўзабаве купцоў звязалі вяроўкамі . У санях

пад рыбаю знайшлі шмат халоднай зброі – сякеры , кляўцы , нажы . Мелася  нават

рушніца . Аляксей Марозаў задаволена паціраў рукі :

-    Знатная  рыбка попалась . Ну-ка , робяты , - звярнуўся ён да сваіх падначаленых , -

Быстренько разожгите печку , раскалите на огне вот этот нож . Поговорим с безносыми

гостями .

- Не надо , воевода , разжигать печь , - хмура сказаў купецкі старэйшына , - Мы из

Новгорода , пюди посадницы Марфы Борецкой . Она велела нам освободить из твоего

заточения литовского  гетмана . Жаль , не получилось .

  Сумнымі вінаватымі вачамі ён паглядзеў на Канстанціна Астрожскага .

                             Раздзел чацвёрты . Ланцугі і гарматы . 1507-1514 г.г.

                                                                          І

  27 кастрычніка 1505 году на шэсцьдзесят шостым годзе жыцця памёр вялікі князь

маскоўскі Іван Трэці . Пры адлёце ягонай душы ў вечнасць прысутнічалі мітрапаліт

маскоўскі  Сіман са сваім клерам , баяры Міхайла і Пётр Пляшчэевы , князь Даніла

Шчэня-Патрыкееў , дзякі Мамыраў і Курыцын і наследнік , дваццацішасцігадовы сын

Васіль .

  Паставілі аналой . Прынеслі запаленыя лампады і свечкі . Васідь плакаў , пазіраючы на

зжаўцелы бацькаў твар .

  Аб чым думаў гасудар Іван у свае апошнія зямныя імгненні ? Аб рацэ Угры , дзе ён

скінуў з Масковіі цянёты ардынскага рабства ? Аб дачцы Алене , якая зрабілася каралевай

Польшчы і вялікай княгіняй Літвы ? Аб сваёй любімай жонцы Соф” і , што адышла да



Бога два гады  таму і , пэўна ж , чакае яго ў нябеснай дзяржаве ? А , можа , ён прыпамінаў

запалоненага ліцвінскага ваяводу Канстанціна Іванавіча Астрожскага  , які не схацеў

служыць яму ? Аб усім ведае і будзе ведаць толькі Бог .

  Як бы жадаючы ўраўнаважыць сілы Вялікага княства Літоўскага з сіламі  Маскоўскай

дзяржавы , нябёсы недзе ўсяго  праз дзесяць месяцаў ( 19 жніўня 1506 году ) забралі з

зямнога жыцця вялікага князя літоўскага і караля польскага Аляксандра . Ён пражыў

толькі  сорак пяць гадоў . Перад гэтым яго доўга і беспаспяхова лячыў алхімік Аляксандр

Балінскі , якому Алена Іванаўна заплаціла трыста чырвонцаў . Алхімік да чырвоных

камянёў напаліў лазню , завёў у яе хворага і ледзь там не эамарыў . Давялося адліваць

вадой-халадзёнкай .

  На сконе свайго кароткага жыцця Аляксандр ліхаманкава стараўся застацца ў памяці

нашчадкаў водцам дзяржавы , якому шанцуе ў справах ягоных , які заўсёды перамагаў .

На вялікі жаль , гэта не зусім так . Вось што пісалі пра яго : “ У войнах ён быў пазбаўлены

шчасця . У цараванне ягонае адбываліся вялікія напады , разбурэнні , захопы  людзей ,

жывёлы і маёмасці . “

  31 жніўня 1503 году Аляксандр заключыў з  Іванам Трэцім , войскі якога безупынку

атакавалі ды атакавалі  не татарскі Крым з Турцыяй , а хрысціянскую Літву , перамір”е на

шэсць гадоў да 1509 году . Да Маскоўшчыны адыходзіў увесь верхні басейн Дзясны і

басейн Угры з гарадамі  Чарнігаў , Старадуб , Ноўгарад-Северскі , Любеч , Бранск ,

Рыльск , Гомель , Мцэнск , Почэп ...  Да Кіева заставалася ўсяго 25 вялікіх літоўскіх

вёрстаў .

  У 1506 годзе , апошнім годзе ягонага жыцця , Маскоўска-Крымская кааліцыя кінула на

Літоўскае княства 30 тысячаў татарскіх вершнікаў на чале з Махмат-Гірэем , Біціс-Гірэем

і Бурнаш-Салтанам . Іхнія коні іржалі пад сценамі Слуцка і Менска .

  У Лідзе збіралася паспалітае рушэнне . Смяротна хворы Аляксандр разам з жонкай ,

Міхайлам Глінскім , Янам Забярэзінскім , віленскім біскупам Войцэхам Табарам і

канцлерам Янам Ласкім адразу паехаў да свайго войска . Там яго чакала больш за шэсць

тысячаў чалавек , якія гучнымі крыкамі віталі свайго Гаспадара .

  Гетман Станіслаў Кішка  павёў войска насустрач татарам . Аляксандра ж канчаткова

зваліла хвароба . Яго павезлі ў Вільню ў гамаку , прывязаным паміж двух коней . Ён

пачынаў трызніць . Твар гарэў .

- Дзе Кажан ? – хрыплым голасам спытаў ён раптам .

- Што ? – не зразумела , нахілілася да яго Алена Іванаўна .

- Дзе Кажан ? – паўтарыў Аляксандр .



  Жонцы падалося , што ён вар”яцее . Яна адвярнулася і заплакала . Аляксандр спаймаў

ейную руку , пацалаваў сухімі вуснамі :

- Дзякуй табе за ўсё .

  Жонка , вялікая  княгіня і каралева , заплакала яшчэ мацней .

  У Вільні , калі Аляксандр ужо канаў , прыйшла вестка , што пад Клецкам  князь

маршалак дворны   Міхайла Глінскі , што замяніў гетмана Кішку , які раптоўна захварэў і

не змог нават сесці ў сядло ,  ушчэнт разграміў трыццацітысячны татарскі кош , тры

тысячы стэпавікоў  павязаў . Акрамя таго  вызваліў з палону 40 тысячаў ясыру і ўзяў каля

10 тысячаў татарскіх коней .

-    Малайчына  Глінскі ! – радасна заззяў вачамі , сеў на ложку Аляксандр і адразу ж

рухнуў .

  Яго пахавалі ў віленскім саборы святога Станіслава . І ўсё-ткі ён дамогся свайго –

праваслаўная Масква і мусульманскі Крым не здолелі знішчыць пры ягоным жыцці

ягоную ўлюбёную дзяржаву – Вялікае княства Літоўскае .

  Маскоўшчына нізавошта не хацела мірыцца і аддаваць назад  захопленыя землі . Новы

вялікі князь Васіль Трэці , пахаваўшы свайго бацьку Івана Трэцяга , адразу  ж   пайшоў па

вогненных  бацькавых слядах – на захад, на Смаленск , Полацк , Менск і Вільню .

Тэрмінова  спатрэбілася  (у які ўжо раз ! )  ратаваць праваслаўны люд , быццам люд той

толькі  й  жадаў  , каб схіліць выю перад маскоўскім баярствам .

  На Літве і Польшчы  пачалося гаспадаранне вялікага князя літоўскага і караля польскага

Жыгімонта Першага Старога , унука Ягайлы , сына Казіміра Ягелончыка .  Ягоны

старэйшы брат Уладзіслаў быў каралём Чэхіі , а затым і  Венгрыі . Жыгімонт  размаўляў

на некалькіх мовах , а вось са сваім усходнім суседам маскоўскім вялікім князем Васілём

Трэцім , як ні стараўся , паразумецца не змог . Зноў узвіхурылася вайна . Васіль Іванавіч

ударыў па Княстве . Дзве шматтысячныя раці – адна з Дарагабужа , другая з Вялікіх

Лукаў – хлынулі на ліцвінскія землі аж да ракі Бярэзіны .

  Ліпень 1507 году быў спякотны , з грымучымі шумлівымі навальніцамі  , з  едкім пахам

дыму . Гарэла трава – вогненныя вёрткія змеі слізгалі па сухіх лугах , убягалі ў лясы .

Клубкі шэрасіняга дыму выбіваліся ,  вылузгваліся й з-пад зямлі – гарэў ,  плавіўся

балотны торф .

  Па Вялікай дарозе Бярэсце-Менск-Смаленск , пыльнай і небяспечнай у час вайны  , ва

ўсходнім накірунку павольна рухаўся дзіўнаваты  абоз . Паперадзе марудна ішлі-

калываліся два вялізныя сівыя валы , якія цягнулі фуру з высокімі рыпучымі коламі .

Цяжка было вызначыць – валы-флегматыкі сівыя сваёй прыроднай поўсцю або сівыя ад

густога задушлівага пылу . Кіраваў фураю дужа валасаты цёмнаруды чалавек з саламянай



шапкай-брылём на галаве . Ззаду яго на аб”ёмістым драўляным куфры засланым мяккімі

вышыванымі рушнікамі сядзелі дзве маладзенькія дзяўчыны ў сціплых  плашчах . На

галовах у юных падарожніц шаламком былі завязаны простыя паркалёвыя хусцінкі . І

толькі вельмі  багатыя бліскучыя завушніцы ў пяшчотных дзявочых вушках маглі

падказаць пільнаму чалавеку , што едуць не сялянкі і нават не мяшчанкі , а дочкі

шляхціцаў . Дзяўчаткі аб нечым весела і бестурботна шчабяталі .

  Следам за фураю калацілася па няроўнай разбітай дажджамі і цяжкімі абозамі дарозе

лёгкая фурманка-аднаконка . Тут лейцы трымаў у жылістых смуглых руках чалавек

сярэдняга веку . Задуменнасць і адначасна насцярожанасць былі  на сухарлявым ,

зрэзаным павуціннем маршчынаў твары .

  Замыкала абоз кавалькада з дзесяці-дванаццаці вершнікаў , маладых і шумнагалосых .

Яны галёкалі , свісталі , крычалі нешта зразумелае толькі ім самім . І бесперапынна

насіліся на конях туды-сюды . То выскоквалі капыцілі па сухой пясчанай дарозе ,

узбіваючы слупкі пылу , далёка паперадзе абозу , то зварочвалі ўбок , на травяністыя

лужкі , і тады коні іхнія тапталі і ламалі галоўкі кветак , спуджвалі з гнёздаў птушак .

Аднаго разу з-пад імклівай конскай нагі выскачыў ,  выкуліўся шэры пругкі камячок .

-    Заяц ! – дружна крыкнулі маладзёны і на злом галавы паімчаліся за ім . Ды дзе там !

Шэры хвосцік даў такой лататы , што закружылася ўваччу .

  Абоз ужо быў далёка ўсходней Воршы і падбіраўся да Смаленску . Гэта былі землі

Вялікага княства Літоўскага , але маскоўскія загоны  гаспадарнічалі тут , як у сябе дома .

Таму вершнікі паступова пачалі сцішваць свой імпэт і нарэшце паехалі адной калонаю ,

пільна азіраючыся і прыслухоўваючыся да наваколля .

  У густым змроку ўехалі ў Смаленск  ,  на гарадской ускраіне адшукалі заезжую  карчму .

Гэта быў крыты вымашчаны каменнем  двор з адрынай і павеццю  для фурманак . Меўся

калодзеж з халоднай зубаломнай вадой . Маладыя вершнікі распрануліся па пояс , пачалі ,

фыркаючы і весела адплёўваючыся , змываць з сябе гарачы дарожны пыл . Дзяўчаткі ж і

два пажылыя фурманы толькі змачылі хусцінкі і старанна выцерлі імі твары і рукі .

  У карчме стаялі шырокія сталы на дрогкіх козлах . Уздоўж сценаў былі наштукаваны

лавы . Пэўна , яны ніколі не пуставалі , бо былі выслізганы да жоўтага мядзянага бляску .

У самым куце , як пушчанская мядзведзіха , раскашавала велізарная цагляная печ . У ёй

ярка гарэлі , перавальваліся з боку на бок тоўстыя бярозавыя паленні . Смажылася ,

сцякала гарачым тлушчам мяса і сала . Пах ад яго быў такі апетытны , што мог успароць з

дамавіны мёртвага .

  Падарожнікі , апаласнуўшыся каля калодзежу , паставіўшы пад павець коней і фурманкі,



зморана плюхнуліся на шырокія лавы . Адразу ж з паслужлівай усмешкай на твары

падыйшоў карчомнік , тоўсты чалавек у круглай скураной шапачцы . Калі  ён зняў сваю

шапачку і ветліва пакланіўся гасцям , на галаве бліснула  лысіна-карона , з краёў якой на

скроні , як ручайкі  , сцякалі доўгія кучаравыя валасы-пейсы .

-    Добры вечар , панове-рыцары і пекныя паненкі , - адразу па толькі яму адному бачных

прыкметах вызначыўшы грамадскі  стан падарожнікаў , сказаў-праспяваў карчомнік , -

Едзеце да Масковіі з Кракава альбо Вільні ? Стаміліся , здарожыліся ? Зараз карчма

Янкеля Кухарчыка верне вам асалоду  жыцця . Паноў будзем частаваць па сармацку –

гарзалка , або па-нашаму гарэлка , смажаная на рожнах кабаняціна з горкай  цыбуляй .

Цудоўным паненкам можам паднесці турэцкі харч – піражкі з мясам , салодкі шарбет ,

цукраваная садавіна і арэхі .

  Ён з адчуваннем урачыстай годнасці весела зірнуў на ўсіх .

-    Давайце , пан Янкель .  І як найхутчэй , - згодна хітнуў галавой маладзенькі шляхціц са

светларусымі вусамі .

-    Бася ! Рахіля ! – гукнуў карчомнік , і адразу ж аднекуль з-за гарачай печы выскачылі

прыгожыя чарнявыя дзяўчаткі , пэўна , ягоныя дочкі . Яны пачалі насіць і ставіць на

сталы штофы , кубкі , талеркі і талерачкі ,  бляхі са смажанінай і садавінай .

  Тым часам карчма рабілася ўсё больш весялейшаю . У зале было паўнютка самых

розных людзей . Дробныя засцянковыя шляхціцы , купцы , мяшчане , асцярожныя сяляне

і нават некалькі кабецін . Гэта нікога не дзівіла тут , на памежжы , дзе амаль кожнае лета

грукатала вайна , і норавы былі больш вольныя , бо ўзняўшыся са свайго ложку раніцою ,

чалавек мог не дажыць да наступнай ночы .

  Весела ўзлётвалі ў маладых і ў старэчых руках шкляніцы з віном . Нехта біў у бубен .

Нехта ціснуў каханцы руку ці нагу пад сталом .

Дочкі Янкеля Кухарчыка спрытна снавалі між гэтага шумлівага  люду ,  падносілі ,

адносілі , падміргвалі адна адной  і заўсёды ўсміхаліся .

  Неўзабаве ў нашых падарожнікаў запунсавелі шчокі , засвяціліся вочы , развязаліся

языкі . Гэта быў цуд , гэта быў рай на зямлі – трапіць пасля спякотнай цяжкой дарогі ва

ўтульную вясёлую , як ранішняя птушыная песня , карчму . Тут незнаёмы чалавек рабіўся

сваяком , а то й братам .

  Карчомнік са сваімі хутканогімі дочкамі паспяваў усюды , падбягаў да кожнага стала . І

для кожнага ў яго былі  прыхаваныя   ўсмешка і вострае слоўка . Ён беспамылкова ведаў

хто й што хоча ад яго пачуць . Падыйшоўшы да стала , за якім сядзелі павесялелыя

падарожнікі , ён прачула сказаў :



-    Вялікі дзякуй і паклон у саменькія ногі нашаму любімаму  каралю і князю Жыгімонту

за тое , што дараваў нам , людзям іўдзейскага закону , нашы старадаўнія  законы  і

вольнасці . Калі нашых адзінаверцаў пачалі знішчаць у Іспаніі , кароль і вялікі  князь

Аляксандр , паслухаўшыся сваёй жонкі-маскоўкі Алены , таксама выганяў усіх нас прэч .

Але Бог прасвятліў ягоны розум . І ён , а за ім і Жыгімонт , вярнулі нам нашыя  будынкі ,

сінагогі , могілкі . Той , хто кіне камень у сінагогу , будзе плаціць ваяводзе штраф .

Забойства іўдзея караецца смерцю , як забойства шляхціца альбо мешчаніна . Добра !

Дужа добра !

  Выгукнуўшы такое , усміхнуўшыся , Янкель Кухарчык борздзенька пабег да наступнага

стала . Падарожнікі перазірнуліся , весела засмяяліся , зноў ускінулі ўгору свае кубкі .

Потым павялі далей перарваную карчомнікам размову .

-    Сваю гісторыю і свае законы мы будзем , пан Марцін , пісаць сваёй , а не чужой

моваю , - казаў маладому суразмоўніку пажылы , той , што перад гэтым упраўляўся з

фурманкаю , - Ды ўжо пішам , рыхтуючы Статут Вялікага княства Літоўскага . Нашы

наступнікі , нашы нашчадкі будуць чытаць Статут і будуць  ганарыцца . Не цёмнае

паганскае дзікунства , а святло хрысціянскіх законаў убачаць яны . Убачаць , зірнуўшы

цераз стагоддзі . І нас з табою ўбачаць , дарагі ты мой пан Марцін .

  Прыўзняўшыся над шумлівым сталом , ён раптам пацалаваў Марціна . Жабыка-Жэмба

горача пачырванеў , расхваляваўся , з удзячнасцю і захапленнем пазіраючы на Мацея

Кветку .

  Тым часам у карчме ўзвіхурыўся танец . Той , каго яшчэ маглі трымаць ногі ,

усхоплівўся з-за стала і пускаўся ў скокі . Здавалася , на людзей наляцела нейкае

шаленства . Яны махалі рукамі , шчоўкалі пальцамі , прыцмоквалі языкамі , кідалі ўгору

шапкі ,  выраблялі нагамі такія коленцы , што можна было толькі дзівіцца – як

вытрымліваюць іхнія жылы і косткі ўсю гэту калатнечу . Разам з людзьмі на апусцелых

сталах танцаваў посуд – кубкі , талеркі і бляхі падскоквалі , звінелі .

  Рэй вёў сам Янкель Кухарчык са сваімі няўседнымі дочкамі . Бася і Рахіля весела

танцавалі , аж вецер ішоў з-пад спадніцаў . Янкель іграў на дудачцы , спрытна бегаючы

тоўстымі , але ўвішнымі  пальцамі па дзірачках .

  У гэты час за стол да Марціна падсеў хударлявы светлавалосы чалавек у доўгім

паходным плашчы зашпіленым на грудзях крыжастымі гузікамі-фібуламі . Марцін зірнуў

на яго з непаразуменнем . Толькі што тут сядзеў Мацей Кветка , яны так хораша , так ,

можна сказаць , сардэчна размаўлялі , і вось прыляцела незнаёмая птушка .

- А дзе пан Мацей ? – здзіўлена і адначасова раздражнёна спытаў Жабыка-Жэмба .

- Дзе пан Мацей я не ведаю , - куточкамі вуснаў усміхнуўся незнаёмец , - А пра цябе ,



пан Марцін , чуў шмат добрага .

  Такія словы насцярожылі маладога ліцвіна . На ўсялякі выпадак ён памацаў рукою свой

пояс – шабля была пры ім .

-    Хто ты ? – ужо сярдзіта выдыхнуў ён .

-    Я даўно ведаю твайго бацьку , аршанскага харужага Антонія Жабыку-Жэмбу , -

лагодным спакойным голасам , стараючыся не раззлаваць крыху падпітага , а таму

гарачага суразмоўніка , прамаўляў незнаёмец , - Мы з ім разам у паспалітым рушэнні на

татараў хадзілі . Адважны рыцар твой бацька . Ты тварам і паставаю сваёй  дужа падобен

на яго . Даўно хацеў з ім сустрэцца , а тут зайшоў у карчму і чую : “ Жабыка-Жэмба “ . Ну

я й узрадаваўся , што сябрука пабачу . Ажно гэта ты , сынок ягоны . У Германшчыне

вучышся ?

-    І ўсё-ткі , хто ты ? – перапыніў яго Марцін .

  Незнаёмец не паспеў рот раскрыць , як да стала хуценька падыйшоў мізэрны дробны

чалавечак у бедным , можа , нават хлопскім адзенні і , нахіліўшыся , ціха сказаў яму :

- Хаўпрае  язкн скібель з  м”ёйся .

  Пэўна , той , каму сказалі , чакаў гэтую навіну . Ён паціснуў дробнаму чалавечку руку :

- Меўзразу .

  Чалавечак , ні на імгненне не затрымаўшыся , адразу ж пайшоў з карчмы . Можна было

падумаць , што гэта быў нейкі прывід .

-    Што  ён табе сказаў ? – выхапіўшы з похваў шаблю , наліваючыся гняўлівай крывёю ,

пачаў павольна ўзнімацца над сталом  Марцін Жабыка-Жэмба .

- Сядай , - міралюбна крануўся ягонай рукі незнаёмец , - Ён мне сказаў : “ Праехаў

князь Бельскі з сям”ёй . Я адказаў яму : “ Зразумеў “. Як бачыш , усё проста . Не бойся і

не асцерагайся мяне . Я – рыскун памежнай старожы Вялікага княства Літоўскага Трахім

Чалей . Мы , рыскуны , сочым за нашай дзяржаўнай мяжою з Маскоўшчынай . Глядзім ,

хто й куды паехаў , што павёз , што прывёз . Рыскуны , значыць , стаім на рысе , на самым

памежжы .

  Марцін пачаў астываць . Засунуў шаблю назад у похвы , сеў . Потым спытаў :

- А на якой  мове ты гаварыў ?

- Гэта адверніцкая гаворка , - усміхнуўся Трахім Чалей , - Каб нас не зразумелі

староннія вушы , мы перакручваем словы .

  Ён крыху памаўчаў , затым , зноў усміхнуўшыся , сказаў :

- Цінмар .

- Што ? – не зразумеў Жабыка-Жэмба .

- Я сказаў : “ Марцін “.



  Праз колькі часу яны , выпіўшы па шкляніцы “ гарзалкі “ , ужо сядзелі , размаўлялі , як

даўнія знаёмцы і нават сябрукі . А карчма шумела , танцавала , і Янкелевы дочкі ледзь

паспявалі абслугоўваць ненапіўныя людскія глоткі і ненаедныя страўнікі .

-    Гэтыя  людзі з табою ? – глянуўшы на палеманістаў за суседнімі сталамі , спытаў

Трахім Чалей .

- Мае людзі , - адказаў Марцін .

- І чаго ж ты , пан Марцін , да Масквы едзеш ?

- Хачу з усімі сваімі маёнткамі аддацца пад руку вялікаму гасудару маскоўскаму

Васілю Іванавічу , - не міргнуўшы вокам , пачаў абгрызаць смажаную баранову костачку

Жабыка-Жэмба .

  Рыскун злёгку ўздрыгнуў ад гэткіх слоў , вельмі ўважліва паглядзеў на яго , прыкметна

спахмурнеў.  Пэўна , не такое хацеў пачуць .

-    Твой жа бацька пан Антоній каранёвы шчыры ліцвін , - прамовіў ён нарэшце , - Няўжо

твой бацька згодны з табою і адпусціў цябе ў Маскоўшчыну ?

-    А што мне бацька ? – напусціў п”янага туману ў вочы Марцін , - У мяне ў самога ўжо

даўно вусы выраслі . І яшчэ нешта вырасла .

  Ён , як малады бычок , трасянуў галавою ,  з выклікам пазіраў на Трахіма Чалея ,

падалося ,  нарываецца на п”яную бойку . Рыскун дапіў сваю шкляніцу , скатаў у пальцах

хлебны шарык , пакруціў яго , затым укінуў у рот , узняўся з-за стала :

-    Ну ,  я пайшоў . Шчасліва дабірацца . Глядзі , за Вязьмаю ўжо могуць маскоўскія таці

выскачыць з прыдарожнага лесу .

  У гэты самы час на корчмным двары паэт Андрэй Шаціла ціснуў да плоту ўсхваляваную

і расчырванелую Палуту Валадкевічанку , шаптаў ёй на самае вушка :

                                             Маё сэрца , як дзідай , табою праткнута ,

                                             Палута .

  Шляхцяначка выварочвалася з моцных рук , але выварочвалася не дужа каб імпэтна ,

соладка абмірала , закочвала шчаслівыя вочы . Паэтавы вусы прыемна казыталі

пяшчотную дзявочую шчаку .

- Які ты калючы , пан Андрэй , - толькі й казала яна .

- Я па бацькавай лініі , па мячы , з Вожыкаў Вожыкавічаў , - разгараючыся , весела

жартаваў паэт , а ягоныя такія чэпкія , такія неадступныя   рукі не ведалі супыну .

  Назаўтра раніцою пад яшчэ халодным небам абоз крануўся ў дарогу . Застаўся ззаду

Смаленск , гасцінная карчма Янкеля Кухарчыка . Ягоныя дочкі яшчэ моцна спалі , бачылі

каляровыя дзявочыя сны , а сам Янкель правёў палеманістаў са свайго двара , махнуў

рукою , сказаў з усёй непасрэднасцю і  шчырасцю :



-    Кланяйцеся  ад мяне і маіх дочак Басі ды Рахілі вялікаму князю маскоўскаму  Васілю

Іванавічу Трэцяму .

  Зноў , як бясконцая пясчаная рака , пацякла пад ногі і колы дарога . Зося з

ашчасліўленай  Палутаю спалі , прыгарнуўшыся адна да адной на шырокім куфры .

Марцін жа гарцаваў на кані , пазіраў ва ўсе бакі – а раптам дзе-небудзь пакажацца Трахім

Чалей . Але рыскуны ходзяць непрыкметнымі сцежкамі .

  Набліжалася Масква . Хлапчукі ў сустрэчных сёлах весела крычалі , бегучы перад

абозам :

- Литва едет ! Смотрите , литва на волах едет !

  Звяртаючыся да Гарасіма Цвыркуна , які кіраваў марудлівымі валамі , жэўжыкі паказвалі

яму язык , круцілі каля скроні пальцам , прытанцоўвалі і дружным хорам прасілі :

- Покрути волу хвост ! Покрути волу хвост !

  Цвыркун толькі пляваўся і ніжэй унурваў сваю рудавалосую галаву . Гэта заўважылі

жорсткія дзеці .

-    Рыжий сыч ! – залемантавалі яны . Раззлаваны Гарасім схапіў пугу , пачаў шлёгаць ёю

ва ўсе бакі . Ды хіба дастанеш гэтае вёрткае д”ябальскае насенне !

  Масква , што яшчэ некалькі дзесяцігоддзяў таму была драўляным і земляным горадам ,

расквітнела пад майстравітай рукою італьянскага дойліда Арыстоцеля Фіяраванці . Яго

запрашаў да сябе ў Істанбул султан Мехмед , абяцаў залатыя горы . Ды  італьянец паехаў

у таямнічую халодную Масковію , дамовіўшыся , што за працу ягоную яму будуць даваць

штомесяц  два фунты срэбра . Перад гэтым рухнула Крамлёўская царква . Арыстоцель

разбіў ейныя руіны дзіўнай для маскоўцаў машынай пад назваю “ баран “ , выкапаў новыя

ірвы , каля Андроньевага  манастыра  знайшоў радовішча цудоўнай гліны , навучыў

мясцовых людзей правільна абпальваць цэглу і замешваць вапну .

  Горад , у які ўехалі маладыя ліцвіны , ззяў прыгажосцю , пышыўся новымі велічнымі

будынкамі . Успенскі сабор , царква Дабравесту , Гранавітая палата , Церамны палац ,

Крэмль са сваімі  вежамі- стрэльніцамі і белакаменнымі  сценамі ...  Ярка ззяла пад

сонцам слюда ў круглых вокнах двух і трохпавярховых баярскіх харомаў , якія злучаліся

між сабою лёгкімі вітымі лесвіцамі , пераходамі з адмыслова адкаванымі металічнымі

парэнчамі . Зверху харомы ўпрыгожваліся невялікімі вежамі , над якімі пад усплёскамі

імклівага ветру трапяталі ,  кружыліся бліскучыя  пеўнікі і рыбкі . Было ад чаго

ўзрадавацца воку і ўсхвалявана абмерці душы .

  Абоз спыніўся на Баравіцкім падвор” і . Марцін Жабыка-Жэмба і Мацей Кветка пайшлі ў

з”езджую ізбу да думнага дзяка Івана Артамонава , які ў пасольскім прыказе  разглядаў

справы  ўсіх новапрыбылых у стольную Маскву . Дзяк са сваімі памагатымі сядзеў у



каменным двух”ярусным цераме на самым версе . Ісці да яго патрэбна было праз крутую

выкладзеную  рознакаляровымі фаянсавымі пліткамі лесвіцу і вялізныя сені . У гэтых

сенях на лавах , што былі расстаўлены ўздоўж сценаў , сядзела мноства самага рознага

люду . Прыбышы з Вялікага княства Літоўскага і Лівонскага ордэну , татарскія царэвічы ,

нагайскія мурзы , грэкі з Марэі са шматлікімі дзецьмі , башкірцы , нават самаеды з

берагоў Ледавітага мора . Усе яны воляй зменлівага лёсу апынуліся ў Маскоўшчыне ,

хацелі знайсці тут вялікакняжую ласку , хлеб , прытулак і ахову .

  Нямала давялося пачакаць , папацець у шумных душных сенях пакуль патрапілі яны

нарэшце да дзяка Артамонава . Дзяк са сваімі паддзячымі сустрэў ліцвінаў гасцінна ,

пасадзіў на мяккую канапу , папаіў . Жабыка-Жэмба з Кветкам  апынуліся ў жаданай

прахалодзе , смакавалі  прынесены  з лядоўні журавінавы квас . Сам жа дзяк , белатвары

вастраносы чалавек з рыжай барадой ,  вельмі ўважліва разглядаў граматы з віслымі

пячаткамі , які Гаспадар Вялікага княства Літоўскага выдаў Жабэкам -Жэмбам на

валоданне дзядзізнай і мацярызнай , патомнымі шляхецкімі  землямі па мужчынскай і

мацярынскай лініях іхняга роду . Прывезеныя паперы , мяркуючы па-усім , поўнасцю

задаволілі Івана Артамонава . Ён вярнуў іх Марціну , шырока прыязна ўсміхаючыся ,

сказаў :

-    Вот еще одно дитя вернулось в лоно матушки Руси . А сколько отобранных

отрезанных  ломтей  лежит еше на блюде у короля-латинника Сигизмунда . Но близок-

близок час . Уже пришли искусные пекари и растопили жаркую духовитую печь , чтобы

изготовить истинно русский православный хлеб .

  Пры такіх  дзякавых словах Марцін Жабыка-Жэмба і Мацей Кветка перазірнуліся . Дзяк-

красамоўца не заўважыў гэтага , а калі й заўважыў , то палічыў , што пажылому  і

маладому ліцвінам , як мёд для  душы , было ўсё сказанае і пачутае .

  У з”зджай ізбе Марцін атрымаў на рукі ахоўную грамату , што  забараняла  службоўцам

альбо іншым людзям Вялікага княства Маскоўскага чыніць перашкоды яму , аршанскаму

шляхціцу , які перайшоў пад дзяржаўную руку гасудара Васіля Трэцяга . Службоўцы ,

наадварот ,  павінны былі спрыяць яму , дапамагаць і словам і справай .

  Узрадаваныя ліцвіны , развітаўшыся з дзякам і паддзячымі , бадзёра пайшлі па доўгіх

шматлюдных сенях . Было адчуванне , што з  плячэй зваліўся цяжкі мулкі камень . Зараз

яны спусцяцца да сваіх людзей , прынясуць ім добрую навіну , дамовяцца наконт жытла і

начлегу , а затым будуць шукаць сцежку  да палоннага гетмана Канстанціна Іванавіча

Астрожскага , які зрабіўся маскоўскім ваяводам  і вось-вось паедзе на поўдзень ад

Масквы ў былыя Северска-Вярхоўскія княствы , каб адтуль ударыць па татарах . Жыве ж



ён у цераме князя Аксёна Рапалоўскага . Палову свайго вялізнага церама аддаў яму

Рапалоўскі .

  Раптам у радасную плынь іхніх думак уварваўся здзіўлены крык :

-    Жабыка-Жэмба ?! Гэта ты ?! Што ты робіш у Маскве ?!

   Яны азірнуліся . Ад супроцьлеглай сцяны сеняў да іх хуткімі рашучымі крокамі

набліжаўся высокі сівавалосы чалавек з буйным жорсткім тварам . Уся  ягоная  моцная

пастава дыхала такой упэўненасцю і смаўпэўненасцю , што сустрэчныя людзі ( а між іх

было нямала радавітых ) міжволі саступалі яму дарогу . Ён укліньваўся ў натоўп з

надзвычайнай лёгкасцю . Так жалезны плуг уразаецца ў мяккую падатную зямлю .

  Марцін не ведаў гэтага чалавека і здзіўлена зірнуў на Мацея Кветку . Святар жа

зморшчыўся , быццам у яго нечакана заныў зуб , шапнуў :

- Пан Іасафат Тарноўскі .

  Дык вось хто напісаў скаргу на Жабыкаў-Жэмбаў у канцылярыю Гаспадарскага двара ў

Вільні ! З-за гэтай самай скаргі прыязджаў віж з дзецкімі , але  скаржніка не знайшлі .

Казалі  людзі , пабег з маскоўцамі . І вось ён тут , у Маскве , у з”езджай ізбе .

-    Малады Жабыка-Жэмба , ты жывы ? – пытаўся між тым Тарноўскі , стоячы побач з

Марцінам , пазіраючы яму проста ў вочы сваімі вострымі чэпкімі і нібы бяздоннымі

вачамі , - А як пачуваецца твой бацюхна , аршанскі харужы ? Вы ж разам з ім шмат

маскоўцаў паклалі на лясным возеры ў Церабілаўскай пушчы . Чаму ж сюды , у стольную

Маскву , завітаў ? І чаму , вашамосць , патупляеш вочы ? Нейкую брыдоту зноў  надумаў

учыніць ?

    Разгублены Марцін не ведаў ,  як адбіць такую імклівую напорыстую атаку . Выручыў

Мацей Кветка .

-    Пан Марцін Жабэка-Жэмба , - сказаў ён , - у поўнай згодзе са свім дастаслаўным

бацькам вырашыў ад”ехаць з Літвы да вялікага князя маскоўскага Васіля Іванавіча . Шмат

хто з нашага шляхецтва так рабіў і сёння  робіць.

-    Вырашыў ад”ехаць , - перадражніваючы Мацея Кветку , з найвялікшай злапыхай

прамовіў Іасафат Тарнаўскі , - Не спявай мне свае песенькі , вуніяцкі салавей . Сядзіш

разам з мярзотным паўмерцвяком Ранцэвічам у вуніяцкім гняздзе , а туды ж ! Вырашыў

ад”ехаць .

  Ён , ніколькі не асцерагаючыся , плюнуў сабе пад ногі . І тут Марцін Жабэка-Жэмба

рэзкім рыўком выхапіў з похваў шаблю :

-    Прышчамі  язык , гадзюка балотная ! Забыўся пра Востраў голых дзявок ? Колькі

маладзенькіх дзяўчатак на дно азёрнае паклаў ? Не лічыў ? Зараз мая шабля палічыць твае

сабачыя рэбры !



  Пэўна , Тарнаўскі ніколі і ні ад кога не чуў за сваё жыццё такіх слоў . Ён раскрыў рот ,

каб захапіць у грудзі паболей паветра , ды так і застыў , з расчыненым ротам і ссінелымі

шчокамі . З цёмных зарослых сіваватымі валасамі дзірачак ноздраў вырывалася

булькатлівае хрыпенне .

  На іх пачалі звяртаць увагу . Маладзенькі паддзячы , які незадоўга перад гэтым выпісваў

Марціну ахоўную грамату , ужо бег да іх .

- Вось гэты баярын , - сказаў паддзячаму Марцін , паказваючы шабляй на Іасафата

Тарноўскага , - прыехаў з Літвы . Ён клянецца , што любіць нашага гасудара Васіля

Іванавіча . Але не верце яму . Перад  рагаткай на Нягліннай вуліцы стаіць ягоная

фурманка . У ёй пад скураной падушкай ляжыць ладанка з рымскім  атрутным карэннем .

Ажно з Рыму карэнне ! Хутчэй праверце фурманку .

  Увесь гэты час Тарнаўскі стаяў , як саляны слуп з Садома ды Гаморы . Ён тужыўся

нешта выгукнуць , нешта сказаць , хоць бы паварушыць губамі , ды нейкая , пэўна ж ,

нябесная сіла паклала пячатку маўчання на ягоны рот . Твар усё болей чырванеў і

раздзімаўся , як астраханскі кавун .

-    Пойдзем , пан Мацей  , - сказаў Марцін Кветку , і яны хуценька , але са шляхетнай

годнасцю , пакіраваліся да выхаду . Ззаду пачуўся  рэзкі  стук . Нешта цяжкое , як бы

адзервянелае , ляснулася на падлогу .

                                                                        ІІ

  Мозг  жанчынаў . як і мозг дзяцей , прагне цудаў . Вось чаму ўдава Івана Маладога дачка

малдаўскага гаспадара Стэфана Алена  верыла , што пасля смерці Івана Трэцяга ягоным

наступнікам на маскоўскім троне будзе ейны сын , а Іванаў унук Дзмітрый . Яна добра

памятала , як 4 лютага 1498 года ва Успенскім саборы вялікі князь маскоўскі сказаў

мітрапаліту Сіману :

-    Отче митрополит , Божьим изволением от наших прародителей великих князей  и по

сей день установлено первому своему сыну давать великое княжение , и я благословил

великим княжением моего первородного сына  Ивана Ивановича , но Божьей волей сын

мой преставился . После него остался его первый сын Дмитрий , и я сегодня внука моего

Дмитрия благословляю , при жизни моей , великим княжением Владимирским ,

Московским и Новгородским .

  На шчаслівага малалетка пад урачысты няспынны  гуд усіх царкоўных званоў гасудар

усклаў бармы , наплеччы з каштоўнай футравіны , якія перадаў яму мітрапаліт . Потым ён

адзеў яму на галаву шапку Манамаха і пацалаваў унука ў лоб . Пасля ўсёй гэтай



урачыстасці Дзмітрыя з ног да галавы асЫпалі залатымі і срэбнымі грашыма . Здавалася ,

пайшоў звонкі зіхоткі дождж .

  І вось Іван Трэці памёр , а трон ягоны заняў Васіль , дарэчы , таксама Трэці . Дзмітрыя ,

ягоную маці Алену Стэфанаўну і дзяка Курыцына , што паставіў на іх і памыліўся ,

зняволілі і замарылі голадам .

  Новы маскоўскі гасудар не пашкадаваў свайго роднага пляменніка . Падпісаўшы яму і

ягоным блізкім прысуд , ён паехаў на паляванне , якое аказалася шчаслівым . Сокалы

закіпцюрылі двух гусей , чатырох качак і аднога  лебедзя . Разам са сваім страмянным

Кандраціем , акольнічымі і  сакольнічымі новы ўладар Масковіі вярнуўся ў Крэмль . Тут

усё ўжо падпарадкоўвалася толькі яму , любому  ягонаму ківу . Прыемна было адчуваць

такое сваё ўзвышэнне . Ён мог быць нікім , зрабіцца бязмоўным тленам , ды вецер лёсу

падхапіў яго і ўзнёс над усімі . І ён ( навучыла няпэўнае поўнае трывожнага чакання

жыццё ) быў вельмі асцярожны . “ У князя і ў жабрака не бывае сяброў “ , - вось што

вельмі цвёрда засвоіў ад сваіх настаўнікаў маскоўскі гасудар Васіль Трэці .

  Ён ехаў з палявання і раз-пораз , як дзіця ,  разглядваў на сваім пальцы вялікі залаты

пярсцёнак . На ім кружком было напісана : “ Пячатка вялікага князя Васіля ўсяе Русі “.

Усярэдзіне кружка пагрозна ўставаў на заднія лапы леў . Ён адчуваў сябе такім жа

непераможным ільвом .

  Як і ў бацькі , у яго была адна дарога – на захад . Да еўрапейскіх  дзяржаваў , іхніх

марскіх портаў , іхніх багатых пышных гарадоў . Але перашкаджала Вялікае княства

Літоўскае . Яно воляй сляпога лёсу ляжала якраз на дарозе да Еўропы . Яго нельга было

абыйсці . Яго можна было або захапіць , або знішчыць .

  Здавалася , пасля перамогі на Вядрошы ліцвіны самі прыбягуць у Маскву з просьбаю

лічыць іх сваімі дзецьмі , апекаваць і выхоўваць іх . Але не беглі . Дакладней , беглі , ды

нешматлікія і не вялікародныя адшчапенцы . І тут новаму гасудару напомнілі пра

палоннага гетмана Канстанціна Астрожскага . Сядзіць у Волагдзе . Вельмі-вельмі

пашанотны ў сябе на радзіме , а таксама ў Польшчы . Не раз граміў татараў . Ведае з якога

боку трэба пачынаць скубсці вайсковага пеўня . На сваіх , на ліцвінаў , пакуль што не

пойдзе , але можна спачатку праверыць яго на менглі-гірэйскіх татарах , што ўжо

фанабэрыста  пачынаюць задзіраць галаву і блытаць Маскву з Літвою .

  Прывезлі ў вялікакняжы церам Астрожскага . Ён Васілю спадабаўся – не ліслівіць , не

трымціць у прадчуванні магчымай волі . Глядзіць проста ў вочы , не адводзячы позірк .

Схуднеў тварам і ўсёй сваёй паставаю , але на вялікакняжым сняданку ў трапезнай  , на які

быў прывезены , еў мала , не сцякаў галоднай слінаю , хоць на фарфоравых талерках і

алавяных бляхах ляжалі дзвінскія тлустыя селядцы , халадзец з заліўной асятрыны ,



шчупаковыя галовы з падліўкай з часнаку і хрэну , рыжыкі ў воцаце , ікра асятровая ,

паюсная , свежая і вараная ў воцаце з макавым малаком . Гетман спакойна пазіраў на гэтае

смакоцце . Уважліва засяроджана  слухаў . Нячаста гаварыў . Адным словам , яшчэ той

арэх , цвёрды , і ,  калі ўдасца раскусіць , пэўна ж , надзвычай карысны .

  Маскоўскі гасудар прапанаваў Канстанціну Астрожскаму стаць ягоным ваяводаю над

рацямі , якія прыкрывалі Маскоўшчыну з поўдня ад татарскіх набегаў . Абяцаў за службу

высокі баярскі  чын  , землі з чарнасошнымі людзьмі . На роздум адпусціў гетману адну

сядміцу . Прыжмурваючы  цёмныя калмыкаватыя вочы сказаў :

-    Калі ж адмовішся служыць мне і Маскве , астатак жыцця прасядзіш у цеснай няволі .

  Дзяк , які надзіраў за Астрожскім , патлумачыў Канстанціну , што цесная няволя гэта

калі вязень , як корань дрэва , сядзіць не на поўны рост , а поўсагнуўшыся , скурчыўшыся ,

у вельмі маленькай каморцы. Там няма ні вокнаў , ні дзвярэй , а толькі вузенькая шчыліна,

праз якую падаЮць ваду і хлеб .

  “ Зраблюся коранем падземным , - думаў Астрожскі , калі яго павялі з вялікакняжай

трапезнай назад  у падзямелле крамлёўскай царквы Дабравесту , - Мёртвым гнілым

коранем “. Ён успамінаў як яшчэ малалеткаю разам з бацькам князем Іванам хадзіў за

сцяну астрожскага замку . Там , рыхтуючы месца для будоўлі калябрамнай цэркаўкі ,

работныя людзі карчавалі лес . Дрэвы былі ўжо спіленыя . З зямлі , быццам зубы

страшыдлы , тырчалі пні . Работныя людзі каламі , ламамі падчэплівалі карэнні і з

найвялікшай напругаю , з крэктам і ручаямі салёнага поту выдзіралі іх . Чуўся сухі ,  дужа

непрыемны хруст , быццам ламаліся нейчыя косткі . Потым выдзертыя з зямлі пні

паставілі карэннем уверх на сонцапал , каб высушыць на смалякі для астрожскіх камінаў і

печаў . Так яны , чорныя востранашчаціненыя , стаялі некалькі дзён і палохалі , калі ў

прыцемках ён глядзеў на іх з вышыні астрожскай вежы .

  “ Зраблюся коранем  падземным “ , - неадчэпна засела ў галаве . Хмыкнуўшы ў доўгую

ужо трохі сіваватую бараду , ён сказаў свайму дзяку-наглядчыку , каб той перадаў

гасудару Васілю Трэцяму , што палонны літоўскі гетман згадзіўся паступіць на

маскоўскую службу .

  18 кастрычніка 1506 году на Маскву павольна  сыпаліся з цёмнага халоднага неба белыя

іскрыстыя зорачкі рэдкіх сняжынак . Для вялікай мяцеліцы-завірухі было яшчэ зарана .

Але гэтыя разведчыцы  абвяшчалі  гораду  і  наваколлю , што ўжо садзіцца ў рыпучыя

сані , каб прыехаць да іх ,  сярдзітая баярыня-зіма .

  Ва Успенскім саборы Канстанцін Іванавіч Астрожскі ў атачэнні прыціхлага

каменнатварага   маскоўскага баярства , пад пільным калючым вокам Васіля Трэцяга , пад

строгія павучальныя словы мітрапаліта Сімана ,  якія трэба было ўспрымаць , як



бацькоўскія , падпісаў прысягу і цалаваў святы крыж на вернасць сваім учарашнім

ворагам . Ніводная жылка не ўздрыгнула . Ніводная іскрынка не ўспыхнула ў душы .

Толькі ўспомнілася як пад Вядрошай тапіўся ў балоце ягоны цяжка паранены любімы

конь Гулец , і з дзягцярна-бліскучай твані неадрыўна зіхотка  пазірала на яго вялізнае

мудрае конскае вока , і столькі пакуты і любові да яго , свайго гаспадара , было ў ім

  З яго знялі ланцугі цялесныя жалезныя , аблытаўшы ланцугамі духоўнымі . Ён кляўся

служыць Васілю Трэцяму і дзецям ягоным да самай сваёй смерці , не чыніць ім аніякага

зла і нават не смець думаць пра такое . Калі ж супраць гэтага ўсяго ў нечым адступлюся

( кляўся ён ) , гасудар маскоўскі вольны пакараць мяне смерцю залежна ад маёй віны . І не

будзе мне літасці Божай ані ў гэты век , ні ў наступны .

  І яшчэ  адразу ж успомнілася – зусім маленькі хлапчук сонечным летнім днём ён аглядаў

вывучаў магутную сцяну астрожскага замка . Між старых валуноў і цаглінаў там-сям

прабівалася , расла трава . Сядзелі грэліся мухі і стракозы . Нават яшчарка зірнула

маленькім залатым вокам . Поўзалі шэрыя павучкі . Ён спытаў тады :

- Тату , а ці можна любіць павука ?

  Пасля падпісання клятвы-прысягі мітрапаліт  прыняў  з  рук сваіх служкаў  ланцугі

палоннага гетмана , высока ўзняў іх абедзьвюма рукамі , нібы ўзважыў , і таксама

прылюдна  асвяціў .  Ланцугі засталіся ў саборы залогам вернасці , напамінам таго , што

на клятваадступніка зноў накладуць іх , калі ён толькі адважыцца парушыць сваю

прысягу .

  З Успенскага сабору Канстанцін Астрожскі вышаў маскоўскім ваяводам . І не ў

падзямелле павялі яго , а на шырокі гасцінны двор князя Аксёна Рапалоўскага . Там яго

ўжо чакаў верны Зміцер Дайнеба . Твар Дайнебы свяціўся надзвычайным  шчасцем .

Шчырая душа , ён адразу ж прызнаўся гетману , што да яго прыбягала Аніська .

- Знайшла мяне ! – як дзіця , радаваўся ён .

- Такога паспрабуй не знайсці , - усміхнуўся Астрожскі , але на сэрцы было моташна .

Заўсёды навучаў сваіх жаўнераў быць вернымі сцягу і айчыне , змагацца да канца , да

апошняй кроплі крыві , а сам , як палявы цюлік , узняў угору лапкі . Што падумаюць

ягоныя воі тут , у маскоўскім палоне , і там , у Вялікім княстве Літоўскім ? Крывадушнік .

Адступнік . Перакаці-поле .

  З цяжкою галавой лёг спаць , праваліўся ў чорную яміну сну . Адразу ж зноў убачыўся

Успенскі сабор . Ён , князь-гетман , стаяў прыкручаны ланцугамі да аналою , на які

незадоўга перад гэтым клалі ягоныя ланцугі . Узяўшыся за рукі , наўкол яго танчылі

маскоўскі гасудар , мітрапаліт з баярамі  і весела спявалі :

- Изловили колобка ! Изловили колобка !



  Значыць , ён , ваяр славутага роду Астрожскіх , калабок , круглая дурная пачварка з

жытняй мукі , якая , як не коціцца , ды заўсёды трапляе ў чужыя рукі . Пакутна ,

адчуваючы такое , не мець магчымасці хоць што-небудзь зрабіць у сваю абарону . Ён

стаяў , слухаў блазенскую песеньку і плакаў пякучымі нябачнымі старонняму воку

слязамі .

  І раптам у саборы патухла святло . Свечкі , вокны зрабіліся чорнымі , расталі ў

непрагляднай цемры . Васіль Трэці , мітрапаліт Сіман , баяры і саборны клер зніклі , як іх

і не было . І наступіла цішыня з цішыні , поўная , абсалютная . І ў ёй ён пачуў нечыя

лёгкія –лёгкія крокі . Затрапятала сэрца .

  Напружваючы вочы , у гусцейшым змроку гетман убачыў тонкую , пэўна ж , жаночую

постаць , нібы сатканую са срэбнадымных месячных прамянёў . Яна павольна

набліжалася да яго . Вось падыйшла амаль упрытык , спынілася .

- Хто ты ? – спытаў Канстанцін .

- Не бойся . Я не са злом , - адказала чыстым маладым голасам таямнічая постаць , - Я –

твая  праўнучка Ганна Алаіза . Я – апошняя з роду Астрожскіх .

- Якая ў мяне можа быць праўнучка , калі я нават не жаніўся ?

- Ты  ажэнішся . Ты возьмеш князёўну Тацяну Сямёнаўну Гальшанскую , дачку

наваградскага ваяводы і сястру віленскага кашталяна князя Аляксандра Гальшанскага .

Гэтым ты ўзвялічыш увесь наш род , увойдзеш не толькі ў склад паноў-рады , але і ў яе

“ пярэднюю лавіцу “.

- Але ты сказала , што ты апошняя з роду Астрожскіх . Няўжо гэта так ?

- Так . Ты народзіш Канстанціна-Васіля . Канстанцін-Васіль народзіць Канстанціна і

Аляксандра . Я – дачка Канстанціна Аляксандравіча , жонка а , потым , з 1621 году , удава

гетмана  Яна Хадкевіча , які камандаваў войскам , што ў 1611 годзе ўзяло Маскву .

- Мы  возьмем Маскву ?

- Так , возьмем . Мы возьмем Крэмль , і ў гэты церам , дзе ты сядзіш , увойдзе наш

жаўнер .

- Як хацеў бы я дажыць да гэтага часу !

- Не дажывеш . Але ты здзейсніш такое , што праславіць цябе навекі .

- Што ?

- Ты не павінен гэта ведаць . Гэта ведае адзін толькі Бог і твае нашчадкі .

- Дык на табе , Ганна Алаіза , абарвецца наш род ?

- На мне . У 1654 годзе .

- Праз 147 гадоў , - падлічыў гетман , - А чым запомнішся людзям ты , Ганна Алаіза ?

- Я буду каталічкай . Я засную езуіцкі калегіум у Яраславе . Будынкі праваслаўных



цэркваў у горадзе Тураве , нашым родавым горадзе , я перадам каталікам .

- Але ж я , твой прадзед , праваслаўны .

- Тваё  праваслаўе адрознае ад праваслаўя маскоўскага , самабытнае , аўтакефальнае ,

як  у балгарцаў і сербаў . Тваё праваслаўе прывядзе  тваіх людзей , ды й самога цябе да

вуніяцтва , бо ў гэтым убачыць твой народ адзінае  ратаванне ад царскай  Маскоўшчыны .

А каталічкай я зрабілася і Тураў рабіла  каталіцкім таму , што яшчэ ў 1005 годзе , за 125

гадоў да нараджэння мудраслова Кірылы Тураўскага , тураўскі князь Святаполк разам з

біскупам калабрэжскім Рэйнбергам і жонкаю сваёй ,  дачкой польскага караля Баляслава

Харобрага заснаваў тут хрысціянскую катэдру , якая арыентавалася не на Візантыю , а на

Рым . Святаполка ўз”юшанае  праваслаўнае святарства назвала Акаянным , але ён не

віновен у смерці сваіх братоў Барыса і Глеба . Ён не забіваў іх .

  Ганна Алаіза змоўкла . Потым  сказала :

- Я пайду . Мой час скончыўся . Ды абміне твой след злая воля ворагаў тваіх .

  І знікла . А Канстанцін прачнуўся .

  Прынёсшы клятву Васілю Трэцяму , ён пачуваў сябе вольным чалавекам , хоць ведаў

( пра гэта яму казаў Зміцер Дайнеба ) , што і за  церамам  князя Рапалоўскага  і за ім ,

гетманам , пільна і штодзённа сочаць . Тыя , хто сачыў , віліся наўкол , як мухі . Ды ён не

баяўся іх . Пасля начной размовы з праўнучкай ( хоць размова тая была толькі ўва сне ! )

напоўнілася спакойнай сілай душа . У апраметнай цемры палону ўспыхнула доўгачаканае

святло . Да яго прыходзілі зланцужаныя на Вядрошы ліцвіны , якіх тут , на ганарыстай

Маскоўшчыне ,   ужо пачалі клікаць “ литвой дворовой “ .  Прыходзілі й тыя , што ў свой

час ад”ехалі  ў  Маскву да вялікага князя Івана Трэцяга , ды па самых розных прычынах

не здолелі ,  не змаглі  прыжыцца . Каму дробныя грошы і дробныя маёнткі далі , а каму

роднае поле , родны гай пачалі сніцца  пад Менскам , або пад Магілёвам .

  Сустракаючы гэты люд , Канстанцін увесь час лавіў сябе на думцы , што вось-вось да

яго ў адведкі павінен прыйсці нейкі незвычайны , нейкі адметны чалавек . І такі чалавек

прыйшоў . Неяк дажджыстай прахалоднай раніцай  Зміцер Дайнеба стукнуў у дзверы ,

расчыніў , прасунуў вясёлую галаву  і  сказаў :

- Пан гетман , з табой хоча гаварыць пан Мацей Кветка . Пускаць ?

  Астрожскі аж уздрыгнуў ад неспадзяванкі . Мацей Кветка ?  Мацей  са школы

Гаштольда ў Вільні ?

-    Пускаць , пускаць , - усхвалявана выдыхнуў гетман і прыўзняўся з фландрскага пуфа ,

на якім сядзеў .



  У пакой святліцы хуткім крокам увайшоў Кветка . Той самы , віленскі ! Ні на кроплю не

змяніўся за праляцелыя гады . Такі ж светлавалосы ,  з яркімі сінімі вачамі і цвёрдай

лініяй крыху прыпухлых , як бы капрызліва надзьмутых вуснаў .

  Яны зірнулі адзін на аднога , і нібыта не было доўгіх дзён растання .

- Мацей !

- Кастусь !

  Цвёрда , па-мужчынску , абняліся . Колькі імгненняў маўчалі . Потым прыселі , і

пабегла , як імклівы вясновы ручай , гаворка . Успаміналі Вільню , сваю школу , сваіх

настаўнікаў . Часам звонка , аж да слёз , смяяліся .

  Раптам Кветка на паўслове змоўк , спытаў у Астрожскага , паказваючы на сцяну , да

якой гетман сядзеў спіною :

- Там бегае мыш ?

  Канстанцін з непаразуменнем зірнуў на яго .

-    Там  бегае мыш , - ужо сцвярджальна сказаў Мацей Кветка , узняўся са свайго месца ,

падыйшоў да сцяны і пачаў вельмі ўважліва яе разглядваць .

- О , дзірачка ! – усклікнуў ён .

  Тут ужо ўстаў Астрожскі , таксама падыйшоў да сцяны . І сапраўды – у сцяне была

пракручана -прасвідравана малюсенькая ледзь прыкметная воку дзірачка . Адкуль яна тут

з”явілася ?

- Пан Зміцер ! – здзіўлена  гукнуў гетман Дайнебу . І калі той увайшоў у пакой , спытаў,

паказваючы вачамі на таямнічую дзірачку :

- Што гэта ?

  Дайнеба нахіліўся да дзірачкі , ледзь не прыліп носам да сцяны , круціўся так і сяк ,

стараючыся зазірнуць у яе . Потым прыклаў да дзірачкі вуха , зацяў дыханне , штосьці

выслухоўваў . Астрожскі з Кветкам , таксама затаіўшы дыханне , сачылі за ўсімі ягонымі

рухамі .

-    Прашу  вас расступіцца , панове , і адыйсці ад сцяны , - папрасіў Зміцер Дайнеба .

Потым , разагнаўшыся , усім сваім цяжкім целам абрушыўся на сцяну , і яна рухнула . За

ёю ўбачылі невялічкую каморку , у якой , скруціўшыся абаранкам , сядзеў чалавек .

Чалавек адразу ж пачаў церці кулакамі вочы  , захлёбіста  чыхаць .

- Хто ты і што ты тут робіш ? – схапіўшы незнаёмца за каршэнь , грозна спытаў гетман .

- Я шляхціц з-пад Шклову Парфён Сініца , - бухнуўся на калені смяртэльна напалоханы

чалавек .



  Гэта быў даўгавусы таўсцячок з маленькімі чорнымі вочкамі . Ён узбуджана дыхаў ,

прагна глытаў свежае паветра . Пэўна , у каморцы , дзе хаваўся , нельга было дыхнуць на

поўныя грудзі .

-    І  чаму ж гэта шклоўская сініца заляцела ажно ў Маскву і адразу ж на маё падвор”е , за

сцяну маёй святліцы ? – з”едліва сказаў Астрожскі . Ён ужо разумеў хто поўзае перад ім

на каленях .

- Мяне змусіў дзяк Курыцын , - залемантаваў Парфён Сініца , - Яшчэ да твайго прыезду

ў гэты церам , найяснейшы гетман , мяне пасадзілі за сцяну і строга-настрога загадалі

слухаць усё , што ты гаворыш . Пагражалі , калі не згаджуся , узняць на дыбу .

-    І  шмат чаго наслухаў ? – халодным знішчальным позіркам паглядзеў на Сініцу Мацей

Кветка .

- Я не віноўны , - вёў сваё Сініца , - Дзяк загадаў слухаць усё . І асабліва загадваў

выведаць ,  ці не хочаш ты зламаць Маскву і дабрацца да таго , хто на Маскве сядзіць .

- А хто на Маскве сядзіць ? –  спытаў Канстанцін .

- Як хто ? Гасудар маскоўскі і ўсяе Русі Васіль Іванавіч Трэці і сядзіць .

  Парфён Сініца , не ўстаючы з каленяў , узвёў на Астрожскага маленькія спалоханыя і

крыху здзіўленыя вочкі . Гэта быў позірк сабакі , які нашкодзіў , ведае сваю віну і чакае

пакарання , чакае ўдару , але не дужа моцнага .

-    Што  будзем з ім рабіць , пан гетман ? – спытаў Зміцер Дайнеба , - Можа , нагайкаю

азадак размалюем ?

- Я – шляхціц ! – усклікнуў , пачырванеўшы , Сініца , - Мяне нельга нагайкаю !

- Ты не шляхціц , - змрочна ўсміхнуўся Канстанцін Іванавіч , - Ты – тля . Добра ,

нагайкаю цябе вучыць не будзем .

  Ён павярнуўся да Дайнебы :

-    Адрэж яму вуха , тое , якім падслухоўваў,  а самога , як пса блявотнага , выкінь на

вуліцу .

-    Ды  ён , пан гетман , на  два  вухі  слухаў , можа , два і адрэзаць ? - весела прамовіў

Зміцер Дайнеба , выхапіў шаблю  і адцяў Сініцу вуха . Адно . Як было загадана .

  Са двара , куды Дайнеба павалок няўдалага выведніка , даносіўся енк . Сініца ,

заціснуўшы рукою крывавы абрубак там , дзе толькі што было  вуха , круціўся на адным

месцы ,  выў ад болю . Ды яго ўжо ніхто не слухаў . Хіба толькі  рэдкія ў гэтым зацішным

кутку Масквы пешаходы запавольвалі крок .

-    Што  ж рабіць думаеш , пан гетман ? Як жыць ? – доўжачы перарваную размову ,

спытаў Кветка ў Астрожскага і паглядзеў яму проста ў  вочы .



  Замест адказу Канстанцін Іванавіч устаў , павольна падыйшоў да круглага вакенца

святліцы , адчыніў яго , колькі часу моўчкі  пазіраў  на нешта . Потым ківам пальца

падклікаў да сябе Кветку , і калі той стаў побач , спытаў :

- Што бачыш , мой дружа ?

- Бачу яблыню , - адказаў Мацей Кветка .

- Учора на гэтай яблыні , на гэтым дрэве было вельмі шмат яблыкаў . Чырвоных .

Салодкіх .

-    Дзе ж яны ? – усміхнуўся Кветка , - Пэўна , златашылі маскоўскія хлапчукі ? Яны ,

хлапчукі , усюды аднолькавыя – ім хочацца залезці туды , дзе іх ніхто не чакае .

- Хлапчукоў бы адагнаў Дайнеба , - задумліва пацерабіў рукою сваю доўгую бараду

Астрожскі , - Хлапчукі тут не лазілі . Тут нешта іншае .

  Ён памаўчаў ,  глянуў на старога дружбака :

-    Учора я гэтак жа падыйшоў да вакенца і ўбачыў яблыню . Галіны аж гнуліся ад

яблыкаў . Я яшчэ падумаў , каб Дайнеба зрабіў якія-небудзь падпоркі . І раптам яблыкі –

усе ! як адзін! – са страшным гулам упалі , рухнулі на зямлю . Усе , як адзін ! На свае

вочы я ўбачыў учора такое . Што гэта ?

  Гетман з найвялікшым здзіўленнем і непаразуменнем пазіраў на Кветку . Чакаў ,  як

вытлумачыць той такі цуд . Мацей Кветка хмыкнуў , пацёр пальцамі скроні , сказаў :

-    Калі  гэта не хітрыкі д”ябла ( а мы з табою , Кастусь , верым толькі ў Бога , а не ў

д”ябла ) , то нябёсы паслалі табе сігнал , знак . І знак гэты гаворыць : рыхтуйся , пан

гетман , у жыцці тваім вось-вось адбудзецца вельмі рэзкі пералом , такі пералом , ад якога

ўздрыгне ўся душа твая . І я ведаю , што чакае цябе .

- Ведаеш ? – вочы ў Астрожскага ўспыхнулі і заззялі , - Што ? Кажы !

  Кветка адыйшоў ад вакенца , сеў , счакаў калі сядзе побач гетман , цвёрдым голасам

прамовіў :

-    Бязвухі  Сініца ўжо не чуе нас . А чакае цябе вось што . Праз тры дні ты паедзеш на

поўдзень ад Масквы на Северскую Украіну , каб праверыць раці маскоўскага гасудара і

ўзначаліць іх . Але на паўдарозе ты развернеш свайго каня і паімчышся ў Вільню , у

нашу Ліцвінію , якія даўно чакаюць свайго слаўнага гетмана . Памятаеш , як у

Гаштольдавай школцы мы гаварылі пра зямлю Ліцвінію ?

  Ён узняўся , высокі , натхнёны , прыгожы гэтай сваёй натхнёнасцю . Следам за ім

узняўся Канстанцін Астрожскі .

-    Але ж я цалаваў святы крыж . Я даваў клятву-роту вернасці Васілю Трэцяму , -  ціхім

голасам выдыхнуў запалонены гетман .

- Ты быў у рабскіх кайданах . Цябе змусілі даць гэтую клятву , - паклаў яму рукі на



плечы  ягоны старадаўні сябра , - Але я , біскуп вуніяцкай царквы , магістр Ордэна

святога Палемона Мацей Кветка , перад  лікам Божым і вось перад гэтым святым

абразком , які быў абпалены і аплаўлены ў вялікай хрысціянскай бітве за

Канстанцінопаль , вызваляю цябе ад  змушанай клятвы-прысягі .

   Моцна сціскаючы ў руцэ абразок , ён перахрысціў ім Канстанціна :

- У імя Айца , і Сына , і Духа Святога . Амэн .

  У абодвух усхвалявана  затахкалі  сэрцы . На вочы навярнуліся іскры слёзаў . Яны

памаўчалі імгненне-другое , нібы прыслухоўваючыся да саміх сябе , потым абняліся ,

шырока , па-мужчынску , і пацалаваліся .

  У гэты час Андрэй Шаціла купляў у маскоўскіх латошнікаў салодкія пернікі і арэхі для

Палуты Валадкевічанкі . Шчаслівая Палута ззяла , як чысты ,  асветлены сонцам вясновы

ручаёк . Дзяўчыне здавалася , што яна ўзлётвае  пад самыя нябёсы . Паэт шчодра частаваў

сваю новую каханку . Ягоныя прыгожыя вусы былі такія мяккія і пяшчотныя . Куды

знікла іхняя нядаўняя калючасць !

- Еш , Палутачка , - ласкава казаў Шаціла , - Няхай саладзейшым робіцца тваё сэрца .

- А яно й так салодкае , - смела і какетліва адказвала шляхцяначка , за абедзве  шчакі

ўмінаючы ўсю гэту смакату .

- Няхай саладзейшымі робяцца твае губкі-вусенкі , - салоўкам заліваўся паэт .

- А яны й так салодкія , - пачала было казаць Палута , але не скончыла , бо Андрэй

Шаціла не даў ёй дагаварыць доўгім-доўгім пацалункам .

  Яны забыліся аб усім на свеце , блукаючы па маскоўскіх вуліцах . Тут проста з вазоў

гандлявалі хлебам , сырам , рыбай , мясам , гарохам і мёдам . А яшчэ тут меліся гладышы

і гладышачкі , карчагі і браціны для віна , нажы , сякеры і сярпы , гліняныя свістулькі ,

шаўковыя і адамашкавыя тканіны самых дзівосных колераў ,  бранзалеты  , пацеркі і

бліскучыя шкляныя шарыкі з націраннямі і бяліламі  для прыгажуняў . Тут сыта рохкалі

свінні , звонка кукарэкалі пеўні , вярблюд вадзіў ва ўсе бакі ганарліва задзёртай

жоўтазубай галавою . Усё гэта таксама прадавалася і куплялася .

  Раптам Палута спалохана ўсклікнула :

- Пан Андрэй , а ці не шукае нас ужо пан Марцін ?

  Шаціла , як бы прачнуўшыся , трасянуў галавою :

- Бяжым , Палутачка , а то ён нас на дробныя шматкі раздзярэ !

  Яны ірванулі па вуліцы , аж вецер засвістаў . Так хутка , пэўна , не імчаў і яздзец

літоўскі на кані .

  Жабыка-Жэмба і сапраўды ўжо чакаў іх .

- Пан Андрэй , - сурова прамовіў ён , - дзе ты ходзіш цэлы дзень ?



  Ды глянуў на шчаслівы Палуцін твар , на цёплае бліскучае золата  ў вачах у  Шацілы ,

усё зразумеў і не стаў раздзімаць агонь сваркі , весела рагатнуў :

- Тут нядаўна нейкі панок прабягаў з адрэзаным вухам . Пішчаў , як парася . Я й

падумаў : а ці не Андрэй з Палутаю адшчыкнулі яму вуха тое ?

  Пасля зноў пасур”ёзнеў , загадаў  Палуце , каб застацца адзін на адзін з Шацілам :

- Ідзі . Цябе Зося Еўрапейка шукала .

  І ўжо вока на вока сказаў паэту :

-    Толькі што прыходзіў пан Мацей . Гетман Астрожскі даў  згоду , і мы неадкладна

становімся на лінію .

- Дзякуй  Богу ! – радасна перахрысціўся , а затым трасянуў кулакамі Андрэй

Шаціла , - Слава Богу !

  “ Станавіцца на лінію “ азначала выехаць за межы Масквы і  ў  загадзя ўмоўленых

месцах чакаць гетмана Канстанціна Астрожскага і ўсіх , хто будзе разам з ім , сяброў

альбо ворагаў .

                                                             ІІІ

  Жнівеньскае сонца ляніва ўставала над яшчэ соннай Масквой ,  калі Канстанцін

Астрожскі , ягоны ардынарац Зміцер Дайнеба і паўсотня  конных дзяцей баярскіх і

дваранаў выехалі ўбок ракі Угры . Непадалёк ад таго месца , дзе яна ўліваецца ў Аку , дзе

стаіць горад Калуга , меўся старадаўні перавоз . У 1480  годзе Ахмед-хан хацеў

пераскочыць тут цераз Угру і рынуцца на Маскву . Але вялікакняжыя  раці спынілі яго .

  Гетман  за час палону не адвык ад сядла . Наадварот , з”явілася яшчэ большая

ўпэўненасць , а сэрца , здаецца , спявала . Радаснымі вачамі глядзеў ён на лясы і палі , на

дарогу , на белыя імклівыя воблакі над ёй .

  Дзеці баярскія і дваране былі ў кальчугах , накаленніках і паножах . Шмат хто адзеў

тоўстыя суконныя цягіляі , якія мелі слой ваты . што ў час бою ахоўвае  ад варожай дзіды

і стралы . На галовах ззялі шаломы з місюркамі . Узброеныя  былі лукамі і рушніцамі ,

шаблямі і пікамі .

  “ Будуць пільнаваць мяне , каб не збег . Пільнаваць , як заарканенага ваўка “ , - думаў

Астрожскі . Але злосці на гэтых маладзёнаў не было . Гэта іхняя служба , іхні будучы

хлеб . Што ён уцячэ , ён не сумняваўся . Адно было пакуль няясна -  дзе ўцячэ і без крыві

ці з крывёю . Крыві ў гэты ясны сонечны дзень не хацелася .

  Чым болей аддаляліся на поўдзень ад стольнай Масквы , тым трывожней рабілася ва

ўсіх на душы . Тут , куды ні глянь , проста пахла татарамі  , іхнімі пастаяннымі жорсткімі



набегамі . Шмат дзе былі спілаваны пад самы корань , пакладзены густымі калючымі

вершалінамі ў паўднёвым накірунку велізарныя елкі , сосны і бярозы . Яны перакрывалі

дарогі , адкуль кожны міг маглі выскачыць на хуткіх вёрткіх конях стэпавікі .

  Там-сям на ўзгорках стаялі збітыя з жэрдак вышкі-вартоўні , з копамі мокрай ( больш

дымнай ) травы , з кучамі  сухога ламачча на самым версе . Пачуеш смяротны гуд

капытоў татарскай конніцы , чэкні крэсівам аб крэмень , запалі  “ сігнал “ і кумільгом на

каня – ратуй сваю душу і цела  ад пякоткага злога аркана .

  Астрожскі глядзеў на ўсё гэта , і пачынала віраваць у сэрцы злосць . Татары застануцца

татарамі – такімі іх задумаў і зрабіў Алах . А вось чаму Маскоўшчына замест таго , каб

кінуць усе свае сілы супраць іх , б”е і б”е па Вялікім княстве Літоўскім ? Сем гадоў сядзеў

ён у маскоўскай няволі , большы час сядзеў у кайданах . Завошта ? Што благога зрабіў

ён , ліцвін , праваслаўным маскоўцам і іхняму гасудару ? Хацеў застацца самім сабой ?

Дык гэтага хочуць усе ці амаль усе людзі і народы . Я не жадаю рабіцца маскоўцам . Ну й

што ? Дык за гэта мяне трэба біць , драпежыць , цягнуць , як жывёліну , на вяроўцы  ?

  Аддаючыся гэтым сваім думкам , ён заплюшчваў вочы , хітаў галавою . О , як трэба

вырвацца на волю ! Узяць у руку гетманскую булаву і , адчуваючы за сваёй спіной

магутную непарушнасць свайго войска , паімчацца ў бой супраць тых , хто трымаў яго ў

чорным рабстве . О , як ён будзе  помсціць ! Не ўсім і не кожнаму . Ён ведае , хто

заслужыў гэтую помсту .

  Пасля Калугі і ракі Угры меркавалі  кіравацца  на Старадуб , дзе ўжо гуртаваліся

маскоўскія раці , якія ён , выпушчаны на волю , павінен весці супраць крымскіх Менглі-

Гірэеў . Але Канстанцін Астрожскі  быў упэўнены , што войска гэта ў кожны  момант

могуць загадаць павярнуць на Кіеў . Ён , баявы гетман , лялька  для  Васіля Трэцяга і

ягоных баяраў . Дзіцячая зашмальцаваная бруднымі рукамі лялька .

  Тым часам сонца плыло па небе ўсё вышэй і вышэй . Гарачыня навальвалася на людзей і

коней . На лугавінцы каля змялелай  рэчкі , дзе расла купачка шэразялёнага пыльнага

вербалозу , спыніліся на прывал , пачалі паіць коней . Зміцер Дайнеба завёў у рэчку

гетманавага каня і свайго .

  Канстанцін Іванавіч , зняўшы з галавы шалом , падставіў твар свежаму ветру ,

прайшоўся над рэчкаю туды-сюды . Адразу заўважыў , што за ім цікуюць трое дзяцей

баярскіх , цягнуцца следам , як хвост . Рашуча падыйшоў да іх , сказаў з сярдзітай

усмешкаю :

-    Вы збіраецеся бегаць за мной і тады , калі я пайду да ветру ? Вам будзе цікава глядзець

на такое ? Паверце , у найвышэйшага гетмана між ног тое ж самае , што і ў кожнага з вас .



  Дзеці баярскія глядзелі на Астрожскага з халоднай хмурай насцярогаю . І ён зразумеў –

такія , як яны , толькі загадай , не толькі будуць глядзець на тое , што ён робіць , але й

палезуць ва ўсе дзіркі ягонага цела . Раззлавана сплюнуў , крыкнуў :

- Пан Дайнеба , каня !

  Ён наўмысна дазволіў толькі папіць і трохі перадыхнуць людям і коням . Паесці ж

нікому не ўдалося . У гэтым быў сакрэт , які яны яшчэ ў Маскве перад дарогаю надумалі і

абмеркавалі з Мацеем Кветкам . Канстанцін Астрожскі трусіў на  кані па пыльнай жоўтай

дарозе , хітравата ўсміхаўся ў доўгую бараду .

  За дзень да гэтага ў ям , які стаяў на калужскай дарозе на самым беразе Угры , прыехалі

на багатай срэбнавупражнай фурманцы дзве маладыя баярышні  са слугою і трыма

ўзброенымі вершнікамі  аховы .  Слуга дапамог баярышням злезці з фурманкі , а зарослы

густым дрымучым рудым валоссем фурман шчоткаю з бліскучай касцяной ручкай

змахнуў едкі  пыл з іхніх  дарожных  летнікаў-апашніц . Летнікі былі з чырвонай камкі , з

ушытымі на плячах і на спіне жамчужна-залатымі стужкамі .

-    Ці  ёсць тут тракцір , або якая харчэўня ? – спытала , жмурачыся ад сонца , адна з

баярышняў , русавалосая і вельмі прыгожая . Такія прыгажуні , звычайна , не цікавяцца

харчэўнямі , але ж у зямным жыцці чалавечым здараюцца занадта  нечаканыя шляхі .

  Пытанне сваёй гаспадыні слуга , загарэлы чорнавалосы юнак з вусікамі , слова ў слова

перадаў ямшчыку Кандрату Лізагубу , які , зняўшы шапку , стаяў каля плеценай з

вербалозу сцяны яма .

 -    Харчэўня  ёсць , - адказаў здзіўлены такімі незвычайнымі гасцямі Лізагуб , - Вунь ,

побач з ямам . Там мой братуха Харлам за шынкара . Людзей на перавозе бывае шмат і

людзі тыя бываюць галодныя . Харлам ! – гукнуў ён .

  З харчэўні , невялікага трохі скрыўленага дамка , праз нейкі час вытыркнулася заспаная

жаўтавалосая галава , і сухі  дзяркаты голас сказаў адно-адзінае слова :

- Га ?

- Га-га . Была ў кабылы нага , - перадражніў шынкара ямшчык , - Сустракай баяраў .

  Адразу ж пад яркае сонца выбег Харлам , пачаў кланяцца гасцям . Гэта быў яшчэ даволі

маладога веку мужычок , круглатвары і жаўтавалосы .

-    Чым корміш падарожнікаў ? – строга спытала ў яго ўсё тая ж баярышня . Ейная

сяброўка , рослая і  станістая , увесь час маўчала . Можна было падумаць , што яна ад

прыроды нямая , або не ведае мясцовай мовы .

-    Можам  падаць на стол шчы зялёныя з баранінай , студзень са свіных галоваў з

часнаком і хрэнам , квасы хлебныя і ягадныя , - бадзёра сказаў Харлам . Ён быў чалавек



жвавы працавіты , не мог сядзець без справы , і яго абрадавала магчымасць некага

пачаставаць .

- Добра , - упершыню ўсміхнулася баярышня , - Заўтра раніцой сюды прыедуць

пяцьдзесят маіх слугаў . Іх усіх трэба накарміць .

  Харлам аж свіснуў і запусціў пяцярню ў сваю жаўтавалосую чупрыну :

-    Пяцьдзесят ? Ды да мяне ніколі не заязджала адразу столькі людзей . Ды ў мяне й

сталоў не хопіць . І лыжак не хопіць .

  Ён пачаў быў загінаць на пальцах чаго яму яшчэ  не хопіць , але баярышня  рашуча

перапыніла гэтыя падлікі :

-    Я вельмі шчодра заплачУ . Не пашкадуеш . Сталы ж можна збіць з жэрдак – вунь які

бярэзнік наўкол . І лыжкі можна з той жа бярозы нарэзаць . Мае слугі не прывыклі на

срэбры-золаце есці .

  Сказаўшы такое і  нават не дачакаўшыся , што прамовіць у адказ шынкар Харлам , яна

загадала фурману распрагаць коней , а свайму слузе і траім вершнікам  наказала

дапамагаць Харламу і ягонай жонцы . Вельмі хутка ў харчэўні і вакол яе закіпела праца .

Ямшчык Кандрат глядзеў-глядзеў на гэтую сумятню , ды й сам  , папляваўшы  на рукі ,

кінуўся  падсабляць  роднаму брату .

  Набліжаўся вечар . Над ракой Угрой папоўз ружавата-белы туман . Здавалася , гэта дым

ад соцень вогнішчаў , каля якіх  дваццаць сем гадоў таму грэліся змерзлыя татарскія

коннікі , чакаючы ханскага сігналу аб атацы . Але  сігнал той так і не прагучаў .

  Ценямі ад бярэзніку быў высцелены бераг Угры . Хвалі набягалі на бераг з шалясценнем

і бесклапотнай гуллівасцю . Ды зусім не такімі былі падзеі , што адбыліся на самым

змярканні ў харчэўні . Ледзь толькі скончылі варыць , смажыць і расстаўляць сталы , як у

бакоўку , дзе жыла сям”я шынкара , увайшлі дзве баярышні і тры іхнія слугі . Рудавалосы

фурман застаўся стаяць каля дзвярэй звонку .

-    Зараз мы вас звяжам , - сказала русавалосая прыгожая баярышня Харламу , - І твайго

брата ямшчыка звяжам . І адвязем вас адсюль у лес . Там пасядзіце да заўтрашняга абеду ,

і мы вас выпусцім . Калі не будзеце крычаць , уцякаць , застанецеся ў жывых . Калі ж ...

  Яна глянула на свайго слугу . Той выцягнуў з похваў шаблю , зрабіў страшнымі вочы і

моўчкі правёў вострым лязом каля самай сваёй шыі . Харламава  жонка , убачыўшы такое,

абмякла , спаўзла з зэдліка на зямлю .

  Калі вярталіся з лесу , пакінуўшы там пад яловым вываратнем шынкара з шынкарыхай і

Кандрата Лізагуба , слуга , той , што гразіў ім шабляй ( а  быў гэта  Андрэй Шаціла ) ,

сказаў вершнікам ( Марціну Жабыку-Жэмбу , Андрусю Лыжыковічу і Фадзею

Дракаловічу ) :



- Верш прыдумаў . Хочаце , прачытаю .

- Давай , - махнуў рукой Андрусь .

- Называецца – “ Майму нашчадку “.

- Ого , ты ўжо пра нашчадкаў загаварыў , - усміхнуўся Марцін , - І колькі ж іх у цябе

будзе ?

- Тры хлопчыкі і адна паненка , - з усёй сур”ёзнасцю адказаў  Шаціла .

- Нябось , разам з Палутаю будзеш іх майстраваць ? – падкалупнуў Фадзей Дракаловіч .

  Паэт нічога не адказаў , зрабіў выгляд , што не пачуў .

- Я напісаў верш таму нашчадку , які будзе жыць праз пяцьсот гадоў пасля нас , - сказаў

ён . Палеманісты прысвіснулі і аж спыніліся .

- Які  ж гэта будзе год? – наморшчыў лоб Лыжыковіч .

- Сёння 1507 . Значыць , гэта будзе 2007 год , - ганарліва прамовіў Андрэй Шаціла .

- І ты думаеш , што ў такі далёкі ад нас год яшчэ будуць жыць  нашыя  нашчадкі ? –

шчыра здзівіўся Марцін Жабыка-Жэмба .

-    Раз  ёсць мы , значыцца , будуць і яны . Але давай спынімся . Вершы не любяць

паспеху . Іх трэба чытаць і слухаць , не месячы нагамі гразь .

  Прыпыніліся каля купкі белакорых бярозаў . Шаціла , як гэта ён звычайна рабіў ,

абедзьвюмя рукамі абгладзіў свае чорныя валасы , загаварыў глухаватым голасам :

                                                     Калі не спіцца табе

                                                     У ціхай хаце тваёй ,

                                                     Калі сцены шкрабе

                                                     Вецер халоднай рукой ,

                                                     Устань . Ліхтар запалі .

                                                     Туды накіруй свой крок ,

                                                     Дзе начныя палі

                                                     Глытае трывожны змрок .

                                                     Пад дубам вячыстым сядзь

                                                     На белы шурпаты валун .

                                                     І ў сэрцы тваім загучаць

                                                     Тысячы звонкіх струн .

                                                      І ўспыхне чырвоны агонь .



                                                      І белы ўзвіецца дым .

                                                      І з”явіцца борзды конь .

                                                      І грозны вершнік на ім .

                                                      Ён крыкне : “ Ідзі да нас ,

                                                      Калі душою не спрах !

                                                      Усё тут наша – і Князь ,

                                                      І Вера , і Мова , і Сцяг ! “

                                                      Ён крыкне : “ Да нас ідзі ! “

                                                      Ды зноў зазвініць цішыня .

                                                      Між срэбных хмараў-ільдзін

                                                      Пачуецца бег каня .

                                                      Змоўкнуць начныя сычы .

                                                      А ты не змаўкай ! Жыві !

                                                      Хай вечна  ў табе крычыць

                                                      Кропля ліцвінскай крыві .

  Шаціла скончыў чытаць  , унурыў галаву , чакаў , што скажуць сябрукі . Палеманісты

перазірнуліся .

- Малайчына ! Мацак! – усклікнуў Марцін , - Пакуль жыве паэт Андрэй Шаціла , зямля

Ліцвінія не загіне !

- Добра ты пра гэтую самую кроплю , - расчулена прамовіў Фадзей Дракаловіч , хоць

неаднойчы прызнаваўся , што не разумее і не любіць пісарчукоў .

  Андрусь жа Лыжыковіч моцна абняў Шацілу , ляпаў яго рукою па плячы .

  Каля харчэўні , якая аж ззяла чысцінёй і новымі сталамі , іх ужо чакалі баярышні .

Вядома ж , гэта былі Зося Еўрапейка і Палута Валадкевіч . Фурман Гарасім Цвыркун

пачціва трымаўся зводдаль ад іх , насаджанай на арэхавы кій мятлою зграбаў свежыя

стружкі .

- Марцінік! – усклікнула Зося , - Ці пакінулі вы ім там вады і хлеба ?

- З голаду не памруць , - весела прыціснуў яе да грудзей Жабыка-Жэмба , - А калі што –

вожык на калючках грыб або лясны яблык прынясе .

  Еўрапейка адбівалася ад ягоных абдымкаў кулачкамі , вырывалася , але ў вачах

свяцілася шчасце .



  На  начлег Астрожскі прыпыніўся за нейкі дзесятак вёрстаў ад Угры ў бярозавым гайку .

Спуталі коней і пусцілі пасвіцца ў сакавітае зялёнае шматтраўе . Потым  расклалі

вогнішча , смажылі бараніну , елі яе з цвёрдым  жытнім хлебам і запівалі светлай

крынічнай вадой .

  Канстанцін лёг на лісіны кажух , які рассцяліў  па траве Зміцер Дайнеба , пачаў

неадрыўна глядзець на зорныя нябёсы .  Непараўнальная ні з чым прыгажосць і веліч

адкрылася позірку . Здавалася , срэбная рака цякла над галавой . Ды не рака , а цэлае мора!

Незлічонае мноства зорак , мільготкіх найдрабнейшых пылінак , драбінак і камячкоў ,

было рассыпана шчодрай Божай рукою , як вечнае зерне , як абяцанне новага і бясконцага

ўраджаю , па чорна-сінім нябесным  палетку . Там успыхвалі нейкія загадкавыя агні ,

паўставалі  светлыя  слупы дзівоснага непадуладнага чалавечаму разуменню полымя .

Нейчыя вочы ( матчыны і бацькавы – думалася яму ) з любоўю і невыказнай пяшчотай

глядзелі на яго з бяздонных касмічных глыбіняў . “ Мама , - засынаючы пад покрывам

срэбнавогненных  добрых нябёсаў , думаў ён , - Ты жывеш на далёкай-далёкай зорцы .

Зараз і заўсёды ты пазіраеш адтуль на мяне . Я адчуваю твой клапатлівы позірк . Дзякуй

табе за ўсё  , мама “.

  Пасля начлегу хуткім маршам пакіраваліся да перавозу на рацэ Угры . Спорна беглі

пасвяжэлыя  коні . Лёгка і шырока дыхалася . Раса на траве і на дрэвах ярка ззяла , быццам

венецыянскае шкло . Астрожскі , што , як звычайна , ехаў паперадзе , азіраўся на Зміцера

Дайнебу , часам па-змоўніцку падміргваў яму . Дайнебу гэта вельмі ўсцешвала . Толькі

двое з усёй кавалькады , гетман  і  ён , ведалі аб тым , што ўсіх  неўзабаве чакае .

  Нарэшце ўспыхнула на небасхіле нітачка-палоска Угры . Змораныя  людзі , і адразу ж

следам за імі коні , адчулі набліжэнне ракі . Там чакаў абед і адпачынак . Весялей

зачасцілі конскія ногі . Прыўзняліся ў сёдлах , змахнулі гарачы пот з твараў вершнікі .

Унутры кожнага пачаў паступова  расслабляцца вузел , на які падчас далёкай і

небяспечнай дарогі завязваецца кожная чалавечая душа . І толькі тыя , хто быў абавязаны

сачыць за палонным гетманам , ні на міг не гублялі пільнасці .

  Даімчаліся да ракі , скінулі з сябе жалезныя і скураныя даспехі , усё , што пякло , гняло і

муліла , падставілі разагрэтыя целы свежаму рачному ветрыку . Калі на свеце існуе рай ,

то ў гэтыя імгненні ён быў на беразе прахалоднай ракі Угры . Крыху астылі , далі астыць

коням , потым зноў ускочылі на іх , але ўжо не ў сёдлы , а проста на мяккія конскія спіны ,

і , абганяючы адзін аднога , рынуліся ў такую зваблівую , такую доўгачаканую ваду .

Срэбныя слупы пырскаў шуганулі , здаецца , да  неба . Плавалі , ныралі , куляліся праз

галаву , уздымалі буруны хваляў . Былі , адным словам , як дзеці . Коні спакойна і мудра

глядзелі на сваіх гаспадароў , дазваляючы  мыць сябе , абліваць вадой  , церці шчоткамі .



  Потым пайшлі абедаць , селі за сталы . Дзве маладзенькія  , дужа прыгожыя шынкарачкі

завіхаліся  на кухні і каля сталоў . Прыносілі , расстаўлялі , наразалі , налівалі і ўсміхаліся

анёльскімі ўсмешкамі . Паспрабуй тут , як кажуць , не расперазаць жывот .

  А праз нейкі час пасля такога смачнага абеду на ўсіх , акрамя Астрожскага і Дайнебы ,

наваліўся , як камень , сон . Хто дзе сядзеў , пачалі пазяхаць , церці кулакамі вочы ,

апусцілі галовы і засвісталі насамі . Тыя , што сачылі за гетманам , адчулі няладнае , ды

было ўжо позна . Хацелі ўскочыць – падагнуліся калені , хацелі крыкнуць – з горлаў

вылузвалася толькі шыпенне . Адному ж з іх , асабліва трываламу , стукнуў  ззаду эфесам

шаблі па галаве Марцін Жабыка-Жэмба .

-    З Богам , - упэўніўшыся , што ўсіх маскоўцаў зваліў з ног сон , сказаў Канстанцін

Астрожскі і ўскочыў на каня . Разам з ім ускочылі  Зміцер Дайнеба і ўсе палеманісты ,

уключаючы дзяўчат . Гарасім Цвыркун , павохаўшы , кінуў на беразе Угры сваю

срэбнавупражную фурманку , таксама сеў на аднаго са сваіх коней , другога павёў на

повадзе .   Зося Еўрапейка спытала ў  Марціна:

- А што  будзе з тымі , якіх вы ў лес завялі ? З ямшчыком і шынкаром з жонкаю ?

-    Як  сонца будзе садзіцца за высокую елку , іх знойдзе на Баравіковай паляне

шынкароў сынок Пяцюня . Я яму прыгожы ножык  падараваў . Праўда , Пяцюня ? –

звярнуўся  Жабыка-Жэмба  да мурзатага вельмі загарэлага хлапчука гадоў шасці-сямі ,

што сядзеў на лавачцы і стругаў ножыкам кіёчак .

- Плаўда , - кіўнуў галавою , нават не зірнуўшы на Марціна хлапчук .

- І ты гэтым ножыкам перарэжаш іхнія вяровачкі ?

- Пелалежу .

- Вось бачыш , - усміхнуўся Еўрапейцы Марцін .

  Замест поўдня рэзка павярнулі на паўночны захад . Прабіраліся  “ татарскімі дарогамі “ –

глухімі палявымі і ляснымі сцяжынамі . Калісьці татары-набежнікі абыходзілі па іх

маскоўскія дазоры і шматвёрстныя завалы са спілаваных дрэў .

  На адным з кароткіх прывалаў Марцін Жабыка-Жэмба абмяняўся з Астрожскім

адзеннем . Зараз на Марціну быў чырвоны гетманаў плашч і ягоная востраверхая

суконная шапка з сабаліным аколышам , паверх якога былі нашыты бліскучыя каштоўныя

каменьчыкі .  Астрожскі апроч цёмнага Марцінавага плашча накінуў на  плечы

звычайную світку , якую ўзялі ў шынкара Харлама . У шэрай світцы гэтай яго можна

было палічыць  за  беднага псаломшчыка або вясковага мукамола .

  Усе разумелі , што гетману-уцекачу неабходна быць абсалютна непадобным на таго

гетмана , якога ўсе ведалі . Палута Валадкевічанка , нібы сам д”ябал тузануў яе за язык ,



прапанавала Астрожскаму састрыгці бараду . Як глянуў на неабачлівую дзяўчыну

разгневаны  гетман ! Быццам дубцом па голай попцы сцебануў .

  Дамовіліся пры першай жа пагоні , якую адчуюць за сабой , рассыпАцца ва ўсе бакі ,

адводзячы ад гетмана небяспеку . На тым жа прывале , дзе мяняліся з Астрожскім

адзеннем , Марцін , сабраўшы ў цесны гурт палеманістаў-вершнікаў , сказаў ім :

-    Галоўнае для ўсіх нас , не шкадуючы  жыцця  свайго  і здароўя свайго – вывезці

Канстанціна Іванавіча , слаўнага ліцвінскага гетмана-ваяра , у Вільню . Клянемся , што

зробім гэта .

- Клянемся ! – дружна крыкнулі палеманісты .

  Адпачывалі мала . Ехалі нават уначы , бо разумелі , што ўжо па ўсіх шляхах-дарогах

паляцела пагоня . Маскоўскія ваяводы будуць сырую зямлю , як рэпу , грызці , абы

спаймаць , зноў закаваць у кайданы і прывезці да свайго гасудара Васіля Трэцяга ўцекача-

вераломца .  Яны ўжо паспяшылі аб”явіць гетмана Астрожскага вераломцам , бо парушыў

асвечаную самім мітрапалітам клятву вернасці . Калі ж не зловяць , не заарканяць ,

паляцяць у ваяводаў галовы . А галовы ж свае , не чужыя , не качаны капусты з

суседавага агароду . Не раманеяю , італьянскім віном , пачастуе гасудар , а крывавай

плахай .

  У гэтым цяжкім стамляючым безе пакрысе пачаў адставаць і нарэшце зусім недзе

згубіўся ў начных прасторах Гарасім Цвыркун . Спрабавалі шукаць , але ён быў , як тая

іголка ў стозе сена .

-    Выберацца  сам , - вырашыў Марцін Жабыка-Жэмба , і зноў паімчалі коні . Галоўным

заставалася адно – вывезці ў Вільню гетмана Астрожскага .

  А ў Цвыркуна раптоўна закульгаў конь . Можна было кінуць жывёліну , ды Гарасім ( не

будзь ён конюхам ! ) пашкадаваў , прыпыніўся , пачаў аглядаць капыт і бабку , пачаў

абвязваць пашкоджанае месца кавалкам кашулі , якую адразу ж разарваў . Тут яго і

дагналі маскоўскія пагонічы .

-    Вот этот рыжман был с ними ! – закрычаў той , якога гваздануў па галаве эфесам

шаблі Марцін і які , такім чынам , быў самы пакрыўджаны . Ён проста з каня , як каршун

на курыцу , наваліўся на Цвыркуна , збіў яго з ног , - Где твой чертов гетман ? Отвечай ,

рыло немытое !

  Гарасім Цвыркун зразумеў , што жыццё ягонае павісла на тонкай-тоненькай нітачцы ,

нібы вунь той бярозавы лісток , рана  зжаўцелы , які ледзь ліпеў на галінцы і ўсё

трапятаўся , трапятаўся . Гарасім ляжаў на спіне і першае , што заўважыў над сабою , быў

гэты безабаронны кволы  лісток .



  Тым часам падымчалі на ўзмыленых запараных конях больш важныя маскоўскія чыны ,

пэўна , ваяводы . Гарасіма рыўком паставілі на ногі , і пачаўся допыт , хуткі і жорсткі .

-    Разожги-ка  костришко , - загадаў адному са сваіх людзей чарнабароды смуглатвары

ваявода , - При живом огне такие , как он , быстрее вспоминают .

  Вельмі хутка на беразе Угры запалала вогнішча . Ваявода ўзяў абвітую полымем

ламачыну , паднёс яе амаль упрытык да Цвыркуновых вачэй :

-    Так где же прячется гетман и все евоные тати ? Отвечай , иначе зажарим , как

куропатку .

-    Не ведаю я ніякага гетмана , - адказваў пабляднелы Гарасім , - Я ехаў да перавозу , а

мой конь закульгаў . Вось я й прыпыніўся . Падлячу каня , далей паеду .

-    Дальше  ты , братец ,  не поедешь , - хмыкнуў у чорны вус ваявода , - Не знаешь где

литовский гетман ? Да ты же сам – литва дремучая ! С этим своим шершавым языком –

закульгаў , ехаў ...

-    А  я й ёсць ліцвін , - сказаў Цвыркун , - Мяне вашыя на Маскву з палонам вывелі . Тут

і жыву .

- Послушай , если хочешь жить – сознавайся . Нам некогда . Где Острожский ?

- Не ведаю .

- Жги его , - аддаў вогненную ламачыну ваявода таму , каго Жабыка-Жэмба стукнуў па

галаве .

-    Што вы робіце , маць вашу ? – пакутліва застагнаў Гарасім Цвыркун . Запахла

паленым . Спалохана заіржаў Цвыркуноў конь , пазіраючы , як курчыцца ягоны гаспадар .

Адзін з маскоўцаў адагнаў каня ўдарам нагі .

- Жги , - адно толькі й казаў ваявода .

- Охо-хо-хо , - стагнаў Гарасім і раптам ломкім ад болю голасам заекатаў :

- Быў Цвыркун . І памру Цвыркуном . І не хачу быць маскоўскім Сверчком !

- О чем он говорит ? – здзівіўся ваявода .

- Он не хочет быть московским сверчком .

  Ваявода злосна сплюнуў у вогнішча . А Гарасім Цвыркун узвіўся з зямлі , ударамі рук і

ног раскідаў ва ўсе бакі сваіх катаў , агромністымі віхлястымі  скачкамі , як паранены

лось , пабег да Угры і кінуўся са стромы ў цёмную ваду .

-    Как  камень , на дно лег , - раздумліва сказаў ваявода  , асцярожна падыйшоўшы да

берагу . Затым пачухаў чорную бараду , уздыхнуў , загадаў сваім людзям :

- По коням !

  Тым часам Канстанцін Астрожскі са Зміцерам Дайнебам і палеманістамі ўпарта

прабіваўся па лясных глухаманевых дарогах на захад . Даводзілася спехам масціць гаці ў



балотцах , секчы сякерамі і шаблямі дзікія зараснікі , пудзячы звяроў і птушак . Нямала

крывавых мазалёў успыхнула на шляхецкіх нязвычных да такой справы далонях .

Дзяўчаты , Зося з Палутаю , зусім знясілелі , і Марцін загадаў ім нічога не рабіць , а

проста сядзець на конях , стараючыся не зваліцца .

  І ўсё-ткі неспадзяванка не абыйшла гетмана . На дарозе Юхнаў – Ельня  напаткаўся

пасольскі абоз маскоўцаў  , які ішоў з Вены ад імператара Свяшчэннай Рымскай імперыі

Максімільяна Першага Габсбурга . За спіной Вялікага княства Літоўскага і Польскага

каралеўства Васіль Трэці вёў няспынныя  перамовы , шукаў саюзнікаў у барацьбе супраць

іх . За пасла ездзіў  Васіль Навумаў , бліжэйшы сябра Фёдара Курыцына . Ён асабіста

ведаў Канстанціна Астрожскага , ведаў , што той даў згоду весці маскоўскія раці на

Крым . І раптам – сустрэча на дарозе , якая вядзе зусім у іншы бок .

 -    Канстанцін  Іванавіч ! – усклікнуў вельмі здзіўлены Навумаў , - Што ты тут робіш ? А

дзе твае раці ? Дзе твае ваяводы ?

   Вопытны ліс адразу ўнюхаў , што пахне дзяржаўнай здрадаю . Ён наогул не верыў

нікому акрамя свайго гасудара  , быў найадданейшым  вялікакняжым дабрахотам . І ён ў

адно імгненне вырашыў арыштаваць Астрожскага . Сіл быццам бы хапала – з ім ішла

сотня жалезнай раці .

-    Канстанцін  Іванавіч , - залебязіў пасол , - ці не папіць нам дабрэннага віна ? Я вязу з

Вены некалькі бутляў цудоўнага рэйнскага .

  Астрожскі разумеў , што з ім гуляюць у кошкі-мышкі . Але што  рабіць ? Як

выкручвацца ? Ён запытальна зірнуў на Жабыку-Жэмбу .

  Марцін , на якім быў яркачырвоны  гетманаў плашч , азірнуўся па баках . Яны

знаходзіліся якраз там , дзе , перакрыжоўваючыся , разбягаліся шляхі на захад-усход-

поўнач-поўдзень . Тут стаяла невялічкая цэркаўка  Святой  Маці Ахоўніцы Крыжавых

Дарог .

- Пан гетман , - ціха сказаў Марцін , - трэба памаліцца .

  Зайшлі ў паўцёмную цэркаўку  разам з Навумавым .  Апроч іх і запаленых свечак у ёй

нікога не было . Памаліліся . На выхадзе Андрэй Шаціла і Фадзей Дрыкаловіч накінулі

ззаду на дзяка-пасла конскую торбу з-пад аўса , сціснулі горла так , што ён пачаў сінець .

-    Слухай  мяне , - грозна сказаў Шаціла і  наставіў Навумаву нож да шыі , - Зараз мы

спакойна выходзім з царквы . Ён , - Шаціла паказаў на Жабыку-Жэмбу , - пачынае

ўцякаць на кані . Ён – літоўскі гетман . Зразумеў ? Твае людзі кідаюцца ў пагоню , але не

даганяюць яго , бо ты клічаш іх назад . Зразумеў ? Павер , я вельмі добра рэжу нажом .

  Змярцвелы ад жаху пасол толькі часта  міргаў вачыма ў знак згоды . Ён вельмі любіў і

шанаваў свайго гасудара , але ўласнае жыццё любіў  крышачку больш . Усё атрымалася



так , як задумвалі Жабыка-Жэмба і Шаціла . Чырвоны плашч падзейнічаў на жалезную

раць гэтак жа ,  як ён дзейнічае на быкоў іспанскай карыды . Яны адразу ж ірванулі за ім з

лямантам :

- Гетман ! Лови литовского гетмана !

  Неўзабаве пасол загадаў трубіць адбой . Марціна Жабыку-Жэмбу не дагналі , трохі

пакрычалі , разы два стрэлілі з рушніцаў і вярнуліся назад .

  У гэты час Канстанцін Астрожскі ўжо быў далёка ад крыжавых дарог . А Шаціла з

Дрыкаловічам , падвёўшы Навумава да ягонага пасольскага вазка , дапамаглі яму туды

сесці , паглядзелі як паслоў фурман клапатліва пакрывае ногі свайму  пану  мядзведжай

поласцю , ускочылі на коней і трушком , не спяшаючыся , паехалі ў накірунку Ельні .

Яны ехалі і не азіраліся , але па спінах цёк халодны ручаёк  – а раптам закрычыць ,

залемантуе , пачне страляць з рушніцы пасол Васіль Навумаў . Не закрычаў , не

залемантаваў , не стрэліў . Хацеў жыць .

  25 верасня 1507 году Канстанцін  Іванавіч Астрожскі прыбыў у Вільню .

                                                                    I V

-    Ну , сыне , ад”ездзіўся ты , адгуляўся , адваяваўся , час і за розум брацца , - такімі

словамі сустрэў аршанскі харужы Антоній Жабэка-Жэмба свайго сына Марціна , калі той

вярнуўся нарэшце пасля доўгіх блуканняў-прыгодаў у роднае Адроўскае сяльцо , - Што

рабіць думаеш ? Князя Астрожскага выбавілі з маскоўскай няволі . У вялікай ласцы ў

Гаспадара Жыгімонта князь . Трэба й табе месца сваё шукаць . Зноў  у Германшчыну на

вучобу паедзеш ?

  У адказ стары харужы пачуў ад сына класічныя словы , якія цягам стагоддзяў чулі ,

чуюць і не адзін яшчэ раз  будуць чуць бацькі :

- Не хачу вучыцца , а хачу жаніцца .

  Трэба зазначыць– гэта вельмі ўзрадавала Антонія Жабыку-Жэмбу . Старэйшыя сыны

ўжо даўно сямейнікі , ужо іхнія дзеці , а ягоныя ўнукі пішчаць каля дзедавых каленяў .

Трэба , каб і гэты , самы апошні каласок , сваё зерне выспеліў .

- Хто ж яна ? – хаваючы радасць , спытаў бацька , хоць ведаў адказ .

- Зося Зубрыцкая з Вялікай Зуброўні .

- Добрая паненка . Добры зацны шляхецкі род , - ухваліў Антоній Жабыка-Жэмба

сынаў выбар , - Твая нябожчыца маці вельмі ўзрадуецца на нябёсах ад такой

доўгачаканай навіны . А я цябе , сыне мой , бласлаўляю на шлюб .



  З такімі словамі харужы схадзіў у свой кабінет , прынёс адтуль абраз святога Станіслава

і ўзняў яго над сынавай галавою ,  які апусціўся  на калені .

-    Святы  Станіславе , дай майму сыну Марціну добрае навучанне і настаўленне , зрабі

яго каханкам і мужам , бацькам і дзедам , свёкрам , і сватам , і цесцем  , і ў справе

мужчынскай дай сілу і ўдачу .

  Затым прыйшла з панскіх агародаў старая Сцёпчыха , пакланілася старэйшаму Жабыку-

Жэмбу , пакланілася ягонаму сыну , зноў паставіла Марціна на калені , пачала казаць

напеўным тонкім голасам прыгаворку-прысушку , змушаючы яго слова ў слова паўтараць

за сабою :

-    Лягу  я , раб Божы , памалюся, устану я , бласлаўлюся , памыюся я расою , вытруся я

прастольнаю пеляною , пайду я з дзвярэй у дзверы, з варот у вароты , выйду я ў чыстае

поле , у зялёнае памора , стану я на сырую зямлю, пагляджу я на ўсходнюю старану .

  Як чырвона сонейка ззяе , прыпякае імхі і балоты , чорныя гразі , так і ты прыбягай , ка

мне прысыхай , раба Божая , ка мне , рабу Божаму . Вочы ў вочы . сэрца ў сэрца , мыслі ў

мыслі . Спаць бы яна не засыпала , гуляць бы яна не гуляла , а ўсё б да мяне прыбягала .

Слава табе , Божа . Амэн .

  Марціну не дужа каб спадабалася такое гаварэнне . Паездзіўшы па Еўропе , паглядзеўшы

на свет , ён лічыў гэта бабскімі прымхамі , смешнымі  забабонамі . Але ён памятаў словы

свайго сябра Андрэя Шацілы , паэта : “ Усё , што кажа народ , правільна , нават і тады ,

калі народ кажа няпраўду “ . Паспрабуй  разбярыся з гэтымі паэтамі . І яшчэ – яны ,

палеманісты ( так навучалі  ўсіх іх Язэп Ранцэвіч і Мацей Кветка  ) , павінны быць рэхам

ліцвінскага народу , шанаваць і берагчы тое , што нёс і нясе ён у душы сваёй .

  Вельмі хацеў Марцін , каб Шаціла быў на ягоным вяселлі ў ягонай дружыне , быў за

дружка , ці , як іх яшчэ называюць , за баярына , маршалака , або шафера , каб

падперазаўся крыж-накрыж прыгожымі вышыванамі рушнікамі , багатым поясам , каб

трымаў у руцэ бізун і вялікі кіёк , разам з ім ехаў да маладой , садзіў маладога на пасад ,

трымаў вянок над жаніховай галавой у час вянчання . Але Андрэй Шаціла сказаў , што

паэты павінны шмат што ведаць , павінны вучыцца , і зноў паехаў у Германшчыну . Разам

з ім паехалі працягваць вучобу палеманісты Фадзей Дракаловіч , Андрусь Лыжыковіч ,

Вікент Камароўскі . Але абяцаўся быць за дружку на вяселлі жыццярадасны таўстун Ігнат

Кабылінскі . Запэўнілі , што прыедуць у  Адроўскае сяльцо , Антон Рэва , Якуб  Мялешка ,

Паўлюк Сякерскі , браты Жадэцкія .

  Вяселле намерыліся згуляць па мясцовым народным звычаі з запоінамі . альбо малой

гарэлкай , з заручынамі , альбо гарэлкай вялікай , з караваем і пасадам , са скрыпачом і



дударамі , з паязджанамі , вясельным поездам маладога , і прыданцамі , вясельным

поездам маладой .

  За дзень-другі да вяселля Зося з Марцінам патаемна сустрэліся на сваім , толькі ім

вядомым , месцы над  ракой .

- Давай паслухаем нашу бярозу , - сказаў Марцін .

  Узяўшыся за рукі , яны павольна пайшлі ў цёплую летнюю цемру . Густая цішыня

апавіла наваколле . Вось і бярозка , белакорая , кучаравістая і самотная . Гэтае дрэўца яны

напаткалі чатыры гады таму ,  блукаючы наўкол палацыка Язэпа Ранцэвіча . Зося паклала

абедзьве свае рукі на сэрца , загаварыла дрыготкім ад хвалявання голасам :

-    Скажы , бярозка , ці буду я шчаслівая з мужам маім ? Ці нараджу я дзетак ? Ці будзе ў

мяне суперніца-разлучніца ? Ці зломіць мяне ранняя хвароба ? Ці забярэ заўчасная

халодная смерць ?

  Потым яна апусцілася на калені , перажагнулася і  ўзняла  напоўненыя трывогай і

пакутай вочы ў неба :

-    Божа міласэрны , я не язычніца . Прабач мне , верную сваю рабу , што пагаварыла з

нямым дрэвам . Але яна , бярозка гэтая , не нямая . Колькі добрых слоўцаў нашаптала яна

мне , маладзенькай . Божа , у цішыні свайго нябеснага Ерузалему  пашлі нябеснае

блаславенне на наш шлюб , дай нам любові і цярпення , дазволь  нам прайсці жыццёвую

дарогу разам да апошняга ўздыху .

  Марцін стаяў непадалёку , стараўся не слухаць аб чым гаворыць каханка , але ейныя

словы ляцелі ў сэрца , прапякалі душу . Калі Зося нарэшце падыйшла да яго , ён моўчкі

пацалаваў яе , прыхіліў пакорлівую дзявочую галоўку да свайго пляча , і яны застылі пад

маўклівым небам , пад вечным зорным сяйвом .

-    Праз  два дні , пасля нашага з табой вяселля , мы ўжо не будзем такімі , як сёння ,

ніколі не будзем такімі , - ціха пачаў гаварыць , а затым пачаў шаптаць Марцін проста ў

Зосіна вушка , - Запомні , што б ні здарылася ў нас наперадзе , я – твой . Я нарадзіўся на

гэтай зямлі толькі для цябе . Не забудзем  жа гэты вечар . Не забудзем сябе , юных і

закаханых . Глядзі і слухай , як адплывае гэты вечар , наш вечар . Назаўсёды запомні яго .

  Шляхецкае вяселле грымела амаль тыдзень . Не трэба казаць колькі было выпіта ,

з”едзена , адтанцавана , пацалавана , колькі было згублена жупанаў і шапак , разбіта

келіхаў і талерак , паламана  лаў , крэслаў , зэдлікаў і вясковых шэрых платоў . А яшчэ ж

былі між моладдзю касыя позіркі і зубатычыны , і нават шабля пагрозна ўзлётвала ў

няцвёрдай п”янай руцэ .

  З прыданцамі , вясельным поездам маладой , прыехала ў Адроўскае сяльцо Палута

Валадкевічанка , пахарашэлая , жвавая , але сумнаватая .



-    Паехаў  пан Андрэй на сваю вучобу ў Германшчыну і , пэўна ж , забыўся пра мяне , -

ціха жалілася яна Зосі , - Ні слуху , ні духу . А такія словы казаў . А так мы з ім на неба

глядзелі . Блакітнае было неба , чыстае . Эх !

- Не сумуй , Палутка , Андрэй прыедзе хутка , - спачуваючы , пацалавала сяброўку Зося

і раптам весела рассмяялася :

- Ды я з вамі ўсімі  сама ўжо паэтам зрабілася !

  Каб хоць трохі даць шматлікім гасцям прадых ад гарэлак , вінаў , лікёраў , вішнёвых і

малінавых налівак , харужы Антоній Жабыка-Жэмба вывез іх у Воршу , паказаў горад і

каменны замак . Замак той пачаў будавацца яшчэ за Вітаўтавым часам . З Каралевеца

выпісалі нямецкага майстра па каменных працах . Падмурак рабілі з валуноў . Сцены

клалі “паласатай кладкаю “ , чаргуючы валуны з цэглай . Дарога да замка ішла па мосце

праз рэчку Аршыцу , апошні пралёт якога быў развадны .

  Брамная вежа мела два драўляныя  ярусы . Унізе стаяла бронзавая гармата , з якой хоць

зараз страляй .

  Марцін , вясёлы і прыгожы , сказаў Зосі ( ужо сваёй жонцы ! ) :

- Хочаш , пакажу табе тваю цёзку ?

- Што , яшчэ адна Зоська ў цябе  аб”явілася ? І гэта ўсяго на трэці дзень пасля нашага

вяселля ? – гарэзліва ўскудлаціла валасы мужу Еўрапейка .

  Замест адказу Марцін узяў яе за руку , павёў на другі ярус вежы . Там яны ўбачылі яшчэ

адну гармату , праўда , меншую .

- Чытай , - сказаў Марцін .

- ЗОСЯ . ПАЦАЛУЮ ТАК ГОРАЧА , ШТО ТЫ ПАМРЭШ , - прачытала Еўрапейка на

гарматным ствале . Радасна зірнула на мужа  , - Я ўжо бачыла гармату гэтую , але не

ведала куды вы яе паставілі .  Сястрычка ты мая , - нахілілася яна да гарматы і пацалавала

яе .

  Але ўсё калі небудзь канчаецца . Скончылася і вяселле . Раз”ехаліся госці . Жыццё , як

рака пасля бурнай вясновай паводкі , пачало ўваходзіць у свае звычныя  берагі . Зося

пераехала жыць да мужа ў Адроўскае сяльцо . Разам з ёю прыехалі  дзеўкі-пакаёўкі ,

стары кухар Сямён , якога звалі Буслабойчык . Мянушка гэтая прыліпла да кухара з таго

самага часу , як ён ваяваў з буслом . Справа ў тым , што кухар пана Зубрыцкага крышыў

цыбулю і рэзаў зяленіва на стале , што  стаяў пад высокай ліпай . А на ліпе той

змайстраваў сабе буслянку бусел , які штогод вяртаўся з-за цёплага мора ў Вялікую

Зуброўню . Нешта з буслянкі , вядома ж , ляцела ўніз . І кухар Сямён замест таго , каб

перанесці ў  іншае месца стол ,  аб”явіў буслу бязлітасную вайну . Прыставіўшы драбіны ,

залазіў з небывалым для свайго ўзросту спрытам на самы верх  ліпы , бурыў птушынае



гняздо . Раз злазіў , другі , трэці ... Ды бусел гэты аказаўся такі ж сама ўпарты , як ён сам ,

і аднойчы , раззлаваўшыся , размашыста  ўдарыў кухара дзюбай проста ў лоб . Ломячы

голле , Сямён паляцеў уніз , пляснуўся аб стол , потым аб зямлю і зламаў руку . Вось чаму

стаў ён Буслабойчыкам .

  Пан Гурый Зубрыцкі дужа крычаў тады на кухара . Праўда , да лазы на стайні ў той  раз

не дайшло .

-    Ёлупень  дурны , - выгаворваў пан , седзячы ў альтанцы і папіваючы мядок , а

зняслаўлены  Сямён , зняўшы шапку , стаяў перад ім з прывязанай да дошачкі рукою , -

Бусел – святая птушка . Зразумеў ? Яшчэ тысячу гадоў таму ён разам з нашымі продкамі

прыйшоў з паўднёвых стэпаў у гэты край і пасяліўся каля нас назаўсёды . Назаўсёды .

Разумееш , ёлупень ? А ў дрымучых нашых лясах жыве чорны бусел . Дык ён ніадкуль не

прылётваў і не прыходзіў . Ён тут спрадвеку жыве .

  Разам з дачкою прыехала на восень пані Кацера Зубрыцкая , бо харужы Антоній

Жабыка-Жэмба быў удаўцом , і  па першым часе не хапала побач з маладзенькай Зосяй

вопытнай сталага веку жанчыны , якая б навучала яе . Пані Кацера з вялікім імпэтам

пачала ўводзіць сваю дачку ва ўсе сакрэты і таямніцы самастойнага гаспадарання ў

майнтку .

-    Ахмістрыні , дзеўкі і чэлядзь у маёнтку абавязаны падтрымліваць пільную ахайнасць у

вопратцы , - доўгімі восеньскімі вечарамі павучала яна Зосю , - Гэта неабходна , каб

зберагчы ў чысціні малако і печыва , а таксама і для іншых спраў . Усе мусяць хадзіць у

лазню кожную суботу , а ўлетку – яшчэ купацца ў рэчцы . У вас тут ёсць рэчка ? Парадак

у гаспадарцы заснаваны на самым дбайным вядзенні падліку і на доглядзе за тым , каб

кожны ўчастак яе быў даручаны пэўнай асобе . Неабходнае начынне і посуд павінны

знаходзіцца ў адказнасці гэтай жа асобы . Інакш чэлядзь нічога не зробіць добрасумленна

і дбайна , бо адзін спашлецца на другога . У выпадку шкоды ці страты не будзе каго

прывесці да адказу : усякі скажа , што ён нічога не ведае .

  Напачатку Зося з вялікай увагай і цікавасцю слухала матчыны парады , старалася , як

магла , уводзіць іх у Адроўскім сяльцы . Але парады гэтыя былі бясконцыя , восеньскія

вечары цягнуліся доўга-доўга , і пакрысе ўся гэтая такая карысная гаварыльня пачала

стамляць . “ Божа мой , - думала Зося , - няўжо я ўсё сваё астатняе жыццё буду слухаць

такія словы , існаваць між гэтых людзей , іхніх дробных прыземленых клопатаў ? Божа ,

няўжо ты пусціў мяне ў белы свет для такога аднастайнага шэрага жыцця ?

  А тут яшчэ падпусціў шпільку Марцін , весела сказаўшы :

-    Жанчына  - істота таямнічая , але карысная .

   Зося аж узвілася :



- Ты ! Што ты мне казаў да сужэнства !? Дзе словы твае !? Псу пад хвост пайшлі!?

  Марцін зніякавеў , разгубіўся ўшчэнт , залепятаў :

-    Зосечка !  Што з табою ? У чым мая віна ? Ты ж ведаеш – я ўжо ротмістр ажно ў трох

парафіях Аршанскага павету . Я дзень за днём у сядле . Кручуся , як вавёрка .  Такая доля

шляхецкая .

  Ён прытуліў яе да сябе , пачаў цалаваць ёй шчокі , рукі . Ды яна адварочвалася , хавала

твар , убірала рукі . Вось так першы халодны лёд лёг паміж імі .

  Дадала свайго горкага перцу і Палута . Завітала неўзабаве пасля вяселля , спыталася ,

чырванеючы :

-     Пані Зося , а ці балюча было ? Ну ў тую ноч , у самую першую ?

  Еўрапейка глянула на сяброўку з непаразуменнем , потым здагадалася , што хвалюе

юную засцянкоўку , зморшчылася :

- Баліць не там , дзе ты думаеш . Баліць тут .

  І паклала руку на сэрца .

  З некаторага часу яна стала пазбягаць і Марціна , і маці . Кацеру  Зубрыцкую , уладную

строгую пані , гэта не вельмі каб засмуціла . Яна поўнасцю ўзяла ў свае рукі кіраванне

Адроўскім сяльцрм , і вельмі хутка ўсе дзеўкі-прыслужніцы і ўся чэлядзь надворная

сядзелі ў яе , як мышы пад венікам . Марцін жа паўздыхаў , пабедаваў , ды вырашыўшы ,

што толькі час паставіць усё на сваё месца , з яшчэ большым стараннем заняўся

бясконцымі ротмірскімі справамі .

  Аднойчы , бязмэтна перабіраючы свае даўнейшыя дзявочыя рэчы , Зося раптам

намацала на самым дне куфэрка нешта цвёрдае . Выцягнула , зірнула і аж уздрыгнула .

Гэта быў штандар Дваццатага Маланкападобнага Рэйнскага Легіёну ! Ён мякка і таямніча

свяціўся ў паўзмроку пакою . Залаты арол глянуў на яе пранізліва і нібы з нейкім

асуджэннем .

  Яна прыціснула штандар да грудзей . Адшумелае жыццё яркім пярэстым клубком

уварвалася ў ціхі пакой , прымусіла затрапятаць ейнае сэрца . Колькі было ў тыя маладыя

дні радасці ! Колькі надзеяў ! Дзе зараз неўтаймоўныя сябры-палеманісты , па якіх ідуць і

едуць дарогах ? Няўжо ўсе яны таксама , як і яна , жывуць жыццём бязмэтных  бясконцых

будняў , нікчэмных клопатаў ? Няўжо забыліся ўсе яны пра залаты Човен Палемона , пра

гарачыя клятвы , пра зямлю Ліцвінію ? Такога не можа быць . Проста не можа быць . Не

такі гэта народ . І толькі яна , шэрая вясковая гусыня , пчала-мядоўка з абарванымі

крыльцамі , гібее ў беспрасветнасці ,у духоўнай беспрытульнасці . Зося ўпала тварам у

падушку і горка-горка заплакала .



  А назаўтра , добра намуштраваўшы дзевак-прыслужніц , якія дапамагалі ёй апранацца і

фарбавацца , яна , прыгожая і спакойная , пайшла ў палацык да Язэпа Ранцэвіча . У

адмысловым французкім кошыку-пляцёнцы яна несла штандар .

  Ранцэвіч вельмі сардэчна сустрэў яе , пасадзіў на мяккую канапу . Ярка палаў усё той жа

камін . Толькі не было , як раней , Мацея Кветкі .

-    Пан  Мацей служыць зараз у гетмана Канстанціна Астрожскага , - патлумачыў Зосі

Ранцэвіч . Потым варухнуў пасівелымі бровамі , сашчапіў на каленях цёмныя худыя рукі

з рэльефнымі прыгожымі галінкамі жылаў , падрыхтаваўся слухаць .

  Яна , спачатку хвалюючыся , а потым усё спакайней , расхінула перад ім сваю балючую

душу , расказала пра сваю адзіноту і свой аповяд скончыла такімі словамі :

-    Я  вяртаю вам , пан Язэп , штандар Дваццатага Маланкападобнага Легіёну , які вы

(памятаеце ? ) уручылі мне , назваўшы мяне жрыцай Ордэна святога Палемона . Ніякая я

не жрыца . Я – звычайная баба , хоць і не чорная мужычка , а шляхцянка , ды ўсёроўна

баба . Я не жрыца . Я – дворная курыца .

  Язэп Ранцэвіч выслухаў яе , устаў са свайго крэсла , падыйшоў да вакна , доўга маўчаў .

Потым сказаў ёй :

- Назаві сына Канстанцінам .

- Што !? – усклікнула Зося і ўсхапілася з канапы .

- Ты ўжо носіш пад сэрцам дзіця . Сына , - падыйшоў да яе і паклаў ёй рукі на плечы

Ранцэвіч , - Назаві ж яго Канстанцінам . Ты разумееш – чаму .

-    У  мяне будзе сын ? – шчыра здзівілася , пачырванела ад вялікага душэўнага

ўзрушэння Зося .

-    Ён не будзе . Ён ужо ёсць у цябе . Пад сэрцам . Маленькі-маленькі , як зярнятка . І

вельмі прыгожы . Як Марцін .

-    Я  нараджу сына ? – не верачы , зноў села на канапу Еўрапейка і асцярожна паклала

рукі на свой жывот . Прыслухаўшыся да сябе , да ўсёй сваёй істоты , ужо сцвярджальна

сказала :

- Я нараджу сына .

  І шчасліва засмяялася .

-    Вось бачыш , - усміхнуўся ёй Язэп Ранцэвіч , - Ты – маці . І ты – жрыца Ордэна

святога Палемона . Адно адному не пярэчыць . Ты – хрысціянка і назаўсёды застанешся

ёю , маладая ты будзеш ці ўжо старэнькая . Ты – палеманістка і застанешся ёю да скону .

Дык бяры з сабою штандар Дваццатага Маланкападобнага Рэйнскага Легіёну . Арол з

гэтага штандару , калі трэба будзе , пакліча і цябе , і твайго мужа , і сынка твайго .

Чакайце такі кліч .



   Як нанованароджаная , вярнулася Зося дадому . Столькі шчасця , столькі сонечнага

яркага святла было ў душы і ў вачах . Ёй хацелася спяваць і яна заспявала песню , якую

чула ад дзяўчат-прыслужніц :

                                                  Пайду я ў садочак ,

                                                  Сарву я лісточак .

                                                  Ды павысцілаю

                                                  Мілага слядочак .

                                                 Ды павысцілаю ,

                                                 Каб пташкі  не ўбілі ,

                                                 Каб майго мілога

                                                 Іншы не любілі .

  Марцін , прыехаўшы ўжо цёмным часам на сядзібу , хацеў , як  павялося , ціха

павячэраць , аддаць такія-сякія загады па маёнтку і класціся спаць . Аж уляцела , як

прамень сонца , у ягоны пакой Зося . Вясёлая . Радасная . Ранейшая .

- Марцінік ! – крыкнула яна з парогу , - У нас будзе сын ! Я кахаю цябе , Марцінік !

  Мудрасць і найвялікшая насалода чалавечага жыцця ў тым , што яно не адразу адкрывае

людзям свае самыя прыемныя бакі , а паступова , па драбіначцы , па маленькім глыточку .

Так сапраўдныя гурманы п”юць стары цудоўны мёд . Так паступова , крок за крокам ,

кветка за кветкаю , ручаёк за ручайком , прыходзіць у халодныя засыпаныя снегам

абшары вясна .

  Марцін Жабыка-Жэмба радаваўся шчаслівай навіне , як сапраўдны ліцвін . Наладзілі

страляніну з маленькай гарматкі , што мелася ў  ягонага цесця пана Гурыя Зубрыцкага ў

Вялікай Зуброўні . Грукату  было !

-    Нешта шляхта балюе , - казалі цяглыя мужыкі , прачынаючыся ў сваіх цёмных крытых

саломай  хатках : - Ды ў яе , шляхты , заўсёды баль .

  І цяглы народ , папіўшы вадзіцы з драўляных шчарбатых конавак , крэкчучы ,

паварочваўся на другі бок , засынаў ,  бо  заўтра патрэбна было яшчэ да сонца ўставаць на

вялікі згон – на панскае ворыва . А гарматка ўсё страляла і страляла .

  Пачалі жыць у шчаслівым чаканні нараджэння першынца . Лічылі месяцы і тыдні .

Вялікім сэнсам напаўняецца штодзённае існаванне двух закаханых душаў , калі яны

ведаюць , што неўзабаве на Божы свет з”явіцца яшчэ адна душа , пакуль што невядомая



ім , таямнічая , але такая жаданая , як бы адлюстровак іх саміх і ў той жа час зусім-зусім

іншая .

  Хлопчык нарадзіўся 3 чэрвеня 1508 году ў дзень Канстанціна (!) і Алены , здаровы ,

светлавалосы і сінявокі . “ Як кветачка ! “ , - задыхалася ад  радасці  Зося . Вядома ж , яго

хрысцілі імем Канстанціна . Хрысціць прыязджаў з Вільні вуніяцкі святар Мацей Кветка .

-    Цяпер  нас , Жабыкаў-Жэмбаў , трое , - ганарліва  казаў Марцін , - Будзем утраіх

крумкаць у нашай лужыне !

- Фі ! Як ты можаш так казаць пра сваё прозвішча ? – моршчыла носік Еўрапейка , ды

адчувалася , што яна вельмі шчаслівая .

  Тым часам жыццё , як няспынная рака , усё кацілася і кацілася ўдалеч . Жылі людзі і  ў

Адроўскім сяльцы , і ў Вільні , і ў Астрозе  , І хоць розныя строі насілі яны , хоць елі і пілі

хто з  драўлянага , а хто з  залатога посуду . і ў час святой малітвы па рознаму складвалі

пальцы , усе яны хацелі  і  жадалі сабе і сваім дзецям  , па сутнасці , аднаго – здароўя ,

хлеба і міру .

  Канстанцін Астрожскі , вярнуўшыся з маскоўскай няволі , не доўга ашчаджаў нацёртыя

кайданамі рукі , вельмі хутка зноў узяў гетманаву булаву . Узвіхурылі Вялікае княства

Літоўскае браты Глінскія – Міхайла , Іван і Васіль . Цякла ў іхніх жылах гарачая кроў

татарскага хана Мамая . Пэўна , яна і не давала спакою ваяўнічым братам . Ды забыліся

Глінскія пра галоўную лёсавызначальную падзею ў бурным жыцці свайго продка – пра

бітву на Кулікоўскім полі , дзе ён быў разбіты ў пух і ў прах маскоўскім князем

Дзмітрыем Данскім . Не здагадваліся яны , што Мамай , сам не жадаючы таго , перадаў ім

у наследдзе гены не перамогаў , а паражэнняў . А на першы погляд – тры магуты , тры

асілкі , тры браты , як пальцы адной рукі . Самы малодшы між іх Міхайла быў

завадатарам усяго . Калі ж больш пільна ўглядзецца ў плынь падзеяў , то шчаслівай , а ,

можа , й нешчасліваю зоркаю братоў была іхняя сястра Хведка . Без яе сядзелі б яны на

сваіх дробных надзельчыках , як шэрыя восеньскія апенькі на гнілым бярозавым пні .

Хведка вельмі ўдала вышла замуж за магната Марціна Храптовіча . Брат ягоны Ян-

Літавор паехаў паслом ад гаспадара караля Аляксандра ў горад Вену , “ у Немцы “ .

Пэўна , Хведка ўначы нашаптала нешта некаму на вуха , і ён узяў з сабою маладога

Міхайлу Глінскага . Такіх маладых і прагных на жыццёвы поспех была процьма , ды ў

“Свяшчэнную Рымскую  імперыю германскай нацыі “ трапіў менавіта Міхайла .

  З жарсцю ажно цэлых 12 гадоў  навучаўся малады Глінскі мовам , этыкету , вытанчаным

манерам , вайсковай справе , танцам  і  “ усялякім куртуазіям “ .  Маладзенькія немачкі ,

упершыню  пабачыўшы на свае вочы вельмі прыгожага тэмпераментнага гуна ( як яны

называлі яго ) , аж млелі . Пэўна , нямала засталося пасля яго ў Германшчыне маленькіх



“глінчыкаў”.  Яму б асесці там , зрабіцца баронам , жыць спакойна і сямейна . Ды не –

узыграла мамаева кроў , пацягнула назад , у стэпы . Прыняў каталіцтва і вярнуўся ў

Вялікае княства Літоўскае . Ён быў , як пісалі сучаснікі , “ чалавек аднолькава адважны

духам , хуткі думкай і як дуб моцны , гатовы да кожнай небяспекі “. Гэты , “ як дуб

моцны чалавек “ , наломіць нямала дроў у Вялікім княстве.

  Толькі ўверх імкнуўся ён , толькі да ўлады . А дзе лавіць птушку ўлады ? Дзе

знаходзіцца ейнае залатое гняздо ? Вядома , каля вялікага князя і караля , у ягоным самым

цесным атачэнні . І Міхайла Глінскі робіцца сябрам Аляксандра , а затым Жыгімонта .

Такое сяброўства прыносіла  яму вельмі і вельмі багаты плён .  У 1501 годзе Аляксандр

прызначыў яго кіроўцам манетнага двара . За гэта Глінскі , як тонкі знаўца жаночай

пекнасці , прывёў на вялікакняжы двор прыгожую , нібы  антычная багіня , маладзенькую

грачанку . Яна іграла на арфе , цудоўна спявала , магла танчыць перад абраным

мужчынскім застоллем  у беласнежным аддзенні старадаўняй  гетэры  , а то і ў строях

прамацеры Евы . Для сціплай Літвы гэта , магчыма , было й занадта , але кожны з мужоў ,

асабліва калі ён яшчэ малады , хоча , нават сам аб тым не думаючы , пакаштаваць

забаронены плод . Ці ж толькі адным евіным дочкам рабіць такое ?

  Троцкі ваявода Ян Забярэзінскі адчуў у маладым Глінскім вельмі небяспечнага ворага .

Так стары самец-воўк інстынктыўна ловіць чуйнымі ноздрамі востры раздражняльны пах

маладога самца , які ўсё больш адважна і нахабна набліжаецца да ягоных ваўчыцаў .

Забярэзінскі вырашыў нанесці раптоўны ўдар , ды , пэўна , не ўлічыў , што ягоны

праціўнік ажно 12 гадоў цёрся ў Еўропе , навучаўся там не толькі танцам . Акрамя пасады

кіроўцы манетнага двара Міхайла Глінскі меў яшчэ адну вельмі высокую пасаду . Пасля

таго , як пад Вядрошай  трапіў у маскоўскі  палон дворны маршалак Рыгор Осцік ,

менавіта Глінскі заняў ягонае месца , і ў яго пад рукою былі гаспадарскія дваране .

Скончылася тым , што напачатку лютага 1508 году , калі ўжо Гаспадаром быў Жыгімонт ,

які не вельмі шанаваў братоў Глінскіх , прыцясняў іх , Міхайла з сямю сотнямі вершнікаў

напаў каля  Гародні на дом Яна Забярэзінскага . Проста ў ложку пану Яну адцялі галаву ,

наткнулі яе на вострую  дзіду , так везлі , пацяшаючыся і глумячыся , і нарэшце кінулі ў

возера .

  Сонца ўдачы пачало свяціць Міхайлу Глінскаму ўсё болей рэдка і ўсё болей цьмяна . І ён

узняў мяцеж супраць Гаспадара Жыгімонта , з католіка адразу зрабіўся ярасным змагаром

за  праваслаўе , звярнуўся за дапамогаю да Васіля Трэцяга . Маскоўшчына толькі й чакала

такой навіны .

  Перад вялікай фуртавінай  Канстанцін Астрожскі выпадкова , а , магчыма , й

невыпадкова сустрэўся  з Міхайлам Глінскім у ваколіцах Наваградку , куды па загадзе



Жыгімонта прывёў сваю астрожскую харугву . Глінскі  ў  гэты самы час круціўся каля

Менску , рабаваў мясцовую шляхту і ,  пэўна , вырашыў зрабіць начную разведку ўбок

Наваградку  . Яны ( іхнія загоны ) сутыкнуліся твар у твар на пясчаным парослым

кустоўем  узгорку пад прывідным месячным святлом . Бой не пачыналі . Астрожскі і

Глінскі , цьмяна бліскаючы шаломамі і даспехамі , з”ехаліся ў лагчынцы .

-    Мы  з табою , князь , сваякі па кудзелі , па матчынай лініі , - сказаў Астрожскі , - Чаму

зноў замятню ўсчынаеш ?

- Хачу абараніць праваслаўных ад  лацінніка Жыгімонта , - палка ,  з выклікам прамовіў

Глінскі .

-    Не  смяшы курэй ці , - Астрожскі азірнуўся па баках , - курапатак . Яшчэ ўчора ты быў

католікам . Не веру , што ўсяго за адну ноч ты перарадзіўся .

- Не вер , - спакойна адказаў Міхайла Глінскі , - Але я – Глінскі . Nomen est omen .

- Імя кажа само за сябе ? – усміхнуўся Канстанцін , - Магчыма . Але не будзь , князь

Міхайла  Rara avis , белай варонай між нас , ліцвінскай шляхты . Хіба не бачыш , што

нясе нашай бацькаўшчыне маскоўскі праваслаўны гасудар Васіль ? Вароп . Знішчэнне .

Няволю . Ён хоча сесці на вялікакняжы пасад у Вільні . Хоча забраць сабе Смаленск і

Полацк .

-    Смаленск будзе мой , - парывіста ўстрапянуўся ў сядле Глінскі , аж спуджана захроп ,

пачаў нервова перабіраць тонкімі нагамі ягоны конь .

- Смаленск належыць майму і твайму Гаспадару Жыгімонту .

- Ён не мой Гаспадар , - горача запярэчыў Міхайла Глінскі , - Я не цярплю , каб

нехта быў нада мной , звыш мяне , акрамя Бога . Сёння ж я пад рукою ў вялікага князя

маскоўскага Васіля Іванавіча .

 -    Я  разумею чаму ты абраў Васіля , а не Жыгімонта , - трохі памаўчаўшы , раздумліва

прамовіў Канстанцін Астрожскі , - У Васілю больш  “ мамаевай “ крыві .Так? Адзін стэп .

Адзін у стэпе курган . Адзін на кургане арол . І арол гэты – маскоўскі гасудар Васіль .

“ Мамаева “ кроў , якой , як я бачу , ты пакланяешся , не церпіць наўкол сябе нікога

іншага . Толькі тоненькія былінкі ля самага падножжа кургану . Толькі дробненькія-

дробненькія мурашкі на гэтых былінках . І ўсё . Але ж так нецікава жыць , князь . Людскі

род – шматгаловы . І вельмі шмат ёсць на зямлі  светлых мудрых  галоў , у тым ліку , і

твая . Пражу цябе – не пачынай у нашым Гаспадарстве крывавую калатнечу . Не дай

маскоўскім рацям зноў таптаць і нішчыць нашую зямлю .

  Міхайла Глінскі нічога не адказаў , рэзка развярнуў свайго каня , знік за ўзгоркам .

Толькі чулася шчоўканне капытоў па камянях і каменьчыках , якіх калісьці шчодра

намалоў у тутэйшых мясцінах ледавік .



  Ён , Глінскі , не спыніў вайну . З Турава , сваёй вотчыны ,  слаў лісты-падбухторкі

ліцвінскай шляхце , ва ўсе бакі накіроўваў загоны , штурмаваў Мазыр , Слуцк , кляўся ў

вернасці Васілю Трэцяму і прасіў маскоўскай дапамогі . Герой Клецкай бітвы стаўся

здраднікам сваёй Айчыны .

  І ўсё-ткі яго ўтаймавалі , выкінулі за межы Вялікага княства Літоўскага . Ён здолеў ,

дзякуючы сваёй пляменніцы Алене Глінскай , на якой жаніўся гасудар Васіль Трэці ,

вельмі высока ўзляцець  у  Масковіі , нават зрабіўся апекуном будучага цара Івана

Жахлівага , трымаў яго , маленькага , на руках ,  але скончыў жыццё , як амаль усе

перабежчыкі-перамётнікі , бясслаўна – па загадзе той жа самай сваёй пляменніцы  сканаў

з голаду ў маскоўскай вязніцы . Казалі , што ён выў і плакаў ад найвялікшага голаду , як

пёс . Ды  Масква слязам не верыць .

  Для Канстанціна Астрожскага наступіў нарэшце перадых . За вернасць і за вялікія

вайсковыя заслугі Гаспадар Жыгімонт падараваў гетману былую вотчыну князя Міхайлы

Глінскага горад Тураў , мноства больш дробных маёнткаў , даў яму пасаду пана

віленскага і выкупіў родавае срэбра Астрожскіх , заплаціўшы крэдыторам велькія грошы

за пазыку . Але галоўны падарунак Канстанцін зрабіў сабе сам – на 49 годзе жыцця

жаніўся ! Трэба зазначыць , што для мужчыны ў такім узросце гэта подзвіг , роўня якому

хіба перамога над татарамі пад Вішняўцом . Пані гетманшай згадзілася стаць дачка

луцкага старосты князя Сымона Гальшанскага Тацяна . Так што ў гэтай надта далікатнай і

адказнай справе Астрожскі зраўняўся нарэшце з Марцінам Жабыкам-Жэмбам . Той ,

памятаецца , сказаў свайму бацьку : “ Не хачу вучыцца , хачу жаніцца “ . Гетман сказаў

самому  сабе : “ Не хачу на полі ратным біцца , хачу жаніцца “. Але ягоны галоўны бой

яшчэ наперадзе .

  Аднойчы ціхім  жоўталістым восеньскім надвячоркам , калі Зося з Марцінам сядзелі

каля калыскі сына Кастусіка , адчыніліся дзверы , і дзеўка-пакаёўка сказала :

- Да вас , паночкі , нейкі чалавек  прыехаў . З Турава .

- З Турава ? – здзівіўся Марцін , - Кліч .

  У пакой хуткім крокам увайшоў малады вусаты шляхціц у мокрым ад дажджу

дарожным плашчы . Ён зняў з галавы магерку з уваткнутым пяром чаплі , пакланіўся ,

спытаў :

- Пан Марцін Жабыка-Жэмба і пані Зося Жабыка-Жэмбава ?

- Так , - адказаў Марцін , - Каго маем гонар вітаць на сваёй сядзібе ?

-    Адам  Дрыбась , даручэнец , службовец і вястун  князя Канстанціна Іванавіча

Астрожскага . Па загаду  майго пана перадаю вам ягоны панскі ліст да вас з сургучовай

пячаткаю , пісаны ім самаруч .



  Ён падаў Марціну  скручаны ў трубку ліст з віслай пячаткаю . Жабыка-Жэмба зламаў

сургуч , пачаў чытаць . Зося , запрасіўшы  вестуна сесці , уважліва глядзела на мужа .

Твар ягоны па меры чытання ўсё болей святлеў .

-    Ведаеш , якая добрая навіна ? – дачытаўшы да канца , сказаў Марцін Зосі , – Князь

Канстанцін Іванавіч запрашае нас з табой на сваё ўласнае вяселле , якое мае адбыцца ў

ягоным горадзе Тураве дваццаць першага верасня ў Дзень нараджэння Маці Божай .

- Авой , радасць якая ! – захоплена пляснула ў ладкі Зося , - Нарэшце князь-дабрадзей

зробіцца дамаседам !

-    Крамбамбулі ! – крыкнуў дзеўцы-пакаёўцы Марцін Жабыка-Жэмба , і калі тая

прынесла паднос з сіняшкельным  бутлікам і трыма залачонымі чаркамі , разліў духмяны

цудоўны напой , высока ўзняў чарку :

- За Канстанціна Іванавіча ! Сто лят яму !

  Але , разважыўшы , вырашылі , што на гетманава вяселле паедзе толькі адзін Марцін .

Зося ж застанецца ў Адроўскім сяльцы – надта ж маленькі яшчэ Кастусёк . Марцін ,

аддаўшы малжонку з сынам пад клапатлівую ахову бацькі свайго харужага Антонія

Жабыкі-Жэмбы , разам з путным слугою Міхалкам і яшчэ  трыма путнымі слугамі верхам

на кані пакіраваўся ў Тураў . У дарожных торбах-саквах везлі гетману адмысловыя

дарункі – літы з золата вялізны кубак з сямейнай скарбоўні Жабыкаў-Жэмбаў і каменную

выяву старадаўняга чалавека , якую знайшлі ў сінім глеі , калі чысцілі азёрнае дно .

Марцін ведаў , што Канстанцін Астрожскі  любіць збіраць такія цудовіны .

  Восень засцілала чырвоным шапаткім лісцем дарогі . Вецер узвіхурваў гэтае мёртвае

лісце , і  , здавалася , вогненныя слупы стаяць наўкол . Увечары і раніцай , куды ні кінь

вокам , слаіўся гусцейшы попельна-белы туман .  Ляцелі ў вырай журавы і гусі . З нябёсаў

нёсся нястомны гагатлівы халодны  крык . Птушкі , як і Марцін са сваімі людзьмі ,

кіраваліся на поўдзень .

  Тураў над прыгажуняй Прыпяццю , заснаваны яцвяжскім князем , што ў хрышчэнні

назваўся Давыдам , сустрэў іх такім шматлюддзем і шматгалоссем , якому б

пазайдросціла і Вільня . І прычына таму была адна – вяселле князя Канстанціна

Астрожскага . Прадоўжыць вяселле князь меркаваў яшчэ й у Астрозе , але першую хвалю

ўрачыстасцяў , першы , як бы мовіць , удар прыняў на сябе Тураў .

  Па гарадскім прадмесці Запясоччы праехалі ўсярэдзіну горада , дзе стаяў княжы палац . І

тут  усё кіпела людзьмі .

-    Пэўна , князі і шляхта з усяго Гаспадарства з”ехаліся , - здзіўлена чухаў патыліцу

Міхалка .



  Перад княжым палацам была змайстравана трыумфальная брама , упрыгожаная

стужкамі , кветкамі і зброяй , якую адбілі ў татараў і ў ваяроў  Міхайлы  Глінскага . З

двух бакоў брамы раскінулі вялізныя рознакалёрныя намёты , у якіх стаялі багатыя

пышна сервіраваныя сталы . У адным з намётаў іграў аркестр .

  Па Прыпяці плавалі туды-сюды доўгія чаўны  пераробленыя пад венецыянскія гандолы .

Весляры ў венецыянскіх строях дружна налягалі на вёслы і хорам  спявалі песні , але не

венецыянскія , а мясцовыя вясельныя .

  Марціна сустрэў каля трыумфальнай брамы сам вясёлы жаніх , абняў , горача

расцалаваў :

-    Дзякуй , дзякуй табе , пан Марціне , што не забыўся пра  старога Астрожскага ! Як

бачыш , і я , вол стары , схіляю выю сваю пад сямейнае ярмо .Памятаеш , як праз лясы-

балоты з Маскоўшчыны беглі ? А дзе ж малжоначка твая , што так адважна на коніку

гарцавала ?

-    З  сынком Кастуськом дома сядзіць малжонка . А ягамосць яшчэ не стары , - радасна

адказаў Жабыка-Жэмба , - Мы яшчэ з ягамосцем  шмат  каму чупрыны надзярэм .

-    Хочаш ваяваць ? Любіш ваяваць ? Значыць – рыцар , - па-змоўніцку шапнуў яму

гетман , - І я люблю . Вось жанюся , аблагоджу жоначку і – у сядло . Пойдзеш са мной ?

- З гетманам Астрожскім хоць на край свету ! – усхвалявана выгукнуў Марцін .

-    Пра край света не ведаю , а на пярэдні рубеж дзяржавы яшчэ сходзім  , - падміргнуў

Канстанцін Астрожскі і паляпаў яго па плечуку .

  Развітаўшыся з гетманам , што  сустракаў усё новых і новых гасцей , праверыўшы як

уладкаваўся Міхалка з путнымі слугамі , Марцін павольна пайшоў убок Прыпяці . І

раптам ззаду нехта закрыў ягоныя вочы рукамі . Разгневаны Жабыка-Жэмба крута

развярнуўся і ўбачыў перад сабой Андрэя Шацілу .

- Андрэй !

- Марцін !

  Яны абняліся , як браты , моцна расцалаваліся . Радасць віравала ў вачах . У гэты міг

яны зразумелі , што звязаны па жыцці такой вяроўчынай , такім ланцугом , якія   не

развязаць і не раскляпаць нікому .

- Як  я  рады , што й ты тут , у Тураве , - расчулена сказаў Марцін , - А як жа вучоба ?

- Вучоба не хвароба – пачакае , - весела засмяяўся Шаціла , - Чуў , што ты ўжо бацька .

Віншую . А я ўсё бегаю , як кот марцовы .

-    А  мог бы й не бегаць , - усміхнуўся Жыбыка-Жэмба , - Прыязджала да нас Палута ў

Адроўскае сяльцо . Жалілася , што забыўся пан паэт пра яе .

- Палута ? – Андрэй Шаціла аж спыніўся , - Ты бачыў Палуту ?



- Як цябе бачу .

- І што ж яна гаворыць пра мяне ?

-    Гаворыць , што ты добрае жарабя . Нагарцаваўся , нагуляўся і зноў да сена . А што

бедная дзяўчына плача , горкімі  слязамі абліваецца , жарабяці – пад хвост , - строгім

голасам сказаў Марцін .

- Так і гаварыла ? – пабляднеў Андрэй .

-    Ну ,  ты ж разумееш , яна не зусім так прамаўляла . Гэта я па-вашаму сказаў , сказаў

так ,  як вы , паэты , гаварыць любіце . Прызнавалася Палута Зосі , што кахае цябе .

- Кахае !?  Дык  чаго ж ты , гарохавая галава , пляцёнкі пляцеш ? – аж узвіўся ад радасці

паэт , - З мяне вялікі гляк віна !

  Сядзелі на беразе Прыпяці і пілі віно , якое паступова размякчала цвёрдыя сэрцы . Да

гетманавага вяселля яшчэ заставаўся нейкі час . Яны разумелі , што там , у шумным

вэрхале  вяселля , не ўдасца пагаварыць , і таму гаварылі тут . Гаварылі аб усім .

-    Напэўна , трэба й мне кінуць  сваю вучобу і ехаць са сватамі да Палуты , - уздыхаў

Шаціла , - Хоць я й вучобу люблю . Люблю вучобу . Люблю Палуту . Што рабіць ?

  Ён задумліва падпёр падбароддзе кулакамі , гдядзеў на  няспынныя рачныя хвалі . Вада

бегла адсюль у Дняпро , а потым у мора . І гэтак – тысячагоддзі . Які сэнс у такім вечным

безе-руху ?

-    Вянчаць  будзе сам мітрапаліт кіеўскі , галіцкі і ўсяе Русі Язэп Другі Солтан , гетманаў

сябра . Дзеля гэтага са сваёй віленскай рэзідэнцыі прыехаў , - сказаў Шаціла , -  Вось тут і

мяркуй – у Маскве сядзіць мітрапаліт усяе Русі і ў нас , у Вільні . І хто з іх галоўнейшы ?

Думаю , што наш , бо яго сам  канстанцінопальскі патрыярх Пахомій узвёў у гэты сан .

Баюся , што яшчэ наплачамся мы з Руссю . Мы ж – Літва , што стварылася з полацкіх і

менскіх  ліцвінаў і аўкштайтаў . А нам крычаць з Масквы , што мы Русь , а Русь павінна

быць толькі маскоўская .  Добра , хай будзе Русь , вырашылі нашы Гаспадары і  сваю

дзяржаву назвалі Вялікім княствам Літоўскім і Рускім . А нам зноў крычаць з Усходу ,

што Русь , а , значыць , і ўсё наша Гаспадарства , павінна быць маскоўская .  Вось што  ,

напрыклад , было напісана ў грамаце , якую падчас сватання Івана Трэцяга да Соф” і

Палеалог , уручылі разам з шасцю дзесяткамі собаляў маскоўскія паслы Папу  Сіксту :

“Сиксту , Первосвятителю Римскому , Иоанн , Великий князь Белой Руси , кланяется и

просит верить его словам “. Заблыталіся , як кажуць , у назвах . Усюды Русь . І ўсюды

іхняя , маскоўская .

  Ён узняўся , паглядзеў на хвалістую шырыню Прыпяці , прачытаў глухім голасам :

                                                  Крычу табе : “ Спынісь ! “ ,



                                                  Ды ты  ізноў не чуеш .

                                                  О , Русь , лясная  рысь ,

                                                  Ты на каго палюеш ?

- А , можа , не трэба , Андрэй ? – раптам сказаў Марцін Жабыка-Жэмба .

- Што не трэба ? – не зразумеў паэт .

- Ну , вось гэтыя вечныя нашы размовы пра Русь , пра Літву . У нас у Адроўскім сяльцы

панскія хлопы кажуць : “ Трэба жыць , як набяжыць “.

-    Мала лазой лупцавалі такіх дурных хлопаў , - жорстка прамовіў Шаціда , - Значыць ,

тады не патрэбен Вітаўт , не патрэбен гетман  Астрожскі , не патрэбныя ўсе мы , не

патрэбныя нашы дзяды-прадзеды з іхнім такім яркім , такім непаўторным жыццём ?   Усё

гэта ведьмі-вельмі патрэбна . І ўсім нам . І Богу . А дурныя хлопы назаўсёды застануцца

дурнымі хлопамі . І іхнія ўнукі-праўнукі будуць дурныя хлопы . Мы – ліцвіны . І наша

радзіма – Вялікае княства Літоўскае . А для нас , палеманістаў , гэта самая прыгожая і

самая жаданая зямля  – зямля Ліцвінія . Як я хачу , каб праз стагоддзі мае нашчадкі  жылі

ў дзяржаве , якая  называецца Ліцвінія !  Але давай , пан Марцін , скончым сваё баляванне

над Прыпяццю і пойдзем туды , дзе бярэ шлюб наш дарагі сябра , наш  слаўны гетман

Канстанцін Іванавіч Астрожскі .

  Яны хуценька ўзняліся і пайшлі ў накірунку княжага палацу . Вяселле бушавала сем

дзён . Пра яго не трэба пісаць , бо нічога не атрымаецца з такой пісаніны . На такім

вяселлі трэба быць  самому . Сем дзён гуляў на вяселлі Марцін Жабыка-Жэмба , а потым

у вясельным поездзе жаніха паехаў паязджанцам  у Астрог .

  А ў гэты час далёка ад Турава і Астрога ў Адроўскім сяльцы цякло ціхае павольнае , але

такое зваблівае сваёй цёплай сямейнай  утульнасцю  жыццё . Даўжэйшымі рабіліся

вечары . Удзень неба ўсё часцей  закрывалася шэрай  воўнаю хмараў . Церусілі ўжо

халаднаватыя  дожджыкі , прыбягаючы з глыбіні апусцелых цёмных палёў . Часам у

прарывах між хмарамі бліскала добрае залаталобае сонца .

  Зося ўсю сябе аддавала малому Кастуську . Пералічваючы , цалавала кожны ягоны

дробненькі пальчык на руках і на нагах . Замілавана заўважала , як з кожным Божым днём

усё болеё напаўняюцца гарэзлівасцю і розумам сінія  вочкі . “ Дзякуй табе , Матка Боска ,

за маю мацярынскую радасць ,  за маё шчасце “ , - удзячна малілася яна , сустракаючы і

праводзячы ў вечнасць кожны новы  дзень .

  Хапала й гаспадарчых клопатаў . Рыхтаваліся да зімы . Да марозу трэба было ўбраць

ураджай з палеткаў і агародаў , з саду . Зосіна маці , пані Кацера Зубрыцкая разам з



дзеўкамі-пакаёўкамі  закладвала ў склеп свежую капусту ў качанах , абірала з дрэў

садавіну . І без перадыху павучала :

-    Яблыкі  неабходна абіраць у ясны дзень , зрываць і класці асцярожна . Нельга кідаць ,

ціскаць і абдзіраць . Трэба лёгка ўкладваць у кошыкі і ў іх адразу ж пераносіць у склад .

Плады ніколі не кідаюць у кучу , калі маюць намер добра захаваць . У сухіх скляпах іх

кладуць на паліцы , высланыя цёртай саломай , так , каб яны не дакраналіся адзін да

аднога .

  Сабе ў памочніцы Зося выбрала няньку з вясковых дзяўчатак , спакойную разважлівую

дачку панскага каваля Сцепанідку . Сцепанідка адразу ж усёй душою прыгарнулася да

маленькага Кастуська , і яму , заўважала Еўрапейка , было добра з такой няняй .

  Кожны вечар , кладучыся спаць , Зося ўспамінала Марціна . Калі ён ужо вернецца з таго

вяселля ? Яна разумела , што шляхта , асабліва ганарыстыя магнаты , могуць гуляць хоць

месяц , абы спраўна працавалі глоткі і страўнікі . Ды й нельга было не паехаць да такога

вельміпашанотнага , вельмі добрага чалавека , як Канстанцін Іванавіч Астрожскі . Яна б і

сама паехала віншаваць гетмана , але ж у яе ёсць маленькі Кастусёк , які не адпускае яе ,

сваю маці . Кастусёк ! Яна заплюшчвала ў салодкай дрымоце вочы , зноў дзякавала  за

сваё жаночае шчасце пану Богу .

  Але , на вялікі жаль , жыццё чамусьці не можа быць заўсёдна добрым і гладкім . Яму

чамусьці патрэбны  нечаканыя вострыя павароты-зломы . Не можа ведаць чалавек , што

чакае яго заўтра , бо ў Бога , а , значыць , і ў чалавека , ёсць толькі сённяшні час .

  Неяк у Адроўскае сяльцо прыбег вястун з палацыка ад Язэпа Ранцэвіча :

- Паню Зосю вельмі хоча пабачыць пан Язэп .

  Еўрапейка адразу захвалявалася . Што магло здарыцца ? Ад чаго такая спешка ?

Пакінуўшы Кастуська пад наглядам Сцепанідкі , яна хуценька пайшла ў недалёкі , што

стаяў на рачной строме , палацык .

  Яе сустрэла Меланьня , якую пан Язэп заўсёды называў Мелані .

- Пану Язэпу вельмі блага , - сказала , змахваючы хусцінкаю слёзы з чорных вачэй ,

пажылая грачанка , - Пэўна , Бог забярэ яго ад нас . Ён жа такі ўжо стары . Разам з ім мы

калісьці баранілі ад туркаў Канстанцінопаль .

  Раптам яна заплакала наўзрыд і , апусціўшы галаву , пайшла паперадзе Еўрапейкі да

Язэпа Ранцэвіча . Зося паспешліва ішла за ёю , бачыла худзенькія безабаронныя плечы ,

сівыя пасмы калісьці бліскуча-чорных валасоў і разумела – грачанка няўцешна лье слёзы

таму , што са смерцю Ранцэвіча абарвецца тоненькая нітачка , што звязвае яе з мінулым .

Ды Еўрапейка памылялася . Аказваецца , з далёкім непаўторна адляцелым мінулым

Мелані лучылі яшчэ два чалавекі , аб існаванні якіх тут , у палацыку , Зося й не



здагадвалася . Яны выйшлі з бакоўкі ў калідор , па якім  праходзілі  Мелані з Зосяю , нізка

схілілі галовы ў знак жалобы . Два ўжо немаладыя смуглатварыя мужчыны .

- Стэліёс ! Рагірас ! – усклікнула Мелані і абняла іх .

  Яны загаварылі між сабой па-грэцку , ды на якой мове не размаўляй у час вялікага гора ,

чалавечай душы непатрэбны перакладчыкі – па іскрах слёз , па вуснах , што пакутліва

дрыжаць , па руках , якія ніяк не знаходзяць сабе месца , адразу відно – бяда пастукалася

ў дзверы . Так яны трое  , абняўшыся , і пайшлі да Ранцэвіча .

  Стары палеманіст ляжаў на ложку ў той жа каміннай залі . Завостраны зжаўцелы твар

ярка вылучаўся на чырвонай падушцы .

- Даражэнькія мае , – радасна прашаптаў ён , - Прыйшлі . Дзякуй , што прыйшлі .

  Ён паспрабаваў сесці , ды не хапіла сілаў , і ён застаўся ляжаць , пазіраючы

ўсхваляванымі вільготнымі вачамі на ўсіх .

-    Зося !  - слаба ўсклікнуў Ранцэвіч , зірнуўшы на  Еўрапейку , - Мілая мая дзяўчынка ,

вялікі дзякуй , што прыйшла . Я не памыліўся , убачыўшы ў табе жрыцу нашага Ордэна

святога Палемона . Чыстая святая душа .

-    Стэліёс і Рагірас , - папрасіў ён , - запаліце камін , а потым запаліце свечку .

   Неўзабаве затрашчалі ў каміне сасновыя чурбанчыкі , жвавае чырвонае полымя

затрымцела сваімі пялёсткамі , разганяючы змрок . Ранцэвіч павесялеў . Яму нават

удалося сесці – Зося з Мелані абклалі яго падушкамі .

- Сяджу , як арол у гняздзе , - пажартаваў ён .

  І раптам за дзвярыма цяжка затупацелі нечыя крокі . Дзверы рэзка расчыніліся , і

ахоўнік , мяркуючы па абліччу , таксам грэк , усхвалявана  крыкнуў з парогу :

- На нас напалі татары !

  Навіна была такая нечаканая , што ўсе нібы анямелі . Свечка , якую хацеў запаліць

Рагірас , выпала з ягоных рук .

-    Яны ўжо цягнуць лесвіцы і лезуць на сцены ! – крычаў ахоўнік , - І адкуль толькі

наляцела гэтае злое семя !?

- На сцены ! Усе на сцены ! – загадаў , закашляўшыся , Ранцэвіч , - Яны нават  не даюць

чалавеку спакойна памерці .

  Акрамя Мелані , усе выбеглі туды , дзе пачынаў узвіхурвацца бой . Татары , у прашытых

дротам тоўстых халатах , у плоскіх шапках з лямцу , з крывымі шаблямі ў руках густа , як

саранча , ляпіліся  па лесвіцах , няўтрымна пёрлі на сцены .

  Ды іх ужо сустракалі агнём з рушніцаў , мячамі і дзідамі , пікамі і камянямі , сякерамі і

звычайнымі дубінамі . Неўзабаве пачалі  ліць уніз кіпяцень . Енкі апечаных скаланулі

наваколле .



  На сценах , як хуценька пералічыла Зося , стаяла чалавек трыццаць-сорак . Два грэкі са

сваімі сынамі , ахоўнікі , вадавозы , дрывасекі , кухары пад началам тоўстага пана

Яўфімія . Гэта ён адразу ж загадаў рыхтаваць і ліць проста ў твар татарам кіпяцень .

- Біце ў звон ! – закрычаў рудабароды ахоўнік .

  Над ракой і лесам , над недалёкім адсюль Адроўскім сяльцом адрывіста паляцелі

трывожныя жалезныя гукі . Не адно сэрца сціснулася , пачуўшы іх .

  Татары , спатыкнуўшыся на першым прыступе , пачалі шалёную страляніну з лукаў . Раі

стрэл панесліся на палацык , прычым , да некаторых стрэл было прыкручана падпаленае

пакулле . Непадалёк ад  палацыка налётчыкі расклалі велізарнае вогнішча , бралі адтуль

доўгімі абцугамі галавешкі і шпурлялі іх цераз невысокую сцяну . Дзе-нідзе ў дрэва ўжо

ўчапіўся агонь .

-    Хочуць  нас спаліць , - злосна сказаў Еўрапейцы пан Яўфімій . Ударам  сякеры  ён

раскалоў чэрап стэпавіку , які , быццам яшчарка , слаўся-поўз па лесвіцы , і раптам сам

захрыпеў ,  упаў – проста ў горла шчоўкнула татарская страла .

  А з края лесвіцы ўжо вытыркалася яшчэ адна лямцавая шапка . Сіпла дыхаючы , на

сцяну палацыка лез татарын .

  Еўрапейка схапіла сякеру , якую толькі што выпусціў з рук пан Яўфімій , дзеўбанула ёю

па лямцавай шапцы . Так яна зусім нядаўна адсекла галаву дужа задзірыстаму пеўню .

Той , напалохаўшы няньку Сцепанідку , растапырыў вогненназялёнае пер”е , хацеў

ударыць вострай дзюбай Кастуська . Зося засланіла сына адной рукой , другой сціснула

пеўню шыю ( ён біў яе па твары крыллем , драпаў кіпцюрамі ) , пабегла ў дрывотню і на

калодзе , на якой дворны чалядзін сек дровы , скончылася пеўнева жыццё .

  Забіўшы татарына , яна  зняможана прытулілася плячамі да шурпатых камянёў сцяны ,

заплюшчыла вочы . “ Дзе зараз Кастусёк ? – ліхаманкава думала яна , - Што з ім ? “. З усіх

магчымых выпадкаў жыцця яны з нянькай Сцепанідкай абмяркоўвалі і гэты – нечаканы

напад на маёнтак . Сцепанідка , калі б  раптам нікога побач не было , павінна была адразу

ж хавацца з хлопчыкам у бакоўцы , хітра замаскаванай у глухой сцяне спальні .

“Сцепанідка з Кастуськом у бакоўцы “ – супакойвала сама сябе Еўрапейка .

  Раптам гул здзіўлення і радасці пакаціўся між тых , хто абараняў сцяну . Зося ,

трымаючы ў руках сякеру , азірнулася . Язэп Ранцэвіч у жалезнай шапцы , у кальчузе , з

мячом у адной руцэ і шчытом-тарчам у другой стаяў каля востразаточаных дубовых

забаролаў . Вочы гнеўна ззялі .

  Ягонае з”яўленне быццам патроіла сілы абаронцаў палацыка , быццам  больш

вастрэйшыя  зрабіліся іхнія  мячы і дзіды , а кіпяцень больш гарачэйшы . Злая сеча

дасягнула свайго найвышэйшага напалу .



  І тут знізу , адтуль , дзе тоўпіліся і  няспынна лезлі на сцяну  татары , загучала труба , і

рэзкі высокі голас закрычаў :

-    Не  супраціўляйцеся ! У нашых руках знаходзіцца тое , што можа быць  дарагім  для

некаторых з вас ! Калі вы не здасцё нам замак , мы спалім вось гэтае дзіця !

  Чорны агонь палыхнуў у грудзях і ў вачах Еўрапейкі . Дзынкнула аб камень , вывалілася

з рук сякера . Чорны пякучы агонь выядаў душу . Ёй не захацелася жыць . Яна ўжо

зразумела , што ўбачыць , калі расплюшчыць  вочы і прымусіць сама сябе зірнуць уніз .

 “ Няўжо я больш ніколі-ніколі не дакрануся да такой прыгожанькай , такой мякенькай ,

такой роднай ножкі і ручкі ? – думала яна , - Няўжо вось зараз з гэтым злым рэзкім , як

шабля , голасам скончылася ўсё ? Жыццё , радасць , песенькі-калыханкі  “.

  І ўсё-ткі яна глянула ўніз . Гарцуючы на кані , малады чарнавусы татарын трымаў ,

уздзеўшы на сваю доўгую піку , дзіцячую калысачку , лёгкую , вельмі варухлівую ,

абвязаную блакітнымі стужачкамі . Гэтую калыску ўласнымі рукамі змайстраваў для

свайго ўнука Кастуська пан Гурый Зубрыцкі .

-    Не супраціўляйцеся ! У іншым выпадку , як толькі вы далічыце да дзесяці , я кіну

гэтага хлопчыка ў агонь ! – крычаў малады вясёлы татарын .

- Адчыніце браму . Пакладзіце на зямлю зброю , - прагучаў у звонкай напружанай ,

як струна , цішыні голас Язэпа Ранцэвіча .

  “ Я паміраю “ , - думала Зося . Сэрца спынялася . Галава хілілася набок .

  І раптам між гэтага жаху і здранцвення ўпаў аднекуль з нябесных вышыняў , з ледзяной

таемнасці магутны шырокакрылы арол . Ён схапіў сваёй моцнай  дзюбаю з татарскай пікі

дзіцячую калысачку , шэрай маланкай мільгануў над сцяной палацыка і мякка паставіў

гэту калысачку проста каля ног Еўрапейкі .

  Кастуськоў плач , такі звонкі , такі родны , скалануў Зосю , як удар маланкі , абудзіў яе .

-    Сынок !  – крыкнула яна і схапіла свайго хлопчыка на рукі . Ён гарнуўся да яе ,

захліпіста  плакаў , абліваў сваімі цёплымі дробнымі слёзкамі ёйныя шчокі і рукі .

- Сынок , - як у ліхаманцы , шаптала Зося , цалуючы , гладзячы і сціскаючы ў абдымках

Кастуська , - Сынок , нікому-нікому цябе не аддам .

                                                                 V

  Пасля татарскага налёту на палацык і Адроўскае сяльцо , пасля лютай сечы і ўсіх

узрушэнняў здароўе ў Язэпа Ранцэвіча , як гэта ні дзіўна , пайшло на папраўку . Пэўна ,

выбухнулі ў самай глыбіні душы  такія сілы , прабіліся такія парасткі , аб якіх чалавек у



звычайнай жыццёвай шэрай мітусні нават не здагадваецца . А тут пажвавеў , напоўніўся

прагай новых дзён старажыл , якому самы час класціся ў Божую пасцель .

- Значыцца , я яшчэ патрэбен людзям і Богу , - сціпла сказаў Ранцэвіч .

  Ад відочцаў налёту ён даведаўся , што лютавалі не адны татары . Разам з імі былі людзі

князя Міхайлы Глінскага . Прынамсі , той , хто пагражаў шпурнуць маленькага Кастуська

ў полымя , быў шляхцюк з-пад Пінску .

-     У такіх ,  як Глінскі , няма адчування радзімы . Іхняя радзіма там , дзе ім  больш

плоцяць . Вось і ўсё , - гэтымі словамі ён сустрэў Зосю , калі яна прыйшла ў палацык

дзякаваць за выратаванне сына .

- Калі б вы , пан Язэп , не загадалі  людзям скласці зброю і адчыніць браму , не

было б болей нашага з Марцінам Кастуська , - са слязамі радасці на вачах сказала

Еўрапейка , - Яшчэ б толькі адно страшнае імгненне , і  ўсё ... Нават сёння я не зусім веру

ў тое , што мой сын жывы . Усхопліваюся пасярод ночы , лэпаю рукамі туды-сюды  ,

крычу .

-    Што ж , я рады , што Бог адразу ж  надаўміў мяне тады сказаць такія словы . А потым і

харугва твайго цесця пана Антонія падаспела , - задаволена ўсміхнуўся стары .

- І яшчэ , пан Язэп , - злёгку пачырванела Зося , - скажыце мне , будзь ваша ласка ,

што гэта за добры арол такі , які выратаваў майго Кастуська , які , я чула , дапамагае

людзям ? Вы казалі , што ён будзе злётваць з навершша штандару Дваццатага

Маланкападобнага Рэйнскага Легіёну , таго штандару , які я захоўваю . Дык што гэта за

арол ?

-    Каб жа я ведаў , панечка ты мая , - пасля некаторага маўчання адказаў Ранцэвіч , і

вочы зрабіліся задуменнымі , - Залаты штандар , з якога злётвае гэты таямнічы арол ,

падараваў дзеду і бабулі твайго мужа Канстанцін Вялікі , той святы чалавек , які ўзвысіў

хрысціянства , даў яму пасля Хрыстуса новае жыццё . Будзем лічыць , што гэта – анёл

усіх нас , палеманістаў , які прыняў воблік арла і ахоўвае нас на суровых жыццёвых

дарогах . А так  , як мы хрысціяне і не адступаемся ад хрысціянства , ён , арол , і абараняе

нас . Разумееш , ёсць яшчэ на зямлі  такое мноства неразгаданых недаступных куткоў і

куточкаў , у якіх можна сустрэць тое , што й не снілася чалавеку і ніколі не прысніцца .

Вось нядаўна Калумб адкрыў Новы Свет , які назвалі Амерыкай . А колькі яшчэ такіх

неадкрытых Амерык !

  Самы строгі допыт учынілі Жабыкі-Жэмбы і Зубрыцкія , каб дазнацца якім чынам іхні

ўнук і сын апынуўся ў руках у налётчыкаў . Аказалася , што няня Сцепанідка зрабіла ўсё

так , як і дамаўляліся . Пачуўшы пра напад татараў , адразу ж узяла калыску з малым

Кастуськом , ежу , адзенне , ваду і схавалася ў бакоўцы . Але іх выдаў кухар Сямён



Буслабойчык . Ён прывёў налётчыкаў у спальню і нават дзверкі ў бакоўку адчыніў

уласнай рукою .

  Хапіліся шукаць Буслабойчыка – няма . Збег з татарамі .

-    І чаму ён такое зло на нас трымаў ? – дзівілася Зося , - Меў харч і жытло , спраўную

адзежу . Не хвасталі лазой .

  Пра Сямёна Буслабойчыка , былога панскага кухара , пэўна б , забыліся , калі б праз

нейкі час ён сам не аб”явіўся ў Адроўскім сяльцы . Дакладней , у бліжнім адроўскім лесе .

Пайшлі парабкі за сухім ламаччам і раптам пачулі чалавечы крык . Падкраліся да таго

крыклівага месца , бачаць – стаіць прыкручаны да сасны сырыцаю Буслабойчык і

крычыць немым голасам . Дзень быў цёплы , з сонцам , і яму лясныя кузюркі  ўжо ў

самыя нагавіцы запаўзлі .

  Сказаў кухар на допыце ў Адроўскім сяльцы , што пасварыўся з татарамі , і тыя ,

нечысць паганая , так з ім расправіліся . Але ні страху , ні нейкага пакаяння не ўбачылі на

твары ў Буслабойчыка . На Зосіна запытанне чым ці кім ён быў пакрыўджаны , за што

выдаў у драпежныя рукі ейнага сынка , кухар смела прамовіў :

-    А я за ўсё быў пакрыўджаны , за ўсё жыццё сваё . Стаю са зламанай рукою перад

панам Зубрыцкім  , а ён у альтанцы сядзіць , віно хлебча , а на мяне , як на апошняга

сабаку , глядзіць .

- Недарэмна цябе , хаме , Буслабойчыкам назвалі , - грозна закусіў чарнявы  вус Гурый

Зубрыцкі , - Дай табе мажлівасць , ты б і Панабойчыкам зрабіўся  .

- Зрабіўся б , - не міргнуў вокам былы кухар .

  Куды ён дзеўся , што з ім зрабілі , Зося не ведала , ды й не хацела ведаць . Гэты чалавек

хацеў зла ейнаму роднаму дзіцяці . Ужо за адно гэта ён не быў для яе чалавекам .

  А затым  на залатых дзівосных крыллях зноў  прыляцела ў дом  шчасце – са сваёй

доўгай вандроўкі вярнуўся Марцін . Так атрымалася , што прыехаў у  Адроўскае сяльцо

ноччу . Загаўкалі  , як не сшалелі , сабакі . Ударыў у сваю калатушку начны вартаўнік-

клікун . І адразу ж усё сціхла . І Зося зразумела – зараз увойдзе Марцін . Пакіне  каня ў

рукі путных слугаў , а сам хуценька прыбяжыць да яе . Так і здарылася . Ён уваліўся ў

іхнюю спальню , вялізны , шыракаплечы , пах дарогаю , дарожным потам , дымам ,

гарэлкай , жалезам , яшчэ чымсьці такім мужчынскім і такім жаданым . Яна , як птушка

ўзляцела да яго на рукі , прагна пачала цалаваць .

  Муж і жонка пасля доўгага растання не маглі намілавацца , нацешыцца адно адным .

Але да ложку пакуль што не дайшло .

- У лазню ! У лазню ! – весела закрычала Еўрапейка .



  Аказваецца , яна ўжо загадала ( калі паспела ? ) пачаць тапіць лазню . Праз нейкі час яны

распрануліся і нырнулі ў воблакі пякучай духмянай пАры . Пара пахла такімі салодкімі

вабнымі травамі , што адразу ж закружылася галава . Але гэта было доўгачаканае жаданае

кружэнне .

  Яны , распараныя , вішнёвацелыя , шчаслівыя , апусціліся ў вялізную дубовую дзежку ,

амаль да краёў напоўненую гарачай вадой , і пачалося тое , што прымушае няўтрымна

трапятаць сэрцы , узлётваць на нябёсы і адчуваць сябе несмяротным . Дзякуй , вялікі

дзякуй Богу , які пасля пранізліва-халоднай начной дарогі , пасля мярзотнага слізкага

дажджу , што сеецца й сеецца з глухога чорнага неба на твар , на рукі , за каўнер ,

прыводзіць маладога закаханага мужчыну ў гэты зямны рай , дзе ўладарыць ягоная

каралева , ягоная багіня – такая жаданая , такая блізкая , такая  знаёмая да кожнай

радзімачкі на пяшчотнай скуры жанчына .

  Потым быў сон , глыбокі і ціхаплынны  , як цёплая летняя рака . А раніцою няня

Сцепанідка прынесла Кастуська , і той ( о , бацькоўскае шчасце ! ) пазнаў Марціна ,

пацягнуўся да яго ручкамі , заўсміхаўся яму .

  Зося расказала мужу пра тое , што адбылося нядаўна ў Адроўскім сяльцы , пра татарскі

налёт . Калі Марцін даведаўся , што ягоны першынец быў на валасок ад пагібелі і пра тое

якая страшная смерць чакала малюка , ён абхапіў галаву рукамі , пацямнеў тварам .

Потым гнеўна бліснуў вачыма , сціснуў кулакі , сказаў :

-    Недарэмна  князь Канстанцін Іванавіч Астрожскі марыць нанесці такі ўдар па ўсіх

гэтых прыхаднях , татарах , глінскіх , маскоўцах , каб яны на стагоддзе ( не менш ! )

забыліся пра дарогу ў наш край ! І я першы пайду з князем ! І ўсе нашы сябры-

палеманісты пойдуць !

- І я пайду ! – рашуча выгукнула Еўрапейка .

  Жабыка-Жэмба ўважліва зірнуў на яе .

-    Я  не магу забыць , як плакаў Кастусёк . Ты ведаеш , што гэта такое – дзіцячая

лёгенькая  калыска , калыска твайго роднага сына над агнём ?

  Ды мінулі дні , тыдні , і жыццё пакацілася сваёй звычнай каляінаю . Кожны  год расла

збажына ў полі . Расла трава ў лузе . Раслі , таўсцелі дрэвы ў лесе . Рос Кастусёк .

  Канстанцін Астрожскі з жонкай сваёю Тацянай Сямёнаўнай нарадзілі першынца – сына

Ілью . Князь паступова  рабіўся вельмі багатым чалавекам . Гаспадар шчодра дараваў яму

маёнткі і землі : Дзяцел , Копысь , Ахонава , возера Свіцязь (!) . У пасаг за жонкаю ён

атрымаў частку маёнткаў Гальшаны і Глуск , Жыцін на рацэ Пціч , Свіраны , Шашолы і

Смалявічы .



-    А  ці не праведаць нам з табою , пані Тацяна , вотчыны нашы  ? – весела сказаў

аднойчы князь жонцы , і яны паехалі спачатку на Свіцязь , а потым у Смалявічы .

  Возера здалося таямніча-бяздонным . Падковаю шумелі наўкол яго пракаветныя

разгаліста-дуплістыя  дубы . Калі князь увечары паплыў з маладым пахолкам на чоўне ,

наўскасяк па возеры пабегла іскрыстая месячная сцяжынка . Яна была , як жывая .

Быццам варочалася ў цёмнай вадзяной тоўшчы нейкае бліскучае  срэбнае верацяно .

Пахолак раптам насцярожана зірнуў на свайго пана , суцішыў вясло .

- Што ? – запытаў у яго Астрожскі .

- Чую галасы . Там , - бляднеючы , паказаў пальцам уніз пахолак .

  Князь прыслухаўся . Ціха плёскалася вада . Кроплі зрываліся з вясла . Галасоў не было .

- Грабем да берагу , - сказаў князь .

  У Смалявічы паехалі па Вялікай дарозе Берасце-Менск-Смаленск . Два дні гасцявалі ў

Менску ў сваякоў Тацяны Сямёнаўны , затым зноў рушылі ўперад паміж бясконцых

лясоў .

  Вось і Смалявічы – вёсачка над ракой Плісой . Аканом , які пакланіўся нізка ў пояс ,

мясцовыя цяглыя мужыкі , нават хаты , - усё густа пахла смалою .

-    Рыхтуем  асмол , князю-дабрадзею , - патлумачыў аканом і павёз вельміпашанотных

гасцей туды , дзе гэта рабілася , за некалькі вёрстаў ад Смалявічаў на лясную  раку

Бродню . Там убачылі , як , напружваючы  ўсе жылы , абліваючыся потам , загарэлыя

паўголыя людзі выдзіраюць з зямлі з  дапамогаю жалезных рыдлёвак , сякераў і

бярвенняў –лагаў асмол – старыя хваёвыя карчы .

- Потым сушым іх , расколваем , збіраем у кучы і вязем у смалярню , - казаў і казаў ,

сыпаў словамі . як сухім бобам , гаваркі аканом , а княгіня Астрожская далікатна

заціскала нос шаўковай духмянай хусцінкаю .

-    А  вось і ўрочышча Жажэлка , дзе стаіць адна з нашых , з вашых , - адразу ж

паправіўся аканом , - смалярняў . Яны яшчэ завуцца будамі . Вось гэта майдан – яма для

гонкі смалы . Мы яе абмазалі глінай , выслалі бяростай , і цячэ-цячэ смолка вось у тое

выдзеўбленае з дрэва блюда . І адсюль ,  з гэтай нікому невядомай Жажэлкі , едзе смала ў

горад Рыгу , а з Рыгі – за мора , ва ўсе бакі .

- Для чаго ж патрэбная смала ? – перапыніў Канстанцін Іванавіч гаваруна .

- Смоляць ёю марскія і рачныя судны , канаты , рыбацкія невады . Шмат што смоляць .

- Ну , дзякуй . Бачу , недарэмна княжы хлеб ясі . Пэўна ж , не толькі смалою гасцей

частуеш ?

-    Яснавяльможны  пане , палічу за найвялікшае дараванае самім небам шчасце

пачаставаць ва ўрочышчы Жажэлка вас і  вашу залатую  княгінечку , - сагнуўся ў



ліслівым паклоне аканом , - Загадзя  падрыхтавалі срэбны рукамый , мяккі персідскі

дыванок , столік арэхавага дрэва , а таксама шматлікія віны-прысмакі . Купрэйчык ! –

уладным голасам гукнуў ён .

  Адразу ж , як з-пад зямлі , з”явіўся рослы цёмнарусы дзяцюк з рушніком перавязаным

цераз плячо . Ён аддана пазіраў на аканома .

- Вядзі нас , Купрэйчык , да ракі Бродні і частуй там пана з паняю , - загадаў аканом .

  Пасля  шчодрага пачастунку вярнуліся ў Смалявічы , заначавалі ў аканомавай хаце ,

вялікай і даволі чыстай . Сам аканом з сям”ёю пайшоў спаць у пуню .

  Уначы , калі княгіня Тацяна Сямёнаўна соладка спала , Канстанцін Астрожскі ціхенька

вышаў з хаты . На ганку сядзеў Купрэйчык , вартаваў . Убачыўшы самога князя , ашалела

ўсхапіўся . Астрожскі паклаў яму руку на плячо :

- Не спіш , жаўнер ?

  Не дачакаўшыся адказу , прайшоўся па травяністым двары , глянуў на ўсход . Там ужо

святлела неба , пачынаў чырванець ,  крывавіцца вузкі востры акрайчык сонца .

  “ Як шабля “ , - раптам падумалася яму . І адразу  ўспомнілася рака Вядроша , добрыя

журботныя вочы ягонага каня  Гульца , які быў цяжка паранены , тапіўся ў багне і

глядзеў-глядзеў, неадрыўна глядзеў на яго , свайго гаспадара .

-    Я адпомшчу за Вядрошу , за гібель маіх вояў і за цябе , мой конь , - прашаптаў

Астрожскі .

   Вярнуўшыся ў Тураў , уфундаваў царкву па законе грэцкім . У Астрозе аднавіў і

ўмацаваў муры . Некалькі разоў ганяўся за татарскімі мурзамі на Валыні і ў Дзікім полі .

  Але   гаспадаранне ў сваіх шматлікіх маёнтках , калупанне , як ён казаў , у баразне  не

дужа вабіла баявога гетмана . Таго , хто чуў гарматны гром  і свіст ядра , што разразае над

жаўнерскімі галовамі паветра , не спакусіш салаўінымі песнямі .

  Канстанцін зноў падаўся ў Вільню , бліжэй да вялікакняжага двара . Думаў трапіцца на

вочы  Гаспадару . Ды  жыццё нечакана павярнулася так , што ён вельмі хутка  і  наблізіўся

да Жыгімонта , і ўвайшоў у паны-раду , прычым , сеў на пярэднюю лаву . Дапамагла , як

гэта не журботна , смерць швагера , роднага жончынага брата князя Аляксандра

Гальшанскага  , віленскага кашталяна . Астрожскі заняў ягоную пасаду .

  Чалавек грэцкай праваслаўнай веры сеў на пярэднюю  лаву побач з католікамі , пачаў

разам з імі  кіраваць  лёсам дзяржавы . Вестка аб гэтым адразу ж даляцела да Васіля

Трэцяга ,  ягоных баяраў і дзякаў .

-    Это   скоморох , перекрашенный латинянин . Мы не верим ему . Он нарушил клятву ,

которую , целуя честной крест , давал государю и митрополиту , и подло сбежал .  В



Литве давят православных христиан , и мы должны их спасать , - вось што зладжаным

хорам праспявалі ў Маскве .

  Але ён не надта прыслухоўваўся дзе і што пра яго гавораць . Ён , нядаўні жыхар ціхага

Астрогу , можна сказаць , пустэльнік-адхлыннік , нырнуў у зваблівы глыбокі няспынны

вір , імя якому – Вільня . Колькі было сустрэчаў і размоў ! І ў час пасяджэнняў паноў-

рады , і ў палацах магнатаў , і ў пакоях мітрапаліта кіеўскага , галіцкага і ўсяе Русі Язэпа

Другога Солтана  , і за хлебасольнымі сталамі  новай радні ,  князёў Гальшанскіх .

  Тут , у Вільні , з надзвычайнай вастрынёй бачылася – вакол Вялікага княства Літоўскага

пагрозліва вогнебойна грувасцяцца чорныя хмары . “ Свяшчэнная Рымская імперыя

германскай нацыі” , Дацкае каралеўства , Брандэнбург , Саксонія , Валахія , Лівонія і

Тэўтонскі ордэн з захаду , Крымскае ханства і  Турцыя з поўдня , Вялікае княства

Маскоўскае з усходу . Пастка . Сіло . Мяшок .

-    За  што яны нас так не любяць ? – вырвалася аднойчы ў Канстанціна Астрожскага ,

калі ён гасцяваў у Мікалая Радзівіла , ваяводы віленскага і канцлера Княства .

  Канцлер  Мікалай глянуў на яго пранізлівым , як у мудрай савы , вокам , усміхнуўся :

-    Найяснейшы   пане , а за што нас можна дюбіць ? За тое , што мы пашчарбацілі

крыжацкія латы пад Грунвальдам-Дуброўнам ? Але хіба ты забыў пра спрадвечнае

 “ Drang nah Osten “ ?  Ім , як яны крычаць , не хапае жыццёвай прасторы . І яны ўсёю

сілаю пруць на нас , узяўшы ў памочнікі Васіля Трэцяга , бо пеўня спадручней біць з двух

бакоў . Васіль не разумее , што праглынуўшы нас , яны наваляцца на яго .  Або нас можна

любіць за тое , што выбіраем з сабе падобных і роўных  Гаспадара і Караля , а не танцуем

пад дудачку імператараў і цароў ?

  Мы – шляхта . Яны ж  рабы таго , хто сёння сядзіць на троне .

У гэтым розніца . Але мяркую , нялепшыя часы надыходзяць для нашай  дзяржавы .

Памятаеш , князь , як абламала нам Масква рогі на Вядрошы ? Я ж таксама там быў . Век

не забуду .

  Канцлер прыжмурыўся  , а затым зусім заплюшчыў вочы , як бы на імгненне здранцвеў .

Астрожскаму  зрабілася ніякавата і ён ціхенька кашлянуў , каб абудзіць Радзівіла ,

вярнуць у сённяшні дзень .

  Затое  супакойвалі і мацавалі  душу  сустрэчы з мітрапалітам Язэпам Другім . Вернікі

грэцкага закону адбудавалі ў Вільні Прачысценскую саборную царкву . І шмат дзе ў

Гаспадарстве загаманілі  званы ў новых Божых дамах . Язэп Солтан глядзеў у будучыню

цвёрда і ўпэўнена , бо верыў каралю-князю Жыгімонту , які  сказаў . што “не аддасць

сваіх праваслаўных людзей пад гасудара маскоўскага , бо на Літве ім бяды не чыняць і не

будуць чыніць “.



  Іншыя думкі  пакінула сустрэча з  сябруком яшчэ па гаштольдавай  школцы вуніяцкім

біскупам Мацеем Кветкам .

-    Вам , людзям грэцкай праваслаўнай веры , не ўдасца лёгка жыць у Гаспадарстве , -

сярдзітым голасам сказаў ён , - Вас з Усходу будзе ціснуць Масква , а з Польскага

каралеўства католікі . Масква , пакуль яна шматлюдная і моцная , не дазволіць вам

стварыць праваслаўную аўтакефалію .  Будзеце курчыцца між двух агнёў . Ужо ж сёння

Васіль Трэці са сваімі святарамі называе Грэцкую веру Рускай . Хто ж тады вы , пан

гетман ? Таксама рускія ? Але ж гэта не так . Вы – ліцвіны . Адзіны наш і ваш шлях , каб

захавацца на гэтай зямлі , як народ , як Гаспадарства – вуніяцтва , а далей , магчыма , й

каталіцтва , сусветная вера святога Пятра .  Усе мы вучымся . Мы – дзеці . Мы – дзеці

былых дзяцей . Вучыся ж і ты , князь Астрожскі . Вучыся няспынна .

  У словах Кветкі падабалася ўпэўненасць , рашучасць , але Канстанцін быў яшчэ не

гатовы на  такі рашучы крок . Ды ў душы адчуваў – гэты крок , позна-рана , давядзецца

рабіць .

  А вайна распроствала свае жалезныя крылы . Маскоўцы аб”явілі крывіцкі Смаленск

горадам-ключом да ўсёй Літвы і няспынна  штурмавалі дняпроўскую цвярдыню . Адзін

паход на горад . Другі . Трэці .

  Трэці паход Васіля Трэцяга і ягонага 80 – тысячнага войска быў самы жорсткі . 29 ліпеня

1514 года ён падступіў да смаленскіх сценаў разам з братамі Юрыем і  Сямёнам ,  трэці

брат , Дзмітрый , стаяў у Серпухаве , чацверты , Андрэй , пільнаваў Маскву .

  Максімільян Першы прыслаў з Вены сваю пяхоту , гарматы , некалькі мудрагаловых

італьянцаў , вялікіх спецыялістаў па аблогах гарадоў .

  Максімільянаў гарматнік Стэфан стрэліў з вялікай гарматы , а страляць ён умеў вельмі

трапна . Ядро пацэліла  дакладна ў галоўную смаленскую гармату , разарвала яе на

кавалкі , пабіла і пакалечыла шмат народу .

  Потым Стэфан пачаў страляць больш дробнымі ядрамі , акаванымі свінцом .  Яны касілі

ўсіх , хто стаяў на сцяне . А такіх  гарматаў са свінцовымі ядрамі было ў маскоўскага

гасудара ажно 300 .  “ Ад гарматнага і пішчальнага грукатання і людскога крычання і

ляманту , - пісаў відавочца , - ад супраціўнага бою гарматаў і пішчаляў зямля дрыжэла , і

алзін другога не бачыў , не чуў , і ўвесь горад у полымі і ў куродыме ледзь не ўзлётваў

пад нябёсы “.

  Смаленск схіліў галаву перад сілаю . Уладыка Варсанофій сабраў увесь клер царкоўны ,

апрануў рызы , узяў крыж , абразЫ і разам з вялікакняжым намеснікам Юрыем

Салагубам , панамі і чорнымі людзьмі пайшоў на мост , а потым і ў шацёр  да Васіля

Трэцяга .



- Государь князь великмй ! – сказаў ён ,  стомлена і пакорліва схіліяючы  сівую галаву ,-

Много крови христианской пролилось . Земля пуста . Не погуби города , но возьми его с

тихостию “.

  Дарога на Полацк , Менск і Вільню была адкрыта . Маскоўскія раці  кінуліся туды  , як

рысь кідаецца на зайца . Адразу ж здаліся Крычаў , Мсціслаў , Дуброўна ...

  У Менск прыехаў з Вільні Жыгімонт , каб збіраць і шыхаваць войска . Найвышэйшы

гетман Канстанцін Іванавіч Астрожскі ўскочыў у баявое паходнае сядло . Чырвоным

святлом успыхнулі нябёсы . У лясах і пушчах затрымцелі ўсёй сваёй лістотаю дрэвы .

Сумнавокія людзі ўзялі ў рукі пілы і сякеры , каб валіць гэтыя дрэвы на зямлю і рабіць з

іх новыя труны .

  “ Паспалітае рушэнне ! “ – пакаціўся кліч па ўсім Вялікім княстве Літоўскім , уварваўся

ў кожны горад і мястэчка , у кожны маёнтак , у кожны засценак . Вогненную віцу вайны

панеслі вершнікі ў цемрадзь ночы .

  Быў усеагульны ўздым . Усе рваліся да зброі . Усе разумелі –  вырашаецца лёс

Бацькаўшчыны .

  “ За сваю Дзяржаву ! За сваю Веру ! За сваю Мову ! Пад сваім Сцягам !” . Такія словы

гучалі ці не ў  кожным  пышным палацы і ці не ў кожнай беднай  хаціне .

  Кароль і вялікі князь Жыгімонт сабраў у Менску каля 30  тысячаў  паспалітага рушэння .

Гэта былі баяры-шляхта з Менску і Полацку , Віцебску і Бабруйску , Ліды і Шклова ,

Слуцка і Маладзечна . Ішла пінская лясная шляхта з палешукоў , з тых , што поле

шукаюць . Ішлі воі з Брагіна , якія весела крычалі :

- Пайшло наша войска з Брагіна да Прапойска !

  З Аўкштайты і іншых балцкіх земляў народу было няшмат – трымалі ў гэты самы час

абарону на мяжы з Прускім ордэнам . Рыцарства Кіеўшчыны і Валыні адбівала

няспынныя наезды крымскіх татараў . 4 тысячы конніцы і пяхоты прывялі з Польскага

каралеўства Ян Свярчоўскі і Войцэх  Сам палінскі . Гэтым паабяцалі заплаціць грошы .

Але гарачыя палякі сказалі , што супраць Маскоўшчыны яны гатовы біцца й бясплатна . З

Вялікай і Малай Польшчы прыехалі са сваімі  атрадамі паны- ochotniki (дабраахвотнікі ) .

З Вены і Фларэнцыі прыбыў атрад палеманістаў са ста чалавек  на чале з Андрэем

Шацілам і Фадзеем Дракаловічам .

  У Адроўскім сяльцы якраз парадкавалі на зіму цыбулю . Пані Кацера  Зубрыцкая

паважна хадзіла між сагнаных на працу  вясковых дзевак , навучала іх :

-    Убраўшы  цыбулю з агароду , яе правяльваюць , прасушваюць на паветры ці ў

закрытым памяшканні , а потым у старых сетках вешаюць у сухім месцы , недалёка ад

печы , а яшчэ лепш – у курной хаце . Абкураная і задымленая цыбуля лепш захоўваецца.



У каго цыбулі шмат , той няхай закопвае яе ў ямы ( іх робяць хлопы для захоўвання

зерня) , укруціўшы ў бярозавую кару і перасцілаючы саломай .

  Дзеўкі працавалі і пакорліва слухалі сваю гаваркую пані .

  І тут нібы віхор уварваўся :

- Вайна ! Маскоўцы ідуць ! Паспалітае рушэнне !

  Кідаючы ўсё – малжонку з дзеткамі , плуг у полі , кавалак хлеба на стале – шляхта

Аршанскага павету са сваімі слугамі  ,  на чале са сваім харужым Антоніем Жабыкам-

Жэмбам і ротмістрам Марцінам Жабыкам-Жэмбам , ягоным  сынам , хапала шаблі ,

рушніцы , кляўцы , пікі , шчыты ( што ў каго мелася ! ) , ускоквала на коней .

- Марцін ! І я з табою! – крыкнула мужу Зося .

  Ён азірнуўся на яе з каня , злы , суровы , сказаў такое , што  яна ніколі не чула ад яго :

-    Сядзі  дома , дурная баба . А хто сынка глядзець будзе ? Хочаш , каб яго зноў у агонь

кінулі ?

-    Хам ! – люта крыкнула Зося , - Жорсткі бесчалавечны хам ! Я не дурная  баба ! Я –

жрыца Ордэна святога Палемона !

  Марцінаў твар шкадобна і разгублена  пачырванеў . Ён хацеў сказаць жонцы нешта

прымірэнчае і цёплае , але з месца ірванулі коні , ударылі капыты , узвіўся шэры пыл . І –

усё . Як не было Марціна .

  Аддаўшы малога Кастуська Сцепанідцы , сказаўшы маці , што ідзе ў палацык , Зося

ўзяла з куфэрка штандар Дваццатага Маланкападлбнага Рэйнскага Легіёна , загорнуты ў

чырвоны аксаміт , хуценька пакрочыла да Язэпа Ранцэвіча . Вочы свяціліся .

  У Менску Жыгімонт правёў генеральнае шыхаванне ўсяго войска . Адразу ж рушылі на

Барысаў . Жалезная маўклівая рака пацякла насустрач такой жа рацэ . Неўзабаве яны

сутыкнуцца , урэжуцца адна ў адну . І шмат якія людзі загінуць . Хто загіне ? Ён ? Я ?

Мы ?  Маўчы і супакойся , сэрца .

  Вярста ... Яшчэ вярста ... Ты – шляхціц . Ты – ваяр . І ты па загадзе Гаспадара і Гетмана

павінен рухацца толькі ўперад , толькі ў бой . У 1529 ( праз 15 гадоў ! ) у “ Статуце

вялікага княства Літоўскага “ воляю Гаспадара будзе запісаны такі артыкул :

  “ Хочем тэж и уставляем , абы кождый , повинный войну служити , без нашого ведома и

гетмана нашого особного допущеня з войны выехати не мел потуль , покуль бы все

войско нашо и рад нашых не было роспущано ; бо таковый кождый имене тратить , як бы

на войне не был “.

  Але ты ўжо сёння , на стыку лета і восені 1514 году , ведаеш пра гэта і ты “ не выедзеш з

вайны “ , бо ты – шляхціц , ты – ліцвін .



  Спыніліся ў старым горадзе Барысаве над ракой Бярэзінай . Тут Жыгімонт з панамі-

радай , пакінуўшы сабе чатыры тысячы конніцы ,  аддалі  звершынства над войскам

гетману Астрожскаму .

  Жыгімонт , усхваляваны , бледны , упрытык пад”ехаў на сваім  кані да каня , на якім

сядзеў Астрожскі  , нахіліўся з сядла , пацалаваў гетмана , сказаў :

- Ну то вядзі  войска , Канстанцін  Іванавіч .

- Павяду , мой Гаспадар , - пакланіўся яму і панам-радзе Астрожскі .

  Пайшлі на ўсход ад Барысава . Тут ужо поўная ўлада была ў руках у гетмана , ён быў

адзінаначальнікам . Нельга , ідучы паходам , размётваць на дровы хаты і парканы , лавіць

чужую рыбу ў сажалках , таптаць жыта і ярыну . Такога гетман загадае закаваць у суровы

ланцуг , і той чалавек заплоціць за гвалт . За  лупежства-марадзёрства віноўны можа

гетманавым судом  шыю страціць , гэта значыць , будзе пакараны смерцю .

  Разам  з вершнікамі і пешцамі  , узброенымі ручной агнястрэльнай зброяй , рухалася

ўбок Воршы палявая  артылерыя , колавыя і пераносныя гарматы . У Вялікім княстве

Літоўскім яшчэ не было сваёй людвісарні , дзе б іх адлівалі , і таму ў крывавую бітву ішла

трафейная артылерыя , германская , маскоўская , тэўтонская . Частку гарматаў купілі ў

Лівоніі і Швецыі . Некалькі штук прывезлі з Еўропы палеманісты . Сабраная ў адзін

кулак , з”яднаная адной воляй , гэта была страшная вогнебойная  сіла . Пакуль жа  яе і

боезапасы да яе цягнуць валы і коні , а потым , праз лес і балота , панясуць на мазольных

нацёртых да крыві  руках людзі  .  Яна маўчыць , гэтая таямнічая грозная ўладарка

чалавечых лёсаў і жыццяў , але ўжо хутка , вельмі хутка надыйдзе ейны  зорны час .

  Сваіх гарматнікаў  было мала  , толькі некалькі студыёзусаў-палеманістаў . Таму ў бой

ішлі наёмнікі , шукальнікі прыгодаў , вайсковай удачы і грошай . Яны ўмелі трапна

страляць і , калі трэба , адразу ж рамантаваць зброю . Праўда , усе іхнія памочнікі-

абслужнікі былі людам мясцовага гарту , што  вучыліся ў сваіх настаўнікаў імгненна ,  ад

стрэлу да стрэлу , ад бою да бою , і калі гарматніка забівала , адразу ж замянялі яго .

  Пад рукою ў гетмана найвышэйшага князя Астрожскага былі вельмі вопытныя і вельмі

мужныя ваяры – староста гарадзенскі і падчашы літоўскі Юры  Радзівіл , які камандаваў

лёгкай конніцай , і пісар гаспадарскі і гараднічы троцкі Іван Сапега , якога ўсе за вялікую

добрую сілу звалі Геркулесам . Ён узначальваў атрады пяхоты .  Іванка  - па-сяброўску

называў яго Канстанцін .

  Акрамя іх заўсёды , і ўдзень , і ноччу , быў побач з Канстанцінам Іванавічам ягоны

ардынарац шляхціц  Зміцер Дайнеба , адважны хуткі і ўсмешлівы . Яму можна было

даваць любое даручэнне .



  Дзіўная справа – набліжалася жорсткая , магчыма , смяртэльная для яго бітва , а ў

гетмана спявала душа . Ён адчуваў у сабе порсткую ўсёсакрушальную сілу . Як слуп

нябеснага святла і як імклівая вершаліна вясновага жывога дрэва , яна расла ў ім . І не

было ёй спыну .

  Чатыры  дні таму ў вечаровай  Вільні сустрэўся з ім  Мацей Кветка , сказаў :

- Кастусь , пойдзем са мной .

  Ён пайшоў . Ён эаўсёды давяраў сябру юнацтва . У прытворы Прачысценскай саборнай

царквы яго ўжо чакала чалавек трыццаць маладзёнаў , тры-чатыры паненкі  з запаленымі

свечкамі ў руках . Яны , светлатварыя , таму , што водбліск ад свечак падаў на твары ,

стаялі кругам , прапусцілі яго на сярэдзіну .

-    Канстанцін  Іванавіч Астрожскі , - урачыстым голасам спытаў  Мацвей Кветка , -

якому Богу  ты верыш і пакланяешся ?

- Я веру Хрысту і пакланяюся Хрысту , - адказаў гетман .

- Ці  любіш ты сваіх бацькоў , сваіх дзяцей і сваю Радзіму ?

- Люблю .

- Ці гатовы ты , калі будзе трэба , памерці за іх ?

- Гатовы .

- Канстанцін Іванавіч Астрожскі , мы прымаем цябе ў Ордэн святога Палемона , -

усхвалявана сказаў Кветка , - Мы ўручаем табе залатую шпагу і срэбны буздыган-

шастапёр . Барані імі сваю і нашу Айчыну , Вялікае княства Літоўскае , зямлю Ліцвінію .

  Гетман узяў з рук Мацея Кветкі ганаровую зброю , пацалаваў яе . Трэба сказаць , што

Кветка загадзя яго папярэдзіў і ўгаварыў зрабіць такое .

-    На цябе , пан гетман , глядзіць уся наша моладзь . Ты для яе – рыцар і  герой , - сказаў

Кветка ,- Пастарайся ж , прашу цябе , для моладзі .

  І ён пастараўся . Вось чаму ўсміхалася сёння ягоная душа .

  З маскоўцамі сутыкнуліся на левым беразе Бярэзіны , а потым на рацэ Бобр і на рацэ

Друць . Праціўнік , як бачна , чапляўся за рачныя пераправы , ды яго адганялі жорсткім

агнём з гарматаў і рушніцаў .

  Набліжалася Ворша . Недзе там стаялі ,чакалі , рыхтаваліся да бою магутныя раці

ваяводаў Івана Чалядніна і Міхаіла Булгакава-Голіцы . Небасхіл на ўсходзе быў цёмны . І

шмат у каго ў нядобрым прадчуванні закалацілася сэрца .

  Непадалёк ад Воршы на ўзбочыне дарогі ўбачылі дзіўную купку людзей – дзве

дзяўчыны , або зусім маладога веку кабеціны , тры мужчыны , двое з якіх чарнявыя ,

гарбаносыя , яўна , нетутэйшыя , і гармата , сапраўдная баявая гармата . Бачна па-ўсяму ,

яны чакалі войска .



  Некалькі  шляхціцаў ірвануліся да іх на конях , перамовіліся . Затым да Канстанціна

Іванавіча прапусцілі адну з жанчын .

-    Пан гетман , - усхвалявана загаварыла яна , - Я – Зося Жабыка-Жэмбава з Адроўскага

сяльца , што недалёка адсюль . У паспалітым рушэнні ідзе мой муж Марцін , мой бацька ,

мой свёкар і мае дзеверы-мужавы браты .  Усе ідуць . Можа , памятаеце , як мы разам з

вамі беглі ад маскоўцаў з ракі Угры ?

- Даражэнькая мая панечка , хіба можна такое забыць ? – весела сказаў Астрожскі , злез

з каня і далікатна пацалаваў Зосі руку , - Такое і перад самай  смерцю ўспомніш . Кажаш ,

усе твае родзічы тут ідуць ? Добра . Вельмі добра . Значыцца , не аслабла яшчэ сіла

шляхецкая . А чаго ж сама хочаш ?

-    Я  і мае людзі , - Еўрапейка павярнулася да купкі сваіх спадарожнікаў , - хочам

таксама з вашым войскам пайсці . У нас і гармата ёсць . Стаяла на вежы  ў  Аршанскім

замку , ды мы знялі яе адтуль . “Зосяй “ называецца гармата .

- “ Зосяй “ ? – усміхнуўся ў пасівелую бараду гетман , - Нешта дужа разваяваліся Зосі .

Але ладна . Бяру вас усіх . Пан Зміцер , - сказаў  ён свайму   ардынарцу  Дайнебу , -

Уладкуй людзей і зброю .

-    І яшчэ , пан гетман , - хуценька загаварыла Зося , адчуваючы , што стрымлівае рух

калоны , - Вазьміце вось гэта , - яна разгарнула скрутак чырвонага аксаміту . Мякка

ўспыхнула золата .

- Што гэта ? – здзіўлена спытаў Астрожскі .

- Штандар Дваццатага Маланкападобнага Рэйнскага Легіёна . Ён дае кожнаму

хрысціяніну сілу і ўдачу . Яго трымалі рукі самога Канстанціна Вялікага , славутага

імператара-дабрадзея . Ён – штандар Ордэна святога Палемона , нашага Ордэна . Ён

дасць табе перамогу , адважны вой .

- Ты палеманістка ? – засвяціўшыся тварам , выдыхнуў гетман .

- Так . Як і ты , пан гетман , - радасна адказала Еўрапейка .

- Адкуль ведаеш пра такое ? Хто сказаў ?

- Хто сказаў ? Арол .

  7 верасня выйшлі да Дняпра , паўночней Воршы . На супроцьлеглым левым  беразе быў

праціўнік . У кустоўі ўздоўж ракі , затаіўшыся , сядзелі ягоныя лучнікі , стрэлы ў якіх

лётаюць густа і трапна .

-    У вас Ворша . У нас Варшава , - засмяяўся Войцэх Сампалінскі .

  Седзячы на конях , схаваўшыся пад шатамі старых дубоў , правялі вайсковую нараду .

Былі гетман , Сапега , Радзівіл , Алелькавіч ,  палякі  Свярчоўскі і Сампалінскі .

Вырашылі ў гэтым месцы , каб збіць з панталыку маскоўскіх ваяводаў , пераправіць



уброд некалькі тысяч вершнікаў . Асноўнае ж войска ўвечары  асцярожна пайшло па

віцебскай дарозе і спынілася насупраць вёскі Пашына . Тут , стараючыся  рабіць усё як

мага цішэй , пабудавалі два пантонныя наплыўныя  масты  з бочак , шчыльна

заканапачаных і звязаных між сабою . Спусцілі на ваду плыты і чаўны , якія выслалі

пляцёнкамі з чароту , каб не грукалі гарматныя колы . У балацінах  ля ракі намасцілі гаці

з паваленых дрэў і галля .

  Было ціха . Імчаліся па начным небе бліскучыя метэоры –падуны , якіх асабліва шмат

бывае на сумежжы лета і восені . Плёхалася ў рацэ рыба . Зрываліся з пантонаў срэбныя

вадзяныя кроплі . Маўчалі , стараліся не іржаць коні . Тахкалі чалавечыя сэрцы .

  Усю ноч пяхота і артылерыя перапраўляліся цераз раку туды , дзе ў дняпроўскай

лукавіне трывожна глядзела сваімі цёмнымі вокнамі вёска Пашына . Гетманава ж конніца

пераскокнула начную раку па вузенькім бродзе недалёка ад Аршанскай крэпасці .

Утапіўся толькі адзін вершнік . Як сапраўдны ваяр , пайшоў на рачное дно без крыку .

  І вось пачаў  разгарацца новы дзень . Дзень 8 верасня 1514 года . Гэта была пятніца .

Гэта быў Дзень Нараджэння Прачыстай Багародзіцы Дзевы Марыі . Сонца было ў сузор” і

Дзевы . Яно ўзыйшло ў той дзень у 7 гадзінаў 4 хвіліны . Зайшло ( для шмат каго –

назаўсёды ) у 18 гадзінаў 56 хвілін .

  Дзве сілы сталі адна насупраць другой . Войска маскоўцаў складала памесная конніца ,

што была на службе ў вялікага князя маскоўскага . Войска гэтае , як і раней , падзялялася

на палкІ – Вялікі полк , Полк правай рукі , Полк  левай рукі , Старажавы полк і Засадны

полк . На чале ўсяго войска вялікі князь ставіў вялікага ( большого ) ваяводу .

  8 верасня вялікім ваяводам быў Іван Андрэевіч Чаляднін . Ён жа кіраваў Вялікім

палком , які ў сваю чаргу падзяляўся на тры ваяводскія палкі . Першы , з мурамскіх

дзяцей баярскіх , ачольваў сам Чаляднін . Другі , з вялікакняжага двара , ачольваў Рыгор

Чалядзін-Давыдаў . Трэці , з тульскіх дзяцей баярскіх , Іван Пронскі . Перадавы полк

складаўся з двух ваяводскіх – кастрамскімі дзецьмі баярскімі кіраваў Іван Цямок-

Растоўскі , памешчыкамі Бежацкай пяціны Мікіта Абаленскі . Яны стаялі фронтам

шырынёю ў пяць вёрстаў .

   Полк правай рукі складаўся з трох ваяводскіх – памешчыкаў Шалонскай пяціны

ачольваў Міхаіл Булгакаў-Голіца  , двума палкамі памешчыкаў Водскай пяціны кіравалі

браты Андрэй і Дзмітрый Іванавічы Булгакі . Полк левай рукі , які стаяў каля вёскі

Рукліна ,  складалі два ваяводскія – Андрэя Абаленскага з памешчыкамі Абанежскай

пяціны і Дзмітрыя Кітаева і мірзы Сівіндука з мяшчэрскімі татарамі .

  Маскоўскае войска выстраілася ў тры лініі для франтальнага ўдару . Два вялікія атрады

вершнікаў групаваліся па флангах непадалёку , каб у час бою ахапіць ворага , зайсці яму



ў тыл і акружыць . Усяго ў суровым маўчанні стаяла , сціскаючы зброю , 80 тысячаў

чалавек . Артылерыі не было . Яе чамусьці пакінулі ў Смаленску . Вялікі ваявода Іван

Андрэевіч Чаляднін не стаў перашкаджаць войску Астрожскага перапраўляцца цераз

Днепр . Ён хацеў паўтарыць пераможную бітву на рацэ Вядрошы і сказаў :

-    Подождем  , пока переправятся все , ведь мощь  наша так велика , что мы без особых

усилий можем или разбить это войско , или окружить его и гнать , как скот , к самой

Москве .

  Ваявода ведаў , што людзей у гетмана амаль утрая меней , чым у яго . Ён  быў упэўнены

ў сваёй перамозе . Ён стаяў пад белым сцягам , бо белы колер – улюбёны колер усіх

славянаў .

  Канстанцін Астрожскі паставіў свае харугвы па абодвух баках яра , што цягнуўся ад

вёскі  Пугайлава да дняпроўскай пераправы . Конніца стала ў дзве лініі . Наперадзе

ліцвіны і аўкштайты пад началам самога гетмана і ўзброеныя доўгімі дзідамі ,  закаваныя

ў трывалыя бліскучыя даспехі палякі  Сампалінскага . Паміж імі стаялі роты пешцаў-

латнікаў з рушніцамі . Першую лінію падпірала другая , дзе былі вершнікі Радзівіла і

Свярчоўскага . На правым і левым флангах асаджвалі сцішвалі гарачых коней

лёгкаўзброеныя шляхецкія харугвы . Там , на правым фланзе , былі бацька і сын Жабыкі-

Жэмбы і ўся аршанская харугва .

  На краі правага крыла гетман паставіў свае гарматы . Іх ахоўвалі пешцы з рушніцамі і

лес . Там былі Зося , Палута Валадкевічанка з братам Сцяпанам , грэкі Стэліёс і Рагірас . З

некалькімі дзесяткамі пешцаў яны знаходзіліся ў вагенбурзе , які быў  створаны

счэпленымі між сабой цяжкімі чатырохколавамі падводамі . Палеманісты з Андрэем

Шацілам і Фадзеем Дракаловічам , хвалюючыся , нервова ўздрыгваючы , чакалі бітвы ў

палку князя Юрыя Радзівіла .

  Гетман Астрожскі быў надзіва прыгожы ў гэты дзень . Станісты , з доўгай пасівелай

барадой , што  ўзвівалася на ветры , у пурпуровай расшытай спераду золатам  феразі , пад

якой блішчэў на сонцы пласцінкавы бехцер . На моцнай шыі два залатыя ланцугі з

шырокімі звёнамі . Боты чорныя высокія . На поясе венгерская шабля ў пазалочаных

похвах  з пукатымі медальёнамі . У руцэ булава . Конь пад гетманам буланажоўты ,

ахінуты блакітнай папонаю , што накінута на сядло і завязана  вузлом на  конскай

грудзіне . Рамяні конскай збруі чырвоныя .

  Уначы напярэдадні бітвы  , калі скончылі доўгую цяжкую пераправу  гарматаў , людзей і

коней на левы дняпроўскі бераг , ён лёг на кажух , разасланы Зміцерам Дайнебам , і

заснуў . І яму ўбачыўся сон . Яму ўбачылася памерлая маці . Яна з”явілася , ціхая ,

добрая ,  аднекуль з празрыстага зіхоткага туману .



-    Сынок , - дрыготкім голасам сказала яна , - Я не падыходжу да цябе і не кладу свае

рукі табе на плечы . Ты разумееш чаму . Але я люблю , я люблю цябе , мой дарагі , мой

маленькі Косцік-хвосцік . Ты гэта ведаеш . На маім целе дванаццаць крывавых ранаў-

язваў . Сынок , прашу цябе – зрабі так , каб заўтра на маім целе і ў маім сэрцы не

ўспыхнула яшчэ адна рана , трынаццатая .

  Прамовіўшы такое , маці знікла , як лёгкае начное воблака . А ён ускрыкнуў , гукнуў  яе

і прачнуўся .

  Перад пачаткам злой сечы прайшлі малебены на тым і другім баку . Маліліся маскоўскія

праваслаўныя , каталікі , вернікі грэцкага закону з Вялікага княства Літоўскага , вуніяты .

Прасілі перамогі . Не хацелі смерці або калецтва .

  Незадоўга перад гэтым сын баярскі з Мурама Аляксей Гарэлаў паіў каня ў рэчцы . Якраз

ішла з ношкаю травы за плячыма вясковая кабета .

- Как деревушка зовется ? – спытаў у яе Гарэлаў .

- Пашына , - адказала кабета .

- А речушка ?

- Крапіўна .

- Небось , крапивой вся заросла ? – пажартаваў сын баярскі .

- Ды не , - спынілася , скінула ношку з плячэй кабета , - Яна кроў людскую будзе піць .

А поле гэтае , - яна зірнула ўдалеч , дзе ўсё аж кіпела ўзброенымі людзьмі , - было

чыстае-чыстае , а будзе крумкачыстае .

  Не ўсё са сказанага  зразумеў сын баярскі Аляксей Гарэлаў , але задумаўся .

  Між тым гетман Канстанцін Іванавіч Астрожскі  , седзячы на сваім буланажоўтым

дрыкганце , гледзячы праз поле туды , дзе пагрозна шырылася , набухала аграмадзіна

варожага войска , думаў пра  жонку і сына . Уласнай рукою ён напісаў 8 красавіка 1514

года : “ Зразумела , што няма на гэтым свеце нічога пэўнага , чымся смерць . Калі са

мною з дапушчэння Пана Бога здарыцца якая прыгода на службах  гаспадарскіх альбо

давядзецца сысці з гэтага свету , запісваю жонцы маёй княгіні Тацяне Сымонаўне вена

1000 коп грошай літоўскай манеты , на зАмку маім Тураве , і на ўсіх дварах , і на ўсіх

сёлах “.

  Чаму гэта ўспомнілася зараз , вось тут ? Палзьмуў  блізкі вецер смерці , калі ў кожнае

імгненне можна  “ сысці з гэтага свету “ ?

  Ён высока ўзняў гетманаву булаву , каб бачылі ўсе .

-    Паны-брацці ! – зычна выгукнуў ён , прыўстаўшы ў страмёнах , - Вось і надыйшоў

наш час . З неба глядзіць на нас Бог . І глядзяць продкі нашыя . Мы з вамі на сваёй зямлі ,



на сваім полі . Вораг хоча адабраць усё гэта . Абаронім Айчыну ! Напоўнім сэрцы агнём ,

жалезам і верай ! Не бойцеся смерці ! Уперад , паны-брацці !

  Грымнулі бубны . Затрубілі сурмы . Затрапятаў пад парывістым ветрам чырвонага

колеру сцяг са срэбнай выяваю “ Пагоні “ на адным баку , з Багародзіцай , што трымае на

руках дзіцятку Езуса , на другім . На доўгіх дзідах вершнікаў узвіліся сцяжкі-прапарцы ,

дзе на белым полі перакрыжоўваліся вузкія чырвоныя палоскі .

-    З Богам !  За Вялікае княства ! За Ліцвінію ! – крыкнуў ротмістр Марцін Жабыка-

Жэмба , узвіўшы над галавой доўгі буздыган . Конныя палкі павольна , нібы

разаграваючыся , крануліся з месца . Так з узгоркаў пачынаюць марудліва каціцца пры

першым штуршку землятрусу цяжкія валуны .

  Полк правай рукі маскоўцаў на чале з Міхаілам Булгакавым-Голіцам ударыў з усяго

маху  ў ліцвінскую жалезную сцяну . Па ўсім  полі  пайшоў рэзкі металёвы пошчак .

Хруснулі дзіды . Пакаціліся шчыты . Дзіка заіржалі параненыя коні . Пачуліся першыя

чалавечыя стогны і перадсмяротнае хрыпенне .

  Булгакаў-Голіца пачаў абцякаць харугвы Астрожскага і заходзіць у тыл . Беглі , храплі

коні . Пена белымі клубкамі кацілася з ноздраў . Ды тут цяжкая кавалерыя Яна

Сампалінскага , як востры жалезны клін , упілася збоку . Доўгія бязлітасныя дзіды

пранізвалі маскоўцаў навылёт , сцягвалі , здзіралі з сёдлаў і коней . Пакаціўся такі ляскат ,

такі нясцерпны грукат , што заклала ўвушшу . Густа , як смяротны дождж , ляцелі з лукаў

стрэлы . Звінелі  шаблі . Грымелі рушніцы , білі ва ўпор па чалавечых тварах .

  Конніца памешчыкаў Шалонскай пяціны ад такога жорсткага ашаламляльнага ўдару

адляцела ўбок , як адлятаюць ад цвёрдай камяністай зямлі дажджавыя бурбалкі . Ды

Булгакаў-Голіца быў не з тых , хто пачынае хукаць на першую ж рану .

-    За мной ! – гаркнуў плячысты чарнабароды князь , крута ламануў каня , стаптаў ім ,

зламаў , збіў з ног ліцвінскага пешца . Але той , лежачы на спіне , паспеў пырнуць дзідай ,

і з конскага жывата хлынулі  цёплыя сінія кішкі . Булгакаў-Голіца , мацюкаючыся ,

ускочыў на новага каня . Памешчыкі паімчаліся ў атаку за сваім грозным ваяводам . Яны

ляцелі проста на ліцвінскіх і польскіх вершнікаў . Ды тыя ў адно імгненне шуганулі ў два

бакі і быццам рэзка расчынілі дзверы , за якімі шчыльна стаялі пешцы з рушніцамі ў

руках . Грымнуў залп , зрэзаў памешчыцкую конніцу .

 - Гэй ! Вось цяпер наперад , дзеці ! – загучаў , высока ўзляцеў  над галовамі войска , над

шышакамі і саладамі , над скрываўленымі мячамі і шаблямі ,  над  полымем  і дымам , над

крыкамі і стогнамі ўладны і звонкі гетманаў голас , - Смела ў бой ! Вораг ужо млее !

Успомніце Альгерда і Вітаўта ! Успомніце Гедыміна ! Будзьце мужамі , мілыя браты !

Вораг ужо збіўся ў кучу ! Нам дапамагае Бог ! Ён з неба шле нам абарону ! Мы



пераможам ! Стаўлю сваю галаву ў ахвяру ! Першы іду на ворага з шабляй , каб яе

скрывавіць !

  Цвёрдыя  рэзкія  словы , кароткія сказы быццам праколвалі дымнае гарачае  паветра .

Яны былі тымі вогненнымі малаткамі , якімі куюцца перамогі . Яны даходзілі да кожнага

вуха і сэрца .

  Шырокая сакрушальная рака ліцвінскай конніцы , равучы , галёкаючы , з усяго лёту

ўдарыла па палку правай рукі Міхаіла Булгакава-Голіцы і  амаль увесь пасекла на

крывавыя шматкі , раскідала , утаптала ў зямлю , знішчыла .

  Вялікі ваявода Іван Андрэевіч Чаляднін уважліва сачыў за бітвай , хмурыўся , цямнеў

тварам , кусаў губы , але не  зрушваў  свае палкі з месца , не спяшаўся дапамагчы

Булгакаву-Голіцу . Што бушавала ў ягонай душы невядома . Паміралі на ягоных вачах

маладыя дзеці баярскія , аддавалі Богу душу , а  ён , Чаляднін , стаяў на адным і тым жа

месцы , як камень .

  Нарэшце сваім палком  левай рукі , што стаяў каля вёскі Рукліна , і ў якім былі

памешчыкі Абанежскай пяціны і мяшчэрскія татары ,  ён ударыў па праваму крылу

войска Канстанціна Астрожскага . Са смяротным віскам паляцелі дзюбатыя татарскія

стрэлы , шмат каму панеслі балючую рану , а то й смерць .

  Пахіснуліся , сталі пакрысе падавацца назад шляхецкія харугвы . Надта пякуча

раскручваўся бой . Але няўтомна грымеў і грымеў голас Канстанціна Іванавіча

Астрожскага :

- Наперад , дзеці ! Будзьце мужнымі ў мужным целе !

  Хіба можна было адступаць пасля такіх гетманавых слоў ?

  Аршанская харугва лоб у лоб сышлася з памешчыкамі Абанежскай пяціны . Тыя былі

шыракагрудыя , барадатыя , у кальчугах , з сякерамі і лукамі . Як жахлівыя маланкі ,

бліскалі ў моцных руках вострыя  сякеры . Зазяваешся , затрымціш на хвілінку , і

пакоціцца твая галава , як качан капусты ,  пад цяжкія спяпыя конскія ногі . Ды аршанцы

былі больш вёрткія , больш спрытныя . Нездарма Жабыкі-Жэмбы , бацька і сын , ганялі іх

на баявых трэніроўках да сёмага поту . Яны з развароту секлі маскоўцаў шаблямі , з сядла

стралялі ва ўпор з рушніцаў .

  Марцін засунуў за пояс  свой  ротмістраў буздыган , выхапіў з похваў шаблю . Кожная

жылка цела напружана трапятала . Вось убачыў як ускінуў круглы  лук мяшчэрскі

татарын і хвастануў па смуглай шыі шабляю :

- Будзеш ведаць , як у чужую рэпу лазіць !

  Збоку , ашчэрыўшы зубы , люта ўзмахнуў чырвонай сякераю абанежскі памешчык . Ды

Марцін імгненна прыгнуўся , і сякера глуха свіснула зверху ледзь не зачапіўшы спіну .



Абанежац страціў раўнавагу ,  усім сваім агромністым тулавам пачаў валіцца на Жабыку-

Жэмбу . Марцін сустрэў яго левым плечуком , а правай рукою па эфес увагнаў ,  усадзіў

сваю шаблю ў мяккі памешчыцкі жывот . Ручаём ударыла кроў .

  Некаторым татарам і дзецям баярскім удалося ўклінніцца , уварвацца ў ліцвінскія шэрагі

сажняў на дваццаць-трыццаць . У гэтую  шчыліну , як навальнічны ручай , хлынулі

маскоўцы . Хто-кольвечы з пешцаў-латнікаў пабег , паказаў зад . І тут на падводу

вагенбурга ўскочыла вельмі маладая , вельмі прыгожая ці дзяўчына , ці маладзіца ў

бліскучай кляпанай з металёвых колцаў кальчузе з сякеркаю-кляўцом у руцэ . Чарнявыя

доўгія валасы ўзвіхурваў вецер .

-    Стаяць ! – звонка і ўладна крыкнула яна перапалоханым пешцам , - Ні кроку назад ! Я

– Еўрапейка !

  Яна саскочыла з падводы  , нахіліўшы галаву , раз-пораз змахваючы з вачэй

струменістыя пасмы валасоў , адважна пайшла насустрач маскоўцам . І ўсе з

найвялікшым здзіўленнем убачылі як ёй на плячо раптам сеў арол , вялізны , грозны . Яна

нават пахіснулася . Адкуль узялася ў гэтым смяротным вэрхале дзіўная птушка ?  Адразу

ж за Еўрапейкай , абганяючы яе , рынуліся натоўпы  ліцвінаў . Зазвінела , рэзка і адчайна ,

жалеза . Загрукалі аб шчыты мячы і сякеры . Узвіўся дзікі нечалавечы  крык .

  Зося , адчуваючы як вырываецца з грудзей сэрца , ішла па крывавым бясконцым полі і ці

то смяялася , ці то плакала . Яе абганялі , штурхалі локцямі . Каля яе падалі , зноў

усхопліваліся , беглі ўперад , сціскаючы ў руках бязлітасную чырвоную ад цёплай крыві

зброю . Але яна як бы існавала ў іншым вымярэнні . “ Кастусёк , маленькі хлопчык мой ,

што ты робіш зараз ? “ – думала яна пра сына .

  Раптам з імглы , аднекуль у яе з-пад ног пачулася :

- Добей меня .

  Голас быў слабы , жалобны . У ім была пакута .

  Зося ўздрыгнула , прыпынілася . На зямлі ляжаў масковец , сын баярскі , вельмі малады і

вельмі прыгожы . З вялізнай чорнай дзіркі-раны на грудзях цякла кроў  праз прабітую

цяжкой дзідай кальчугу .

- Я Алексей Горелов , сын боярский из Мурома , - стагнаў  ён , - Добей меня .

  Зося нахілілася над параненым .

-    Будет поле крумкачистое , - раптам загаварыў  ён , і Зося падумала , што ён вар”яцее .

  Сын баярскі расплюшчыў мутныя ад болю вочы , убачыў яе , уздрыгнуў , прашаптаў :

- Ты баба ? Нет . Ты – ведьма .

  І страціў прытомнасць .



-    Занясіце  параненага ў вагенбург , - сказала Зося грэкам Стэліёсу і Рагірасу , што

ўвесь час былі побач з ёю , ахоўвалі яе .

  Тым часам вялікаму ваяводу Івану Андрэевічу Чалядніну падалося , што ён перамагае ў

гэтай бітве . Конніца гетмана Астрожскага спынілася , закруцілася на адным месцы . Так

круціцца воўк , якому зламалі хрыбетнік .

-    Поддать  жару ! Поддать жару ! – крычаў узрадаваны Чаляднін сваім ваяводам , - Еще

поддать !

  І ўрэшце не вытрымаў , выхапіў шаблю , ударыў каня шпорамі , ірвануўся ўперад з

лютым крыкам :

- За мной !

  Тысячы й тысячы дзяцей баярскіх і памешчыкаў паімчаліся за ім . Загула зямля . Камякі

здратаванай зямлі пырскалі з-пад капытоў . “ Не напрасно я выжидал “ , - думаў шчаслівы

вялікі ваявода , махаючы шабляй і падганяючы каня . Ляцеў у твар вецер . Ляцела ў рукі

залатая птушка баявой удачы .

  Конніца Астрожскага ўсёй сваёй  масаю пачала адступаць , ліхаманкава азіраючыся ,

сцёбаючы коней . Было ўражанне , што на ліцвінаў напаў нейкі ўсеагульны страх , сляпы ,

няўтрымны .

-    За мной ! – крычаў-спяваў Іван Андрэевіч Чаляднін , - Доставайте припасенные

веревки ! Будем вязать эту сволочь !

  І  раптам гетман Канстанцін Астрожскі ўскінуў уверх сваю булаву . Ускінулі ўверх

буздыганы-шастапёры ягоныя палкоўнікі і ротмістры . Гэты аднаімгненны рэзкі рух-

сігнал разламаў конніцу , распалавініў на дзве часткі , раскідаў у два бакі . І быццам

расчынілася  велізарная брама , брама смерці . Проста ў вочы маскоўскай конніцы гнеўна

глянулі дулы гарматаў і рушніцаў . І проста ў вочы грымнуў залп . Гарматы

( сотня ? дзве ? )  ударылі гарачымі ядрамі ва ўпор , па-жывому . Пеканулі  рушніцы

бязлітаснымі раямі свінцовых куляў . Нельга  ,  немагчыма было прамахнуцца , і ўвесь

бязлітасны  смяротны метал прагна ўпіўся ў чалавечыя і конскія целы , знайшоў сваю

ахвяру . Пырскнула ва ўсе бакі крывавае мяса ...

  Маскоўскае войска , хвіліну-другую назад такое адважнае і непераможнае ,

спатыкнулася на роўным месцы , развярнулася і кінулася на ўцёкі , пакідаючы за сабою

горы трупаў . Дарэмна Іван Чаляднін прасіў , умольваў спыніцца . Дарэмна ён плакаў ад

бяссілля . Кожны ратаваў сябе . Хто імчаў на кані . Хто , страціўшы каня , бег . Хто

кавыляў , заціскаючы рану . Скакалі  ў рэчку Крапіўну  , захлыналіся , тапіліся ў

чырвонай ад крыві вадзе .



  Канстанцін Астрожскі ў нейкі міг спыніў узбуджанага каня , глянуў на неба ,

перахрысціўся , сказаў :

-    Ці добра табе там , у нябёсах , мама ? Бачыш – я не прычыніў табе новую рану . Я

адпомсціў . За цябе . За такіх , як ты . За Вядрошу .

Усплыў месяц , журботным вокам глянуў на заціхлае поле . “ Толькі ноч і лясы спынілі

гэтае вынішчэнне “ , - праз колькі гадоў напіша пасол германскага імператара да Васіля

Трэцяга барон Сігізмунд Герберштэйн .

  На наступны дзень лічылі страты і святкавалі перамогу . Маскоўцаў палегла каля 40

тысячаў . У палон трапіла 5 тысячаў . Між імі  Іван Чаляднін і Міхаіл Булгакаў-Голіца , 8

вярхоўных ваяводаў , 37 водцаў трохі ніжэйшага рангу , 2 тысячы дзяцей баярскіх . Шмат

гадоў будуць сядзець яны ў няволі , бо Васіль Трэці скажа : “ Для меня пленные не

существуют “ . Нешта падобнае крыху пазней казаў генералісімус Іосіф Сталін .

  З боку пераможцаў , як пісаў гісторык Марцін Бельскі , загінула чатыры знатныя паны і

рыцараў каля 500 чалавек . Шмат палегла простага люду , ды іх  , як звычайна , ніхто не

лічыў .

  У Воршы адзначалі перамогу . Паставілі сталы проста на вуліцах і ў дварах . Канстанцін

Астрожскі пасадзіў каля сябе палонных маскоўцаў , шчодра іх частаваў .

  Палеманісты , вясёлыя , радасныя , шчаслівыя , бо ў бітве ўсе ацалелі ,  і толькі Фадзея

Дрыкаловіча злёгку параніла , сядзелі за даўжэзным сталом ,  пілі віно , крычалі віваты ,

спявалі . Андрэй Шаціла , вясёлы , шчаслівы , ужо п”яны , сядзеў поруч з Палутай

Валадкевічанкай , моцна  абдымаў яе , цалаваў , крычаў  верш :

                                               Я – Андрэй . А яна – Палута .

                                               Наша сэрца каханнем скута .

                                               У нас адбылася сустрэча з сустрэч .

                                               У пана з похваў выпаў меч .

                                               У панны з шыі ўпалі маністы .

                                               Будуць дзеткі – палеманісты !

  Палута ззяла ад шчасця , цвіла .

  Потым з  кубкам у руках узняўся Мацей Кветка , сказаў :

-    Мы  перамаглі . І гэта вельмі добра , панове . Пройдзе сто , пяцьсот гадоў , а бітву

гэтую людзі не забудуць , бо біліся мы  за сваю родную зямлю .

- Пяцьсот гадоў ! – вохнула Зося і паклала сваю галаву на Марцінаў плячук , - Калі ж

гэта будзе ?



- У 2014 годзе , - падлічыў Марцін .

- Няўжо наступіць год такі ?

- Наступіць , Еўрапеечка , наступіць , - засмяяўся Марцін і пацалаваў жонку .

  А Мацей Кветка казаў далей :

-    Мы чулі , як гавораць : “ Два Рымы падоша , трэці , гэта значыць , Масква , стаіць , а

чацвертаму ніколі не быць “ . Ці не занадта самаўпэўненыя словы ? Але паглядзім-

паглядзім . Усё ў руках Божых .  Са свайго ж боку скажу : было два Канстанціны –

Канстанцін Вялікі і Канстанцін Палеалог . Ёсць Канстанцін трэці . Ён сёння знаходзіцца

між нас . Гэта слаўны гетман князь Канстанцін Іванавіч Астрожскі .

  Пры такіх словах усе апантана  ўскочылі са сваіх месцаў , узнялі звонкія кубкі . Пачуліся

дружныя віваты .

-    Але , - прадоўжыў прамову Кветка , - дазвольце мне , шаноўныя панове , запэўніць

усіх вас , што нашая зямля Ліцвінія народзіць новых Канстанцінаў . Ды якіх ! Я ўжо бачу

праз туман часу ( не буду тлумачыць ,  як гэта мне ўдаецца ) , што яшчэ з”явіцца

Канстанцін-Кастусь Каліноўскі . Так-так . Хоць пры нараджэнні яго запісалі Вікентам ,

ды  ў памяць народную ён увойдзе Канстанцінам – Кастусём , змагаром  за волю

народную і душу . І яшчэ я бачу аднаго вялікага Канстанціна .  Канстанціна Міцкевіча –

Якуба Коласа . Слава ім усім !

  Адгрымела вялікая бітва . Адпалала восень . Белым халодным колам прыкацілася  зіма .

Зося , Марцін і Кастусёк сядзелі каля вялізнага каміну ў сваім маёнтку ў Адроўскім

сяльцы , пазіралі на полымя . На вуліцы трашчаў люцейшы  мароз , а тут было цёпла і

ўтульна  На сцяне , побач са святымі абразАмі , вісеў залаты штандар Дваццатага

Маланкападобнага Рэйнскага Легіёна . Водсвет ад агню трапятаўся на ім , і штандар быў ,

як жывы . Катусёк паглядзеў  на штандар . Хлапчук ужо ведаў , чуў  пра слаўную зямлю

Ліцвінію , пра  ейных адважных рыцараў і такіх жа адважных  паэтаў ,  ды яму хацелася

ведаць яшчэ болей  і ён  спытаў у маці :

- Мама , а хто такія палеманісты ?

  Зося прыгарнула сына да сябе , сказала , пазіраючы на гудлівае віхурыстае полымя :

-    Гэта  вельмі добрыя , вельмі разумныя і справядлівыя  людзі . Падрасцеш – сам станеш

палеманістам . Гэта сябры нашай з бацькам маладосці , вечныя  незабыўныя сябры . Любі

сваё , і не захочаш красці чужое . Вось як думалі , як жылі і як жывуць  яны .

  Раптам пачуўся рэзкі стук у ваконную шыбіну , ад якога ўсе ўздрыгнулі . Кастусёк

прыціснуўся да маці . Марцін асцярожна падыйшоў да марознага  вакна , глянуў у яго і ,

уміхнуўшыся , падбег да дзвярэй , шырока іх расчыніў . На парозе стаяў Хлопчык з

залатым зубам , пазіраў на ўсіх мудра і даверліва .



-    Ад  вялікага марозу і холаду прачнуўся і збег  са свайго берлагу мядзведзь . А ён ,

Хлопчык з залатым зубам , пайшоў з лесу да сваіх сяброў , - прачытаў ягоныя думкі

Марцін Жабэка-Жэмба , крыху памаўчаў і весела сказаў :

- Чаго стаіш у парозе ? Лезь , малюк , на гарачую  печ пад цёплы кажух .

  Вось і канец гэтаму аповяду . Бог дасць , будуць новыя . Дзякуй  табе , жыццё , за тое ,

што ты не спыняешся .

         2007 год . Узгор”е – 2 .


